
 

Truth Centered Transformation is a ministry of Reconciled World learn more at tctprogram.org  

ꓪꓴ-ꓢ ꓗꓴꓷꓼ ꓟꓸ ꓟꓲꓽ 
ꓟꓸ ꓢꓴ ꓣꓱꓽ ꓓꓴ ꓕꓳ ꓶ ꓑꓷꓠ 

 

 
 
 

 

  



   

  

 

 

ꓔꓱꓹ ꓚꓵ ꓟ ꓗꓪ ꓬꓲꓸ ꓚꓰꓺ ꓔꓶ ꓔꓸ ꓢꓲꓸ ꓬꓲꓸ ꓫꓵꓼ ꓑꓶꓸ ꓡꓰ ꓟ ꓢꓳ ꓚꓱꓹ-2 ꓪꓴ-ꓢ ꓗꓴꓷꓼ Copyright ©2020 Version 4.1. 

Reconciled World, Phoenix, Arizona, United States of America. www.reconciledworld.org 

ꓕꓳ ꓶ ꓕꓱ ꓟ ꓠꓬ the Creative Commons Attribution-ShareAlike 3.0 license ꓡꓳ ꓚꓺ ꓠꓴ ꓪ ꓘꓳ ꓣꓴ ꓟꓶ ꓟ ꓥ 

ꓡꓳ= ꓕꓳ ꓶ ꓕꓱ ꓟ ꓗꓪ ꓐꓳ ꓔꓸ ꓟ ꓟꓸ ꓟꓲꓽ ꓔꓯ ꓐ ꓛꓳ ꓢꓲꓸ ꓣꓱꓽ ꓟ꓾ ꓗꓳ-ꓑꓲ ꓬꓰˍ ꓟ꓾ ꓢꓴ ꓔꓯ ꓑꓶ ꓖꓶ ꓟ ꓬꓰ ꓠꓲꓹ ꓫꓵ ꓠꓬ ꓙꓱ 

ꓘꓪ ꓗꓪ ꓟ ꓔꓯ ꓛꓳ ꓠ ꓗ ꓡꓳ=  

 

ꓣꓷꓠꓸ ꓘꓶꓽ ꓐꓳ ꓠꓯ ꓡꓳ꓾ ꓟꓸ ꓟꓲꓽ ꓐꓯ ꓘꓶꓽ ꓠꓬ ꓮ ꓗꓪ ꓐꓰ ꓣꓴ ꓔꓸ ꓟ ꓣꓷꓠꓸ ꓘꓶꓽ ꓔꓯ ꓕꓱ ꓡꓱ ꓐꓳ ꓠꓯ ꓡꓳ꓾ Copyright © 

2012. Published by the Reconciled World (www.reconciledworld.org) under terms of the Creative 

Commons Attribution-ShareAlike 3.0 license. ꓜꓲ ꓜꓲ ꓟꓴ ꓟꓴ ꓢꓷꓸ ꓠꓲꓹ ꓫꓵ ꓠꓬ꓾ www.creativecommons.org. 

ꓗꓪ ꓙꓰ ꓢꓲꓸ ꓵ ꓓꓴ ꓬꓰ= 

 

ꓶ ꓡꓯꓼ ꓐꓱ ꓶ ꓣꓱꓽ ꓟꓽ ꓓ꓾ ꓕꓳ ꓶ ꓕꓱ ꓟ ꓗꓪ ꓐꓰ ꓠꓴ ꓶ ꓡꓯꓼ ꓬꓰ ꓟꓽ ꓓ= 

 

 

 

ꓕꓳ ꓶ ꓕꓱ ꓟ ꓔꓯ ꓥꓳꓽ ꓡꓶꓸ ꓠꓲꓹ ꓡꓱ ꓠꓬ꓾ info@tctprogram.org.  ꓗꓪ ꓙ ꓡꓯ ꓘꓳ ꓡꓯ=  

ꓕꓳ ꓶ ꓕꓱ ꓟ ꓗꓪ ꓣꓱꓽ ꓔꓸ ꓟ ꓢꓲꓽ ꓫꓬ ꓕꓳ ꓶ ꓝꓲꓸ ꓠꓬ ꓬꓲꓸ ꓫꓳꓽ ꓐꓯ ꓟꓸ ꓖꓶ ꓔꓸ ꓟ ꓟꓽ ꓥ ꓕ ꓑꓳꓸ the Holy Bible, New 

International Version®, NIV®. Copyright ©1973, 1978, 1984, 2011 by Biblica, Inc.TM Used by 

permission of Zondervan ꓗꓪ ꓐꓰ ꓣꓴ ꓔꓸ ꓟ ꓥ ꓡꓳ= ꓕꓳ ꓶ ꓕꓱ ꓟ ꓔꓯ ꓟꓳꓸ ꓚꓳ ꓪꓴꓸ ꓙꓵꓽ ꓪ  ꓮ ꓙꓵꓽ ꓬꓲꓸ ꓫꓳꓽ ꓝꓰꓺ ꓔꓸ 

ꓡꓳ= 

 

 

 

 

 

 

 

 

 

 

 

 

http://www.creativecommons.org/


   

  

1 

 

ꓢꓴ ꓔꓯ ꓟꓽ ꓟꓸ ꓖꓶ ꓢꓰꓽ ꓕꓯꓽ ꓙ ꓖꓶ ꓓꓴ꓾ ꓢꓷꓸ 

ꓔꓸ ꓓꓴ  
 

 

ꓟꓸ ꓟꓲꓽ ꓚꓱꓹ ꓙ ꓖꓶ ꓟ ꓔꓯ ꓟꓳꓸ 

1. ꓟꓸ ꓢꓴ ꓣꓱꓽ ꓓꓴ ꓕꓳ ꓶ ꓑꓷꓠ ꓕꓱ ꓟ ꓔꓯ  ꓜꓲ ꓜꓲ ꓟꓴ ꓟꓴ ꓵꓻ= ꓐ ꓡ ꓠꓬ ꓮ ꓟꓬꓹ ꓧꓪꓸ ꓵꓻ ꓪ ꓝꓲ= ꓬꓳꓹ ꓚꓲˍ ꓟ 

ꓓꓵꓽ ꓙ ꓚꓱꓹ ꓐꓯ ꓘꓶꓽ ꓔꓯ ꓠꓴ ꓚꓲꓸ ꓛꓬ ꓚꓲꓸ ꓟꓶ ꓡꓰ ꓠꓹ ꓟ ꓕꓳ ꓶ ꓚꓱꓹ ꓗꓪ ꓢꓽ ꓠ ꓔꓸ ꓗꓪ ꓢꓽ= ꓬꓲꓸ ꓡꓯꓼ ꓬꓲꓸ ꓗꓴ ꓗꓪ ꓐꓳ 

ꓠ ꓔꓸ ꓗꓪ ꓐꓳ ꓚꓲꓸ ꓔꓸ ꓓꓴ ꓬꓰ=  

2. ꓟꓸ ꓟꓲꓽ ꓚꓱꓹ ꓕꓲ ꓚꓱꓹ ꓗꓪ ꓓꓵꓽ ꓙ ꓚꓱꓹ ꓬꓲꓸ ꓪꓴꓸ ꓓꓵ ꓔꓯ ꓧꓪ ꓟꓶ ꓡꓰ ꓝꓲ= ꓖꓳ ꓕꓯ ꓢꓲꓸˍ ꓡꓰ ꓢꓳ ꓣꓴ ꓢꓴ ꓐꓴ ꓮ 

ꓫꓵꓽ ꓢꓳ ꓠꓯˍ ꓟ ꓚꓹ ꓠ ꓠ ꓢꓷꓸ ꓡ ꓥꓳ=  

3. ꓢꓲꓽ ꓫꓬ ꓕꓳ ꓶ ꓬꓲꓸ ꓕꓱ ꓬꓲꓸ ꓝꓲꓸ ꓔꓯ ꓧꓶꓸ ꓕꓯ ꓵꓻ ꓔꓸ=  

4. ꓟꓸ ꓟꓲꓽ ꓚꓱꓹ ꓗꓪ ꓣꓱꓽ ꓬꓯꓼ ꓟ ꓶ ꓤ ꓶ ꓟꓲ ꓔꓯ ꓡꓳꓸ ꓠꓬꓲ ꓢꓲ꓾ ꓕꓳ ꓶ (ꓥ ꓠꓬ) ꓬꓲꓸ ꓐꓬꓱꓽ ꓮ ꓙꓵꓽ ꓙ ꓖꓶ ꓖꓴ ꓡꓰ ꓝꓲ=  

5. ꓟꓸ ꓚꓱꓹ ꓗꓪ ꓙꓳ ꓟ ꓟꓬꓱꓽ ꓬꓰ ꓚꓱꓹ (ꓔꓯꓺ ꓐꓬꓱꓽ꓾ ꓡꓳ ꓖꓪ ꓚꓱꓹ꓾ ꓬꓲꓸ ꓐꓬꓱꓽ) ꓮ ꓙꓵꓽ ꓔꓯ ꓠꓴ ꓜꓲ ꓜꓲ ꓟꓴ ꓟꓴ ꓢꓷꓸ 

ꓢꓲꓸ ꓬꓰ ꓟꓸ ꓗꓴꓸ ꓝꓲ= ꓠꓴ ꓦꓲ ꓘꓴ ꓡ ꓞꓳ (ꓥ ꓠꓬ) ꓛꓳ ꓒꓯꓹ ꓐꓴˍ ꓐꓰ ꓬꓰ ꓜꓹ ꓢꓳ ꓠꓬꓲ=  

6. ꓢꓳ ꓣꓴ ꓢꓴ ꓐꓴ ꓔꓯ ꓪꓴ-ꓢ ꓡꓰ ꓢꓷꓸ ꓡꓰ ꓝꓲ ꓠꓲꓹ ꓫꓵ ꓟ ꓢꓳ ꓣꓴ ꓟꓶ ꓠꓹ ꓟ꓾ ꓟꓸ ꓚꓱꓹ ꓗꓪ ꓣꓱꓽ ꓔꓬ ꓟ ꓶ ꓤ ꓶ ꓟꓲ 

ꓗꓪ ꓐꓰ ꓙꓲ ꓙꓲ ꓜꓳ ꓜꓳꓽ ꓖꓴ ꓟꓳꓸ ꓖꓶ ꓐ ꓡ ꓠꓹ ꓟ ꓪ ꓘꓴ= ꓪꓴ-ꓢ ꓢꓯꓼ ꓪ ꓗꓪ ꓐꓰ ꓟꓽ ꓥ ꓠꓬ ꓞꓳ ꓤ ꓔꓯ ꓪꓴꓽ ꓟꓴ 

ꓡ ꓠꓹ ꓟ ꓬꓰ ꓟꓽ ꓐ ꓡ ꓟ ꓔꓯ ꓓꓵꓽ ꓙ ꓔꓸ=  

 

ꓟꓸ ꓖꓶ ꓚꓱꓹ ꓔꓯꓸ ꓟꓳꓸ ꓢꓷꓸ ꓔꓸ ꓓꓴ ꓬꓲꓸ ꓫꓵ ꓬꓲꓸ ꓙꓰ  

1. ꓟꓸ ꓙꓵꓹ ꓟꓽ ꓛꓲ ꓢꓰꓽ ꓕꓯ ꓟꓸ ꓖꓶ ꓔꓶꓸ ꓗꓪ ꓛꓲ ꓝꓲ ꓢꓲ꓾ ꓟꓸ ꓚꓱꓹ ꓗꓪ ꓣꓱꓽ ꓠꓹ ꓟ ꓶ ꓤ ꓶ ꓟꓲ꓾ ꓢꓳ ꓢꓴ ꓔꓬ ꓖꓴ ꓮ ꓙꓵꓽ 

ꓕꓵꓼ ꓡꓵꓸ ꓙ ꓖꓶ=  

2. ꓟꓸ ꓟꓲꓽ ꓚꓱꓹ ꓔꓯˍ ꓡꓰ ꓖꓼ ꓢꓲꓸ ꓟꓽ ꓟꓸ ꓖꓴ ꓡꓰ ꓟꓽ ꓢꓽ ꓢꓯꓼ ꓞꓰꓹ ꓢꓯꓼ ꓦꓯꓽ ꓕꓽ ꓟꓸ= ꓢꓳ ꓣꓴ ꓐꓴ ꓕꓲ ꓣꓳ ꓛꓳ ꓕꓲ ꓣꓳ ꓬꓲꓸ 

ꓪꓽ ꓓꓵꓽ ꓙ ꓟ ꓐꓯ ꓢꓲꓸ ꓖꓪ ꓙꓱ ꓙꓵꓹ꓾  ꓡꓳ ꓖꓪ ꓙꓵꓹ ꓐꓰ꓾ ꓠꓽ ꓙꓵꓹ ꓮ ꓕꓯꓽ ꓕꓲ ꓝꓲꓸ ꓗꓪ ꓮ ꓫꓵꓽ ꓬꓰ ꓠꓹ ꓟ ꓟꓽ ꓛꓲ ꓟꓽ ꓕꓽ 

ꓕꓯˍ ꓡꓰ ꓓꓵꓽ ꓙꓽ ꓢꓲꓸ ꓙꓽ ꓖꓶ ꓔꓸ= ꓕꓱ ꓡꓰ ꓬꓰ ꓟ ꓠꓬ ꓢꓳ ꓣꓴ ꓢꓴ ꓐꓴ ꓢꓳ ꓚꓱꓹ ꓔꓯ ꓖꓼ ꓐ ꓡ ꓠꓹ ꓟ꓾ ꓬꓲꓸ ꓙꓵꓹ ꓮ ꓔꓲꓸ ꓖꓶˍ 

ꓟ ꓥ ꓡꓳ= ꓟꓸ ꓟꓲꓽ ꓚꓱꓹ ꓬꓲꓸ ꓪꓴꓸ ꓓꓵ ꓕꓲ ꓟ ꓑꓶꓸ ꓝꓸ ꓕꓲ ꓟ ꓢꓳ ꓣꓴ ꓢꓴ ꓐꓴ ꓙ ꓜꓲꓼ ꓡꓰ ꓠꓹ ꓟ ꓮ ꓤ ꓤ ꓖꓴ ꓟꓸ ꓖꓶ= 

ꓟꓸ ꓟꓲꓽ ꓪꓴꓸ ꓓꓵ ꓕꓲ ꓟ ꓟ ꓠꓬ ꓕꓲ ꓟꓳꓼ ꓡꓳ꓾ ꓥ ꓠꓬ ꓕꓲ ꓠꓬꓲ ꓛꓲ ꓢꓳ ꓓꓴ ꓙꓳ ꓗꓴˍ ꓡꓳ=  

3. ꓢꓳ ꓗꓷ ꓟ ꓔꓯ ꓡꓰꓼ ꓡꓰꓼ ꓢꓲꓸ ꓖꓴ ꓟꓸ ꓖꓶ= ꓢꓳ ꓚꓱꓹ ꓬꓲꓸ ꓫꓵꓼ ꓟꓽ ꓙꓰ ꓢꓰꓽ ꓕꓯ꓾ ꓢꓳ ꓙꓵꓹ ꓪꓴꓸ ꓔꓴ ꓟ ꓗꓪ ꓧꓶꓸ ꓕꓯ ꓕꓲꓽ 

ꓠꓬꓲ ꓢꓳ ꓔꓸ ꓟ ꓬꓲꓸ ꓟꓳ ꓡꓱꓽ꓾ ꓬꓲꓸ ꓪꓴꓸ ꓓꓵ ꓔꓯ ꓐꓯ ꓠꓬꓲ ꓝꓲ= ꓡꓰꓼ ꓡꓰꓼ ꓢꓳ ꓣꓴ ꓟ ꓠꓬ ꓢꓳ ꓣꓴ ꓐꓴ ꓙ ꓜꓲꓼ ꓢ ꓡꓰ ꓝꓲ 

ꓡꓳ=   

4. ꓟꓸ ꓢꓴ ꓣꓱꓽ ꓓꓴ ꓕꓳ ꓶ ꓑꓷꓠ ꓐꓰ ꓠꓴ ꓚꓲꓸ ꓛꓬ ꓓꓵꓽ ꓙ ꓙ ꓖꓶ ꓔꓸ ꓟ ꓚꓱꓹ ꓔꓯ ꓕꓲ ꓕꓳꓼ ꓖꓳ ꓑꓳꓸ ꓕꓲ ꓕꓳꓼ ꓛꓳ ꓢꓲꓸ ꓟꓬꓱꓽ 

ꓬꓰ=  

5. ꓟꓸ ꓟꓲꓽ ꓚꓱꓹ ꓕꓲ ꓟ ꓡꓰꓸ ꓕꓲ ꓟ ꓐꓱ ꓶ ꓙꓬꓽ ꓘꓪ ꓗꓪ (ꓪꓳ ꓑꓳꓸ ꓗꓪ) ꓟ (4) ꓩꓴꓸ ꓕꓱꓹ ꓞꓹ ꓝꓲ=  

ꓐꓸ  ꓟꓸ ꓟꓲꓽ ꓪꓴꓸ ꓓꓵ ꓔꓯ ꓠꓶꓽ ꓝꓸ ꓖꓶ ꓟ – ꓔꓯꓺ ꓐꓬꓱꓽ ꓐꓰ ꓡꓳ ꓖꓪ ꓓꓴ ꓚꓱꓹ ꓗꓪ ꓐꓰ ꓬꓲꓸ ꓪ ꓔꓳꓹ ꓜꓳꓽ ꓔꓸ 

ꓟ ꓐꓰ꓾ ꓟꓸ ꓟꓲꓽ ꓚꓱꓹ ꓪꓴꓸ ꓓꓵ ꓔꓯ ꓝꓸ ꓠꓬꓳꓽ ꓡꓰ ꓝꓲ= 

ꓑꓸ  ꓬꓲꓸ ꓪ ꓟꓽ ꓢꓷꓸ ꓢꓰꓽ ꓟ ꓬꓲꓸ ꓓꓳꓽ ꓟꓸ ꓖꓶ – ꓓꓳꓽ ꓫꓵꓼ ꓔꓯ ꓐꓯ ꓟꓸ ꓖꓶ ꓚꓱꓹ ꓮ ꓟꓬꓹ ꓫꓵꓽ ꓙꓳ ꓡꓳ= 

ꓒꓸ  ꓬꓲꓸ ꓪ ꓢꓳ ꓟꓶ ꓡꓰ ꓟ ꓔꓯ ꓛꓳ ꓢꓲꓸ ꓕꓲꓽ ꓫꓵꓽ ꓫꓵꓽ ꓬꓰ ꓓꓳ ꓡ ꓝꓲ = ꓢꓳ ꓢꓴ ꓛꓳ ꓒꓯꓹ ꓐꓴ ꓐꓰ ꓔꓺ ꓢꓲꓸ ꓔꓯꓺ 

ꓐꓬꓱꓽ ꓬꓰ ꓟ꓾ ꓡꓳ ꓖꓪ ꓓꓴ ꓬꓰ ꓟ ꓗꓪ ꓐꓰ ꓬꓲꓸ ꓪ ꓢꓳ ꓣꓴ ꓟꓶ ꓔꓸ ꓟ ꓓꓳꓽ ꓬꓲꓸ ꓫꓵꓼ ꓔꓯ ꓟꓬꓽ ꓠꓬꓲ ꓙ 

ꓜꓲꓼ ꓡꓰ ꓠꓹ ꓟ ꓤꓹ ꓢꓳ ꓠꓬꓲ ꓝꓲ= ꓬꓲꓸ ꓫꓵꓼ ꓕꓲ ꓫꓵꓽ ꓫꓵꓽ ꓥ ꓟꓲ ꓚꓰꓼ ꓓꓳ ꓡ ꓝꓲ=  

ꓓꓸ  ꓓꓳꓽ ꓫꓵꓼ ꓔꓯ ꓬꓲꓸ ꓪ ꓤꓶ ꓗꓪ ꓝꓸ ꓠꓬꓳꓽ ꓩꓴ = ꓕꓱ ꓟ ꓠꓬ ꓢꓳ ꓣꓴ ꓢꓴ ꓐꓴ ꓢꓳ ꓟꓶˍ ꓟ ꓓꓳꓽ ꓫꓵꓼ ꓔꓯ 

ꓬꓲꓸ ꓪ ꓤꓶ ꓦꓬꓼ ꓠꓬꓲ ꓟꓬꓱꓽ ꓬꓰ ꓚꓱꓹ ꓗꓪ ꓣꓱꓽ ꓐ ꓡ ꓠꓹ ꓟ ꓕꓲꓽ ꓕꓳꓼ ꓥ ꓡꓳ= ꓢꓳ ꓟꓶ ꓔꓸ ꓟ ꓔꓯ ꓟꓽ ꓣꓱꓽ 

ꓠꓬ ꓮ ꓫꓵꓽ ꓪꓴꓽ ꓟꓴ ꓡ ꓓꓴ ꓟꓽ ꓙꓳ= ꓙꓲ ꓖꓴˍ ꓟ ꓟꓽ ꓒꓬꓱꓼ ꓡ=  

6. ꓟꓸ ꓢꓴ ꓪꓴꓽ ꓟꓴ ꓡ ꓚꓱꓹ ꓢꓳ ꓜꓲꓼ ꓓꓴ ꓗꓪ ꓢꓳ ꓔꓸ ꓟ ꓔꓯ ꓕꓲꓽ ꓧꓪꓹ ꓡꓰꓼ ꓢꓲꓸ ꓢꓳ ꓣꓴ=  

ꓐꓸ  ꓙ ꓜꓲꓼ ꓢ ꓠ ꓟꓸ ꓖꓶ= 

ꓑꓸ  ꓓꓵꓽ ꓙ ꓚꓱꓹ ꓒꓶꓻ ꓘꓶꓽ ꓓꓳ ꓡ ꓝꓲˍ ꓟ ꓠꓻ ꓠꓬꓲ ꓘꓶꓽ ꓠꓻ ꓠꓬꓲ= (ꓥꓻ/ꓟꓽ ꓥꓻ ꓐꓯ ꓟ ꓠꓻ ꓠꓬꓲ ꓘꓶꓽ ꓕꓯꓽ ꓢꓲ)  

ꓒꓸ  ꓜꓲꓼ ꓡ ꓢꓴ ꓐꓴ ꓔꓯ ꓫꓸ ꓟꓳ ꓘꓶꓽ ꓕꓱ= 

ꓓꓸ  ꓚꓲꓸ ꓛꓬ ꓔꓱꓹ ꓚꓲꓸ ꓛꓬ ꓢꓳ ꓟꓰꓹ ꓠꓬꓲ ꓕꓯ ꓢꓲ ꓟꓬꓽ ꓠꓬꓲ ꓢꓳ ꓟꓶ ꓓˍ ꓡꓳ ꓐꓯ ꓟ ꓕꓽ ꓕꓱꓻ ꓟꓸ=  

ꓔꓸ  ꓬꓲꓸ ꓪ ꓬꓰ ꓚꓽ ꓟ ꓐꓰ꓾ ꓔꓳꓹ ꓜꓳꓽ ꓠꓬꓲ ꓟ ꓗꓪ ꓐꓰ ꓪꓴꓸ ꓔꓴ ꓢꓲꓸ ꓟꓸ ꓖꓶ=  

ꓕꓸ  ꓠꓲꓹ ꓟ ꓫꓵꓺ= ꓬꓲꓸ ꓪ ꓠꓲꓹ ꓞ ꓟꓽ ꓡꓯꓽ ꓔꓯꓽ ꓡ ꓥ ꓟꓲ ꓡꓳꓸ ꓓꓴ ꓬꓰ= 

7. ꓐꓯ ꓫꓵꓽ ꓖꓪ ꓙꓱ ꓡꓯ ꓘꓳ ꓟ ꓗꓪ ꓮ ꓙꓵꓽ ꓢꓴ ꓔꓺ ꓡ ꓠꓹ ꓟ ꓢꓯꓼ ꓖꓶ= ꓫꓸ ꓔꓳ ꓗꓴꓸ ꓢꓴ ꓔꓯ ꓥ ꓟꓲ ꓟꓽ ꓫꓸ ꓔꓳ ꓡꓰ ꓝꓲ ꓝꓲ 

ꓖꓪ ꓙꓱ ꓖꓪ ꓟꓴ ꓫꓸ ꓕꓱ ꓡ ꓠꓹ ꓟ ꓮ ꓤ ꓤ ꓢꓯꓼ ꓖꓶꓼ=  

8. ꓕꓲ ꓠꓬꓲ ꓡꓱꓸꓼ ꓗꓪ ꓪꓴ-ꓢ ꓡꓰ ꓠꓴ ꓐꓰ ꓢꓳ ꓢꓴ ꓐꓴ ꓮ ꓙꓵꓽ ꓐꓱ ꓶ ꓢꓷꓸ ꓡꓰ ꓓꓴ  ꓬꓲꓸ ꓫꓵꓼ ꓕꓲ ꓫꓵꓽ ꓫꓵꓽ ꓟꓳꓸ ꓖꓶ ꓡ ꓠꓹ 

ꓟ ꓪꓽ ꓘꓴ=  

 

ꓟꓸ ꓢꓴ ꓣꓱꓽ ꓓꓴ ꓕꓳ ꓶ ꓑꓷꓠ ꓔꓯ ꓮ ꓡꓲ ꓣꓱꓽ ꓠꓯˍ ꓟ 

1. ꓓꓵꓽ ꓙ ꓚꓱꓹ ꓬꓲꓸ ꓪꓴꓸ ꓓꓵ ꓐꓰ ꓶ ꓤ ꓶ ꓟꓲ꓾ ꓢꓳ ꓚꓱꓹ ꓮ ꓙꓵꓽ ꓠꓬ ꓕꓱ ꓕꓲ ꓕꓱ ꓗꓪ ꓐꓰ ꓪꓴꓸ ꓔꓴ ꓔꓸ ꓡꓳ=   

ꓐꓸ  ꓓꓵꓽ ꓙ ꓚꓱꓹ ꓬꓲꓸ ꓪꓴꓸ ꓓꓵ – ꓢꓳ ꓚꓱꓹ ꓢꓳ ꓓꓳ ꓡꓰ ꓠꓬ ꓢꓳ ꓢꓴ ꓐꓴ ꓟꓽ ꓓ ꓟꓽ ꓢ ꓢꓷꓸ ꓡꓰ ꓠ ꓔꓸ ꓟ ꓬꓳꓹ 

ꓚꓲˍ ꓟ ꓓꓵꓽ ꓙ ꓚꓱꓹ ꓬꓲꓸ ꓪꓴꓸ ꓓꓵ ꓐꓴ ꓥ ꓡꓳ= ꓖꓳ ꓟ ꓑꓶꓸ ꓓꓴ ꓢꓳ ꓚꓱꓹ ꓬꓲꓸ ꓟꓶꓽ ꓗꓪ ꓛꓲˍ ꓕꓯꓽ ꓓꓵꓽ ꓙ ꓚꓱꓹ 

ꓬꓲꓸ ꓪꓴꓸ ꓓꓵ ꓔꓯ ꓬꓲꓸ ꓪ ꓙ ꓜꓲꓼ ꓢꓷꓸ ꓡꓰ/ ꓟꓽ ꓢꓷꓸ ꓡꓰ ꓟ ꓔꓯ ꓤꓹ ꓠꓬꓲ꓾ ꓠꓻ ꓠꓬꓲ ꓓꓵꓽ ꓙ ꓖꓪꓽ ꓠꓬꓲ ꓓꓴ 

ꓬꓰ= 

ꓑꓸ  ꓶ ꓤ ꓶ ꓟꓲ꓾ ꓟꓸ ꓚꓱꓹ ꓗꓪ ꓣꓱꓽ ꓬꓯꓼ ꓟ ꓶ ꓤ ꓶ ꓟꓲ ꓔꓯ ꓐꓳ ꓟꓸ ꓖꓶ ꓔꓸ ꓡꓳ= 

i. ꓟꓸ ꓚꓱꓹ ꓗꓪ ꓣꓱꓽ ꓓꓴ ꓬꓲꓸ ꓐꓬꓱꓽ꓾  ꓐꓯ ꓢꓲꓸ ꓐꓳ ꓔꓸ ꓟ ꓔꓯ ꓠꓬ꓾ ꓟꓸ ꓙꓵꓹ ꓟꓽ ꓛꓲ ꓟꓽ ꓕꓽ ꓕꓯ ꓙ 

ꓖꓶ ꓔꓸ (ꓠꓬꓲꓸ ꓓꓳ ꓡꓰ ꓝꓲ) ꓠꓯ ꓡꓳ=  

ii. ꓞꓳ ꓜꓴ ꓔꓯ ꓟꓸ ꓖꓶ ꓠꓬ꓾ ꓕꓳ ꓶ ꓛꓬꓽ ꓒꓽ꓾ ꓗꓽ ꓑ (ꓕꓳ ꓶ ꓐꓳ ꓓꓴ)꓾ ꓗꓽ ꓑ ꓐꓳ ꓗꓸ ꓙ ꓖꓶ ꓠꓯ ꓡꓳ=  

iii. ꓢꓳ ꓢꓴ ꓣꓱꓽ ꓓꓴ ꓕꓳ ꓶ ꓑꓷꓠ – ꓕꓱ ꓟ ꓔꓯ ꓣꓱꓽ/ꓟꓽ ꓣꓱ ꓠꓬ ꓠꓴ ꓠꓲꓹ ꓡꓶꓽ ꓥꓳ= ꓢꓳ ꓢꓴ ꓣꓱꓽ 

ꓓꓴ ꓕꓳ ꓶ ꓑꓷꓠ ꓗꓪ ꓮ ꓡꓲ ꓐꓳ ꓔꓸ ꓖꓳ ꓡꓱ ꓠꓬ ꓟꓸ ꓢꓴ ꓣꓱꓽ ꓓꓴ ꓕꓳ ꓶ ꓗꓪ (ꓢꓖ) ꓐꓰ ꓢꓽ ꓢꓲ꓾ 

ꓐꓳ ꓔꓸ ꓡꓳ=  

2. ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓢꓳ ꓜꓲꓼ ꓓꓴ ꓔꓯ ꓜꓲ ꓜꓲ ꓟꓴ ꓟꓴ ꓧꓳꓽ ꓟꓸ ꓖꓶ ꓐ ꓡ ꓠꓹ ꓟ ꓟꓸ ꓢꓴ ꓐꓱ ꓶ ꓖꓴ ꓟꓳꓸ 

ꓘꓶꓽ ꓬꓲꓸ ꓫꓳꓽ ꓐꓳ ꓖꓶ ꓔꓸ ꓡꓳ= ꓖꓳ ꓟ ꓠꓬ ꓢꓳ ꓢꓴ ꓐꓴ ꓔꓯ ꓖꓶ ꓓꓴ ꓟꓽ ꓥ= ꓟꓸ ꓢꓴ ꓧꓶꓸ ꓕꓯ ꓵꓺ ꓔꓸ ꓢꓷꓸ ꓡꓰ ꓝꓲ ꓢꓲ꓾ 

ꓟꓸ ꓖꓶ ꓟ ꓗꓪ ꓖꓪ ꓙꓱ ꓖꓪ ꓟꓴ ꓪꓴꓸ ꓔꓴ ꓙ ꓓꓴ ꓐꓱ ꓶ ꓥ ꓡꓳ= ꓕꓳ ꓶ ꓝꓳꓹ ꓫꓵꓸ ꓫꓵꓸꓳ ꓐꓳ ꓔꓸ ꓟ ꓠꓬ ꓟꓬ ꓠꓬꓲ 

ꓬꓳꓹ ꓚꓲ ꓟ ꓟꓸ ꓟꓲꓽ ꓐꓰ ꓒꓳꓹ ꓖꓶ ꓘꓶꓽ ꓥ ꓡꓳ= ꓐꓳ ꓔꓸ ꓟ ꓒꓳꓹ ꓖꓶ ꓘꓶꓽ ꓠꓬ ꓜꓳꓽˍ ꓟ ꓒꓳꓹ ꓖꓶ ꓘꓶꓽ ꓕꓲ ꓐꓱꓻ ꓓꓰꓼ ꓥ ꓢꓲ꓾ 

ꓠꓱꓸ ꓐꓯꓼ ꓥ ꓟꓲ ꓜꓳˍ ꓟ ꓒꓳꓹ ꓖꓶ ꓘꓶꓽ ꓙꓳ ꓗꓴꓸ ꓡꓳ=  

3. ꓬꓲꓸ ꓙꓵꓹ ꓬꓲꓸ ꓝꓲꓸ ꓔꓯ ꓗꓪꓼ ꓫꓵꓽ ꓟ꓾ ꓮ ꓡꓲ ꓕꓲ ꓟꓸ ꓟꓲꓽ ꓔꓯ ꓬꓲꓸ ꓙꓵꓹ ꓮ ꓟꓬ ꓣꓴ ꓠꓹ ꓟ ꓟꓽ ꓐꓳ ꓖꓶ ꓔꓸ=  

ꓐꓸ  ꓢꓳ ꓚꓱꓹ ꓗꓪ ꓐꓳ ꓔꓸ ꓟ ꓓꓵꓽ ꓙ ꓚꓱꓹ ꓬꓲꓸ ꓝꓲꓸ ꓬꓲ ꓟꓲ ꓔꓯ ꓢꓳ ꓢꓴ ꓐꓴ ꓙ ꓜꓲꓼ ꓡꓰ ꓗꓪ ꓛꓲ ꓬꓲꓸ ꓙꓵꓹ ꓣꓴ ꓢꓲꓸ ꓟꓸ ꓖꓶ= 

ꓬꓲꓸ ꓙꓵꓹ ꓔꓳꓼ ꓔꓳꓼ ꓝꓰꓹ ꓔꓸ ꓟ ꓗꓪ ꓢꓳ ꓚꓱꓹ ꓟꓸ ꓖꓴ ꓡꓰ ꓠꓹ ꓟ ꓕꓯꓽ ꓢꓲ꓾ ꓢꓳ ꓢꓴ ꓐꓴ ꓕꓲꓽ ꓫꓵꓽ ꓫꓵꓽ ꓢꓳ ꓟꓶ ꓠꓹ 

ꓟ ꓠꓬ ꓟꓬꓽ ꓠꓬꓲ ꓬꓳꓹ ꓚꓲ ꓡꓳ=  

ꓟꓸ ꓖꓶ ꓢꓴ ꓠꓬ ꓟꓸ ꓟꓲꓽ ꓓꓵꓽ ꓙ ꓖꓪ ꓠꓬꓲ ꓢꓲꓸ ꓪꓴꓸ ꓓꓵ ꓕꓱꓼ ꓙꓵꓹ꓾ ꓚꓲꓸ ꓛꓬ ꓤꓶ ꓗꓪ ꓐꓰ ꓢꓷꓸ ꓙ ꓟꓴ ꓙ ꓙꓵꓹ꓾ ꓔꓳꓹ ꓜꓳ ꓔꓬ 

ꓟ ꓫꓵꓽ ꓪꓴ ꓕꓲꓽ ꓫꓵ ꓫꓵ ꓙꓳˍ ꓠꓬ ꓐꓯ ꓟꓸ ꓖꓶ ꓡꓯ ꓘꓳ ꓢꓲꓸ ꓕꓲ ꓠꓲꓹ ꓕꓲ ꓪ ꓪꓽ ꓘꓴ ꓙꓵꓹ ꓣꓴ ꓠꓹ ꓟ ꓕꓽ ꓟꓲ ꓡꓰ ꓝꓲ=  

ꓢꓳ ꓚꓱꓹ 1- ꓪꓴ-ꓢ ꓗꓴꓷꓼ 
 

ꓓꓵꓽ ꓙ ꓚꓱꓹ ꓬꓲꓸ ꓪꓴꓸ ꓓꓵ 

ꓪꓴ-ꓢ ꓗꓴꓷꓼ ꓠꓬ ꓮ ꓡꓲ ꓗꓪ ꓬꓰ-ꓢꓴ ꓪ ꓔꓲꓸ ꓣꓱꓽ ꓢꓲ꓾ ꓬꓲꓸ ꓙꓵꓽ ꓗ ꓔꓯ ꓒꓵꓽ ꓛꓳ ꓔꓬ ꓠꓬ ꓖꓳ ꓗꓪ ꓥ ꓡꓳ= ꓣꓳ ꓠꓬ ꓬꓲꓸ ꓙꓵꓽ ꓗ 

ꓔꓯ ꓛꓳ ꓢꓲ꓾ ꓬꓲꓸ ꓙꓵꓽ ꓗ ꓔꓯ ꓛꓳ ꓢꓴ ꓮ ꓟꓬꓹ ꓟꓬꓽ ꓡ ꓟ ꓠꓬ ꓬꓲꓸ ꓗꓴꓷꓼ ꓪꓴꓽ ꓟꓴ ꓡ ꓟ ꓥ ꓡꓳ=  
 

ꓣꓱꓽ ꓬꓯꓼ ꓟ ꓶ ꓤ ꓶ ꓟꓲ:꓾ ꓟꓽ ꓙꓳ 

 

ꓪꓴ-ꓢ ꓗꓴꓷꓼ ꓠꓬ ꓮ ꓫꓵꓽ ꓥ ꓡ? 

ꓞꓳ ꓜꓴ ꓖꓪ ꓙꓱ ꓓꓴ 

ꓬꓰ-ꓢꓴ ꓟꓲ ꓠꓯ ꓗꓪ ꓔꓬ ꓕꓯꓽ ꓬꓲꓸ ꓬꓰ ꓠꓲꓹ ꓫꓵ ꓟ ꓙ ꓖꓴ ꓟꓸ ꓖꓶ ꓔꓸ ꓡꓳ= ꓟꓬꓱꓽ ꓑꓶꓸ ꓕꓱ ꓟ ꓔꓯ ꓘꓶꓽ ꓫꓵꓽ ꓫꓵꓼ ꓕꓳ ꓶ ꓗꓪ 98 

ꓧꓪꓸ ꓐꓳ ꓔꓸ ꓡꓳ= ꓬꓰ-ꓢꓴ ꓡꓰ ꓬꓲꓸ ꓟꓲ ꓠꓯ ꓗꓪ ꓡ ꓟ ꓬꓲꓸ ꓑꓶꓸ꓾ ꓝꓮꓲ ꓬꓲꓸ ꓡꓰ ꓝꓲ ꓓꓴ ꓐꓴ ꓔꓯ ꓕꓲꓽ ꓝꓸ ꓝꓲꓺ ꓩꓴ ꓟ ꓬꓲꓸ ꓑꓶꓸ ꓠꓬ ꓕꓱ 

ꓟ ꓑꓶꓸ ꓓꓴ ꓥ ꓡꓳ꓾ ꓐꓯ ꓡꓳ= ꓒꓳ-ꓡꓳ ꓥ ꓟꓲ ꓟꓸ ꓟꓲꓽ ꓕꓱ ꓟ ꓔꓯ ꓫꓸ ꓕꓱ ꓔꓸ ꓢꓲ꓾ ꓖꓳ ꓕꓲ ꓟꓬꓱꓽ ꓐꓱ ꓶ ꓪ ꓘꓴ ꓠꓹ ꓟ ꓣꓳ ꓔꓯ 

ꓢꓯꓼ ꓖꓶ ꓔꓸ ꓡꓳ= 

● ꓖꓳ ꓟ ꓮ ꓫꓵꓽ ꓥ ꓟ ꓠꓴ ꓢꓷꓸ ꓡ? 

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ 

ꓠꓯꓸ ꓘꓪ ꓗꓪ ꓟ ꓢꓲ ꓫꓬ ꓕꓳ ꓶ ꓝꓲꓸ ꓔꓯ ꓵꓺ ꓢꓲ꓾ ꓠꓻ ꓠꓬꓲ ꓘꓶꓽ ꓔꓯ ꓒꓳꓹ ꓖꓶ ꓡꓯ= 

● ꓟ-ꓕꓲ 10:5-8 – ꓮ ꓫꓵꓽ ꓟꓸ ꓒꓬꓱꓻ ꓙꓰ ꓠꓹ ꓟ ꓬꓰ-ꓢꓴ ꓡꓰ ꓬꓲꓸ ꓝꓲ ꓓꓴ ꓐꓴ ꓔꓯ ꓝꓲꓺ ꓩꓴ ꓗꓷ ꓡ? 

● ꓡꓴ-ꓘ 4:43 – ꓬꓰ-ꓢꓴ ꓔꓯ ꓮ ꓫꓵꓽ ꓑꓶꓸ ꓓꓴ ꓟꓲ ꓠꓯ ꓗꓪ ꓝꓲ ꓩꓴ ꓡ ꓡ? 

● ꓝꓲ ꓓꓴ 1:3 – ꓬꓰ-ꓢꓴ ꓟꓲ ꓠꓯ ꓗꓪ ꓔꓬ ꓟ ꓬꓲꓸ ꓟꓶꓽ ꓕꓲꓽ ꓕꓳꓸ ꓗꓪ ꓮ ꓫꓵꓽ ꓟꓸ ꓖꓶ ꓒꓰꓹ  ꓬꓰˍ ꓡ? 

● ꓝꓲ ꓓꓴ 28:30-31 – ꓝꓲ ꓓꓴ ꓒꓳ-ꓡꓳ ꓡꓰ ꓮ ꓫꓵꓽ ꓟꓸ ꓖꓶˍ ꓡ? 

 

ꓓꓳꓽ ꓜꓳ ꓡꓽ ꓡꓯ 

 

ꓪꓴ-ꓢ ꓟꓬꓱꓽ ꓚꓱꓹ ꓠꓬ ꓟꓴ ꓗꓪ ꓗꓴꓷꓼ ꓫꓬꓹ ꓜꓶ ꓠꓹ ꓟ ꓥ ꓡꓳ= ꓕꓯꓽ ꓢꓲ ꓗꓪ ꓟ ꓢꓲꓺ ꓫꓬ ꓕꓳ ꓶ ꓔꓯ ꓵꓺ ꓠꓬꓲ ꓠꓬ꓾ ꓬꓰ-ꓢꓴ ꓐꓰ 

ꓒꓳ-ꓡꓳ ꓡꓰ ꓟꓸ ꓖꓶ ꓗꓷ ꓟ  ꓠꓬ ꓟꓴ ꓗꓪ ꓗꓴꓷꓼ ꓫꓬꓹ ꓜꓶ ꓠꓹ ꓟ ꓥ ꓡꓳ= ꓢꓲꓺ ꓒ ꓬꓰ-ꓢꓴ ꓟꓴ ꓗꓪ ꓗꓪ ꓟꓽ ꓙꓰ ꓢꓰꓽ ꓕꓯꓽ 40 

ꓠꓬꓲ ꓡꓸ ꓡꓴꓸ ꓬꓲꓸ ꓟꓸ ꓖꓶ ꓗꓷ ꓟ ꓟꓸ ꓟꓲꓽ ꓚꓱꓹ ꓪꓴꓸ ꓓꓵ ꓥ ꓡꓳ= ꓬꓲꓸ ꓙꓵꓹ 40 ꓠꓬꓲ ꓡꓰ ꓙꓳ ꓡꓳ ꓐꓰ ꓠꓴ ꓢꓷꓸˍ ꓠꓬ ꓠꓴ ꓡꓰ ꓡ ꓞꓳ 

ꓐꓴ ꓔꓯ ꓟꓸ ꓖꓶ ꓟ ꓟꓸ ꓚꓱꓹ ꓠꓬ ꓬꓲꓸ ꓝꓻ ꓙꓳ ꓙꓳ꓾ ꓬꓲꓸ ꓟꓸ ꓟꓲꓽ ꓙꓳ ꓙꓳ ꓟꓸ ꓖꓶ ꓥꓳ= ꓬꓳꓹ ꓚꓲ ꓡꓳꓹ ꓬꓰˍ ꓟ ꓟꓸ ꓟꓲꓽ ꓔꓯ ꓟꓸ ꓖꓶ 

ꓥꓳ= ꓖꓳ ꓟ ꓑꓶꓸ ꓓꓴ ꓟꓸ ꓘꓶꓽ ꓕꓱ ꓟ ꓠꓬ ꓣꓳ ꓮ ꓙꓵꓽ ꓐꓱ ꓶ ꓥ ꓟꓲ ꓬꓳꓹ ꓚꓲ ꓡꓳ= ꓖꓳ ꓡꓱ ꓥ ꓟꓲ ꓣꓳꓽ ꓮ ꓟꓬꓹ ꓠꓬ “ꓪꓴ-ꓢ 

ꓗꓴꓷꓼ” ꓐꓯˍ ꓟ ꓕꓱ ꓟ ꓮ ꓫꓵꓽ  ꓔꓯ ꓐꓯˍ ꓟ ꓟꓽ ꓙ ꓜꓲꓼ = 

 

2 ꓣꓳ ꓕꓲꓽ ꓜꓱ ꓟꓬꓱꓽ ꓬꓰ   

● ꓙꓲ-ꓢꓴ ꓢꓲꓻ ꓤ ꓬꓲꓸ ꓫꓵꓼ ꓕꓲ ꓣꓳ ꓔꓯ ꓪꓴ-ꓢ ꓗꓴꓷꓼ ꓠꓬ ꓮ ꓡꓲ ꓥ ꓟ ꓠꓴ ꓮ ꓡꓲ ꓐꓯ ꓟꓳꓸ ꓖꓶ ꓓꓴ ꓥ ꓡ? 

 

ꓓꓳꓽ ꓜꓳ ꓡꓽ ꓡꓯ 

 

ꓟꓴ ꓗꓪ ꓗꓴꓷꓼ ꓔꓯ ꓟꓳꓸ ꓐꓯ ꓟꓸ ꓖꓶ ꓠꓹ ꓟ ꓠꓬ ꓮ ꓘꓶꓸ ꓟꓽ ꓫꓸ= ꓮ ꓡꓲ ꓕꓲ ꓖ ꓬꓰ-ꓢꓴ ꓪ ꓔꓲꓸ ꓣꓱꓽ ꓔꓬ ꓟ ꓐꓰ꓾ ꓬꓲꓸ ꓙꓵꓽ ꓗ ꓔꓯ 

ꓛꓳ ꓔꓬ ꓟ ꓟꓵꓽ ꓠꓬ ꓪꓴ-ꓢ ꓗꓴꓷꓼ ꓥ ꓡꓳ= ꓪꓴ-ꓢ ꓔꓯ ꓠ ꓠꓹ ꓟ ꓐꓰ꓾ ꓬꓲꓸ ꓠꓲꓹ ꓡꓶꓼ ꓛꓳ ꓔꓬ ꓟ ꓮ ꓡꓲ ꓗꓪ ꓙꓳ ꓟꓲ ꓖꓳ ꓟ ꓠꓬ 

ꓪꓴ-ꓢ ꓗꓴꓷꓼ ꓬꓲꓸ ꓡꓯꓼ ꓗꓸ ꓥ ꓡꓳ= ꓪꓴ-ꓢ ꓗꓴꓷꓼ ꓠꓬ ꓢꓲꓺ ꓒ ꓬꓰ-ꓢꓴ ꓝꓮꓲ ꓕꓲ ꓧꓪꓹ ꓬꓯꓼ ꓡ ꓢꓲ꓾ ꓮ ꓙꓵꓽ ꓡꓱꓸꓼ ꓬꓲꓸ ꓫꓵꓼ ꓑꓶꓸ ꓡꓰ ꓝꓲ 

ꓟ ꓦꓬꓼ ꓠꓬꓲ ꓟꓽ ꓛꓲ ꓡ ꓕ ꓑꓳꓸ ꓪꓴꓽ ꓓꓰ ꓡꓰ ꓟꓽ ꓓ=  

ꓣꓳ ꓪ ꓔꓲꓸ ꓬꓰ-ꓢꓴ  

ꓞꓳ ꓜꓴ ꓖꓪ ꓙꓱ ꓓꓴ 

● ꓪ ꓔꓲꓸ ꓠꓬ ꓟꓬꓱꓽ ꓮ ꓡꓲ ꓬꓰ ꓚꓰꓼ ꓡ? 

● ꓬꓰ-ꓢꓴ ꓠꓬ ꓟꓲ ꓠꓯ ꓗꓪ ꓟ ꓪ ꓔꓲꓸ ꓐꓴ ꓐꓰ ꓕꓲ ꓡꓰꓹꓼ ꓥ ꓡ? ꓮ ꓡꓲ ꓕꓲ ꓒꓳꓹ ꓗꓪ ꓪꓽ ꓡ? ꓮ ꓡꓲ ꓕꓲ ꓒꓳꓹ ꓗꓪ ꓟꓽ ꓪꓽ ꓡ?  

 

ꓬꓰ-ꓢꓴ ꓠꓬ ꓠꓵ ꓠꓲꓹ ꓙꓳ ꓟ ꓪ ꓔꓲꓸ ꓥ ꓡꓳ= ꓬꓲꓸ ꓠꓬ ꓮ ꓙꓵꓽ ꓢꓷꓸ ꓖꓴ ꓡꓰ ꓢꓴ ꓥ ꓡꓳ= ꓬꓲꓸ ꓠꓬ ꓪꓽ ꓠꓬꓲ ꓖꓴ ꓡꓰ ꓢꓴ ꓥ ꓡꓳ= 

ꓟꓲ ꓠꓯ ꓔꓯ ꓥ ꓟꓲ ꓬꓲꓸ ꓡꓰ ꓚꓰꓼ ꓔꓸ ꓡꓳ= ꓬꓲꓸ ꓠꓬ ꓮ ꓡꓲ ꓕꓲ ꓫꓵꓽ ꓮ ꓡꓲ ꓟꓬꓱꓽ ꓬꓰ ꓟ ꓐꓰ꓾ ꓮ ꓫꓵꓽ ꓠꓬ ꓟꓬꓽ ꓠꓬꓲ ꓐꓲ ꓜꓲꓼ ꓟ ꓐꓰ꓾ ꓙꓲ 

ꓡꓳꓹ ꓬꓰ ꓟ ꓬꓲꓸ ꓢꓷꓸ ꓡꓳ= ꓬꓲꓸ ꓠꓬ ꓣꓳ ꓐꓱ ꓶ꓾ ꓟꓲ ꓠꓯ ꓐꓱ ꓶ ꓙꓲ ꓡꓳꓹ ꓬꓰ ꓟ ꓔꓯ ꓒꓬꓱꓼ ꓡ ꓝꓲ ꓠꓲꓹ ꓫꓵ ꓡꓳ= ꓬꓲꓸ ꓪ ꓔꓲꓸ ꓣꓱꓽ ꓟ 

ꓠꓬ ꓣꓳ ꓙꓲ ꓖꓴ ꓐꓱ ꓶ ꓥ ꓡꓳ=  

 

ꓡꓳꓹ ꓬꓰ ꓟ ꓕꓮꓲꓹ ꓪ ꓔꓲꓸ ꓕꓲꓽ ꓣꓳ ꓟꓸ ꓟꓲꓽ ꓔꓯ ꓠ ꓠꓹ ꓠꓬꓲ ꓓꓴ ꓬꓰ ꓡꓯ=  

ꓕꓮꓲꓹ ꓟꓵꓽ ꓠꓬ ꓪ ꓔꓲꓸ ꓙꓵꓽ ꓔꓬ ꓟ ꓟꓵꓽ ꓥ ꓡꓳ= ꓡꓳꓹ ꓬꓰ ꓟ ꓕꓮꓲꓹ ꓪ ꓔꓲꓸ ꓕꓲ ꓣꓳ ꓠꓬ ꓐꓴ-ꓟꓲ-ꓐꓳ ꓮ-ꓓꓴ-ꓬ-ꓓꓯ (King 

Bhumibol Adulyadej) ꓟꓬꓱꓺ ꓔꓸ ꓡꓳ= ꓬꓲꓸ ꓠꓬ ꓮ ꓘꓶꓸ ꓙꓲ ꓟ ꓪ ꓔꓲꓸ ꓥ ꓢꓲ꓾ ꓬꓲꓸ ꓑ ꓫꓬ ꓐꓴ ꓮ ꓘꓶꓸ ꓠꓲꓹ ꓠꓵ ꓢꓴ ꓥ ꓡꓳ= ꓮ 

ꓟꓶ ꓬꓲꓸ ꓟꓽ ꓔꓬ ꓬꓰ ꓥ ꓟꓲ ꓑ ꓫꓬ ꓐꓴ ꓠꓬ ꓬꓲꓸ ꓔꓯ ꓠꓲꓹ ꓙꓽ ꓟꓬ ꓗꓳ ꓢꓲꓸ ꓡꓰꓼ ꓡꓰꓼ ꓬꓲꓸ ꓟꓸ ꓟꓲꓽ ꓚꓺ ꓔꓬ ꓡꓳ= ꓬꓲꓸ ꓠꓬ ꓫꓵꓺ ꓫꓵꓺꓳ  ꓜꓸ 

ꓐꓬꓱꓽ (yellow) ꓐꓳ ꓔꓸ ꓟ ꓔꓯ ꓠꓲꓹ ꓫꓵ ꓡꓳ ꓐꓯ ꓟ ꓑꓶꓸ ꓓꓴ ꓑ ꓫꓬ ꓐꓴ ꓠꓬ ꓠꓽ ꓕꓲꓽ ꓠꓬꓲ ꓗꓪ ꓖꓪ ꓓꓴ ꓫꓵꓺ ꓫꓵꓺꓳ ꓜꓸ ꓔꓸ ꓟ 

ꓖꓪꓽ ꓡꓳ= ꓪ ꓔꓲꓸ ꓦꓲ ꓢꓲ ꓟ ꓠꓬ ꓢꓲꓽ ꓛꓼ ꓛꓼ ꓜꓸ ꓐꓬꓱꓽ (purple) ꓔꓯ ꓠꓲꓹ ꓠꓵ ꓡꓳ ꓐꓯ ꓟ ꓑꓶꓸ ꓓꓴ ꓑ ꓫꓬ ꓐꓴ ꓠꓬ ꓠꓽ ꓥꓪ ꓠꓬꓲ 

ꓕꓯ ꓖꓳ ꓕꓲ ꓫꓵꓽ ꓜꓸ ꓔꓸ ꓟ ꓖꓪꓽ ꓓꓴ ꓖꓪ ꓡꓳ= ꓮ ꓡꓲꓳ ꓫꓵꓽ ꓬꓲꓸ ꓐꓬꓱꓽ ꓜꓸ ꓔꓸ ꓟ ꓔꓯ ꓠꓲꓹ ꓫꓵ ꓡꓳ ꓐꓯ ꓕꓲꓽ ꓖꓼ ꓑ ꓫꓬ ꓐꓴ ꓖꓪ 

ꓓꓴ ꓡꓶꓸ ꓖꓪꓽ ꓗꓪ ꓛꓲ꓾ ꓬꓲꓸ ꓪ ꓔꓯ ꓮ ꓘꓶꓸ ꓠꓲꓹ ꓠꓵ ꓞꓳ ꓒꓵꓽ ꓡꓳ=  
 

ꓕꓲ ꓧꓪꓹ ꓙꓳ ꓠꓬ ꓕꓮꓲꓹ ꓗꓴꓷꓼ ꓗꓪ ꓟꓯꓼ ꓐꓴ ꓡꓰ ꓙꓵꓽ ꓪ ꓦꓴ ꓔꓯꓹ ꓙꓰ ꓡꓳ= ꓙ ꓖꓴ ꓙ ꓐꓽ ꓗꓪ ꓥ ꓟꓲ ꓢꓰꓼ ꓡꓯ ꓘꓳ ꓟ ꓙꓳ ꓔꓬ ꓡꓳ= 

ꓟꓯꓼ ꓔꓯ ꓔꓺ ꓢꓴ ꓐꓰ꓾ ꓑ ꓫꓬ ꓡꓰ ꓢꓲꓻ ꓣꓴ ꓔꓸ ꓟ ꓙꓵꓽ ꓢꓴ ꓐꓴ ꓔꓯ ꓔꓺ ꓢꓴ ꓐꓴ ꓢꓰꓼ ꓡꓯ ꓘꓳ ꓡ ꓟ ꓥ ꓡꓳ= ꓢꓰꓼ ꓡꓯ ꓘꓳ ꓟ ꓟꓬ 

ꓠꓬꓲ ꓦꓶ ꓡ ꓥꓳ꓾ ꓐꓰ ꓮ ꓙꓵꓽ ꓢꓴ ꓢꓪꓼ ꓔꓸ ꓡꓳ= ꓖꓳ ꓕꓯ ꓪ ꓔꓲꓸ ꓡꓰ ꓫꓸ ꓕꓱ ꓩꓴ ꓡ ꓡꓳ= ꓢꓰꓼ ꓡꓯ ꓘꓳ ꓔꓬ ꓢꓴ ꓮ ꓙꓵꓽ ꓠꓽ= ꓙꓵꓽ ꓢꓴ 

ꓢꓲꓻ ꓣꓴ ꓑꓮꓲ ꓬꓰ ꓠꓹ ꓟ ꓙꓽ ꓖꓶ꓾ ꓐꓰ ꓐꓯ ꓩꓴ ꓡ ꓡꓳ= ꓬꓲꓸ ꓐꓯ ꓘꓶꓽ ꓑ ꓙ ꓪ ꓡꓰ ꓕꓯ ꓢꓰꓼ ꓡꓯ ꓘꓳ ꓟ ꓓꓴꓽ ꓠꓽ ꓗꓷꓳ= ꓮ ꓟ ꓥ ꓟꓲ 

ꓪ ꓔꓲꓸ ꓐꓯ ꓘꓶꓽ ꓔꓯ ꓟꓽ ꓡꓯꓽ ꓔꓯꓽ= ꓬꓲꓸ ꓮ ꓡꓲ ꓐꓯ ꓠꓬ ꓖꓳ ꓡꓱ ꓒꓵꓽ ꓛꓳ ꓡꓳ= ꓠꓲꓹ ꓟ ꓗꓪ ꓠꓲꓹ ꓢꓲꓼ ꓔꓬ ꓥ  ꓟꓲ ꓪ ꓔꓲꓸ ꓐꓯ ꓘꓶꓽ ꓔꓯ 

ꓒꓵꓽ ꓡꓳ= ꓬꓲꓸ ꓪ ꓠꓲꓹ ꓡꓶꓽ ꓕꓯ ꓢꓲ ꓪ ꓔꓲꓸ ꓠꓲꓹ ꓡꓶꓽ ꓛꓳ ꓟ꓾ ꓪ ꓔꓲꓸ ꓔꓯ ꓠꓲꓹ ꓢ ꓡꓰ ꓝꓲ ꓟ ꓠꓬ ꓟꓬꓽ ꓠꓬꓲ ꓒꓵꓽ ꓡꓳ=  

 

● ꓪ ꓔꓲꓸ ꓠꓲꓹ ꓡꓶꓽ ꓠꓬ ꓬꓲꓸ ꓪ ꓞꓳ ꓙꓳ ꓚꓱꓹ ꓔꓯ ꓮ ꓡꓲ ꓑꓶꓸ ꓡꓰ ꓝꓲ ꓡ?  

● ꓕꓱ ꓡꓱꓳ ꓫꓵꓽ ꓪ ꓔꓲꓸ ꓔꓯ ꓠꓴ ꓢꓷꓸ ꓠꓬꓲ ꓡ?  

● ꓑ ꓫꓬ ꓐꓴ ꓮ ꓫꓵꓽ ꓑꓶꓸ ꓓꓴ ꓪ ꓔꓲꓸ ꓐꓯ ꓘꓶꓽ ꓔꓯ ꓠ ꓠꓹ ꓡ?  ꓪ ꓔꓲꓸ ꓔꓯ ꓙꓳꓺ ꓟ ꓑꓶꓸ ꓓꓴ ꓥ ꓡ? ꓠꓲꓹ ꓠꓵ ꓟ ꓑꓶꓸ ꓓꓴ ꓥ 

ꓡ? 

● ꓕꓮꓲꓹ ꓑ ꓫꓬ ꓐꓴ ꓬꓲꓸ ꓪ ꓪ˗ꓔꓲꓸ ꓔꓯ ꓙ ꓡꓯ ꓘꓳ ꓟ ꓡꓰ ꓐꓰ ꓬꓰ-ꓢꓴ ꓔꓯ ꓠꓬꓲꓸ ꓠꓬꓲ ꓣꓳ ꓙ ꓡꓯ ꓘꓳ ꓔꓬ ꓡ? ꓣꓳ ꓬꓰˍ ꓟ ꓮ 

ꓙꓵꓽ ꓗꓪ ꓬꓲꓸ ꓔꓯ ꓠꓲꓹ ꓢ ꓡꓰ ꓝꓲ ꓠꓹ ꓟ ꓓꓽ ꓪꓴꓸ ꓢꓪꓼ ꓔꓬ ꓡ?  

 

ꓣꓳ ꓠꓬ ꓪꓴ-ꓢ ꓗꓴꓷꓼ ꓬꓲꓸ ꓡꓯꓼ ꓗꓸ ꓥ ꓢꓲ꓾ ꓬꓰ-ꓢꓴ ꓠꓬ ꓪ ꓔꓲꓸ ꓥ ꓡꓳ= ꓕꓮꓲꓹ ꓪ ꓔꓲꓸ ꓔꓯ ꓠꓲꓹ ꓢ ꓡꓰ ꓝꓲ ꓠꓹ ꓟ ꓕꓮꓲꓹ ꓑ ꓫꓬ ꓐꓴ ꓞꓳ 

ꓙꓳ ꓟ ꓡꓰ ꓐꓰ ꓣꓳ ꓥ  ꓟꓲ ꓣꓳ ꓪ ꓔꓲꓸ ꓬꓰ-ꓢꓴ ꓔꓯ ꓠꓲꓹ ꓢ ꓡꓰ ꓠꓹ ꓟ ꓢꓯꓼ ꓕꓵꓼ ꓙꓲꓽ ꓙꓳ ꓡꓳ= ꓕꓮꓲꓹ ꓪ ꓔꓲꓸ ꓠꓲꓹ ꓫꓵ ꓟ ꓬꓲꓸ ꓐꓬꓱꓽ ꓬꓲꓸ 

ꓢꓯꓼ ꓔꓯ ꓐꓯ ꓓꓳ ꓡ ꓕꓲꓽ ꓖꓼ꓾ ꓑ ꓫꓬ ꓐꓴ ꓶꓼ ꓖꓪ ꓚꓱꓹ ꓑꓶꓸ ꓡꓰ ꓟ ꓡꓰ ꓐꓰ꓾ ꓣꓳ ꓥ ꓟꓲ ꓪ ꓔꓲꓸ ꓬꓰ-ꓢꓴ ꓔꓯ ꓠꓲꓹ ꓠꓵ  ꓟ ꓠꓵ ꓠꓲꓹ 

ꓗꓪ ꓐꓰ ꓣꓳꓽ ꓞꓳ ꓙꓳ ꓚꓱꓹ ꓑꓶꓸ ꓡꓰ ꓠ ꓗꓹ ꓡꓳ꓾ ꓟꓽ ꓥ ꓡ?  

 

ꓬꓲꓸ ꓗꓴꓷꓼ ꓫꓬꓹ ꓜꓶ ꓠꓹ ꓟ ꓪꓴ-ꓢ ꓡꓰ ꓣꓳ ꓔꓯ ꓘꓴꓽ ꓔꓬ 

ꓞꓳ ꓜꓴ ꓖꓪ ꓙꓱ ꓓꓴ 

ꓟ-ꓕꓲ 6:9-10 ꓔꓯ ꓵꓺ= 

● ꓮ ꓫꓵꓽ ꓐꓱ ꓶ ꓪ ꓘꓴ ꓠꓹ ꓟ ꓬꓰ-ꓢꓴ ꓡꓰ ꓟꓸ ꓔꓸ ꓡ? 

o ꓬꓲꓸ ꓗꓴꓷꓼ ꓓꓳ ꓡ ꓢꓲ꓾ ꓬꓲꓸ ꓠꓲꓹ ꓡꓶꓽ ꓐꓲ ꓡꓰ ꓠꓹ ꓟ 

ꓪꓴ-ꓢ ꓠꓬ ꓬꓲꓸ ꓗꓴꓷꓼ ꓔꓯ ꓟꓲ ꓠꓯ ꓗꓪ ꓫꓬꓹ ꓔꓶ ꓠꓲꓹ ꓫꓵ ꓡꓳ= ꓪꓴ-ꓢ ꓗꓴꓷꓼ ꓫꓬꓹ ꓔꓶ ꓐ ꓡ ꓠꓹ ꓟ ꓬꓲꓸ ꓚꓱꓹ ꓓꓽ ꓟ 2 ꓚꓱꓹ ꓙꓳ 

ꓡꓳ=  

1. ꓚꓬꓴꓹ ꓣꓴ ꓟꓶ ꓟ ꓡ ꓞꓳ ꓟꓬꓽ ꓡ ꓢꓲ꓾ ꓪꓴ-ꓢ ꓗꓴꓷꓼ ꓑ ꓫꓬ ꓟꓬꓽ ꓡ ꓝꓲ ꓟ 

2. ꓪꓴ-ꓢ ꓑ ꓫꓬ ꓐꓴ ꓗꓪ ꓐꓰ ꓕꓲ ꓝꓸ ꓪꓴ-ꓢ ꓠꓲꓹ ꓡꓶꓽ ꓐꓲ ꓡꓰ ꓝꓲ ꓟ 

 

ꓪꓴ-ꓢ ꓠꓲꓹ ꓡꓶ ꓟꓬꓽ ꓠꓬꓲ ꓐꓲ ꓡꓰ ꓝꓲ ꓠꓹ ꓟ ꓟꓳꓻ ꓠꓲꓹ ꓫꓵ ꓠꓬ꓾ ꓚꓬꓴꓹ ꓣꓴ ꓟꓶ ꓢꓴ ꓟꓬꓽ ꓡ ꓝꓲ ꓢꓲꓸ ꓬꓲꓸ ꓪ ꓠꓬ ꓪꓴ-ꓢ ꓠꓲꓹ ꓡꓶ 

ꓔꓯ ꓛꓳ ꓢꓴ ꓒꓬꓱꓼ ꓡ ꓝꓲ ꓠꓹ ꓟ ꓐꓰ꓾ ꓣꓳ ꓤꓶ ꓦꓬꓼ ꓠꓬꓲ ꓮ ꓒꓳ ꓒꓳ ꓗꓪ ꓪꓴ-ꓢ ꓠꓲꓹ ꓡꓶ ꓛꓳ ꓫꓱꓽ ꓟ ꓙꓳ ꓠ ꓗ ꓡꓳ= ꓡ ꓠꓹ ꓟ ꓢꓳ 

ꓚꓱꓹ ꓗꓪ ꓠꓬ ꓶꓼ ꓓꓳ ꓫꓱꓸ ꓓꓳꓽ ꓟꓬꓱꓽ ꓬꓰ ꓟ ꓟꓸ ꓟꓲꓽ ꓜꓲ ꓜꓲ ꓟꓴ ꓟꓴ ꓢꓳ ꓓꓴ ꓥꓳ= ꓖꓳ ꓡꓱ ꓥˍ ꓟꓲ ꓮ ꓟꓶ ꓠꓬ꓾ ꓙꓲ-ꓢꓴ ꓢꓲ 

ꓤ ꓟꓽ ꓒꓬꓱꓼ ꓡ ꓢꓰꓽ ꓢꓴ ꓐꓴ ꓔꓯ ꓶꓼ ꓓꓳ ꓫꓱꓸ ꓓꓳꓽ ꓚꓺ ꓟꓸ ꓖꓶ ꓠ ꓗ ꓡꓳ꓾ ꓐꓯ ꓟ ꓔꓯ ꓓꓵꓽ ꓙ ꓛꓲ ꓝꓲ =  

 

ꓮ ꓫꓵꓽ ꓗꓪ ꓟꓲ ꓬꓲꓸ ꓠꓲꓹ ꓡꓶ ꓛꓳ ꓠꓹ ꓟ ꓪꓴ-ꓢ ꓣꓳꓽ ꓔꓯ ꓘꓴ ꓔꓬ 

ꓞꓳ ꓜꓴ ꓖꓪ ꓙꓱ ꓓꓴ  

ꓗꓳ-ꓡꓳ-ꓫꓲ 3:17 ꓐꓰ꓾ 1 ꓘꓳ-ꓡꓱ-ꓕꓴ 10:31 ꓔꓯ ꓵꓺ= 

 

ꓣꓳ ꓠꓬ ꓮ ꓕꓯ ꓟꓲ ꓬꓲꓸ ꓔꓯ ꓠꓲꓹ ꓘꓪ ꓫꓵ ꓡꓰ ꓝꓲ꓾ ꓟꓬꓱꓺ ꓓꓳꓽ ꓖꓶ ꓝꓲ ꓠꓹ ꓟ ꓪꓴ-ꓢ ꓠꓲꓹ ꓡꓶꓽ ꓙꓳ ꓡꓳ= ꓟꓸ ꓟꓲꓽ ꓝꓲꓸ ꓕꓱ ꓟꓬ 

ꓗꓪ ꓟꓳꓸ ꓖꓶ ꓔꓸ ꓟ ꓠꓬ꓾ ꓣꓳ ꓮ ꓫꓵꓽ ꓬꓰ ꓥ ꓟꓲ ꓬꓲꓸ ꓟꓬꓱꓺ ꓓꓳꓽ ꓐꓱ ꓶ ꓬꓰ ꓠꓯ ꓡꓳ꓾ ꓐꓯ ꓡꓳ= ꓟꓸ ꓟꓲꓽ ꓝꓲꓸ ꓠꓬꓲꓽ ꓟ ꓡꓱꓸꓼ ꓡꓰ 

ꓐꓯ ꓔꓬ ꓟ ꓠꓬ꓾ “ꓠꓴ ꓪ ꓮ ꓫꓵꓽ ꓟꓬꓱꓽ ꓬꓰ ꓥ ꓟꓲ” ꓐꓯˍ ꓟ ꓕꓱ ꓕꓲ ꓝꓲꓸ ꓥ ꓡꓳ= ꓗꓳ-ꓡꓳ-ꓫꓲ ꓗꓪ꓾ “ꓠꓴ ꓪ ꓮ ꓫꓵ ꓬꓰˍ ꓥˍ 

ꓟꓲ꓾ ꓫꓸ ꓕꓱ ꓥ ꓟꓲ꓾ ꓬꓰ ꓟ ꓗꓪ ꓥ ꓟꓲ꓾ ꓮ ꓙꓵꓽ ꓠꓬ ꓢꓲꓺ ꓒ ꓬꓰ-ꓢꓴ ꓟꓬꓱꓺ ꓗꓪ ꓐꓰ ꓬꓰ ꓢꓲ꓾ ꓬꓲꓸ ꓗꓪ ꓐꓰ ꓐꓹ ꓐ ꓪꓴ-ꓢ ꓔꓯ 

ꓫꓸ ꓟꓳ=” ꓘꓳ-ꓡꓱ-ꓕꓴ ꓗꓪ꓾ “ꓖꓳ ꓡꓱ ꓠꓬꓲ ꓠꓴ ꓪ ꓜꓽˍ ꓥ ꓟꓲ꓾ ꓓꓳꓻ ꓥ ꓟꓲ꓾ ꓮ ꓫꓵꓽ ꓬꓰ ꓥ ꓟꓲ ꓮ ꓙꓵꓽ ꓪꓴ-ꓢ ꓔꓯ 

ꓟꓬꓱꓺ ꓓꓳꓽ ꓖꓶ ꓠꓹ ꓟ ꓬꓰ=” 

 

● ꓣꓳ ꓜꓽ ꓓꓳ ꓟ ꓗꓪ ꓐꓰ ꓪꓴ-ꓢ ꓟꓬꓱꓺ ꓓꓳꓽ ꓮ ꓡꓲ ꓒꓬꓱꓼ ꓡ ꓝꓲ ꓐ ꓡ ꓡ? ꓠꓴ ꓮ ꓡꓲ ꓓꓵꓽ ꓙ ꓡ? 

o ꓵꓽ ꓠꓱꓽ ꓟ ꓟꓽ ꓬꓰ ꓬꓰ꓾ ꓫꓸ ꓟꓳ ꓟ ꓠꓲꓹ ꓟ ꓗꓪ ꓐꓰ ꓜꓽ ꓓꓳ= ꓠꓴ ꓔꓯ ꓙꓳˍ ꓟ ꓐꓱ ꓶ ꓪꓴ-ꓢ ꓔꓯ ꓫꓸ ꓟꓳ=  

o ꓜꓽ ꓓꓳ ꓔꓬ ꓕꓯ ꓕꓲ ꓣꓳ ꓛꓳ ꓕꓲ ꓣꓳ ꓢꓯꓼ ꓖꓶ ꓡꓯ ꓘꓳ  

o ꓜꓽ ꓓꓴ ꓟꓽ ꓙꓳ ꓢꓴ ꓔꓯ ꓖꓶ ꓜꓽ꓾ ꓥ ꓠꓬ ꓢꓯꓼ ꓖꓶ ꓠ ꓗꓹ ꓢꓴ ꓐꓴ ꓔꓯ ꓠꓴ ꓐꓰ ꓕꓲ ꓛꓳ ꓜꓽ ꓓꓴ ꓔꓺ ꓜꓽ ꓡ ꓝꓲ ꓢꓲꓸ 

ꓢꓯꓼ ꓖꓶ ꓪ ꓡꓰ ꓝꓲ= 

o ꓙꓳ ꓟ ꓜꓽ ꓓꓴ ꓓꓳ ꓓꓴ ꓠꓬ ꓕꓲꓽ ꓦꓲ ꓡ ꓞꓳ ꓮ ꓙꓵꓽ ꓙꓲ ꓙꓲ ꓜꓳꓽ ꓜꓳꓽ ꓐꓹ ꓖꓶ ꓡꓯ ꓘꓳ  

 

ꓬꓲꓸ ꓜꓴ ꓤꓹ ꓤꓼ ꓟꓬꓱꓽ ꓬꓰ ꓓꓴ 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓠꓯꓸ ꓘꓪ ꓟ ꓐꓬꓱꓽ ꓔꓯ ꓗ˗ꓑ ꓗꓪ ꓐꓳ ꓓꓴ ꓬꓰ= ꓬꓲꓸ ꓪꓴꓸ ꓠꓬꓲꓽ ꓚꓱꓹ ꓔꓯ ꓮ ꓙꓵꓽ ꓢꓴ ꓕꓲ ꓡꓰꓹꓼ ꓬꓰ 

ꓠꓬꓲ= ꓝꓮꓲ ꓮ ꓙꓵꓽ ꓢꓴ ꓖꓪ ꓙꓱ ꓡꓯ ꓘꓳ ꓢꓲ꓾ ꓠꓱꓸ ꓐꓯꓼ ꓟꓬꓱꓽ ꓚꓱꓹ 10 ꓫꓵꓽ ꓐꓳ ꓔꓺ ꓓꓴ ꓬꓰ= ꓢꓳ ꓢꓴ ꓐꓴ ꓔꓯ ꓬꓲꓸ ꓜꓴ ꓤꓹ ꓤꓼ 

ꓒꓯꓽ ꓩꓴ ꓢꓲ꓾ ꓠꓬꓲꓽ ꓫꓴ ꓐꓰ ꓢꓽ ꓫꓴ ꓗꓪ ꓮ ꓫꓵꓽ ꓐꓳ ꓠꓹ ꓟ ꓖꓪ ꓙꓱ ꓡꓯ ꓘꓳ ꓢꓲꓸ ꓐꓳ ꓧꓳꓽ ꓝꓲ=  

 

ꓟꓬꓱꓽ ꓕꓲ ꓟ ꓡꓰꓸ ꓕꓲ ꓟ ꓐꓱ ꓶ ꓓꓵꓽ ꓙ ꓖꓪꓽ ꓠꓬꓲ ꓓꓴ= 

● ꓟꓬꓱꓽ ꓕꓱ ꓟ ꓔꓯ ꓬꓰ ꓔꓬ ꓢꓴ ꓓꓵꓽ ꓙ ꓚꓱꓹ= 

● ꓪꓴ-ꓢ ꓟꓬꓱ ꓓꓳꓽ ꓒꓬꓱꓼ ꓡ ꓠꓹ ꓟ ꓠꓴ ꓟꓬꓱꓽ ꓕꓱ ꓟ ꓔꓯ ꓠꓴ ꓮ ꓡꓲ ꓬꓰ ꓐ ꓡ ꓡ?  

 

ꓟꓬꓱꓽ ꓓꓵꓽ ꓙ ꓚꓽ ꓡꓰ ꓟ ꓪꓴ-ꓢ ꓟꓬꓱ ꓓꓳꓽ ꓒꓬꓱꓼ ꓡ ꓠꓹ ꓟ  

ꓮ ꓡꓲ ꓬꓰ ꓙꓰ ꓓꓴ 

ꓐꓵ ꓞꓲꓽ ꓞꓲ꓾ ꓢꓲꓹ ꓗꓶꓸ ꓞꓲꓽ ꓠꓲꓹ ꓞ ꓬꓰ ꓓꓳ ꓡꓰ ꓝꓲ ꓢꓲ꓾ ꓢꓴ ꓔꓯ 

ꓗꓸ ꓧꓪ ꓗꓸ ꓓꓶꓽ ꓬꓰ ꓗꓹ ꓓꓴ ꓥꓳ 

ꓙꓲ ꓙꓲ ꓢꓲꓽ ꓫꓬ ꓠ ꓞꓲꓽ ꓓꓴ ꓥꓳ=ꓥꓪ ꓟꓬꓱꓽ ꓕꓱ ꓡꓱ ꓬꓰ ꓐ ꓡ 

ꓟ ꓑꓶꓸ ꓓꓴ꓾  ꓪꓴ-ꓢ ꓔꓯ ꓫꓱꓸ ꓖꓶ ꓟꓴ ꓖꓪ ꓖꓪ ꓓꓴ 

ꓥꓳ= ꓥꓪ ꓟꓬꓱꓽ ꓕꓱ ꓟ ꓬꓰ ꓟ ꓠꓬ ꓬꓲꓸ ꓟꓬꓱ ꓓꓳꓽ ꓐꓱ 

ꓶ ꓥꓳ=  

ꓜꓻ ꓟꓲ ꓟꓳꓼ ꓟꓳꓼ  ꓮ ꓘꓶꓸ ꓟꓳꓼ ꓫꓸ ꓠꓬꓲ ꓙꓲ ꓙꓲ ꓟꓽ 

ꓟꓳꓼ꓾ ꓠꓯꓼ ꓠꓯꓼ ꓠꓲꓹ ꓞ ꓟꓬꓱꓽ ꓟꓽ 

ꓬꓰ ꓠꓲꓹ ꓫꓵ ꓠꓬꓲ ꓟꓬꓱꓽ ꓟꓽ ꓑꓰꓺ= 

ꓠꓯꓼ ꓠꓯꓼ ꓔꓴ ꓢꓲꓸ ꓟꓳꓼ ꓟꓳꓼ ꓓꓴ ꓥꓳ= ꓟꓬꓱꓽ ꓬꓰ ꓔꓬ 

ꓕꓯ ꓪꓴ-ꓢ ꓔꓯ ꓫꓱꓸ ꓖꓶ ꓟꓴ ꓖꓪ ꓥ ꓟꓲ ꓖꓪ ꓥꓳ= 

ꓥꓪ ꓕꓲ ꓦꓲ ꓐꓱ ꓶ꓾ ꓪꓴ-ꓢ ꓐꓱ ꓶ ꓥꓪ ꓟꓬꓱꓽ ꓬꓰ ꓐ ꓡ ꓟ 

ꓑꓶꓸ ꓓꓴ ꓗꓹ ꓛꓲ ꓥꓳ=  

  

 

ꓬꓲꓸ ꓟꓶꓼ ꓢꓰꓼ ꓘꓶꓽ  

ꓬꓰ-ꓢꓴ ꓠꓬ ꓣꓳ ꓪ ꓔꓲꓸ ꓥꓳ= ꓬꓲꓸ ꓠꓬ ꓠꓲꓹ ꓠꓵ ꓗꓴꓸ ꓟ꓾ ꓪꓽ ꓠꓬꓲ ꓟ ꓐꓰ꓾ ꓢꓷꓸ ꓠꓲꓹ ꓙꓳ ꓟ ꓪ ꓔꓲꓸ ꓥ ꓡꓳ= ꓬꓲꓸ ꓠꓬ ꓬꓲꓸ ꓑ ꓫꓬ 

ꓙꓲ ꓖꓴ ꓐꓱ ꓶ ꓓꓵꓽ ꓙ ꓡꓳ= ꓬꓲꓸ ꓔꓯ ꓛꓳ ꓢꓴ ꓣꓳ ꓠꓬ ꓣꓳ ꓞꓳ ꓙꓳ ꓚꓱꓹ ꓮ ꓙꓵꓽ ꓗꓪ ꓬꓲꓸ ꓙꓵꓽ ꓗ ꓔꓯ ꓒꓵꓽ ꓛꓳ ꓠꓯ ꓡꓳ= ꓬꓲꓸ ꓙꓵꓽ ꓗ 

ꓗꓪ ꓟ ꓕꓲꓽ ꓟ ꓠꓬ ꓣꓳ ꓮ ꓫꓵꓽ ꓬꓰ ꓥ ꓟꓲ ꓬꓲꓸ ꓟꓬꓱ ꓓꓳꓽ ꓐꓱ ꓶ ꓟꓬꓱꓽ ꓬꓰ ꓠꓹ ꓟ ꓥ ꓡꓳ=  

 

ꓚꓲꓸ ꓛꓬ ꓓꓵꓽ ꓙ ꓖꓪꓽ ꓠꓬꓲ ꓓꓴ 

ꓕꓲ ꓠꓬꓲ ꓡꓰꓸ ꓕꓲ ꓠꓬꓲ ꓟꓬꓱꓽ ꓬꓰ ꓚꓱꓹ ꓔꓯ ꓓꓵꓽ ꓙ ꓖꓪꓽ ꓠꓬꓲ= ꓪꓴ-ꓢ ꓟꓬꓱꓺ ꓓꓳꓽ ꓟꓬꓽ ꓠꓬꓲ ꓓꓳ ꓡ ꓠꓹ ꓟ ꓟꓬꓱꓽ ꓬꓰ ꓚꓱꓹ 2 ꓫꓵꓽ 

ꓢꓲꓻ ꓣꓴ= ꓡ ꓠꓹ ꓟ ꓦ ꓐ ꓮ ꓟꓬꓹ ꓟ ꓗꓪ ꓛꓲ ꓠꓴ ꓢꓲꓻ ꓣꓴ ꓔꓸ ꓟ ꓟꓬꓱꓽ ꓬꓰ ꓚꓱꓹ 2 ꓫꓵꓽ ꓗꓪ ꓐꓰ ꓪꓴ-ꓢ ꓟꓬꓱ ꓓꓳꓽ ꓒꓬꓱꓼ ꓡ ꓠꓹ 

ꓟ ꓢꓯꓼ ꓕꓵꓼ ꓟꓬꓱꓽ ꓬꓰ ꓓꓴ ꓬꓰ=  

 

ꓪ ꓘꓴ  

ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ ꓗꓪ ꓣꓳ ꓔꓯ ꓪꓴ-ꓢ ꓔꓺ ꓙ ꓡ ꓠꓹ ꓟ ꓐꓰ꓾ ꓣꓳ ꓓꓵꓽ ꓙ ꓔꓸ ꓟ ꓟꓬꓱꓽ ꓚꓱꓹ ꓔꓯ ꓡꓯꓼ ꓕꓲ ꓬꓰ ꓐ ꓡ ꓠꓹ ꓟ ꓬꓲꓸ 

ꓙꓵꓹ ꓣꓴ ꓢꓲꓸ ꓪꓽ ꓘꓴ= 

ꓢꓳ ꓚꓱꓹ 2- ꓪꓴ-ꓢ ꓗꓴꓷꓼ ꓞꓳ ꓙꓳ ꓚꓱꓹ 
 

ꓓꓵꓽ ꓙ ꓚꓱꓹ ꓬꓲꓸ ꓪꓴꓸ ꓓꓵ 

ꓪꓴ-ꓢ ꓗꓴꓷꓼ ꓡ ꓞꓳ ꓐꓴ ꓮ ꓡꓲ ꓞꓳ ꓙꓳ ꓠꓯˍ ꓟ ꓢꓲꓽ ꓫꓬ ꓕꓳ ꓶ ꓗꓪ ꓟꓸ ꓖꓶ ꓔꓸ ꓡꓳ= 
 

ꓣꓱꓽ ꓬꓯꓼ ꓟ ꓶ ꓤ ꓶ ꓟꓲ꓾ 

1. ꓢꓳ ꓚꓱꓹ ꓗꓪ ꓣꓱꓽ ꓓꓴ ꓶ ꓤ ꓶ ꓟꓲ  

ꓐꓸ ꓟꓴ ꓗꓪ ꓗꓴꓷꓼ ꓗꓪ ꓒꓵꓽˍ ꓟ ꓢꓪꓼ ꓔꓸ ꓟ ꓕꓳ ꓶ ꓛꓬꓽ (ꓕꓲꓽ ꓜꓴ ꓐꓱ ꓶ ꓕꓲꓽ ꓛꓬ) 

2. ꓢꓳ ꓣꓴ ꓣꓱꓽ ꓓꓴ ꓕꓳ ꓶ ꓑꓷꓠ ꓠꓬ ꓣꓱꓽ ꓠꓲꓹ ꓫꓵ ꓠꓬ ꓣꓱꓽ=  

        ꓐꓸ  ꓪꓴ-ꓢ ꓗꓴꓷꓼ ꓗꓪ ꓒꓵꓽˍ ꓟ ꓢꓪꓼ ꓔꓸ ꓟ ꓢꓳ ꓤꓹ ꓓꓴ ꓕꓳ ꓶ ꓛꓬꓽ  

 

ꓪꓴ-ꓢ ꓗꓴꓷꓼ ꓔꓯ ꓓꓽ ꓪꓴꓸ ꓧꓪ 

ꓞꓳ ꓜꓴ ꓖꓪ ꓙꓱ ꓓꓴ 

ꓟ-ꓕꓲ 6:25-33 ꓔꓯ ꓵꓺ= 

● ꓡ ꓞꓳ ꓐꓴ ꓮ ꓫꓵꓽ ꓔꓯ ꓙ ꓫꓸ ꓔꓬ ꓡ?   

● ꓦ ꓕꓲꓽ ꓒꓳꓹ ꓗꓪ ꓟ ꓥ ꓡ? ꓧꓪ ꓖꓳ ꓓꓱ ꓕꓲ ꓒꓳꓹ ꓗꓪ ꓟ ꓶ ꓤ ꓶ ꓟꓲ ꓥ ꓡ? 

● ꓬꓰ-ꓢꓴ ꓡꓰ ꓮ ꓡꓲ ꓟꓸ ꓖꓶ ꓡ ꓡ?  

● ꓬꓰ-ꓢꓴ ꓐꓯ ꓠꓲꓹ ꓫꓵ ꓟ ꓮ ꓫꓵꓽ ꓥꓳ ꓐꓰ ꓠꓴ ꓓꓵꓽ ꓙ ꓡ? ꓣꓳ ꓤꓶ ꓗꓪ ꓪꓴ-ꓢ ꓗꓴꓷꓼ ꓔꓯ ꓮ ꓡꓲ ꓧꓪ ꓐ ꓡ ꓡ?  

 

ꓮ ꓫꓵꓽ ꓜꓽ ꓠꓹ ꓟ꓾ ꓮ ꓫꓵꓽ ꓓꓳ ꓠꓹ ꓟ ꓓꓵꓽ ꓙ ꓪꓴꓽ ꓧꓶ ꓔꓬ ꓟ ꓡ ꓞꓳ ꓐꓴ ꓔꓯ ꓬꓰ-ꓢꓴ ꓡꓰ ꓪꓴ-ꓢ ꓗꓴꓷꓼ ꓔꓯ ꓧꓶꓸ ꓕꓯ ꓧꓪ ꓐꓰ 

ꓐꓯ ꓖꓶ ꓡꓳ꓾ ꓓꓵꓽ ꓙ ꓠꓬ ꓚꓹ ꓟꓼ ꓠ ꓠ ꓮ’ ꓡꓰ ꓓꓴ ꓙꓳ ꓡꓳ= ꓬꓲꓸ ꓐꓯ ꓠꓲꓹ ꓫꓵ ꓟ ꓮ ꓫꓵꓽ ꓥ? ꓣꓳ ꓠꓬ ꓮ ꓫꓵꓽ ꓜꓽ꓾ ꓮ ꓫꓵ ꓓꓳ꓾ 

ꓮ ꓡꓲ ꓗꓪ ꓔꓬ ꓓꓴ ꓔꓯ ꓟꓳꓸ ꓔꓶꓼ ꓟꓽ ꓓꓵ ꓙꓽ ꓙꓽ ꓪꓽˍ ꓓꓰꓼ ꓘꓴ ꓢꓲꓸ ꓔꓬ ꓠꓯ ꓡ? ꓖꓳ ꓡꓱ ꓬꓰ ꓠꓬ ꓐꓲ ꓜꓲꓼ ꓟ ꓡ ꓞꓳ ꓤꓶ ꓒꓬꓱꓼ ꓡ ꓓꓴ 

ꓥꓻꓰ? 

 

ꓕꓱ ꓟ ꓔꓯꓸ ꓟꓳ ꓣꓳ ꓐꓱ ꓶ ꓔꓯꓺ ꓢꓳ ꓓꓴ ꓕꓲ ꓣꓳ ꓙꓳ ꓡꓳ= ꓬꓲꓸ ꓙꓵꓹ ꓥ ꓕ ꓑꓳꓸ ꓗꓪ ꓪꓴ-ꓢ ꓠꓲꓹ ꓡꓶ ꓔꓯ ꓧꓪ ꓢꓲꓸ ꓞꓳ ꓙꓳ ꓢꓯꓸ 

ꓔꓬ ꓗꓷ ꓢꓴ ꓥ ꓡꓳ= ꓬꓲꓸ ꓠꓬ ꓬꓰ-ꓢꓴ ꓥ ꓡꓳ (ꓬꓳ-ꓦ 14:31)= ꓪꓴ-ꓢ ꓗꓴꓷꓼ ꓔꓯ ꓓꓽ ꓪꓴꓸ ꓧꓪ ꓠꓹ ꓟ ꓬꓲꓸ ꓚꓱꓹ ꓕꓲꓽ ꓚꓱꓹ ꓠꓬ 

ꓢꓲꓺ ꓒ ꓬꓰ-ꓢꓴ ꓬꓲꓸ ꓞꓳ ꓙꓳ ꓚꓱꓹ ꓔꓯ ꓡꓳꓸ ꓠꓬꓲ ꓟ ꓥ ꓡꓳ=  

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ 

ꓟꓸ ꓟꓲꓽ ꓝꓲꓸ ꓔꓯ ꓵꓺ ꓠꓬꓲ= ꓬꓰ-ꓢꓴ ꓬꓰ ꓗꓷ ꓟ ꓟꓬꓱꓽ ꓗꓪ ꓐꓰ ꓣꓳ ꓔꓯ ꓟꓸ ꓖꓶ ꓔꓬ ꓟ ꓮ ꓫꓵꓽ ꓙꓳ ꓡ?  

● ꓟ-ꓘꓳ 6:3 – ꓬꓰ-ꓢꓴ ꓠꓬ ꓑꓵꓸꓸ ꓙꓲ ꓒꓽ (ꓢꓲꓹ ꓬꓰ ꓒꓽ) ꓥꓳ=  

● ꓬꓳ-ꓦ 21:9-14 – ꓬꓰ-ꓢꓴ ꓠꓬ ꓬꓲꓸ ꓛꓳ ꓒꓯꓹ ꓐꓴ ꓐꓱ ꓶ ꓜꓽ ꓓꓴ ꓙ ꓖꓶ ꓡꓳ= 

● ꓟ-ꓘꓳ 1:35 – ꓬꓰ-ꓢꓴ ꓠꓬ ꓕꓲ ꓣꓳ ꓔꓵꓸꓼ ꓪ ꓘꓴ ꓡꓳ=  

● ꓟ-ꓘꓳ 4:38 – ꓬꓰ-ꓢꓴ ꓪꓴꓽ ꓧꓶ ꓠꓽ ꓡꓳ= 

● ꓬꓳ-ꓦ 2:1-2 – ꓬꓰ-ꓢꓴ ꓠꓬ ꓤ ꓟꓶꓻ ꓝꓱ ꓑꓮꓲ ꓗꓪ ꓙꓰ ꓡꓳ= 

● ꓟ-ꓘꓳ 2:15 – ꓬꓰ-ꓢꓴ ꓠꓬ ꓛꓳ ꓒꓯꓹ ꓦꓲ ꓕꓲ ꓦꓲ ꓗꓪ ꓜꓽ ꓓꓳ ꓡꓳ= (ꓠꓱꓸ ꓐꓯꓼ ꓢꓴ ꓥ ꓟꓲ ꓮ ꓟꓬꓹ ꓙꓳ ꓡꓳ= ꓟꓶ ꓘꓶꓼ ꓜ 

ꓜꓽ ꓑꓮꓲ ꓥ ꓡꓳ=) 

● ꓟ-ꓕꓲ 14:14 – ꓬꓰ-ꓢꓴ ꓡꓰ ꓠꓻ ꓢꓴ ꓔꓯ ꓫꓬꓹ ꓖꓶ ꓡꓳ= 

● ꓟ-ꓘꓳ 1:39 – ꓬꓰ-ꓢꓴ ꓓꓵꓽ ꓓꓳ ꓙ ꓫꓱ ꓡꓳ꓾ ꓟꓸ ꓟꓲꓽ ꓟꓸ ꓖꓶ ꓡꓳ꓾ ꓝꓮꓲ ꓠꓲꓽ ꓖꓼ ꓓꓳ ꓡꓳ=   

 

ꓬꓰ-ꓢꓴ ꓠꓬ ꓢꓲꓹ ꓬꓰ ꓒꓽ꓾ ꓝꓮꓲ ꓛꓳ ꓒꓯꓹ ꓐꓴ ꓐꓱ ꓶ ꓜꓽ ꓓꓴ ꓫꓬꓹ ꓖꓶ ꓙ ꓟ ꓐꓰ꓾ ꓞꓳ ꓜꓴ ꓞꓳ ꓟꓯꓼ ꓔꓯ ꓟꓸ ꓟꓲꓽ ꓟꓸ ꓖꓶ ꓟ ꓟꓬꓱꓽ 

ꓮ ꓙꓵꓽ ꓬꓰ ꓡꓳ= ꓬꓲꓸ ꓖꓳ ꓡꓱ ꓬꓰ ꓟ ꓮ ꓙꓵꓽ ꓗꓪ ꓬꓲꓸ ꓠꓬ ꓐꓲ ꓜꓲꓼ ꓟ ꓤꓶ ꓞꓳ ꓙꓳ ꓔꓬ ꓟ ꓥ ꓡꓳ= ꓟꓸ ꓟꓲꓽ ꓚ ꓔꓬ ꓕꓯ꓾ ꓥ ꓠꓬ ꓠꓻ 

ꓫꓬꓹ ꓔꓬ ꓕꓯˍ ꓡꓰ ꓪꓴ-ꓢ ꓠꓲꓹ ꓡꓶ ꓛꓳ ꓔꓬ ꓟ ꓟꓽ ꓥ= ꓬꓲꓸ ꓤꓶ ꓗꓪ ꓪꓴ-ꓢ ꓠꓲꓹ ꓡꓶ ꓔꓯ ꓟꓽ ꓛꓳ ꓜꓯꓼ ꓟ ꓕꓲ ꓖ ꓕꓲ ꓕꓳꓸ ꓥ ꓟꓲ ꓟꓽ 

ꓙꓳ= 

 



  

8 

 

ꓖꓳ ꓟ ꓑꓶꓸ ꓓꓴ ꓪꓴ-ꓢ ꓗꓴꓷꓼ ꓔꓯ ꓓꓽ ꓪꓴꓸ ꓧꓪ ꓐꓰ ꓐꓯ ꓕꓯꓽ ꓕꓲ ꓙꓵꓹ ꓡꓱꓸꓼ ꓪ ꓘꓴ꓾ ꓥ ꓠꓬ ꓟꓸ ꓟꓲꓽ ꓢꓳ ꓐꓰ ꓐꓯˍ ꓟ ꓟꓽ ꓥ= 

ꓐꓯ ꓠꓲꓹ ꓫꓵ ꓟ ꓠꓬ ꓣꓳ ꓮ ꓫꓵꓽ ꓬꓰ ꓥ ꓟꓲ ꓖꓳ ꓟ ꓗꓪ ꓐꓰ ꓪꓴ-ꓢ ꓔꓯ ꓠꓲꓹ ꓢ ꓡꓰ ꓝꓲ꓾ ꓬꓲꓸ ꓟꓬꓱ ꓓꓳꓽ ꓒꓬꓱꓼ ꓡ ꓝꓲ ꓠꓹ ꓟ ꓟꓬꓱꓽ 

ꓬꓰ ꓐꓰ ꓐꓯ ꓟ ꓥ ꓡꓳ= 

 

ꓣꓳ ꓐꓱ ꓶ ꓬꓲꓸ ꓚꓰꓺ  

ꓞꓳ ꓜꓴ ꓖꓪ ꓙꓱ ꓓꓴ 

● ꓪꓴ-ꓢ ꓠꓲꓹ ꓫꓵ ꓟ ꓤꓶ ꓙ ꓖꓴ ꓫꓱꓽ ꓠꓹ ꓟ ꓮ ꓡꓲ ꓢꓳ ꓣꓴ ꓟꓶ ꓓ ꓡ?  

o ꓢꓲꓽ ꓫꓬ ꓕꓳ ꓶ! 

 

ꓣꓳ ꓙꓲ ꓔꓲ ꓗꓪ ꓐꓰ ꓒꓵꓽ ꓟ ꓶ ꓤ ꓕꓲ ꓫꓵꓽ ꓫꓵꓽ ꓪꓴꓻ ꓕꓯ ꓮ ꓡꓲ ꓣꓱꓽ ꓠꓹ ꓟ ꓟꓸ ꓖꓶ ꓔꓸ ꓟ ꓕꓳ ꓶ ꓙꓳ ꓚꓰꓼ ꓙꓳ= ꓣꓱꓽ ꓚꓱꓹ ꓖꓴ ꓟꓳꓸ 

ꓕꓳ ꓶ ꓔꓯ ꓠꓬ ꓶ ꓤ ꓚꓰꓼ ꓓꓳ ꓡ ꓟ ꓗꓳ-ꓑꓶ-ꓠꓲ ꓗꓪ ꓐꓰ ꓐꓳ ꓔꓸ ꓟ ꓥ ꓡꓳ= ꓶ ꓤ ꓟꓶ ꓫꓵ ꓫꓵ ꓣꓱꓽ ꓐ ꓡ ꓠꓹ ꓟ ꓐꓰ꓾ ꓙꓲ ꓖꓴ ꓒ ꓐꓲ 

ꓙꓳ ꓡ ꓠꓹ ꓟ ꓮ ꓡꓲ ꓣꓱꓽ ꓠ ꓗꓹ ꓟ ꓶ ꓤꓼ ꓚꓰꓼ ꓢꓴ ꓐꓴ ꓢꓷꓸ ꓡꓳ= ꓣꓳ ꓶ ꓤꓼ ꓬꓲꓸ ꓫꓵꓼ ꓕꓲ ꓫꓵꓽ ꓪꓴꓻ ꓣꓱꓽ ꓥꓳ ꓐꓯ ꓠꓬ꓾ ꓶ ꓤ ꓣꓱꓽ ꓚꓱꓹ 

ꓖꓴ ꓟꓳꓸ ꓕꓳ ꓶ ꓔꓯ ꓟꓽ ꓵꓺ ꓟꓽ ꓓ=  

 

ꓪꓴ-ꓢ ꓥ ꓟꓲ ꓖꓳ ꓟ ꓡꓰ ꓐꓰ ꓥꓳ= ꓪꓴ-ꓢ ꓠꓬ ꓟꓲ ꓠꓯ ꓔꓯ ꓚꓰꓼ ꓢꓴ ꓥ ꓡꓳ= ꓣꓳ ꓔꓯ ꓥ ꓟꓲ ꓬꓲꓸ ꓡꓰ ꓚꓰꓼ ꓔꓸ ꓡꓳ= ꓟꓲ ꓠꓯ 

ꓐꓰ꓾ ꓣꓳ ꓞꓳ ꓤ ꓔꓯ ꓮ ꓡꓲ  ꓬꓰ ꓕꓯ ꓙꓲ ꓡꓳꓹ ꓬꓰ ꓟ ꓒꓬꓱꓼ ꓡ ꓟ ꓬꓲꓸ ꓢꓷꓸˍ ꓡꓳ꓿ ꓬꓲꓸ ꓡꓲ ꓮ ꓡꓲ ꓬꓰ ꓠꓯˍ ꓟ ꓔꓯꓸ ꓟꓳꓸ ꓟꓸ ꓖꓶ ꓓꓴ ꓕꓳ 

ꓶ ꓐꓳ ꓔꓸ ꓟ ꓙꓳ ꓡꓳ= ꓕꓳ ꓶ ꓖꓳ ꓟ ꓠꓬ ꓢꓲꓽ ꓫꓬ ꓕꓳ ꓶ ꓥ ꓡꓳ= ꓕꓳ ꓶ ꓖꓳ ꓟ ꓗꓪ ꓣꓳ ꓮ ꓡꓲ ꓞꓳ ꓙꓳ ꓙꓲꓽ ꓙꓳˍ ꓟ ꓐꓳ ꓔꓸ ꓡꓳ= 

ꓐꓬ ꓡꓰ ꓔꓬ ꓟ ꓟꓲ ꓠꓯ ꓐꓰ꓾ ꓙ ꓡꓯ ꓘꓳ ꓚꓱꓹ ꓔꓯ ꓮ ꓡꓲ ꓫꓬꓹ ꓑꓱ ꓠꓹ ꓟ ꓟꓸ ꓘꓶꓽ ꓮ ꓙꓵꓽ ꓐꓳ ꓔꓸ ꓡꓳ= ꓙꓲˍ ꓟ ꓤꓶ ꓦꓬꓼ ꓠꓬꓲ ꓗꓳꓸ ꓟꓶ 

ꓠꓲꓹ ꓫꓵ ꓠꓬ꓾ ꓣꓳ ꓘꓹ ꓣꓳ ꓟꓵꓽ ꓔꓯ ꓙꓲ ꓟ ꓑꓶꓸ ꓡꓰ ꓝꓲ ꓠꓲꓹ ꓫꓵ ꓠꓬ ꓢꓲꓽ ꓫꓬ ꓕꓳ ꓶ ꓗꓪ ꓐꓳ ꓔꓸ ꓟ ꓔꓯ ꓵꓺ ꓢꓲꓸ ꓒꓵꓽ ꓛꓳ ꓙꓲꓽ ꓙꓳ 

ꓡꓳ= 

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ (ꓬꓰ/ ꓟꓽ ꓬꓰ ꓢꓲꓻ ꓣꓴ ꓓ ꓡꓳ) 

● ꓠꓴ ꓟꓳꓻ ꓝꓳ ꓟ ꓢꓲꓽ ꓫꓬ ꓕꓳ ꓶ ꓗꓪ ꓓꓯˍ ꓟ ꓟꓸ ꓘꓶꓽ꓾ ꓡꓲꓽ ꓒꓰꓼ ꓡꓲꓽ ꓚꓱꓹ ꓐꓰ꓾ ꓕꓵꓼ ꓪ ꓮ ꓫꓵꓽ ꓙꓳ ꓡ?  

● ꓟꓸ ꓘꓶꓽ꓾ ꓡꓲꓽ ꓒꓰꓼ ꓐꓰ ꓕꓵꓼ ꓪ ꓖꓳ ꓟ ꓠꓬ ꓣꓳ ꓤꓶ ꓐꓱ ꓶ ꓙꓲ ꓖꓴ ꓙꓳˍ ꓡꓳ꓾ ꓐꓰ ꓠꓴ ꓓꓵꓽ ꓙ ꓡ?  

 

ꓓꓳꓽ ꓜꓳ ꓡꓽ ꓡꓯ 

 

ꓢꓲꓽ ꓫꓬ ꓕꓳ ꓶ ꓔꓯ ꓣꓳ ꓤꓶ ꓗꓪ ꓡꓯꓼ ꓕꓲ ꓒꓵꓽ ꓛꓳ ꓟ 

ꓪꓴ-ꓢ ꓡꓰ ꓣꓳ ꓔꓯ ꓢꓲꓽ ꓫꓬ ꓕꓳ ꓶ ꓡꓯꓼ ꓙꓱ ꓔꓸ ꓡꓳ= ꓢꓲꓽ ꓫꓬ ꓕꓳ ꓶ ꓗꓪ ꓪꓴ-ꓢ ꓠꓲꓹ ꓫꓵ ꓟ ꓞꓳ ꓙꓳ ꓚꓱꓹ ꓟꓳꓸ ꓖꓶ ꓔꓸ ꓡꓳ= ꓣꓳ 

ꓤꓶ ꓗꓪ ꓪꓴ-ꓢ ꓔꓯ ꓠꓲꓹ ꓒꓴ ꓡꓰ ꓝꓲ ꓠꓲꓹ ꓫꓵ ꓠꓬ꓾ ꓢꓲꓽ ꓫꓬ ꓕꓳ ꓶ ꓟꓸ ꓚꓱꓹ ꓠꓬ ꓮ ꓫꓵꓽ ꓥ ꓟ ꓢꓷꓸ ꓠ ꓗ ꓡꓳ= ꓢꓲꓽ ꓫꓬ ꓕꓳ ꓶ ꓟꓸ 

ꓘꓶꓽ ꓠꓬ ꓣꓳ ꓡꓲꓽ ꓒꓰꓼ ꓡꓲꓽ ꓚꓱꓹ ꓐꓰ ꓕꓲ ꓛꓳ ꓥ ꓡ? ꓟꓽ ꓪꓽ ꓡꓯ ꓘꓳ ꓡ? ꓐꓰ ꓢꓷꓸ ꓠꓯ ꓡꓳ= ꓣꓳ ꓠꓬ ꓟꓲ ꓠꓯ ꓗꓪ ꓪꓴ -ꓢ ꓗꓴꓷꓼ 

ꓫꓬꓹ ꓜꓶ ꓠꓹ ꓟ ꓪꓴ-ꓢ ꓡꓲꓽ ꓒꓰꓼ ꓡꓲꓽ ꓚꓱꓹ ꓢꓷꓸ ꓙꓲꓽ ꓙꓳ ꓡꓳ= 

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ (SG) 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓬꓲꓸ ꓫꓴ ꓤꓹ ꓤꓼ ꓒꓯꓽ ꓩꓴ= ꓕꓲ ꓜꓴ ꓐꓱ ꓶ ꓢꓳ ꓚꓱꓹ ꓗꓪ ꓣꓱꓽ ꓓꓴ ꓬꓲꓸ ꓐꓬꓱꓽ꓾ “ꓪꓴ-ꓢ ꓗꓴꓷꓼ 

ꓗꓪ ꓒꓵꓽˍ ꓟ ꓢꓪꓼ ꓔꓸ ꓟ” ꓟꓬꓱꓽ ꓬꓰ ꓤꓹ ꓠꓬꓲ ꓓꓴ ꓕꓳ ꓶ ꓛꓬꓽ ꓕꓲꓽ ꓛꓬꓽ ꓖꓶ= ꓕꓲ ꓜꓴ ꓔꓯ 3-4 ꓚꓱꓹ ꓤꓹ ꓢꓳ ꓠꓬꓲ ꓝꓲ= ꓬꓲꓸ ꓪ ꓔꓯ 

ꓒꓯꓽ ꓖꓶ ꓔꓸ ꓟ ꓬꓰ ꓓꓳ ꓡꓰ ꓠꓬ ꓝꓸ ꓢꓲꓸ ꓠꓱꓸ ꓐꓯꓼ ꓬꓲꓸ ꓚꓱꓹ ꓥ ꓟꓲ ꓐꓳ ꓗꓶꓺ ꓓ ꓡꓳ=  

 

ꓐꓳ ꓗꓶ ꓓꓴ ꓬꓲꓸ ꓗꓽ ꓗꓪ ꓐꓳ ꓗꓶ= ꓣꓳ ꓡꓲꓽ ꓒꓰꓼ ꓡꓲꓽ ꓚꓱꓹ ꓗꓪ ꓮ ꓡꓲ ꓓꓵꓽ ꓙ ꓚꓰꓼ ꓟ ꓔꓯ ꓓꓵꓽ ꓙ ꓠꓬꓲ= ꓝꓮꓲ ꓢꓲꓽ ꓫꓬ ꓕꓳ ꓶ ꓝꓲꓸ ꓔꓯ ꓵꓺ 

ꓠꓬꓲ ꓢꓲ꓾ ꓣꓳ ꓮ ꓡꓲ ꓬꓰ ꓠꓯ ꓟ ꓔꓯ ꓟꓳꓸ ꓧꓪ ꓠꓬꓲ= 

 

ꓓꓳꓽ ꓜꓳ ꓡꓽ ꓡꓯ 

ꓬꓲꓸ ꓜꓴ ꓤꓹ ꓤꓼ ꓮ ꓙꓵꓽ ꓒꓯꓽ ꓖꓶ ꓔꓸ ꓟ ꓟꓬꓱꓽ ꓬꓰ ꓓꓳ ꓡꓰ ꓠꓬ꓾ ꓕꓲꓽ ꓚꓱꓹ ꓗꓸ ꓠꓯꓸ ꓕꓲ ꓚꓱꓹ ꓬꓲꓸ ꓪ ꓐꓳ ꓧꓳꓽ ꓔꓸ ꓟ ꓔꓯ ꓐꓯ ꓟꓳꓸ ꓖꓶ 

ꓝꓲ=  

ꓒꓵꓽ_ ꓟ ꓢꓪꓼ ꓔꓸ ꓟ ꓢꓲꓽ ꓫꓬ ꓕꓳ ꓶ ꓬꓰ ꓝꓳ ꓡꓰ ꓟ ꓣꓳ ꓡꓲꓽ ꓒꓲꓼ ꓡꓲꓽ ꓚꓱꓹ  ꓪꓴ-ꓢ ꓬꓲꓸ ꓗꓴꓷꓼ  

ꓧꓳꓽ ꓪꓴꓸ ꓟꓴ ꓢꓴ ꓠꓬ 

ꓮ ꓡꓲ ꓞꓳ ꓙꓳ ꓠꓯˍ ꓡ?  
ꓟ-ꓕꓲ 20:25-28 

ꓡ ꓞꓳ ꓐꓴ ꓠꓬ ꓧꓳꓽ ꓪꓴꓸ ꓟꓴ ꓢꓴ 

ꓔꓯ ꓣꓱꓽ ꓙ ꓡꓳ= ꓧꓳꓽ ꓢꓴ ꓡꓰ ꓡ ꓞꓳ 

ꓐꓴ ꓔꓯ ꓮ ꓫꓵꓽ ꓬꓰ ꓠꓹ ꓟ ꓝꓲꓺ ꓘꓶꓽ ꓖꓶ 

ꓡꓳ=  

ꓧꓳꓽ ꓪꓴꓸ ꓟꓴ ꓢꓴ ꓠꓬ ꓡ 

ꓞꓳ ꓐꓴ ꓔꓯ ꓣꓱꓽ ꓙ ꓡꓳ= 

ꓦꓲ ꓢꓲ ꓒꓽ ꓠꓬ ꓮ ꓡꓲ ꓞꓳ 

ꓙꓳ ꓠꓯˍ ꓡ?  

ꓗꓳ-ꓡꓳ-ꓫꓲ 3:19 

1 ꓒꓲ-ꓕꓱ 3:7 

ꓬꓲ-ꓩꓴ-ꓢꓳ 5:25, 28, 33 

  

ꓦꓲ ꓢꓲ ꓟ ꓠꓬ ꓮ ꓡꓲ ꓞꓳ 

ꓙꓳ ꓠꓯˍ ꓡ?  

ꓪꓴ 2:18 

ꓬꓲ-ꓩꓴ-ꓢꓳ 5:22-24, 33 
  

ꓤ ꓠꓱ ꓐꓴ ꓔꓯ ꓮ ꓡꓲ ꓙ ꓡꓯ 

ꓘꓳ ꓠꓯ ꓡ?  

ꓖꓪ 127:3 

ꓬꓲ-ꓩꓴ-ꓢꓳ 6:4 
  

ꓡ ꓞꓳ ꓐꓴ ꓔꓯ ꓮ ꓡꓲ ꓙ ꓡꓯ 

ꓘꓳ ꓠꓯˍ ꓡ?  

ꓟ-ꓕꓲ 22:36-40 

ꓡꓴ-ꓘ 10:25-37 
  

ꓛꓴꓽ ꓙꓳ ꓢꓴ ꓔꓯ ꓮ ꓡꓲ ꓙ 

ꓡꓯ ꓘꓳ ꓠꓯ ꓡ?  
ꓡꓴ-ꓘ 6:27-31   

ꓟꓬꓱꓽ ꓬꓰ ꓚꓱꓹ ꓔꓯꓸ ꓟꓳꓸ 

ꓮ ꓡꓲ ꓓꓵꓽ ꓙ ꓘꓳ ꓣꓴ 

ꓠꓯˍ ꓡ?  

ꓗꓳ 3:22-4:1 

ꓬꓲ-ꓩꓴ-ꓢꓳ 6:7-8 
  

ꓚꓲꓸ ꓛꓬ ꓔꓬ ꓟꓵꓽ ꓔꓬ ꓡꓳ 

ꓔꓯ ꓟꓳꓸ ꓮ ꓡꓲ ꓓꓵꓽ ꓙ 

ꓘꓳ ꓣꓴ ꓠꓯ ꓡ?  

ꓖꓪ 24:1 

ꓪꓴ 1:28-30 

ꓪꓴ 2:15 

  

ꓬꓳꓹ ꓚꓲ ꓡꓳꓹ ꓬꓰ ꓟ ꓕꓲꓽ 

ꓟ  

ꓟ-ꓕꓲ 6:25-34 

ꓟ-ꓕꓲ 22:36-40 
  

ꓫꓵꓻ ꓟ ꓔꓯ ꓟꓳꓸ ꓣꓳ ꓮ 

ꓡꓲ ꓓꓵꓽ ꓙ ꓘꓳ ꓣꓴ ꓠꓯ 

ꓡ?  

ꓬꓳ-ꓦ 11:25-26 

ꓦꓲ 2:14-15 

ꓟꓳ 1:17-18 

  

ꓫꓸ ꓙꓵ ꓓꓴ ꓔꓯ ꓟꓳꓸ ꓣꓳ 

ꓮ ꓡꓲ ꓓꓵꓽ ꓙ ꓘꓳ ꓣꓴ ꓠꓯ 

ꓡ?  

ꓡꓴ-ꓘ 6:22-23 

2 ꓡꓱ 1:8-11 

  

 

ꓞꓳ ꓜꓴ ꓖꓪ ꓙꓱ ꓓꓴ 

● ꓠꓴ ꓪ ꓡꓲꓽ ꓒꓰꓼ ꓡꓲꓽ ꓚꓱꓹ ꓐꓰ ꓪꓴ-ꓢ ꓗꓴꓷꓼ ꓡꓲꓽ ꓒꓰꓼ ꓡꓲꓽ ꓚꓱꓹ ꓫꓱꓸ ꓡꓯ ꓘꓳ ꓟ ꓮ ꓟꓬ ꓫꓵꓽ ꓙꓳ ꓡ? ꓟꓽ ꓫꓱꓸ ꓡꓯ ꓘꓳ ꓟ ꓮ 

ꓟꓬ ꓫꓵꓽ ꓙꓳ ꓡ?  

● ꓣꓳ ꓡꓲꓽ ꓒꓰꓼ ꓡꓲꓽ ꓚꓱꓹ ꓐꓰ ꓢꓲꓽ ꓫꓬ ꓕꓳ ꓶ ꓗꓪ ꓐꓯ ꓔꓸ ꓟ ꓡꓲꓽ ꓒꓰꓼ ꓡꓲ ꓚꓱꓹ ꓟꓽ ꓫꓱꓸ ꓡꓯ ꓘꓳ ꓟ ꓠꓱꓸ ꓐꓯꓼ ꓮ ꓫꓵꓽ ꓙꓳ ꓢꓰꓽ 

ꓡ?  

● ꓢꓲꓽ ꓫꓬ ꓕꓳ ꓶ ꓗꓪ ꓣꓳ ꓞꓳ ꓙꓳ ꓙꓲꓽ ꓙꓳ ꓟ ꓡꓲꓽ ꓒꓰꓼ ꓡꓲꓽ ꓚꓱꓹ ꓬꓰ ꓐ ꓡ ꓠꓹ ꓟ ꓐꓱ ꓶ ꓬꓲꓸ ꓫꓵꓼ ꓑꓶꓸ ꓡꓰ ꓓꓴ ꓚꓱꓹ ꓮ ꓡꓲ ꓗꓪ 

ꓐꓰ ꓪꓴꓸ ꓔꓴ ꓙꓲˍ ꓡ?  

 

ꓬꓲꓸ ꓟꓶꓽ ꓢꓰꓼ ꓘꓶꓽ 

ꓣꓳ ꓡꓲꓽ ꓒꓰꓼ ꓡꓲꓽ ꓚꓱꓹ ꓗꓪ ꓙꓲˍ ꓟ ꓮ ꓟꓬꓹ ꓙꓳ ꓡꓳ= ꓡꓲꓽ ꓒꓰꓼ ꓕꓲ ꓫꓵꓽ ꓫꓵꓽ ꓗꓪ ꓠꓬ ꓕꓲ ꓣꓳ ꓛꓳ ꓕꓲ ꓣꓳ ꓬꓰ ꓙ ꓡꓯ ꓘꓳ ꓠꓹ ꓟ ꓢꓯꓼ 

ꓖꓶ ꓔꓸ ꓡꓳ= ꓕꓲ ꓐꓱ ꓡꓲꓽ ꓒꓰꓼ ꓗꓪ ꓠꓬ ꓕꓲ ꓦꓲ ꓡ ꓞꓳ ꓔꓯ ꓠꓲꓹ ꓠꓵ ꓠꓹ ꓟ꓾ ꓞꓲꓼ ꓪꓴꓽ ꓢꓴ ꓐꓴ ꓔꓯ ꓞꓳ ꓒꓵꓽ ꓠꓹ ꓟ ꓟꓸ ꓖꓶ ꓡꓳ= 

ꓝꓮꓲ ꓪꓴ-ꓢ ꓡꓰ ꓣꓳ ꓔꓯ ꓖꓶ ꓔꓸ ꓟ ꓔꓯ ꓠꓲꓹ ꓘꓪ ꓫꓵ ꓠꓹ ꓟ ꓐꓰ꓾ ꓟꓬꓱꓽ ꓬꓰ ꓢꓯꓼ ꓕꓵꓼ ꓠꓹ ꓟ ꓟꓸ ꓖꓶ ꓡꓳ= ꓖꓳ ꓡꓱ ꓥ ꓟꓲ ꓞꓳ 

ꓫꓵꓽ ꓞꓳ ꓙꓰ ꓡꓲꓽ ꓒꓰꓼ ꓡꓲꓽ ꓚꓱꓹ ꓗꓪ ꓢꓲꓽ ꓫꓬ ꓕꓳ ꓶ ꓟꓸ ꓘꓶꓽ ꓔꓯ ꓟꓽ ꓜꓯꓻ ꓜꓳ ꓟ ꓥ ꓟꓲ ꓙꓳ ꓚꓰꓼ ꓡꓳ= ꓪꓴ-ꓢ ꓔꓯ ꓒꓵꓽ ꓛꓳ ꓠꓲꓹ 

ꓫꓵ ꓠꓬ ꓣꓳ ꓡꓲꓽ ꓒꓰꓼ ꓗꓪ ꓢꓲꓽ ꓫꓬ ꓕꓳ ꓶ ꓔꓯ ꓟꓽ ꓜꓯꓻ ꓜꓳꓽ ꓡꓰ ꓟ ꓮ ꓡꓲ ꓕꓲ ꓫꓵꓽ ꓥ ꓟ ꓔꓯ ꓧꓪ ꓟꓰꓹ ꓠꓯ ꓡꓳ= ꓖꓳ ꓡꓱ ꓢꓲꓸ ꓡꓲꓽ 

ꓒꓰꓼ ꓔꓯ ꓛꓳˍ ꓟ ꓡꓰꓽ ꓟꓽ ꓥ ꓥ꓾ ꓢꓲꓽ ꓫꓬ ꓕꓳ ꓶ ꓟꓸ ꓘꓶꓽ ꓔꓯ ꓮ ꓡꓲ ꓛꓳ ꓜꓯꓼ ꓐ ꓡ ꓠꓹ ꓟ ꓓꓵꓽ ꓙ ꓖꓪꓽ ꓠꓬꓲ ꓠꓯ ꓡꓳ=  

 

ꓟꓬꓱꓽ ꓬꓰ ꓐꓳ ꓧꓳꓽ ꓗꓷ ꓟ ꓬꓲꓸ ꓗꓽ ꓔꓯ ꓡꓲꓼ ꓢꓲꓸ ꓡꓳꓸ ꓠꓬꓲ= ꓮ ꓡꓲ ꓕꓲ ꓫꓵꓽ ꓗꓪ ꓠꓴ ꓬꓲꓸ ꓫꓵꓼ ꓑꓶꓸ ꓡꓰ ꓙꓲꓽ ꓙꓳ ꓡꓳ꓾ ꓐꓰ ꓓꓵꓽ ꓙ ꓓꓳ 

ꓡ ꓟ ꓙꓳ ꓡ? 

ꓢꓳ ꓚꓱꓹ 3- ꓟꓬꓱꓽ ꓬꓰ ꓡꓳ ꓬꓰ ꓟ ꓔꓯ ꓟꓳ  

ꓢꓲꓽ ꓫꓬ ꓕꓳ ꓶ ꓘꓳ ꓣꓴ ꓚꓱꓹ 
 

ꓓꓵꓽ ꓙ ꓚꓱꓹ ꓬꓲꓸ ꓪꓴꓸ ꓓꓵ꓾ ꓟꓬꓱꓽ ꓬꓲꓸ ꓫꓵ ꓬꓲ ꓙꓰꓽ ꓗꓪ ꓐꓰ ꓪꓴ-ꓢ ꓟꓬꓱ ꓓꓳꓽ ꓓꓳ ꓡ ꓝꓲ ꓐ ꓡ ꓡꓳ= ꓣꓳ ꓟꓬꓱꓽ ꓬꓰ ꓕꓯ ꓪꓴ-

ꓢ ꓟꓬꓱ ꓓꓳꓽ ꓓꓳ ꓡ ꓠꓹ ꓟ ꓬꓰ ꓠꓯ ꓡꓳ= 
 

ꓣꓱꓽ ꓬꓯꓼ ꓟ ꓶ ꓤ ꓶ ꓟꓲ 

1. ꓢꓳ ꓢꓴ ꓣꓱꓽ ꓓꓴ ꓕꓳ ꓶ ꓔꓯ ꓣꓱꓽ/ꓟꓽ ꓣꓱꓽ ꓠꓬ ꓠꓴ ꓠꓲꓹ ꓡꓶꓽ ꓥꓳ=  (SG) 

ꓐꓸ  ꓢꓲꓽ ꓫꓬ ꓕꓳ ꓶ ꓡꓰ ꓟꓳꓸ ꓖꓶ ꓡ ꓟ ꓟꓬꓱꓽ ꓬꓰ ꓡꓳꓸ ꓬꓰ ꓔꓯ ꓟꓳꓸ ꓠ ꓠꓬꓲ ꓘꓶꓽ 

 

ꓟꓸ ꓟꓲꓽ ꓘꓶꓽ ꓒꓴ ꓘꓶꓽ 

ꓞꓳ ꓜꓴ ꓖꓪ ꓙꓱ ꓓꓴ 

● ꓟꓬꓱꓽ ꓬꓰ ꓟ ꓠꓬ ꓙꓲˍ ꓟ ꓥ ꓡ? ꓟꓽ ꓙꓲˍ ꓟ ꓥ ꓡ?  

● ꓟꓬꓱꓽ ꓬꓰ ꓡꓳ ꓬꓰ ꓟ ꓔꓯ ꓟꓳꓸ ꓠꓴ ꓪ ꓐꓯ ꓜꓱ ꓮ ꓡꓲꓳ ꓫꓵꓽ ꓙꓳ ꓡ? 

 

ꓬꓲꓸ ꓚꓰ ꓬꓲꓸ ꓪꓴꓸ 1:28 ꓔꓯ ꓵꓺ= 

● ꓮ-ꓓꓯ ꓔꓯ ꓪꓴ-ꓢ ꓝꓲ ꓘꓶꓽ ꓬꓲꓸ ꓪꓴꓸ ꓕꓲꓽ ꓘꓶꓽ ꓠꓬ ꓮ ꓫꓵꓽ ꓥ ꓡ? 

● ꓝꓲꓺ ꓘꓶꓽ ꓕꓱ ꓟ ꓖꓶ ꓟ ꓠꓬ ꓕꓽ ꓜꓽ ꓐꓯ ꓟ ꓢꓲꓹ ꓢꓶꓽ ꓮ-ꓓꓯ ꓜꓽ ꓗꓷ ꓢꓲꓸ ꓝꓴꓲꓸ ꓠꓯꓸꓼ ꓗꓪ ꓞꓰ ꓡꓰ ꓟ ꓟꓽ ꓗꓷ ꓡꓰ ꓢꓰꓽ ꓕꓯ 

ꓗꓪ ꓥ ꓡ? ꓝꓴꓲ ꓠꓯꓸꓼ ꓗꓪ ꓞꓰ ꓗꓷ ꓗꓸ ꓠꓯꓸ  ꓗꓪ ꓥ ꓡ? 

 

ꓬꓲꓸ ꓚꓰ ꓬꓲꓸ ꓪꓴꓸ 2:2 ꓔꓯ ꓵꓺ= 

● ꓪꓴ-ꓢ ꓠꓬ ꓮ ꓫꓵꓽ ꓗꓪ ꓐꓰ ꓠꓽ ꓔꓬ ꓡ?  

 

ꓟ-ꓘꓳ 6:1-3 ꓔꓯ ꓵꓺ= 

● ꓬꓰ-ꓢꓴ ꓟꓸ ꓟꓲꓽ ꓟꓽ ꓚ ꓧꓶꓸ ꓕꓯ ꓗꓪ ꓬꓲꓸ ꓮ ꓫꓵꓽ ꓟꓬꓱꓽ ꓬꓰ ꓜꓻ ꓜꓽ ꓢꓴ ꓥ ꓡ? 

 

ꓟꓸ ꓟꓲꓽ ꓝꓲꓸ ꓕꓱ ꓟꓬ ꓗꓪ ꓡꓳꓸ ꓠꓬꓲ ꓠꓬ꓾ ꓪꓴ-ꓢ ꓠꓬ ꓟꓬꓱꓽ ꓬꓰ ꓡꓳ= ꓣꓳ ꓔꓯ ꓥ ꓟꓲ ꓪꓴ-ꓢ ꓬꓲꓸ ꓒꓬꓱꓽ ꓔꓯ ꓔꓯꓺ ꓢꓲꓸ ꓚꓰꓼ ꓔꓸ ꓟ 

ꓠꓬ꓾ ꓟꓬꓱꓽ ꓬꓰ ꓝꓲ ꓠꓹ ꓟ ꓥ ꓡꓳ= ꓞꓳ ꓚꓰꓼ ꓪ ꓚꓰꓼ ꓗꓷ ꓕꓲ ꓠꓬꓲ ꓗꓪ ꓐꓰ꓾ ꓝꓴꓲꓸ ꓗꓪ ꓟꓽ ꓞꓰ ꓓꓵꓽ ꓡꓰ ꓢꓰꓽ ꓟ ꓦꓬꓼ ꓠꓬꓲ ꓗꓪ 

ꓐꓰ ꓡ ꓞꓳ ꓠꓬ ꓟꓬꓱꓽ ꓬꓰ ꓡꓳ= 

 

ꓟꓬꓱꓽ ꓬꓰ ꓡꓳꓸ ꓬꓰ ꓠꓬ ꓢꓴ ꓡꓰ ꓞꓳ ꓒꓵꓽ ꓡ ꓟ ꓙꓳ ꓡꓳ 

ꓣꓴ-ꓕꓱ ꓕꓳ ꓶ ꓗꓪ ꓣꓴ-ꓕꓱ ꓠꓬ ꓟꓳ-ꓮ-ꓐꓷ ꓟꓵꓽ ꓗꓪ ꓐꓰ ꓐꓱ-ꓡꓱ-ꓦꓱ ꓗꓪ ꓬꓲꓸ ꓟꓹ ꓟꓸꓸ ꓑꓯꓹ ꓐꓰ ꓕꓲ ꓛꓳ ꓖꓼ ꓙꓰ ꓡꓳ= ꓬꓲꓸ ꓟꓹ 

ꓟ ꓑꓯꓹ ꓠꓬ ꓮ ꓘꓶꓸ ꓫꓸ ꓢꓴ ꓥ ꓡꓳ= ꓟꓳ-ꓮ-ꓐꓷ ꓟꓵꓽ ꓗꓪ ꓐꓰ ꓐꓱ-ꓡꓱ-ꓦꓱ ꓗꓪ ꓡ ꓛꓲ ꓡ ꓕꓯ ꓣꓴ-ꓕꓱ ꓠꓬ ꓬꓲꓸ ꓟꓹ ꓟ ꓑꓯꓹ ꓐꓱ ꓶ 

ꓐꓳ-ꓮ-ꓢꓶ ꓦ ꓟꓲ ꓗꓪ ꓤꓴ ꓐꓯ ꓖꓳꓻ ꓫꓺ ꓔꓬ ꓡꓳ꓿ ꓖꓳ ꓕꓯ ꓐꓳ-ꓮ-ꓢꓶ ꓠꓬ ꓣꓴ˗ꓕꓱ ꓔꓯ ꓠꓲꓹ ꓠ ꓡꓰ ꓡꓳ= ꓟꓬꓱꓽ ꓬꓰ ꓡꓳ ꓬꓰ ꓢꓯꓼ 

ꓕꓵꓼ ꓔꓬ ꓢꓴ ꓠꓬ ꓟꓬꓱ ꓓꓳꓽ ꓞꓼ ꓓꓳ ꓙꓲ ꓡꓳ=  

 

ꓣꓴ-ꓕꓱ 2:15-16 ꓔꓯ ꓵꓺ= 

● ꓣꓴ-ꓕꓱ ꓔꓯ ꓬꓰ ꓙ ꓠꓹ ꓟ ꓐꓳ-ꓮ-ꓢꓶ ꓮ ꓫꓵꓽ ꓬꓰ ꓡ? 

● ꓐꓳ-ꓮ-ꓢꓶ ꓠꓬ ꓣꓴ-ꓕꓱ ꓔꓯ ꓮ ꓫꓵꓽ ꓑꓶꓸ ꓓꓴ ꓤꓴ ꓜꓻ ꓖꓶ ꓩꓴ ꓕꓲ ꓖꓼ ꓟꓽ ꓬꓰ ꓡ?  

o ꓣꓳ ꓠꓬ ꓟꓬꓱꓽ ꓬꓰ ꓠꓹ ꓟ ꓚꓰꓼ ꓔꓸ ꓟ ꓑꓶꓸ ꓓꓴ꓾ ꓟꓬꓱꓽ ꓬꓰ ꓡꓳ ꓬꓰ ꓢꓴ ꓠꓬ ꓟꓬꓱ ꓓꓳꓽ ꓞꓼ ꓓꓳꓽ ꓙꓳ ꓡꓳ= 

ꓫꓱꓸ ꓤꓼ ꓢꓲꓸ ꓖꓶ ꓡ ꓟ ꓔꓯˍ ꓡꓰꓽ ꓘꓳ ꓣꓴ ꓢꓴ ꓟꓽ ꓥ ꓥ꓾ ꓣꓴ-ꓕꓱ ꓠꓬ ꓟꓬꓱꓽ ꓬꓰ ꓢꓴ ꓥ ꓟ ꓔꓯ ꓐꓳ-ꓮ-ꓢꓶ ꓟꓬꓱ 

ꓓꓳꓽ ꓖꓶ ꓟ ꓥ ꓡꓳ= 

 



  

12 

 

ꓟꓬꓱꓽ ꓙꓲ ꓙꓲ ꓗꓼ ꓗꓼ ꓬꓰ ꓠꓹ ꓟ ꓪꓴ-ꓢ ꓠꓲꓹ ꓡꓶꓽ ꓙꓳ ꓡꓳ 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ (SG) 

ꓮ ꓫꓵꓽ ꓑꓶꓸ ꓓꓴ ꓟꓬꓱꓽ ꓬꓰ ꓛꓲ ꓡ? ꓠꓯꓸ ꓘꓪ ꓗꓪ ꓟ ꓟꓸ ꓟꓲꓽ ꓝꓲꓸ ꓔꓯ ꓵꓺ ꓢꓲꓸ ꓓꓵꓽ ꓙ ꓖꓪꓽ ꓠꓬꓲ=  

● 1 ꓕꓰ-ꓢ-ꓡꓳ-ꓠꓲ-ꓬ 4:11-12 – ꓠꓱꓸ ꓐꓯꓼ ꓢꓴ ꓡꓰ ꓠꓴ ꓔꓯ ꓞꓳ ꓒꓵꓽ ꓡ ꓟ ꓟꓶˍ ꓥꓳ꓿ ꓠꓴ  ꓢꓴ ꓔꓯ ꓦ ꓡꓱ ꓐꓳ ꓪꓽ 

ꓪꓴꓽ ꓘꓳꓹ ꓔꓬꓹ ꓟꓽ ꓛꓲꓳ= 

● 1 ꓕꓲ-ꓟꓳ-ꓕꓲ-ꓪꓴ 5:8 – ꓠꓴ ꓕꓲ ꓦꓲ ꓢꓴ ꓔꓯ ꓖꓶ ꓜꓽ ꓠꓹ ꓟ= 

● ꓬꓲ-ꓩꓴ-ꓢꓳ 4:28 – ꓟꓽ ꓙꓳ ꓢꓴ ꓔꓯ ꓕꓲꓽ ꓫꓵꓽ ꓫꓵ ꓬꓰ ꓙ ꓐ ꓡ ꓠꓹ ꓟ= 

 

ꓓꓳꓽ ꓜꓳ ꓡꓽ ꓡꓯ 

 

ꓞꓳ ꓜꓴ ꓖꓪ ꓙꓱ ꓓꓴ 

● ꓣꓳ ꓔꓯ ꓟꓬꓱꓽ ꓬꓰ ꓝꓲ ꓠꓹ ꓟ ꓪꓴ-ꓢ ꓠꓲꓹ ꓡꓶꓽ ꓙꓳ ꓡꓳ ꓐꓰ ꓠꓴ ꓓꓵꓽ ꓙ ꓡ? 

● ꓟꓬꓱꓽ ꓬꓰ ꓡꓳ ꓬꓰ ꓟ ꓔꓯ ꓟꓳꓸ ꓡ ꓞꓳ ꓮ ꓟꓬꓹ ꓠꓬ ꓮ ꓡꓲ ꓓꓵꓽ ꓙ ꓘꓳ ꓣꓴ ꓚꓰꓼ ꓡ?  

● ꓟꓬꓱꓽ ꓬꓰ ꓡꓳ ꓬꓰ ꓟ ꓔꓯ ꓟꓳꓸ ꓣꓳ ꓮ ꓡꓲ ꓓꓵꓽ ꓙ ꓘꓳ ꓣꓴ ꓠꓯˍ ꓡꓳ꓾ ꓐꓰ ꓠꓴ ꓓꓵꓽ ꓙ ꓡ?  

 

ꓣꓳ ꓮ ꓙꓵꓽ ꓟꓬꓱꓽ ꓬꓰ ꓠꓹ ꓟ ꓪꓴ-ꓢ ꓠꓲꓹ ꓡꓶꓽ ꓙꓳ ꓡꓳ= ꓟꓲ ꓠꓯ ꓗꓪ ꓝꓴꓲꓸ ꓟꓽ ꓓꓵꓽ ꓡ ꓢꓰꓽ ꓕꓯ ꓡꓰ ꓮ-ꓓꓯ ꓔꓯ ꓬꓲ-ꓓꓰ ꓐꓱ ꓡꓳꓸ 

ꓟꓬꓱꓽ ꓖꓶ ꓔꓸ ꓡꓳ= ꓣꓳ ꓟꓬꓱꓽ ꓬꓰ ꓠꓬ ꓣꓳ ꓕꓲ ꓦꓲ ꓢꓴ ꓜꓽ ꓓꓴ ꓐꓰ ꓝꓮꓲ ꓘꓴ ꓜꓲꓼ ꓞꓳ ꓐꓱ ꓶ ꓥ ꓟꓲ꓾ ꓫꓸ ꓢꓴ ꓟꓷꓼ ꓢꓴ ꓐꓱ ꓶ ꓥ ꓟꓲ 

ꓖꓶꓽ ꓓꓴ ꓙꓳ ꓡ ꓥꓳ= ꓟꓬꓱꓽ ꓬꓰ ꓡꓳ ꓬꓰ ꓟ ꓗꓪ ꓐꓰ ꓟꓬꓱ ꓓꓳꓽ ꓞꓼ ꓓꓳ ꓙꓳ ꓡ ꓢꓲ꓾ ꓕꓲ ꓣꓳ ꓟꓬꓱꓽ ꓬꓰ ꓗꓴꓸ ꓟ ꓗꓪ ꓐꓰ ꓠꓱꓸ 

ꓐꓯꓼ ꓕꓲ ꓣꓳ ꓔꓯ ꓖꓳ ꓑꓳꓸ ꓕ ꓑꓳꓸ ꓬꓰ ꓙ ꓡꓯ ꓘꓳ ꓓꓴ ꓒꓬꓱꓼ ꓡ ꓝꓲ ꓡꓳ= 

 

ꓟꓬꓱꓽ ꓬꓲꓸ ꓫꓵ ꓬꓲ ꓙꓰ ꓮ ꓙꓵꓽ ꓪꓴ-ꓢ ꓔꓯ ꓟꓬꓱ ꓓꓳꓽ ꓖꓶ ꓬꓯꓼ ꓡꓳ 

ꓞꓳ ꓜꓴ ꓖꓪ ꓙꓱ ꓓꓴ 

● ꓣꓳ ꓡꓲꓽ ꓒꓰꓼ ꓡꓲꓽ ꓚꓱꓹꓗꓪ ꓟꓬꓱꓽ ꓕꓲꓽ ꓫꓵ ꓫꓵ ꓠꓬ ꓠꓱꓸ ꓐꓯꓼ ꓟꓬꓱꓽ ꓕꓯꓽ ꓢꓲ ꓟꓬꓽ ꓠꓬꓲ ꓒꓵꓽ ꓟ ꓢꓪꓼ ꓔꓸ ꓡ? ꓮ ꓫꓵꓽ ꓑꓶꓸ 

ꓓꓴ ꓖꓳ ꓡꓱ ꓢꓪꓼ ꓡ? 

 

● ꓪꓴ-ꓢ ꓡꓰ ꓮ-ꓓꓯ ꓔꓯ ꓮ ꓫꓵꓽ ꓟꓬꓱꓽ ꓬꓰ ꓝꓲ ꓡ?  (ꓬꓲ-ꓓꓰ ꓐꓱ ꓫꓬꓹ ꓡꓲꓸ ꓡꓳꓸ ꓙ ꓠꓹ ꓟ ꓐꓰ꓾ ꓙꓱꓽ ꓤ ꓔꓯ ꓬꓲꓸ ꓟꓬꓱꓺ ꓟꓬꓱꓺ 

ꓖꓶ ꓠꓹ ꓟ꓾- ꓬꓲꓸ ꓚꓰ ꓬꓲꓸ ꓪꓴꓸ 2:15-20) 

● ꓪꓴ-ꓢ ꓡꓰ ꓠꓳ-ꓪ ꓔꓯ ꓮ ꓫꓵꓽ ꓟꓬꓱꓽ ꓖꓶ ꓡ? (ꓦꓲ ꓡꓲꓺ ꓫꓬꓹ ꓠꓹ ꓟ꓾ ꓬꓲꓸ ꓚꓰ ꓬꓲꓸ ꓪꓴꓸ 6:13-14) 

● ꓪꓴ-ꓢ ꓡꓰ ꓖꓷ-ꓓꓰ-ꓬꓴ ꓔꓯ ꓮ ꓫꓵꓽ ꓟꓬꓱꓽ ꓖꓶ ꓡ? (ꓬꓲ-ꓢꓷ-ꓡꓰ ꓛꓴꓽ ꓙꓳ ꓢꓴ ꓔꓯ ꓓꓶꓽ ꓡꓯ ꓘꓳ ꓟ ꓗꓪ ꓧꓳꓽ ꓪꓴꓸ 

ꓟꓴ ꓠꓹ ꓟ꓾ ꓐꓯ ꓟꓴ ꓫꓬꓹ ꓒꓽ 6:14) 

● ꓪꓴ-ꓢ ꓡꓰ ꓟꓳ-ꓫꓲ ꓔꓯ ꓮ ꓫꓵꓽ ꓟꓬꓱꓽ ꓖꓶ ꓡ? (ꓪꓴ-ꓢ ꓑ ꓫꓬ ꓔꓯ ꓬꓲ-ꓙꓲ ꓟꓵꓽ ꓗꓪ ꓐꓰ ꓧꓳꓽ ꓓꓳ ꓡ ꓠꓹ ꓟ꓾ ꓓꓳ ꓙꓰ 

3:10) 

 

● ꓪꓴ-ꓢ ꓡꓰ ꓬꓲꓸ ꓪ ꓔꓯ ꓖꓶ ꓔꓸ ꓟ ꓟꓬꓱꓽ ꓟꓽ ꓬꓰ ꓬꓰ꓾ ꓘꓴ ꓜꓲꓼ ꓞꓳ ꓧꓳꓽ ꓢꓲ꓾ ꓟꓸ ꓟꓲꓽ ꓚꓺ ꓒꓽ ꓬꓰ ꓔꓬ ꓠꓬ ꓪꓴ-ꓢ ꓠꓲꓹ ꓢ 

ꓥꓳ ꓪ? ꓪꓴ-ꓢ ꓡꓰ ꓬꓲꓸ ꓪ ꓔꓯ ꓥꓻꓳ꓾ ꓮ ꓘꓶꓸ ꓜꓳꓽ ꓪ ꓐꓯ ꓡ ꓥꓳ ꓪ? 

● ꓬꓲꓸ ꓪ ꓠꓬ ꓔꓲꓺ ꓒ ꓐꓴ ꓙꓱ ꓘꓪ ꓬꓳꓹ ꓚꓲˍ ꓟ ꓟꓬꓱꓽ ꓬꓰ ꓢꓴ ꓥ ꓡꓳ꓾ ꓐꓰ ꓠꓴ ꓓꓵꓽ ꓙ ꓡ? ꓔꓯꓺ ꓥꓳ꓾ ꓟꓳ-ꓫꓲ ꓬꓰˍ ꓟ 

ꓟꓬꓱꓽ ꓠꓬ ꓯ-ꓣꓷ ꓬꓰ ꓟ ꓟꓬꓱꓽ ꓟꓬ ꓛꓲ ꓟꓽ ꓬꓳꓹ ꓚꓲ ꓐꓰ ꓓꓵꓽ ꓙ ꓡ? 

 

ꓟꓬꓱꓽ ꓕꓲꓽ ꓫꓵꓽ ꓫꓵꓽ ꓠꓬ ꓟꓬꓽ ꓠꓬꓲ ꓪꓴꓽ ꓢꓲ꓾ ꓟꓬꓱꓽ ꓕꓲ ꓫꓵꓽ ꓫꓵꓽ ꓠꓬ ꓮ ꓘꓶꓸ ꓟꓽ ꓬꓳꓹ ꓚꓲ ꓐꓰ ꓓꓵꓽ ꓙ ꓟ ꓚꓱꓹ ꓔꓯ ꓢꓲꓽ ꓫꓬ ꓕꓳ ꓶ 

ꓟꓽ ꓧꓪ ꓟꓳꓻ= ꓕꓱ ꓟ ꓠꓬ ꓘꓴ ꓜꓲꓼ ꓞꓳ ꓫꓬꓹ ꓔꓱꓹ ꓫꓬꓹ ꓡꓶꓸ ꓟ ꓦꓬꓼ ꓠꓬꓲ ꓗꓪ ꓦꓲ-ꓡꓲ-ꓠꓲ ꓡ ꓞꓳ ꓐꓴ ꓓꓵꓽ ꓙ ꓚꓱꓹ ꓓꓵꓽ ꓡ ꓟ ꓗꓪ 

ꓐꓰ ꓓꓵꓽ ꓙ ꓚꓱꓹ ꓕꓱ ꓟ ꓘꓴ ꓜꓲꓼ ꓞꓳ ꓗꓪ ꓔꓯꓹ ꓓꓵꓽ ꓡ ꓟ ꓥ ꓡꓳ= ꓦꓲ-ꓡꓲ-ꓠꓲ ꓐꓴ ꓓꓵꓽ ꓙ ꓚꓱꓹ ꓗꓪ ꓦ ꓗꓪ ꓟ ꓟꓬꓱꓽ ꓠꓬ ꓠꓱꓸ ꓐꓯꓼ 

ꓮ ꓙꓵꓽ ꓟ ꓕꓯ ꓢꓲ ꓪꓴꓽ ꓟꓴˍ ꓡꓳ꓾ ꓬꓳꓹ ꓚꓲ ꓡꓳ꓾ ꓐꓯ ꓡꓳ= ꓦ ꓕꓲ ꓒꓳꓹ ꓗꓪ ꓟ ꓠꓬ ꓪꓴ-ꓢ ꓔꓯ ꓟꓬꓽ ꓠꓬꓲ ꓟꓬꓱ ꓓꓳꓽ ꓓꓳ ꓡ ꓝꓲ 

ꓢꓲ꓾ ꓠꓱꓸ ꓐꓯꓼ ꓠꓬ ꓮ ꓫꓵꓽ ꓟꓽ ꓒꓵꓽ ꓐꓰ ꓢꓪꓼ ꓡꓳ= 

 

ꓖꓳ ꓡꓱ ꓥ ꓟꓲ ꓓꓵꓽ ꓙ ꓚꓱꓹ ꓕꓱ ꓟ ꓠꓬ ꓢꓲꓽ ꓫꓬ ꓕꓳ ꓶ ꓗꓪ ꓟꓽ ꓐꓳ ꓧꓳꓽ ꓔꓸ= ꓢꓲꓽ ꓫꓬ ꓕꓳ ꓶ ꓗꓪ ꓪꓴ-ꓢ ꓡꓰ ꓟꓴ ꓗꓪ ꓐꓰ ꓟꓲ 

ꓠꓯ ꓔꓯ ꓚꓰꓼ ꓡꓳ꓾ ꓐꓰ ꓐꓳ ꓪꓴꓸ ꓔꓴ ꓔꓸ ꓡꓳ= ꓬꓲꓸ ꓚꓰ ꓬꓲꓸ ꓪꓴꓸ 2:8 ꓗꓪ ꓪꓴ-ꓢ ꓡꓰ ꓬꓲ-ꓓꓰ ꓐꓱꓻ ꓚꓰꓼ ꓡꓳ= ꓓꓰꓺ ꓟꓲ ꓗꓪ 

ꓟꓬꓱꓽ ꓬꓰ ꓡꓳ ꓬꓰ ꓔꓬ ꓕꓯꓽ ꓪꓴ-ꓢ ꓠꓬ ꓔꓶ ꓜꓽ ꓔꓶ ꓓꓳ ꓟꓬꓱꓽ ꓬꓰ ꓢꓴ ꓬꓲꓸ ꓪꓴꓸ ꓕꓲ ꓣꓳ ꓥ ꓟ ꓔꓯ ꓓꓵꓽ ꓙ ꓛꓲ ꓝꓲ= ꓪꓴ-ꓢ ꓡꓰ ꓞꓲꓼ 

ꓔꓯ ꓠꓲꓹ ꓔꓯ ꓬꓰ ꓓꓳ ꓔꓸ ꓟ ꓟꓬꓱꓽ ꓔꓯ ꓠꓬꓲꓸ ꓠꓬꓲ ꓣꓳ ꓖꓼ ꓛꓳ ꓢꓲꓸ ꓬꓰ ꓔꓬ ꓟ ꓥ ꓡꓳ= ꓪꓴ-ꓢ ꓡꓰ ꓟꓲ ꓠꓯ ꓡ ꓞꓳ ꓐꓴ ꓔꓯ ꓟꓬꓱꓽ 

ꓬꓲꓸ ꓫꓵ ꓬꓲ ꓙꓰ ꓬꓰ ꓢꓲꓸ ꓬꓲꓸ ꓔꓯ ꓣꓱꓽ ꓙ ꓠꓹ ꓟ ꓟꓽ ꓠꓽ ꓠꓽ ꓘꓴ ꓔꓬ ꓡꓳ= ꓶꓼ ꓓꓳ ꓫꓱꓸ ꓓꓳ ꓚꓺ ꓟꓸ ꓢꓴ꓾ ꓟꓸ ꓟꓲꓽ ꓚꓺ ꓢꓴ ꓠꓬ ꓙꓲˍ ꓟ 

ꓟꓬꓱꓽ ꓥ ꓟ ꓡꓰ ꓐꓰ꓾ ꓟꓬꓱꓽ ꓬꓰ ꓡꓳ ꓬꓰ ꓢꓴ꓾ ꓓꓰꓺ ꓟꓲ ꓬꓰ ꓢꓴ꓾ ꓢꓲꓹ ꓬꓰ ꓢꓴ꓾ ꓢꓷꓸ ꓠꓲꓹ ꓕꓳ ꓶ ꓟꓸ ꓢꓴ ꓮ ꓙꓵꓽ ꓥ ꓟꓲ ꓙꓲˍ ꓟ 

ꓟꓬꓱꓽ ꓬꓰ ꓢꓴ ꓐꓴ ꓥ ꓡꓳ= ꓦ ꓕꓲ ꓒꓳꓹ ꓗꓪ ꓟ ꓟꓸ ꓒ ꓟꓸ ꓟ ꓐꓴ ꓔꓯˍ ꓡꓰ ꓣꓳ ꓣꓱꓽ ꓬꓯꓼ ꓟ ꓟꓽ ꓥ= ꓜꓽ ꓓꓴ ꓙꓳ ꓡ ꓠꓹ ꓟ ꓔꓶ ꓜꓽ 

ꓔꓶ ꓓꓳ ꓚꓱꓹ ꓟꓸ ꓢꓴ ꓐꓴ꓾ ꓔꓬ ꓖꓴ ꓦꓲ ꓫꓬꓹ ꓢꓴ ꓐꓴ꓾ ꓤ ꓠꓱ ꓐꓴ ꓔꓯ ꓢꓷꓸ ꓠꓲꓹ ꓬꓲ ꓫꓵ ꓬꓲ ꓙꓰ ꓟꓸ ꓖꓶ ꓢꓴ ꓐꓴ ꓣꓱꓽ ꓬꓯꓼ ꓡꓳ=  

 

ꓮ ꓬꓲꓼ ꓡꓳꓹ-ꓬꓯ 

ꓞꓳ ꓜꓴ ꓖꓪ ꓙꓱ ꓓꓴ 

1608 ꓘꓳꓼ ꓕꓯꓽ ꓩꓽ ꓗꓴꓷꓼ ꓗꓪ ꓡ ꓞꓳ ꓕꓲ ꓣꓳ ꓦꓵꓻ ꓡ ꓡꓳ= ꓬꓲꓸ 18 ꓘꓳꓼ ꓡꓳꓼ ꓡ ꓕꓯ ꓙꓲ-ꓢꓴ ꓢꓲ ꓤ ꓒꓬꓱꓼ ꓡ ꓡꓳ= ꓝꓮꓲ 20 ꓘꓳꓼ ꓖꓳ 

ꓑꓳꓸ ꓬꓲꓸ ꓕꓲꓽ ꓤꓶ ꓡꓱꓸꓼ ꓪꓴ-ꓢ ꓔꓯ ꓔꓲꓺ ꓖꓶ ꓠꓹ ꓟ ꓓꓵꓽ ꓙ ꓞꓷꓹ ꓗꓷ ꓡꓳ= ꓬꓲꓸ ꓠꓬ ꓪꓴ-ꓢ ꓟꓬꓱꓽ ꓬꓰ ꓢꓴ ꓔꓲꓺ ꓒ ꓐꓴ ꓔꓬ ꓦꓲ ꓗꓪ 

ꓓꓵꓽ ꓡꓰ ꓢꓲ꓾ ꓬꓲꓸ ꓟꓬꓱꓺ ꓠꓬ ꓮ ꓬꓲꓼ ꓡꓳ-ꓬꓯ ꓟꓬꓱꓺ ꓪ ꓡꓰ ꓡꓳ= ꓬꓲꓸ ꓪꓴꓸ ꓕꓯ ꓬꓲꓸ ꓓꓵꓽ ꓙ ꓟ ꓠꓬ꓾ ꓪꓴ-ꓢ ꓟꓬꓱꓽ ꓬꓰ ꓢꓴ ꓔꓲꓺ 

ꓒ ꓦꓲ ꓗꓪ ꓓꓵꓽ ꓙꓰ ꓠꓬ꓾ ꓬꓲꓸ ꓕꓲꓽ ꓤꓶ ꓡꓱꓸꓼ ꓪ ꓘꓴ ꓶꓼ ꓓꓰ ꓟ ꓐꓰ꓾ ꓪꓴ-ꓢ ꓔꓯ ꓪꓴꓸ ꓓꓵ ꓕꓱꓼ ꓟ ꓬꓰ ꓪ ꓥꓳ꓾ ꓐꓰ ꓓꓵꓽ ꓙ ꓡꓳ= 

ꓖꓳ ꓡꓱ ꓥ ꓟꓲ ꓖꓳ ꓗꓪ ꓬꓲꓸ ꓛꓲ ꓬꓰ ꓕꓯꓽ ꓬꓲꓸ ꓔꓯ ꓜꓻ ꓚꓸ ꓖꓴ ꓗꓪ ꓟꓬꓱꓽ ꓬꓰ ꓝꓲ ꓡ ꓡꓳ= ꓕꓲ ꓐꓱ ꓠꓬ ꓪ ꓘꓴ ꓦꓲ ꓗꓪ ꓟꓬꓱꓽ ꓬꓰ 

ꓔꓬ ꓕꓯꓽ ꓬꓲꓸ ꓠꓬ ꓜꓻ ꓚꓸ ꓦꓲ ꓗꓪ ꓮ ꓡꓻ 10 ꓘꓳꓼ ꓛꓲ ꓟꓬꓱꓽ ꓬꓰ ꓠ ꓗꓷ ꓡꓰ ꓠꓬꓲ ꓖꓳ ꓟ ꓔꓯ ꓬꓲꓸ ꓟꓽ ꓠꓲꓹ ꓒꓴ= ꓬꓲꓸ ꓟꓸ ꓟꓲꓽ ꓟꓽ ꓙꓳ 

ꓟ ꓟꓬꓱꓽ ꓬꓰ ꓔꓬ ꓠ ꓗꓷ ꓡꓰ ꓠꓬꓲ ꓬꓲꓸ ꓠꓲꓹ ꓟ ꓟꓽ ꓢ=  

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ (SG) 

• ꓮ ꓬꓲꓼ ꓡꓳꓹ-ꓬꓯ ꓔꓯ 10 ꓘꓳꓼ ꓛꓲ ꓠꓴ ꓢꓷꓸ ꓡꓯ ꓘꓳ ꓥꓳ ꓐꓯ ꓠꓬ꓾ ꓮ ꓡꓲ ꓢꓯꓼ ꓖꓶ ꓠꓲꓹ ꓫꓵ ꓡ?  

• ꓮ ꓬꓲꓼ ꓡꓳꓹ-ꓬꓯ ꓜꓻ ꓚꓸ ꓟꓬꓱꓽ ꓬꓰ ꓔꓬ ꓟ ꓠꓬ ꓪ ꓘꓴ ꓦꓲ ꓗꓪ ꓪ ꓘꓴ ꓔꓬ ꓟ ꓟꓸ ꓒꓽ ꓟꓬꓱꓽ ꓔꓯ ꓖꓼ ꓟꓽ ꓟꓶ ꓐꓰ ꓠꓴ 

ꓓꓵꓽ ꓙ ꓔꓬ ꓡ?  

• ꓟꓸ ꓟꓲꓽ ꓝꓲꓸ ꓔꓯ ꓵꓺ ꓠꓬꓲ ꓢꓲ꓾ ꓔꓯꓺ ꓐꓬꓱꓽ ꓕꓱ ꓟ ꓐꓱ ꓶ ꓮ ꓡꓲ ꓐꓰ ꓬꓲꓸ ꓟꓸ ꓟꓲꓽ ꓙꓳˍ ꓟ ꓓꓵꓽ ꓙ ꓖꓪꓽ ꓠꓬꓲ=  

o 1 ꓘꓳ-ꓡꓱ-ꓕꓴ 10:31 

o ꓗꓳ-ꓡꓳ-ꓫꓲ 3:23 

 

ꓓꓳꓽ ꓜꓳ ꓡꓽ ꓡꓯ 

 

ꓜꓻ ꓚꓸ ꓦꓲ ꓗꓪ 10 ꓘꓳꓼ ꓕꓯ ꓢꓲ ꓟꓬꓱꓽ ꓬꓰ ꓗꓷ ꓗꓸ ꓠꓯꓸ ꓮ ꓬꓲꓼ ꓡꓳ-ꓬꓯ ꓠꓬ ꓪꓴ-ꓢ ꓔꓯ ꓮ ꓡꓲ ꓕꓲ ꓘꓴꓸ ꓗꓪ ꓐꓰ ꓥ ꓟꓲ ꓣꓱꓽ ꓙ ꓐ ꓡ 

ꓡꓳ꓾ ꓐꓰ ꓙ ꓜꓲꓼ ꓡ ꓡꓳ= ꓬꓲꓸ ꓓꓵꓽ ꓙ ꓚꓱꓹ ꓮ ꓡꓲ ꓑꓶꓸ ꓡꓰ ꓡ? ꓬꓲꓸ ꓔꓯ ꓖꓶ ꓔꓸ ꓟ ꓟꓬꓱꓽ ꓔꓯ ꓮ ꓡꓲ ꓬꓰ ꓟ꓾ ꓮ ꓡꓲ ꓘꓳ ꓣꓴ ꓓꓵꓽ ꓙ ꓢꓲꓸ 

ꓬꓰ ꓟ ꓗꓪ ꓐꓰ ꓪꓴ-ꓢ ꓔꓯ ꓟꓬꓱ ꓓꓳꓽ ꓖꓶ ꓐ ꓡ ꓟ꓾ ꓪꓴ-ꓢ ꓟꓬꓱ ꓓꓳꓽ ꓓꓳ ꓡ ꓝꓲ ꓐ ꓡ ꓟ ꓬꓲꓸ ꓙ ꓜꓲꓼ ꓡꓰ ꓟ ꓗꓪ ꓐꓰ ꓥ ꓡꓳ=  

 

ꓮ ꓟꓶ ꓮ ꓬꓲꓼ ꓡꓳ-ꓬꓯ ꓠꓬ ꓜꓻ ꓚꓸ ꓖꓴ ꓗꓪ ꓟꓬꓱꓽ ꓬꓰ ꓔꓬ ꓥ ꓟꓲ꓾ ꓪꓴ-ꓢ ꓐꓰ ꓕꓲ ꓛꓳ ꓔꓬ ꓡꓳ꓾ ꓪꓴ-ꓢ ꓠꓲꓹ ꓡꓶ ꓔꓯ ꓛꓳ ꓔꓬ ꓡꓳ 

ꓐꓰ ꓓꓵꓽ ꓙ ꓘꓳ ꓣꓴ ꓡꓳ= ꓢꓲꓹ ꓗꓶꓸ ꓞꓲꓽ ꓔꓬ ꓥ ꓟꓲ ꓪ ꓘꓴ ꓦꓲ ꓗꓪ ꓪꓴ-ꓢ ꓔꓯ ꓪꓴꓸ ꓓꓵ ꓕꓱꓼ ꓔꓬ ꓟ ꓡꓰ ꓐꓰ꓾ ꓪꓴ-ꓢ ꓠꓲꓹ ꓡꓶꓽ 

ꓛꓳ ꓔꓬ ꓟ ꓡꓰ ꓐꓰ ꓬꓲꓸ ꓘꓳ ꓣꓴ ꓡꓳ= 

 

ꓢꓲꓽ ꓫꓬ ꓕꓳ ꓶ ꓗꓪ ꓣꓳ ꓮ ꓫꓵꓽ ꓟꓬꓱꓽ ꓬꓰ ꓡꓳ ꓐꓯ ꓟ ꓕꓯ ꓢꓲ꓾ ꓟꓬꓱꓽ ꓔꓯ ꓣꓳ ꓮ ꓡꓲ ꓬꓰ ꓡꓳ ꓐꓯ ꓟ ꓔꓯ ꓟꓬꓽ ꓠꓬꓲ ꓬꓲꓸ ꓟꓸ 

ꓟꓲꓽ ꓢꓪꓼ ꓔꓸ ꓡꓳ= ꓣꓳ ꓠꓬ ꓝꓴꓲꓸ ꓬꓰ ꓔꓬ ꓟ ꓟꓽ ꓥ ꓕ ꓑꓳꓸ꓾ ꓮ ꓡꓲꓳ ꓫꓵꓽ ꓟꓬꓱꓽ ꓗꓪ ꓐꓰ ꓥ ꓟꓲ ꓪꓴ-ꓢ ꓟꓬꓱ ꓓꓳꓽ ꓒꓬꓱꓼ ꓡ ꓝꓲ 

ꓐ ꓡ ꓡꓳ= 

 

ꓛꓳ ꓒꓯꓹ ꓐꓰ ꓖꓪ ꓙꓱ ꓡꓯ ꓘꓳ ꓓꓴ 

● ꓟꓬꓱꓽ ꓮ ꓙꓵꓽ ꓠꓬ ꓪꓴ-ꓢ ꓔꓯ ꓓꓳꓹ ꓟꓴ ꓓꓴ ꓒꓬꓱꓼ ꓡ ꓐ ꓡ ꓡꓳ ꓐꓰ ꓢꓳ ꓟꓶ ꓠꓬ꓾  ꓮ ꓟꓶ ꓠꓴ ꓬꓰ ꓔꓬ ꓟ ꓟꓬꓱꓽ ꓔꓯ 

ꓟꓳꓸ ꓠꓴ ꓓꓵꓽ ꓙ ꓟ ꓮ ꓡꓲ ꓑꓶꓸ ꓡꓰ ꓡ? 

● ꓕꓱ ꓟ ꓑꓶꓸ ꓓꓴ ꓠꓴ ꓟꓬꓱꓽ ꓬꓰ ꓟ ꓗꓪ ꓑꓶꓸ ꓡꓰ ꓓꓴ ꓕꓲꓽ ꓫꓵ ꓫꓵ ꓙꓳ ꓡ? 

ꓣꓳ ꓟꓬꓱꓽ ꓮ ꓡꓲ ꓬꓰ ꓟ ꓔꓯ ꓪꓴ-ꓢ ꓡꓳꓸ ꓔꓬ ꓡꓳ 

ꓟꓬꓱꓽ ꓮ ꓡꓲ ꓕꓲ ꓫꓵꓽ ꓠꓬ ꓟꓬꓽ ꓠꓬꓲ ꓬꓳꓹ ꓚꓲ ꓟ ꓐꓰ꓾ ꓮ ꓘꓶꓸ ꓟꓽ ꓬꓳꓹ ꓚꓲˍ ꓟ ꓐꓯ ꓢꓲꓸ ꓢꓲꓽ ꓫꓬ ꓕꓳ ꓶ ꓗꓪ ꓟꓽ ꓐꓳ ꓔꓸ ꓥ ꓟꓲ꓾ 

ꓟꓬꓱꓽ ꓔꓯ ꓮ ꓡꓲ ꓬꓰ ꓠꓯˍ ꓟ ꓟꓸ ꓟꓲꓽ ꓐꓳ ꓔꓸ ꓡꓳ= ꓟꓽ ꓬꓲꓼ ꓟꓶ ꓟꓶ ꓔꓬ ꓟ ꓙꓵꓹ ꓠꓬ ꓣꓳ ꓟꓬꓱꓽ ꓬꓰ ꓔꓬ ꓟ ꓙꓵꓹ ꓥ ꓠꓬꓲ꓾ ꓟꓬꓱꓽ 

ꓬꓰ ꓕꓯꓽ ꓮ ꓡꓲ ꓬꓰ ꓠꓹ ꓟ ꓔꓯ ꓟꓳꓸ ꓓꓵꓽ ꓙ ꓖꓪꓽ ꓠꓬꓲ ꓠꓯ ꓡꓳ= 

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ (SG) 

ꓟꓸ ꓟꓲꓽ ꓝꓲꓸ ꓔꓯ ꓧꓪ ꓡꓳꓸ ꓠꓬꓲ= ꓟꓬꓱꓽ ꓬꓰ ꓡꓳ ꓬꓰ ꓔꓯ ꓟꓳꓸ ꓮ ꓡꓲ ꓐꓯ ꓔꓸ ꓡ? 

● 2 ꓕꓰ-ꓢ-ꓡꓳ-ꓠꓲ-ꓬ 3:10-12 – ꓟꓬꓱꓽ ꓟꓽ ꓬꓰ ꓠꓬ꓾ ꓕꓽ ꓜꓽ= 

● ꓥꓳ ꓜꓱ 10:4 – ꓞꓳ ꓐꓴ ꓫꓸ ꓡ ꓥꓳ꓾ ꓐꓴꓻˍ ꓟ ꓡꓯ ꓒꓯꓹ ꓠꓬ ꓫꓸ ꓟꓷꓼ ꓡꓰ ꓝꓲ꓾ ꓞꓳ ꓕꓰ ꓡꓯ ꓒꓯ ꓠꓽ ꓐꓳ ꓡꓰ ꓝꓲ=  

● ꓥꓳ ꓜꓱ 19:15 – ꓐꓴꓻ ꓟ ꓠꓬ ꓬꓲꓼ ꓟꓶ ꓡꓲꓽ ꓡꓰ ꓝꓲ꓾ ꓦꓰꓼ ꓟꓷꓼ ꓡꓰ ꓝꓲ= 

● ꓥꓳ ꓜꓱ 21:25 – ꓞꓳ ꓐꓴ ꓠꓬ ꓚꓲꓸ ꓛꓬ ꓔꓯ ꓢꓰꓼ ꓡꓳ= 

 

ꓮ ꓡꓲ ꓟꓬꓱꓽ ꓬꓰ ꓠꓹ ꓟ ꓟꓸ ꓟꓲꓽ ꓝꓲꓸ ꓕꓱ ꓟ ꓗꓪ ꓣꓳ ꓔꓯ ꓟꓸ ꓖꓶ ꓔꓸ ꓡ?  

● ꓗꓳ-ꓡꓳ-ꓫꓲ 3:23 – ꓪꓴ-ꓢ ꓔꓯ ꓣꓱꓽ ꓙ ꓟ ꓡꓰ ꓐꓰ ꓟꓬꓱꓽ ꓬꓰ= 

 

ꓓꓳꓽ ꓜꓳ ꓡꓽ ꓡꓯ 

 

ꓢꓲꓽ ꓫꓬ ꓕꓳ ꓶ ꓠꓬ ꓫꓬꓽ ꓫꓬꓽ ꓡꓰ ꓟꓸ ꓖꓶ ꓔꓸ ꓡꓳ= ꓣꓳ ꓠꓬ ꓐꓴꓻ ꓟꓽ ꓓ꓾ ꓢꓯꓼ ꓕꓵꓼ ꓟꓬꓱꓽ ꓬꓰ ꓠꓯ ꓡꓳ= ꓪꓴ-ꓢ ꓠꓬ ꓟꓬꓱꓽ ꓢꓲꓺ 

ꓒ ꓥ ꓟ ꓡꓰ ꓐꓰ ꓢꓪꓼ ꓢꓲꓸ ꓣꓳ ꓟꓬꓱꓽ ꓬꓰ ꓠꓯ ꓡꓳ= 

 

ꓞꓳ ꓜꓴ ꓖꓪ ꓙꓱ ꓓꓴ 

ꓬꓰ-ꓢꓴ ꓬꓲꓸ ꓤꓶ ꓗꓪ ꓢꓲꓹ ꓬꓰ ꓒꓽ (ꓑꓵ ꓙꓲ ꓒꓽ) ꓟꓬꓱꓽ ꓬꓰ ꓗꓷꓳ= ꓟꓬꓱꓽ ꓬꓰ ꓔꓬ ꓟ ꓑꓵ ꓙꓲ ꓒꓽ ꓕꓲ ꓣꓳ ꓡꓰ ꓐꓰ ꓬꓲꓸ ꓔꓯ ꓓꓵꓽ ꓙ ꓠꓬꓲ= 

● ꓬꓲꓸ ꓟꓬꓱꓽ ꓬꓰ ꓟ ꓮ ꓡꓲ ꓬꓰ ꓥꓳ (ꓙꓲ ꓙꓲ ꓜꓳ ꓜꓳꓽ/ ꓫꓽ ꓟꓶ ꓚꓹ ꓡꓹ) ꓐꓰ ꓓꓵꓽ ꓙ ꓡ?  

● ꓠꓴ ꓠꓬ ꓑꓵ ꓙꓲ ꓟꓬꓱꓽ ꓬꓰ ꓔꓶꓸ ꓗꓪ ꓟꓬꓱꓽ ꓬꓰ ꓔꓬ ꓡꓳ꓾ ꓐꓰ ꓓꓵꓽ ꓙ ꓠꓬꓲ ꓡꓯ= ꓬꓰ-ꓢꓴ ꓐꓰ ꓕꓲ ꓛꓳ ꓟꓬꓱꓽ ꓬꓰ ꓠ ꓗꓷ 

ꓡꓰ ꓠꓬ ꓮ ꓡꓲ ꓗꓹ ꓥꓳ ꓪ? ꓠꓴ ꓮ ꓡꓲ ꓢꓪꓼ ꓓꓳ ꓡ ꓡ? 

● ꓟꓳꓼ ꓡꓳ ꓟꓬꓱꓽ ꓬꓰ ꓔꓶꓸ ꓗꓪ ꓬꓰ-ꓢꓴ ꓠꓬ ꓮ ꓡꓲ ꓟꓬꓱꓽ ꓬꓰ ꓥ ꓢꓶ? 

● ꓮ ꓡꓲ ꓟ ꓡꓰꓸ ꓟꓽ ꓟꓳꓻ ꓟ ꓗꓪ ꓬꓰ-ꓢꓴ ꓠꓬ ꓮ ꓡꓲ ꓟꓬꓱꓽ ꓬꓰ ꓥ ꓢꓶ? 

 

ꓘꓴ ꓜꓲꓼ ꓞꓳ ꓫꓬꓹ ꓑꓱ ꓫꓬꓹ ꓡꓲꓸ ꓟ ꓦꓬꓼ ꓠꓬꓲ ꓗꓪ꓾ ꓙꓲ-ꓢꓴ ꓢꓲ ꓤ ꓐꓴ ꓟꓬꓱꓽ ꓬꓰ ꓟ ꓔꓯꓸ ꓟꓳꓸ ꓬꓲꓸ ꓓꓽ ꓟ ꓑꓶꓸ ꓡꓰ ꓓꓴ ꓙꓳ ꓡꓳ= ꓙꓲ-

ꓢꓴ ꓢꓲ ꓤ ꓐꓴ ꓠꓬ ꓢꓲꓽ ꓫꓬ ꓕꓳ ꓶ ꓔꓯ ꓵꓺ ꓕꓯ ꓢꓲꓽ ꓫꓬ ꓕꓳ ꓶ ꓟꓸ ꓘꓶꓽ ꓔꓯ ꓚꓲꓸ ꓛꓬ ꓕꓲ ꓠꓬꓲ ꓡꓰꓸ ꓕꓲ ꓠꓬꓲ ꓞꓳ ꓙꓳ ꓟ ꓚꓱꓹ ꓗꓪ ꓮ ꓡꓲ 

ꓜꓯꓻ ꓜꓳꓽ ꓡꓰ ꓠꓹ ꓟ ꓔꓯ ꓟꓳꓸ ꓧꓪ ꓟꓰꓹ ꓪꓴꓸ ꓔꓴ ꓡ ꓡꓳ= ꓑꓵ ꓙꓲ ꓒꓽ ꓡꓰ ꓑ ꓔꓶꓹ (ꓢꓲꓽ ꓐꓳꓸ) ꓕꓲꓽ ꓟ ꓫꓬꓹ ꓜꓯꓻ ꓥꓳ ꓐꓯˍ ꓕꓯ꓾ ꓕꓯꓽ 

ꓢꓲ ꓗꓪ ꓟ ꓡꓰ ꓐꓰ ꓡ ꓞꓳ ꓟꓽ ꓟꓳꓻ ꓟ ꓠꓯꓸ ꓘꓪ ꓗꓪ ꓥ ꓟꓲ ꓕꓲ ꓡꓰꓹꓼ ꓬꓲꓹ ꓡꓵꓼ ꓡꓳꓸ ꓐꓲ ꓠ ꓫꓬꓹ ꓓꓳ ꓡ ꓡꓳ= ꓮ ꓡꓲꓳ ꓐꓯ ꓠꓬ ꓡ 

ꓞꓳ ꓐꓴ ꓟꓽ ꓟꓳꓻ ꓥ ꓟꓲ ꓪꓴ-ꓢ ꓡꓳꓸ ꓟꓳꓻ ꓡꓳ꓾ ꓐꓰ ꓢꓪꓼ ꓢꓷꓸ ꓡꓰ ꓟ ꓗꓪ ꓐꓰ꓾ ꓑꓵ ꓙꓲꓻ ꓒꓽ ꓠꓬ ꓪꓴ-ꓢ ꓔꓯ ꓠꓲꓹ ꓢ ꓡꓰ ꓝꓲ ꓠꓹ 

ꓟ ꓢꓯꓼ ꓕꓵꓼ ꓡ ꓡꓳ= ꓖꓳ ꓕꓲ ꓦꓬꓼ ꓠꓬꓲ ꓗꓪ ꓫꓬꓹ ꓓꓳ ꓡ ꓟ ꓶ ꓤ ꓶ ꓟꓲ ꓠꓬ꓾ ꓙꓲ ꓙꓲ ꓜꓳꓽ ꓜꓳꓽ ꓮ ꓘꓶꓸ ꓐꓲꓻ꓾ ꓮ ꓘꓶꓸ ꓜꓰꓻ ꓠ ꓫꓬꓹ ꓩꓴ 

ꓡ ꓟ ꓥ ꓡꓳ= 

 

ꓬꓲꓸ ꓜꓴ ꓤꓹ ꓤꓼ ꓟꓬꓱꓽ ꓬꓰ ꓓꓴ 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾  ꓬꓲꓸ ꓜꓴ ꓤꓹ ꓤꓼ ꓕꓲ ꓟ ꓡꓰꓸ ꓕꓲ ꓟ ꓔꓯ ꓬꓲꓸ ꓪ ꓬꓰ ꓠꓹ ꓟ ꓟꓬꓱꓽ ꓕꓲꓽ ꓫꓵꓽ ꓢꓲꓻ ꓝꓲ= (ꓔꓯꓺ ꓥꓳ꓾ ꓟꓸ 

ꓢꓴ꓾ ꓔꓶ ꓜꓽ ꓔꓶ ꓓꓳ ꓢꓴ꓾ ꓢꓲꓽ ꓫꓬ ꓟꓬꓱꓽ ꓬꓰ ꓢꓴ)= ꓖꓳ ꓗꓪ ꓕꓲꓽ ꓣꓳ ꓠꓬ ꓪꓴ-ꓢ ꓟꓬꓱ ꓓꓳꓽ ꓓꓳ ꓡ ꓠ ꓟꓬꓱꓽ ꓬꓰ ꓢꓴ ꓕꓲ ꓣꓳ꓾ 

ꓝꓮꓲ ꓕꓲ ꓣꓳ ꓠꓬ ꓪꓴ-ꓢ ꓟꓬꓱ ꓓꓳꓽ ꓟꓽ ꓓꓳ ꓡ ꓠ ꓟꓬꓱꓽ ꓬꓰ ꓢꓴ ꓕꓲ ꓣꓳ ꓔꓯꓺ ꓐꓬꓱꓽ ꓗꓪ ꓐꓰ ꓬꓰ ꓟꓸ ꓖꓶ ꓝꓲ=  

 

ꓔꓯꓺ ꓐꓬꓱꓽ ꓗꓪ ꓐꓰ ꓞꓳ ꓜꓴ ꓟꓲꓸ ꓕꓯ ꓗꓪ ꓬꓰ ꓟꓸ ꓖꓶ= 

 

ꓞꓳ ꓜꓴ ꓖꓪ ꓙꓱ ꓓꓴ 

ꓔꓯꓺ ꓐꓬꓱꓽ ꓬꓰ ꓟꓸ ꓓꓳ ꓡꓰ ꓗꓸ ꓠꓯꓸ ꓖꓪ ꓙꓱ ꓡꓯ ꓘꓳ ꓓꓴ= 

● ꓔꓯꓺ ꓐꓬꓱꓽ ꓬꓰ ꓟꓸ ꓖꓶ ꓡ ꓢꓴ ꓐꓴ ꓗꓪ ꓐꓰ ꓮ ꓡꓲ ꓕꓲ ꓣꓳ ꓠꓬ ꓬꓲꓸ ꓟꓬꓱꓽ ꓬꓰ ꓟ ꓗꓪ ꓐꓰ ꓪꓴ-ꓢ ꓟꓬꓱ ꓓꓳꓽ ꓓꓳ ꓡ 

ꓓꓴ ꓬꓰˍ ꓡ? 

● ꓟꓬꓱꓽ ꓬꓰ ꓟ ꓗꓪ ꓮ ꓡꓲ ꓬꓰ ꓠꓬ ꓪꓴ-ꓢ ꓟꓬꓱ ꓓꓳꓽ ꓟꓽ ꓡꓳꓸ ꓓꓳ ꓡ ꓡ?  

● ꓚꓲꓸ ꓛꓬ ꓟꓬꓱꓽ ꓬꓰ ꓟ ꓗꓪ ꓐꓰ ꓪꓴ-ꓢ ꓟꓬꓱ ꓓꓳꓽ ꓓꓳ ꓡ ꓚꓱꓹ ꓠꓱꓸ ꓐꓯꓼ ꓮ ꓫꓵꓽ ꓔꓺ ꓡꓴꓽ ꓓꓴ ꓙꓳ ꓢꓰꓽ ꓡ?  

 

ꓬꓲꓸ ꓟꓶꓽ ꓢꓰꓼ ꓘꓶꓽ 

ꓚꓲꓸ ꓛꓬ ꓓꓵꓽ ꓙ ꓖꓪꓽ ꓠꓬꓲ ꓓꓴ 

ꓚꓲꓸ ꓛꓬ ꓬꓰ ꓔꓬ ꓟ ꓟꓬꓱꓽ ꓔꓯ ꓟꓳꓸ ꓓꓵꓽ ꓙ ꓠꓬꓲ= ꓠꓴ ꓟꓬꓱꓽ ꓬꓰ ꓟ ꓗꓪ ꓐꓰ ꓪꓴ-ꓢ ꓟꓬꓱ ꓓꓳꓽ ꓓꓳ ꓡ ꓚꓱꓹ ꓮ ꓡꓲ ꓙꓳ ꓡ? ꓠꓴ 

ꓬꓰ ꓐ ꓡ ꓟ ꓟꓬꓱꓽ ꓗꓪ ꓐꓰ ꓪꓴ-ꓢ ꓟꓬꓱ ꓓꓳꓽ ꓓꓳ ꓡ ꓚꓱꓹ ꓠꓴ ꓔꓯ ꓟꓸ ꓖꓶ ꓡ ꓠꓹ ꓟ ꓪꓴ-ꓢ ꓔꓯ ꓪ ꓘꓴ ꓶꓼ ꓓꓰꓽ=  

ꓢꓳ ꓚꓱ-4 ꓟꓴ ꓗꓪ ꓗꓴꓷꓼ ꓡ ꓞꓳ ꓐꓴ 
 

ꓓꓵꓽ ꓙ ꓚꓱꓹ ꓬꓲꓸ ꓪꓴꓸ ꓓꓵ꓾  ꓪꓴ-ꓢ ꓗꓴꓷꓼ ꓠꓬ ꓠꓴ ꓕꓲ ꓣꓳ ꓤꓶ ꓗꓪˍ ꓡꓰꓽ ꓟꓽ ꓞꓲ꓾ ꓠꓴ ꓔꓬ ꓟꓵꓽ ꓕꓲ ꓟꓵꓽ ꓕꓲ ꓡꓳ ꓗꓪ ꓛꓲ ꓑꓶꓸ 

ꓡꓰ ꓓꓴ ꓒꓬꓱꓼ ꓡ ꓠꓯ ꓡꓳ=  
 

ꓣꓱꓽ ꓬꓯꓼ ꓟ ꓶ ꓤ ꓶ ꓟꓲ꓾ 

1. ꓢꓳ ꓣꓴ ꓣꓱꓽ ꓓꓴ ꓕꓳ ꓶ ꓑꓷꓠ ꓔꓯ ꓣꓱꓽ/ꓟꓽ ꓣꓱ ꓠꓬ ꓠꓴ ꓠꓲꓹ ꓡꓶꓽ ꓥꓳ= (SG)  

ꓐꓸ  ꓟꓲ ꓠꓯ ꓗꓪ ꓟ ꓪꓴ-ꓢ ꓗꓴꓷꓼ ꓔꓯ ꓟꓳꓸ ꓖꓪ ꓙꓱ ꓓꓴ ꓠꓻ ꓠꓬꓲ ꓘꓶꓽ 

2. ꓕꓳ ꓶ ꓛꓬꓽ ꓒꓽ ꓮ ꓟꓬꓹ 

3. ꓕꓳ ꓶ ꓐꓳ ꓗꓸ ꓮ ꓟꓬꓹ 

 

ꓬꓰ-ꓢꓴ ꓠꓬ ꓣꓳ ꓘꓹ ꓣꓳ ꓟꓵꓽ ꓧꓳꓽ ꓪꓴꓸ ꓟꓴ ꓢꓴ ꓡꓰ ꓐꓰ  

ꓞꓳ ꓜꓴ ꓖꓪ ꓙꓱ ꓓꓴ 

ꓬꓰ-ꓢꓴ ꓠꓬ ꓠꓴ ꓪ ꓘꓹ ꓠꓴ ꓪ ꓟꓵꓽ ꓗꓪ ꓧꓳꓽ ꓪꓴꓸ ꓟꓴ ꓢꓴ ꓥ ꓡꓳ ꓐꓰ ꓓꓵꓽ ꓙ ꓠꓬꓲ? 

● ꓬꓲꓸ ꓡꓰ ꓮ ꓡꓲꓳ ꓫꓵꓽ ꓔꓯ ꓠꓬ ꓑꓶꓸ ꓡꓰ ꓝꓲ/ ꓡꓶꓸ ꓑ ꓩꓴ ꓡ ꓥꓳ ꓓꓵꓽ ꓙ ꓡ? 

● ꓮ ꓡꓲꓳ ꓫꓵꓽ ꓔꓯ ꓠꓬ ꓟꓽ ꓡꓶꓸ ꓗꓷ ꓗꓷ ꓓꓹ ꓝꓲ ꓥꓳ ꓪ? 

 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾  ꓖꓪ ꓙꓱ ꓢꓴ ꓐꓴ ꓠꓬ ꓗꓴꓷꓼ ꓪꓴꓸ ꓓꓵ ꓣꓱꓽ ꓢꓴ ꓐꓴ ꓔꓯ ꓡꓶꓸ ꓑ ꓩꓴ ꓠꓹ ꓟ ꓡꓰꓽ ꓖꓪ ꓙꓱ ꓡ ꓠꓬ꓾ 

ꓬꓰ-ꓢꓴ ꓠꓬ ꓬꓲꓸ ꓦꓬꓼ ꓠꓬꓲ ꓗꓪ ꓗꓴꓷꓼ ꓪꓴꓸ ꓓꓵ ꓣꓱꓽ ꓢꓴ ꓐꓴ ꓔꓯ ꓡꓶꓸ ꓑ ꓓꓴ ꓟꓽ ꓢꓯꓼ ꓕꓵꓼ ꓟ ꓔꓯ ꓟꓳꓸ ꓖꓴ ꓟꓳꓸ ꓖꓶ= ꓬꓰ-ꓢꓴ 

ꓬꓲꓸ ꓝꓲ ꓓꓴ ꓐꓴ ꓠꓬ ꓬꓲꓸ ꓪ ꓦꓬꓼ ꓠꓬꓲ ꓗꓪ ꓟ ꓗꓴꓷꓼ ꓙꓵꓽ ꓚꓱꓹ ꓟꓴ ꓚꓱꓹ  ꓔꓯ ꓮ ꓘꓶꓸ ꓡꓶꓸ ꓑ ꓠꓲꓹ ꓫꓵ ꓥ ꓟꓲ꓾ ꓬꓰ-ꓢꓴ ꓠꓬ ꓖꓳ ꓡꓱ 

ꓟꓽ ꓬꓰ= 

 

ꓢꓳ ꓣꓴ ꓢꓴ ꓖꓪ ꓙꓱ ꓢꓴ ꓐꓴ ꓮ ꓡꓲꓳ ꓫꓵꓽ ꓓꓵ ꓙ ꓖꓪ ꓙꓱ ꓟꓽ ꓗꓴꓸ ꓗꓷ ꓡꓰ ꓠꓬ꓾ ꓙꓱ ꓘꓪ ꓗꓪ ꓐꓳ ꓔꓸ ꓟ ꓠꓻ ꓠꓬꓲ ꓘꓶꓽ ꓠꓻ ꓠꓬꓲ 

ꓢꓲ꓾ ꓬꓲꓸ ꓪ ꓓꓵꓽ ꓙ ꓖꓪ ꓙꓱ ꓓꓴ ꓬꓲꓸ ꓑꓶꓸ ꓧꓪ ꓟꓳꓻ ꓡꓰ ꓝꓲ=  

● ꓤꓽ ꓛꓵ ꓟꓶ ꓛꓵꓽ ꓐꓴ ꓐꓱ ꓶ ꓬꓰ-ꓢꓴ ꓮ ꓡꓲ ꓬꓰ ꓡ ꓥꓳ ꓪ? 

● ꓦꓲ ꓕꓴ ꓗꓪ ꓕꓴꓽ ꓟ ꓕꓶꓻ ꓡꓰ ꓠꓹ ꓟ ꓬꓰ-ꓢꓴ ꓮ ꓡꓲ ꓢꓯꓼ ꓖꓶ ꓡ ꓥꓳ ꓪ? 

● ꓢꓲꓽ ꓫꓬ ꓟ ꓬꓲ ꓙꓬ ꓓꓳꓻ ꓪ ꓚꓱꓹ꓾ ꓔꓬ ꓖꓴ ꓦꓲ ꓐꓰ ꓜꓽ ꓓꓴ꓾ ꓠꓻ ꓫꓬꓹ ꓖꓴ꓾ ꓑꓱꓸ ꓛꓵꓽ ꓫꓺ ꓚꓱꓹ ꓐꓰ꓾ ꓙ ꓖꓴ ꓓꓶ ꓚꓱꓹ ꓕꓱ 

ꓡꓱꓳ ꓫꓵꓽ ꓗꓪ ꓬꓰ-ꓢꓴ ꓮ ꓡꓲ ꓢꓯꓼ ꓕꓵꓼ ꓡ ꓥꓳ ꓪ? 

● ꓤ ꓠꓱ ꓐꓰ ꓞꓲꓼ ꓪꓴꓽ ꓢꓴ ꓐꓴ ꓢꓷꓸ ꓠꓲꓹ ꓢꓳ ꓚꓱꓹ ꓐꓱ ꓶ ꓬꓲꓸ ꓮ ꓡꓲ ꓙ ꓖꓶꓽ ꓡ ꓥꓳ ꓪ?  

● ꓙꓲ ꓒꓶꓽ ꓓꓳ ꓟ꓾ ꓬꓯꓻ ꓜꓱꓽ ꓟ꓾ ꓚꓲꓸ ꓬꓯ ꓑꓶꓹ ꓟ ꓐꓰ ꓠꓱꓸ ꓐꓯꓼ ꓬꓲꓼ ꓡ ꓟ ꓬꓲꓸ ꓫꓵꓽ ꓬꓲꓸ ꓙꓰ ꓐꓱ ꓶ ꓬꓲꓸ ꓮ ꓡꓲ ꓬꓰ ꓥꓳ ꓪ?  

● ꓠꓬꓲꓽ ꓟ ꓡ ꓞꓳ ꓢꓰꓼ ꓡꓯ ꓘꓳ ꓟ ꓐꓰ꓾ ꓤ ꓠꓱ ꓔꓯ ꓫꓸ ꓟꓴ ꓫꓸ ꓚꓬ ꓬꓰ ꓟ ꓔꓯ ꓬꓰ-ꓢꓴ ꓮ ꓡꓲ ꓟꓬꓱꓽ ꓬꓰ ꓡ ꓥꓳ ꓪ? 

● ꓡ ꓞꓳ ꓐꓴ ꓙ ꓡꓯ ꓘꓳ ꓚꓱꓹ ꓪꓴꓽ ꓟꓴ ꓡ ꓠꓹ ꓟ ꓬꓲꓸ ꓮ ꓡꓲ ꓢꓯꓼ ꓕꓵꓼ ꓟꓬꓱꓽ ꓬꓰ ꓡ ꓥꓳ ꓪ?  

 

ꓟꓴ ꓗꓪ ꓗꓴꓷꓼ ꓠꓬ ꓟꓲ ꓠꓯ ꓕꓯꓽ ꓢꓲ ꓗꓪ 

ꓦ ꓡꓱ ꓢꓴ ꓐꓴ ꓠꓬ ꓪꓴ-ꓢ ꓐꓯ ꓘꓶꓽ ꓔꓯ ꓒꓵꓽ ꓛꓳ ꓢꓲ꓾ ꓪꓴ-ꓢ ꓗꓴꓷꓼ ꓔꓯ ꓫꓬꓹ ꓜꓶ ꓐꓭ ꓠꓬ ꓮ ꓡꓲ ꓒꓬꓱꓼ ꓡ ꓥꓳ ꓐꓯ ꓟ ꓔꓯꓺ ꓐꓬꓱꓽ 

ꓔꓯ ꓢꓲꓽ ꓫꓬ ꓕꓳ ꓶ ꓗꓪ ꓡꓳꓸ ꓟꓳ ꓪ ꓓ ꓡꓳ= 

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ (SG) 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾  ꓢꓳ ꓢꓴ ꓬꓲꓸ ꓜꓴ ꓔꓯ ꓠꓻ ꓠꓬꓲ ꓘꓶꓽ ꓕꓱ ꓟ ꓧꓶꓸ ꓕꓯꓽ ꓐꓳ ꓚꓲꓸ ꓝꓲ= 

ꓝꓲ ꓓꓴ 2:42-47, ꓝꓲ ꓓꓴ 4:32-35 ꓔꓯ ꓵꓺ ꓢꓲꓸ ꓠꓻ ꓠꓬꓲ ꓘꓶꓽ ꓔꓯ ꓒꓳꓹ ꓖꓶ ꓝꓲ= 

● ꓬꓲꓸ ꓫꓵꓼ ꓦ ꓡꓱ ꓡ ꓢꓴ ꓐꓴ ꓮ ꓡꓲ ꓬꓰ ꓡ? 

o ꓬꓲꓸ ꓪ ꓠꓬ ꓮ ꓕꓯ ꓟꓲ ꓝꓲ ꓓꓴ ꓐꓴ ꓟꓸ ꓖꓶˍ ꓟˍ ꓔꓯ ꓛꓳˍ ꓟ ꓐꓰ ꓟꓽ ꓠꓽ ꓠꓽ ꓟꓳ ꓡꓯ ꓘꓳˍ ꓟ˗ꓸ ꓬꓰ ꓙꓻ ꓡꓯ 

ꓘꓳ ꓟ꓾ ꓣꓱꓽ ꓬꓯꓼ ꓢꓴ ꓐꓴ ꓔꓯ ꓬꓰ ꓙ ꓟ꓾ ꓶꓼ ꓓꓳ ꓚꓺ ꓟꓸ ꓖꓶ ꓟ꓾ ꓪꓴ-ꓢ ꓔꓯ ꓫꓱꓸ ꓖꓶ ꓪ ꓘꓴ ꓟ ꓗꓪ ꓕꓶ 

ꓕꓶˍ ꓡꓰꓽ ꓬꓰ ꓔꓬ ꓡꓳ= 

● ꓕꓱ ꓡꓱ ꓬꓰ ꓟ ꓠꓬ ꓦ ꓗꓪ ꓟ (ꓥ ꓠꓬ) ꓧꓪꓽ ꓕꓲꓽ ꓒꓳꓹ ꓗꓪ ꓟ ꓥ ꓡ? (ꓠꓬꓲꓽ ꓒꓳꓹ ꓠꓬꓲꓽ ꓫꓵꓽ ꓡꓱꓸꓼ ꓥ ꓡꓳ) 

● ꓕꓱ ꓡꓱ ꓬꓰ ꓟ ꓗꓪ ꓐꓰ ꓮ ꓫꓵꓽ ꓒꓬꓱꓼ ꓡ ꓡ? 

o ꓟꓽ ꓛꓲ ꓟꓽ ꓡꓳꓼ ꓢꓴ ꓟꓽ ꓙꓳ꓾ ꓮ ꓟꓬꓹ ꓠꓬ ꓦ ꓡꓱ ꓢꓴ ꓒꓬꓱꓼ ꓡ ꓡꓳ=  

● ꓬꓲꓸ ꓪꓴꓸ ꓟ ꓦ ꓡꓱ ꓢꓴ ꓐꓴ ꓡꓰ ꓐꓰ ꓣꓳ ꓙꓻ ꓡꓯ ꓘꓳ ꓠꓬ꓾ ꓣꓳ ꓘꓹ ꓣꓳ ꓟꓵꓽ ꓗꓪ ꓮ ꓡꓲ ꓒꓬꓱꓼ ꓡ ꓥꓳ ꓪ?  

 

ꓓꓳꓽ ꓜꓳ ꓡꓽ ꓡꓯ 

 

ꓞꓳ ꓜꓴ ꓖꓪ ꓙꓱ ꓓꓴ 

ꓠꓴ ꓘꓹ ꓠꓴ ꓟꓵꓽ ꓗꓪ ꓬꓲꓸ ꓪꓴꓸ ꓟ ꓦ ꓡꓱ ꓢꓴ ꓐꓴ ꓡꓰ ꓐꓰ ꓬꓰ-ꓢꓴ ꓙꓲ-ꓢꓴ ꓔꓯ ꓦ ꓡꓱ ꓢꓲꓸ ꓬꓲꓸ ꓐꓯ ꓘꓶꓽ ꓒꓵꓽ ꓛꓳ꓾ ꓟꓽ ꓛꓲ ꓟꓽ ꓡꓳꓼ 

ꓢꓴ ꓟꓽ ꓙꓳ ꓡꓰ ꓗꓪ ꓛꓲ ꓚꓲꓸ ꓛꓬ  ꓙꓳˍ ꓟ ꓐꓹ ꓖꓶ ꓜꓽ ꓡꓯ ꓘꓳˍ ꓠꓬ ꓮ ꓡꓲ ꓒꓬꓱꓼ ꓡ ꓗꓴꓸ ꓡ? ꓕꓱ ꓟ ꓠꓬ ꓒꓬꓱꓼ ꓡ ꓟꓽ ꓓ ꓟ ꓬꓲꓼ ꓟꓬ 

ꓟꓽ ꓥ= ꓬꓲꓸ ꓪꓴꓸ ꓟ ꓦ ꓡꓱ ꓢꓴ ꓐꓴ ꓗꓳ ꓡꓳ ꓗꓪ ꓒꓬꓱꓼ ꓗꓷ ꓟ ꓥ ꓢꓲ꓾ ꓮ ꓟꓶ ꓥ ꓟꓲ ꓕꓲ ꓟꓲ ꓠꓯ ꓗꓪ ꓕꓱ ꓡꓱꓳ ꓫꓵꓽ ꓙꓳ ꓔꓬ 

ꓡꓳ= 

 

ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓠꓹ ꓟ ꓢꓯꓼ ꓕꓵꓼ ꓔꓬ ꓟ ꓟꓵꓽ 2 ꓟꓵꓽ ꓟꓸ ꓟꓲꓽ ꓵꓺ ꓠꓬꓲ ꓡꓯ=  

ꓚ ꓟꓲꓽ-1 ꓲ-ꓓꓲ-ꓬ ꓟꓵꓽ ꓗꓪ ꓞꓳ ꓑꓸ ꓕꓲ ꓣꓳ ꓠꓬ ꓬꓲꓸ ꓟꓬꓱꓽ ꓬꓰ ꓖꓴ ꓞꓳ ꓘꓹ ꓗꓪ ꓙꓰ ꓡꓳ= ꓖꓳ ꓗꓪ ꓔꓬ ꓟ ꓤ ꓟꓶ ꓤꓼ ꓐꓴ ꓔꓯ ꓮ 

ꓧꓪꓹ ꓬꓰ-ꓢꓴ ꓠꓬ ꓞꓳ ꓘꓹ ꓧꓳꓽ ꓢꓴ ꓥ ꓐꓭ ꓠꓬ ꓕꓱ ꓕꓲ ꓘꓹ ꓠꓬ ꓮ ꓡꓲ ꓒꓬꓱꓼ ꓔꓬ ꓥꓳ ꓐꓰ  ꓓꓵꓽ ꓙ ꓢꓪꓼ ꓢꓲꓸ ꓚꓺ ꓟꓸ ꓖꓶ ꓡꓳ= ꓤ ꓟꓶ 

ꓤ ꓐꓴ ꓗꓳ ꓡꓳ ꓗꓪ ꓐꓰ ꓝꓼ ꓝꓼ ꓔꓸ ꓢꓴ ꓢ-ꓣ ꓡꓰ꓾ “ꓥꓻꓳ꓾ ꓳꓸ ꓐꓯ ꓠꓽ ꓞꓳ ꓘꓹ ꓡ ꓞꓳ ꓐꓴ ꓪꓽ ꓡꓯ ꓘꓳ ꓠꓲꓹ꓾ ꓕꓲ ꓠꓲꓹ ꓕꓲ ꓪ ꓙꓳ ꓡ 

ꓥꓳ꓾” ꓐꓰ ꓐꓯ ꓡꓳ= ꓞꓳ ꓘꓹ ꓗꓪ ꓟ ꓦꓲ ꓘꓴꓽ ꓐꓴ ꓠꓬ ꓕꓲ ꓦꓲ ꓐꓱ ꓶ ꓡꓰ ꓓꓵꓽ ꓙ ꓢꓯꓸ ꓔꓬ ꓢꓲ꓾ ꓪꓽ ꓡꓯ ꓘꓳ ꓟ ꓟꓽ ꓙꓳ ꓠꓬꓲ꓾ ꓬꓰ -

ꓢꓴ ꓟꓬꓱ ꓓꓳꓽ ꓟꓽ ꓓꓳ ꓡˍ ꓟ ꓬꓲꓸ ꓢꓷꓸ ꓡꓳ= ꓬꓲꓸ ꓐꓯ ꓘꓶꓽ ꓔꓯ ꓑ ꓙ ꓗꓷ ꓗꓸ ꓠꓯꓸ ꓤ ꓟꓶꓼ ꓤ ꓐꓴ ꓡꓰ ꓠꓻ ꓒꓬꓽ ꓙꓳ ꓢꓴ ꓔꓯ ꓬꓰ ꓙ ꓜꓴ 

ꓕꓲ ꓟ ꓒꓴ ꓩꓴ ꓡ ꓡꓳ= ꓤ ꓟꓶ ꓤ 14 ꓣꓳ ꓠꓬ ꓖꓳ ꓗꓪ ꓗꓳ-ꓟꓲ-ꓔꓲ ꓟꓬꓱꓽ ꓟꓯꓻ ꓢꓲꓸ ꓟꓽ ꓠꓽ ꓠꓽ ꓖꓪ ꓙꓱ ꓜꓲꓼ ꓓꓴ ꓬꓰ ꓡꓳ= ꓜꓴ 

ꓗꓪ ꓔꓺ ꓢꓴ ꓮ ꓙꓵꓽ ꓒꓴ ꓜꓲꓼ ꓡꓯ ꓘꓳ ꓢꓲ꓾ ꓬꓲꓸ ꓪ ꓘꓹ ꓬꓲꓸ ꓪ ꓟꓵꓽ ꓗꓪ ꓟ ꓫꓵꓽ ꓪꓴꓻ ꓔꓯ ꓒꓶꓻ ꓫꓬꓽ ꓡꓰ ꓚꓱꓹ ꓢꓯꓼ ꓕꓵꓼ ꓡꓳ= ꓢ-ꓣ 

ꓠꓬ ꓗꓳ-ꓟꓲ-ꓔꓲ ꓗꓪ ꓪꓴꓸ ꓓꓵ ꓧꓳꓽ ꓢꓴ ꓕꓲ ꓣꓳ ꓒꓬꓱꓼ ꓡ ꓢꓲ꓾ ꓬꓰ-ꓢꓴ ꓖꓳ ꓕꓲ ꓘꓹ ꓗꓪ ꓔꓬ ꓐꓭˍ ꓠꓬ ꓬꓰ ꓡ ꓠ ꓔꓸꓳ ꓫꓵꓽ ꓟꓬꓱꓽ 

ꓔꓯ ꓣꓱꓽ ꓬꓰ ꓢꓯꓼ ꓕꓵꓼ ꓡꓳ=  

 

ꓚ ꓟꓲꓽ 2- ꓬꓴ-ꓖ-ꓓ ꓗꓴꓷꓼ ꓗꓪ ꓔꓬ ꓟ꓾ ꓢꓲꓽ ꓫꓬ ꓕꓳ ꓶ ꓧꓪ ꓟꓰꓹ ꓜꓴ ꓗꓪ ꓟ ꓤ ꓟꓶꓼ ꓤ ꓐꓴ ꓠꓬ ꓬꓲꓸ ꓪ ꓘꓹ ꓗꓪ ꓬꓰ-ꓢꓴ ꓡꓰ 

ꓬꓰ ꓟ ꓡꓰ ꓐꓰ ꓣꓱꓽ ꓙ ꓟꓬꓱꓽ ꓬꓰ ꓠꓹ ꓟ ꓓꓵꓽ ꓙ ꓞꓷꓹ ꓗꓷ ꓡꓳ= ꓤ ꓟꓶꓼ ꓤ ꓜꓴ ꓡꓰ ꓬꓲꓸ ꓪꓴꓸ ꓢꓲꓻ ꓣꓴ ꓔꓸ ꓟ ꓟꓬꓱꓽ ꓠꓬ ꓞꓳ ꓘꓹ ꓗꓪ 

ꓙꓳ ꓟ ꓙꓲ ꓒꓶꓽ ꓓꓳ ꓔꓶꓸ ꓗꓪ ꓑꓱꓸ ꓛꓵꓽ ꓑꓱꓸ ꓟꓲ ꓫꓺ ꓩꓴ ꓠꓹ ꓟ ꓥ ꓡꓳ= ꓤ ꓟꓶ ꓤꓼ 2 ꓣꓳ ꓠꓬ ꓠꓲꓹ ꓪꓴꓽ ꓪꓴꓽ ꓙꓲ ꓒꓶꓽ ꓓꓳ ꓔꓶꓸ ꓗꓪ 

ꓓꓵꓽ ꓙꓰ ꓡꓳ= (ꓖꓳ ꓕꓲ ꓟꓵꓽ ꓗꓪ ꓖꓳꓻ ꓪꓴꓽ ꓟ ꓡꓰꓽ ꓙꓲ ꓒꓶꓽ ꓓꓳ ꓔꓶꓸ ꓗꓪ ꓙꓰ ꓚꓰꓼ ꓡꓳ=) ꓖꓳ ꓗꓪ ꓙꓳ ꓟ ꓑꓱꓸ ꓛꓵꓽ ꓑꓱꓸ ꓟꓲ 

ꓫꓺ ꓝꓲ ꓡꓯ꓾ ꓐꓰ ꓙꓲ ꓔꓲꓺ ꓢꓲꓺ ꓒꓽ ꓔꓯ ꓓꓰꓽ ꓡꓳ= ꓓꓵꓽ ꓙ ꓮ’ ꓡꓰ ꓟ ꓙꓲ ꓒꓶꓽ ꓓꓳ ꓔꓶꓸ ꓙꓲ ꓔꓲꓺ ꓢꓲꓺ ꓒ ꓠꓬ ꓪꓽ ꓫꓱ ꓢꓲꓸ ꓫꓺ ꓓꓰꓼ ꓖꓼ ꓥꓳ꓾ 

ꓐꓯ ꓡꓳ= ꓤ ꓟꓶꓼ ꓤ ꓜꓴ ꓡꓰ ꓧꓳꓽ ꓪꓴꓸ ꓟꓴ ꓢꓲꓸ ꓡ ꓞꓳ ꓮ ꓟꓬꓹ ꓜꓲꓼ ꓢꓲꓸ ꓑꓱꓸ ꓛꓵꓽ ꓑꓱꓸ ꓟꓲ ꓫꓺ ꓠꓹ ꓟ ꓟꓲꓺ ꓘꓴ 2 ꓘꓴ ꓚꓴꓸ ꓡꓳ= 

ꓕꓲꓽ ꓘꓴ ꓠꓬ ꓛꓵꓽ ꓡꓰ ꓓˍ ꓟ ꓶ ꓤ ꓶ ꓟꓲ ꓡꓳꓻ ꓧꓳꓽ ꓔꓶꓸ꓾ ꓝꓮꓲ ꓕꓲ ꓘꓴ ꓠꓬ ꓛꓵꓽ ꓡꓰ ꓟꓽ ꓓ ꓟ ꓶ ꓤ ꓶ ꓟꓲ ꓡꓳꓻ ꓖꓴ ꓐꓯ ꓢꓲꓸ ꓒꓯꓽ ꓔꓸ 

ꓡꓳ= ꓬꓲꓸ ꓪ ꓕꓱ ꓡꓱ ꓢꓯꓼ ꓕꓵꓼ ꓔꓬ ꓟ ꓔꓯ ꓡꓳꓸ ꓟꓳ ꓢꓴ ꓙꓲ ꓒꓶꓽ ꓓꓳ ꓔꓶꓸ ꓗꓪ ꓡ ꓢꓴ ꓐꓴ ꓥ ꓟꓲ ꓬꓲꓸ ꓪ ꓔꓯ ꓔꓺ ꓙ ꓡ ꓡꓳ= ꓕꓱ ꓟ 

ꓗꓸ ꓠꓯ ꓢꓲ ꓠꓬ ꓙꓲ ꓔꓲꓺ ꓢꓲꓺ ꓒꓽ ꓠꓬ ꓬꓲꓸ ꓙꓲ ꓔꓲ ꓗꓪ ꓢꓲꓽ ꓢꓲ ꓫꓬ ꓫꓬ ꓒꓬꓱꓼ ꓡ ꓠꓹ ꓟ ꓮ ꓘꓶꓸ ꓢꓯꓼ ꓕꓵꓼ ꓡ ꓡꓳ= ꓝꓮꓲꓹ ꓠꓱꓸ ꓐꓯꓼ ꓤ ꓟꓶ ꓤ 

ꓕꓲ ꓣꓳ ꓠꓬ ꓞꓳ ꓘꓹ ꓗꓪ ꓣꓱꓽ ꓬꓯꓼ ꓔꓬ ꓢꓴ ꓐꓱ ꓶ ꓗꓺ ꓐꓲꓼ ꓗꓴ 9 ꓟ ꓐꓰ꓾ ꓮ ꓙꓬ ꓬꓲꓸꓸ ꓪꓴꓸꓸ ꓙ ꓖꓶꓽ ꓡꓳ= ꓖꓳ ꓗꓸ ꓠꓯꓸ ꓠꓬ ꓢꓲꓽ ꓫꓬ 

ꓕꓳ ꓶ ꓧꓪ ꓟꓰꓹ ꓜꓴ ꓗꓪ ꓔꓺ ꓢꓴ ꓤ ꓟꓶ ꓤꓼ ꓐꓴ ꓠꓬ ꓪꓴꓽˍ ꓟ ꓟꓬꓱꓽ ꓕꓲ ꓫꓵꓽ ꓢꓲꓻ ꓣꓴ ꓢꓲꓸ ꓬꓰ ꓡꓳ= ꓞꓳ ꓘꓹ ꓙꓲꓺ ꓔꓲꓺ ꓕꓲ ꓟ ꓫꓬꓹ 

ꓓꓴ ꓥ ꓡꓳ= ꓧꓶꓸ ꓕꓯꓽ ꓞꓳ ꓘꓹ ꓗꓪ ꓙꓲ ꓔꓲ ꓟꓽ ꓙꓳ ꓠꓬꓲ꓾ ꓬꓲꓸ ꓪ ꓕꓲ ꓫꓵꓽ ꓫꓵꓽ ꓪꓴꓽ/ꓪꓴꓻ ꓠꓲꓹ ꓫꓵ ꓠꓬ ꓶ ꓤ ꓗꓪ ꓟ ꓙꓲ ꓔꓲꓺ ꓗꓪ 

ꓙꓰ ꓠ ꓔꓸ ꓡꓳ= ꓙꓲ ꓔꓲꓺ ꓙ ꓫꓬꓹ ꓓꓳ ꓡ ꓠꓬ ꓣꓳ ꓘꓹ ꓣꓳ ꓟꓵꓽ ꓗꓪ ꓶ ꓤ ꓶ ꓟꓲ ꓢ ꓢꓹ ꓤꓼ ꓪꓴꓽ/ꓪꓴꓻ ꓙꓲ ꓡꓰ ꓥꓳ= ꓙꓲ ꓔꓲꓺ ꓙ ꓫꓬꓹ ꓠꓹ ꓟ 

ꓐꓱ ꓶ ꓟꓵꓽ ꓔꓲꓺ ꓖꓶ ꓢꓴ ꓓꓳ ꓡ ꓡꓳ= ꓖꓳ ꓡꓱ ꓥ ꓟꓲ ꓟꓵꓽ ꓓꓰꓸꓸ ꓟꓽ ꓥ꓾ ꓟꓲ ꓐꓽ ꓟꓵꓽ ꓕꓲ ꓖ ꓥ ꓡꓳ= ꓢꓲꓽ ꓫꓬ ꓕꓳ ꓶ ꓧꓪ ꓟꓰꓹ 

ꓢꓴ ꓤ ꓟꓶ ꓤꓼ ꓜꓴ ꓠꓬ ꓟꓬꓱꓽ ꓕꓱ ꓟ ꓬꓰ ꓑꓰ ꓡ ꓠꓹ ꓟ ꓪꓽ ꓘꓴ ꓡꓳ= ꓟꓶ ꓤ ꓟꓽ ꓥ ꓕꓯ ꓖꓳ ꓕꓲ ꓟꓵꓽ ꓗꓪ ꓙ ꓖꓴ ꓫꓬꓹ ꓑꓱ ꓡ ꓟ 

ꓐꓴ-ꓓꓴ-ꓜ ꓕꓲ ꓟ ꓡ ꓢꓲꓸ ꓬꓲꓸ ꓪ ꓔꓯ ꓬꓲꓸ ꓒꓵꓽ ꓟꓽ ꓣꓴ ꓣꓴ ꓙꓲ ꓔꓲꓺ ꓙ ꓟꓵꓽ ꓓꓶꓻ ꓙ ꓡ ꓡꓳ= ꓪꓴ-ꓢ ꓡꓰ ꓚꓱꓹ ꓧꓳꓽ ꓬꓰ ꓙ ꓡ ꓟ ꓗꓪ ꓐꓰ 

ꓒꓴ ꓮ ꓟꓬꓹ ꓟꓽ ꓟꓶꓽ ꓟꓶꓽ ꓞꓳ ꓘꓹ ꓗꓪ ꓙꓲ ꓔꓲ ꓙꓻ ꓕꓲ ꓟ ꓬꓰ ꓒꓬꓱꓼ ꓡ ꓡꓳ= ꓤ ꓟꓶ ꓤ ꓜꓴ ꓕꓱ ꓕꓲ ꓜꓴ ꓠꓬ ꓬꓰ-ꓢꓴ ꓬꓲꓸ ꓛꓲ ꓠꓱꓸ ꓐꓯꓼ 

ꓢꓴ ꓔꓯ ꓣꓱꓽ ꓙ ꓟꓬꓱꓽ ꓬꓰ ꓟ ꓗꓪ ꓐꓰ ꓬꓲꓸ ꓪ ꓚꓲꓸ ꓛꓬ ꓥ ꓟꓲ ꓦ ꓗꓪ ꓪꓴꓽ ꓡ ꓟꓴ ꓡ ꓡꓳ=  

 

● ꓟꓸ ꓟꓲꓽ ꓕꓱ ꓠꓬꓲꓽ ꓚꓱꓹ ꓗꓪ ꓮ ꓡꓲꓳ ꓫꓵꓽ ꓒꓬꓱꓼ ꓗꓷ ꓡ? 

● ꓬꓰ-ꓢꓴ ꓡꓰ ꓞꓳ ꓙꓳ ꓝꓲ ꓠꓲꓹ ꓫꓵ ꓟ ꓡꓰ ꓐꓰ ꓡ ꓞꓳ ꓐꓴ ꓒꓬꓱꓼ ꓡ ꓡ? ꓮ ꓫꓵꓽ ꓑꓶꓸ ꓓꓴ ꓥ ꓡ?  

● ꓡ ꓞꓳ ꓐꓴ ꓮ ꓡꓲꓳ ꓫꓵꓽ ꓟꓬꓱꓽ ꓬꓰ ꓓꓳ ꓡ ꓡ? 

● ꓠꓴ ꓘꓹ ꓠꓴ ꓟꓵꓽ ꓗꓪ ꓕꓱ ꓟ ꓡꓰ ꓐꓰ ꓠꓴ ꓮ ꓡꓲ ꓢꓲꓸ ꓬꓰ ꓐ ꓡ ꓥꓳ ꓪ?  

 

ꓣꓳ ꓘꓹ ꓣꓳ ꓟꓵꓽ ꓔꓯ ꓪꓴ-ꓢ ꓒꓬꓱꓼ ꓡ ꓝꓲ ꓠꓲꓹ ꓫꓵ ꓟ ꓡꓳ ꓚ ꓒꓬꓱꓼ ꓡ ꓠꓹ ꓟ ꓣꓳ ꓮ ꓙꓵꓽ ꓔꓺ ꓢꓲꓸ ꓢꓯꓼ ꓕꓵꓼ ꓐ ꓡ ꓡꓳ=  

 

– 4 ꓒꓳꓹ ꓗꓪ ꓕꓲ ꓟꓵꓽ ꓕꓲ ꓡꓳ ꓑꓶꓸ ꓡꓰ ꓓꓴ 

ꓪꓴ-ꓢ ꓠꓲꓹ ꓡꓶ ꓡꓳ ꓚ ꓞꓳ ꓙꓳ ꓢꓲꓸ ꓠꓱꓸ ꓐꓯꓼ ꓢꓴ ꓥ ꓟꓲ ꓖꓳ ꓡꓱ ꓞꓳ ꓙꓳ ꓐ ꓡ ꓠꓹ ꓟ ꓢꓯꓼ ꓖꓶˍ ꓟ ꓟꓸ ꓟꓲꓽ ꓥ ꓡꓳ= ꓕꓱ ꓡꓱ ꓬꓰ 

ꓠꓬ ꓕꓲ ꓟꓵꓽ ꓕꓲ ꓡꓳꓻ ꓑꓶꓸ ꓡꓰ ꓓꓴ ꓙꓳ ꓡ ꓥꓳ= 

 

ꓞꓳ ꓜꓴ ꓖꓪ ꓙꓱ ꓓꓴ 

● ꓬꓰ-ꓢꓴ ꓡꓰ ꓐꓰ 4 ꓒꓳꓹ 4 ꓫꓵꓽ ꓗꓪ ꓪꓴꓽ ꓟꓴ ꓡ ꓠꓹ ꓟ ꓟꓸ ꓟꓲꓽ ꓔꓯ ꓠꓴ ꓙ ꓜꓲꓼ ꓡ? (ꓡꓴ-ꓘ 2:52) 

o ꓙ ꓜꓲꓼ ꓠꓲꓹ꓾ ꓧꓪ ꓖꓳ ꓓꓱ ꓚꓱꓹ꓾ ꓙ ꓡꓯ ꓘꓳ ꓚꓱꓹ꓾ ꓦ ꓙ ꓖꓴ ꓚꓱꓹ  

 

ꓣꓳ ꓤꓶ ꓗꓪ ꓪꓴ-ꓢ ꓔꓯ ꓒꓵꓽ ꓛꓳ ꓞꓳ ꓙꓳ ꓠꓬ꓾ ꓣꓳ ꓘꓹ ꓣꓳ ꓟꓵꓽ ꓗꓪ ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓔꓬ ꓟ ꓥ ꓡꓳ= ꓣꓳ ꓤꓶ꓾ ꓣꓳ 

ꓟꓵꓽ ꓗꓪ ꓪꓴ-ꓢ ꓡꓰ ꓟꓳꓸ ꓙ ꓔꓸ ꓟ ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓪꓴꓽ ꓟꓴ ꓡ ꓝꓲ ꓓꓴ ꓐꓯˍ ꓠꓬ 4 ꓒꓳꓹ 4 ꓫꓵꓽ ꓗꓪ ꓪꓴꓽ ꓟꓴ ꓡ ꓠꓯ 

ꓡꓳ= ꓕꓱ ꓟ ꓠꓬ ꓙ ꓜꓲꓼ ꓠꓲꓹ꓾ ꓧꓪ ꓖꓳ ꓓꓱ ꓚꓱꓹ꓾ ꓙ ꓡꓯ ꓘꓳ ꓚꓱꓹ꓾ ꓦ ꓙ ꓖꓴ ꓚꓱꓹ ꓥ ꓡꓳ=  

 

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓙ ꓜꓲꓼ ꓠꓲꓹ꓾ ꓧꓪ ꓖꓳ ꓓꓱ ꓚꓱꓹ꓾ ꓙ ꓡꓯ ꓘꓳ ꓚꓱꓹ꓾ ꓦ ꓙ ꓖꓴ ꓚꓱꓹ ꓕꓱ 4 ꓒꓳꓹ ꓗꓪ ꓠꓴ ꓪ ꓔꓬ ꓟ 

ꓕꓲ ꓘꓹ ꓕꓲ ꓟꓵꓽ ꓐꓱ ꓶ ꓮ ꓡꓲ ꓕꓲ ꓒꓳꓹ ꓔꓯ ꓪꓴꓽ ꓟꓴ ꓡ ꓝꓲ/ ꓑꓶꓸ ꓡꓰ ꓝꓲ ꓠ ꓗ ꓡ? ꓐꓰ ꓬꓲꓸ ꓜꓴ ꓕꓲ ꓟ ꓡꓰꓸ ꓕꓲ ꓟ ꓓꓵꓽ ꓙ ꓖꓪ ꓙꓱ ꓡꓯ ꓘꓳ 

ꓝꓲ= ꓕꓳ ꓶ ꓛꓬꓽ ꓓꓽ ꓟ ꓗꓪ ꓐꓳ ꓧꓳꓽ ꓝꓲ= ꓕꓱ ꓗꓪ ꓙ ꓡꓯ ꓘꓳ ꓚꓱꓹ ꓐꓯ ꓟ ꓠꓬ꓾ ꓕꓲ ꓣꓳ ꓛꓳ ꓕꓲ ꓣꓳ ꓙ ꓡꓯ ꓘꓳ  ꓟ (ꓔꓯꓺ ꓥꓳ꓾ 

ꓦꓲ ꓕꓴ ꓗꓪ ꓕꓴ ꓗꓪ꓾ ꓐꓹ ꓐ ꓟꓹ ꓟ ꓣꓱꓽ ꓟ ꓗꓪ꓾ ꓠꓶ ꓛꓳ ꓕꓲ ꓛꓳ ꓔꓯ ꓙ ꓡꓯ ꓘꓳ ꓟ ꓗꓪ꓾ ꓝꓮꓲ ꓘꓴ ꓜꓲꓼ ꓞꓳ ꓗꓪ ꓕꓲ ꓠꓲꓹ ꓕꓲ ꓪ ꓙ 

ꓡꓯ ꓘꓳ ꓟ ꓗꓪ) ꓥ ꓟ ꓬꓲꓼ  ꓠꓬꓲꓸ ꓖꓶ= ꓧꓪ ꓖꓳ ꓓꓱ ꓚꓱꓹ ꓐꓯ ꓟ ꓠꓬ ꓒꓴ ꓫꓵꓺ꓾ ꓟꓬꓱꓽ ꓬꓰ ꓚꓱꓹ ꓐꓰ ꓧꓪ ꓖꓳ ꓓꓱ ꓔꓬ ꓢ ꓚꓱꓹ 

ꓔꓯ ꓖꓴ ꓡꓳ= ꓬꓰ-ꓢꓴ ꓠꓬ ꓣꓳ ꓘꓹ ꓣꓳ ꓟꓵꓽ ꓧꓳꓽ ꓪꓴꓸ ꓟꓴ ꓢꓴ ꓡꓰ ꓐꓰ꓾ ꓐꓯ ꓟ ꓢꓳ ꓚꓱꓹ ꓔꓯ ꓥ ꓟꓲ ꓖꓴ ꓡꓳ= 

 

 

ꓓꓳꓽ ꓜꓳ ꓡꓽ ꓡꓯ 

 

ꓞꓳ ꓜꓴ ꓖꓪ ꓙꓱ ꓓꓴ 

ꓣꓳ ꓢꓳ ꓚꓱꓹ ꓗꓪ ꓕꓱ ꓡꓱ ꓑꓶꓸ ꓡꓰ ꓟ ꓮ ꓟꓬꓹ ꓟꓳ ꓪ ꓡꓳ= ꓕꓱ ꓟ ꓔꓯ ꓠꓴ ꓪ ꓘꓹ ꓠꓴ ꓪ ꓟꓵꓽ ꓗꓪ ꓡꓳꓸ ꓟꓳꓻ ꓠꓲꓹ ꓫꓵ ꓡ?  

 

1. ꓦ ꓙ ꓖꓴ ꓚꓱꓹ 

a. ꓞꓳ ꓤ ꓐꓴ ꓙꓲ-ꓢꓴ ꓔꓯ ꓒꓳꓹ ꓬꓲꓼ ꓡ ꓟ꓾  ꓶꓼ ꓓꓳ ꓫꓱꓸ ꓓꓳ ꓚꓺ ꓟꓸ ꓖꓶ ꓟ 

b. ꓔꓲꓺ ꓢꓲꓽ ꓪꓴꓽ ꓟꓴ ꓡ ꓟ꓾  ꓢꓲꓻ ꓤ ꓒꓬꓱꓼ ꓡ ꓟ 

2. ꓧꓪ ꓖꓳ ꓓꓱ ꓚꓱꓹ 

a. ꓔꓬ ꓖꓴ ꓦꓲ ꓙꓲ ꓙꓲ ꓙꓳ ꓡ ꓟ 

b. ꓬꓰ ꓜꓽ ꓬꓰ ꓓꓳ ꓚꓱꓹ ꓪꓴꓽ ꓟꓴ ꓡ ꓟ꓾ ꓔꓶ ꓜꓽ ꓚꓱꓹ/ ꓙ ꓖꓴ ꓐꓰ ꓒꓴ ꓫꓵꓺ ꓣꓱꓽ ꓢꓷꓸ ꓠꓲꓹ ꓪꓴꓽ ꓡ ꓟ 

c. ꓧꓪ ꓖꓳ ꓓꓱ ꓔꓬ ꓢ ꓡ ꓟ 

3. ꓙ ꓡꓯ ꓘꓳ ꓚꓱꓹ 

a. ꓕꓲ ꓘꓹ ꓕꓲ ꓟꓵꓽ ꓐꓰ꓾ ꓗꓴꓷꓼ ꓙꓵꓽ ꓜꓴ ꓐꓴ ꓙ ꓡꓯ ꓘꓳ ꓚꓱꓹ ꓪꓴꓽ ꓟꓴ ꓡ ꓟ 

b. ꓦꓲ ꓕꓴꓽ ꓗꓪ ꓕꓴꓽ ꓚꓱꓹ ꓗꓪ ꓪꓴꓽ ꓟꓴ ꓡ ꓟ 

c. ꓐꓹ ꓐ ꓟꓹ ꓟ ꓣꓱꓽ ꓚꓱꓹ/ ꓤ ꓟꓸ ꓠꓱ ꓑꓱ ꓚꓱꓹ ꓗꓪ ꓪꓴꓽ ꓟꓴ ꓡ ꓟ 

4. ꓙ ꓜꓲꓼ ꓠꓲꓹ ꓚꓱꓹ 

a. ꓤ ꓠꓱ ꓐꓰ ꓞꓲꓼ ꓪꓴꓽ ꓢꓴ ꓐꓴ ꓐꓱ ꓶ ꓢꓷꓸ ꓠꓲꓹ ꓢꓳ ꓚꓱꓹ ꓙꓳ ꓡ ꓟ 

b. ꓢꓷꓸ ꓠꓲꓹ/ ꓬꓰ ꓗꓴꓸ ꓠꓲꓹ ꓪꓴꓽ ꓟꓴ ꓡ ꓟ 

 



  

19 

 

ꓬꓲꓸ ꓟꓶꓽ ꓢꓰꓼ ꓘꓶꓽ 

ꓞꓳ ꓜꓴ ꓖꓪ ꓙꓱ ꓓꓴ 

ꓣꓳ ꓔꓬ ꓟ ꓣꓳ ꓘꓹ ꓣꓳ ꓟꓵꓽ ꓔꓯ ꓪꓴ-ꓢ ꓗꓴꓷꓼ ꓡꓰ ꓐꓰ ꓑꓶꓸ ꓡꓰ ꓔꓬ ꓟ ꓔꓯ ꓪꓴ-ꓢ ꓥ ꓟꓲ ꓟꓳꓻ ꓠꓲꓹ ꓒꓴ ꓡꓳ= ꓣꓳ ꓠꓬ “ꓟꓴ 

ꓗꓪ ꓗꓴꓷꓼ ꓗꓪ ꓪꓴ-ꓢ ꓠꓲꓹ ꓡꓶꓽ ꓐꓲ ꓞꓹ ꓟ ꓡꓰ ꓐꓰ ꓟꓲ ꓠꓯ ꓗꓪ ꓥ ꓟꓲ ꓐꓲ ꓡ ꓝꓲ” ꓐꓰ ꓪꓽ ꓘꓴ ꓠꓹ ꓟˍ ꓐꓰ꓾ “ꓪꓴ-ꓢ ꓬꓲꓸ ꓗꓴꓷꓼ 

ꓔꓯ ꓓꓽ ꓪꓴꓸ ꓧꓪ” ꓠꓹ ꓟ ꓬꓰ-ꓢꓴ ꓡꓰ ꓢꓯꓼ ꓖꓶ ꓔꓸ ꓡꓳ= 

● 4 ꓒꓳꓹ 4 ꓫꓵꓽ ꓗꓪ ꓪꓴ-ꓢ ꓔꓯ ꓒ ꓐꓲ ꓒꓵꓽ ꓛꓳ ꓞꓳ ꓙꓳ ꓔꓬ ꓟ ꓞꓳ ꓘꓹ ꓗꓪ ꓔꓬ ꓪ ꓠꓬ ꓮ ꓡꓲ ꓗꓹ ꓥꓳ ꓪ? ꓐꓰ ꓠꓴ ꓓꓵꓽ 

ꓙ ꓠꓬꓲ ꓡ? ꓖꓳ ꓡꓱꓳ ꓫꓵꓽ ꓞꓳ ꓘꓹ ꓗꓪ ꓠꓬ ꓦꓲ ꓘꓴ ꓕꓲ ꓟ ꓡꓰꓸ ꓕꓲ ꓟ ꓗꓹ ꓛꓲ ꓛꓲ ꓔꓬ ꓥꓳ= ꓠꓶ ꓛꓳ ꓕꓲ ꓛꓳ ꓥ ꓟꓲ ꓗꓹ ꓛꓲ 

ꓛꓲ ꓙ ꓡꓯ ꓘꓳ ꓥꓳ= ꓕꓲ ꓣꓳ ꓛꓳ ꓕꓲ ꓣꓳ ꓬꓰ ꓙ ꓡꓯ ꓘꓳ ꓥꓳ= ꓢꓰꓼ ꓡꓯ ꓘꓳ ꓟ꓾ ꓐꓯ ꓧꓳꓻ ꓡꓯ ꓘꓳ ꓟ ꓐꓰ꓾ ꓟꓽ ꓔꓱꓹ 

ꓟꓽ ꓜꓳꓽ ꓖꓳꓼ ꓠꓲꓹ ꓬꓰ ꓡꓯ ꓘꓳ ꓟ ꓟꓽ ꓙꓳ= 

● ꓖꓳ ꓡꓱꓳ ꓫꓵꓽ ꓞꓳ ꓘꓹ ꓗꓪ ꓠꓴ ꓔꓬ ꓠꓲꓹ ꓫꓵ ꓡ? ꓮ ꓫꓵꓽ ꓑꓶꓸ ꓓꓴ ꓥ ꓡ?  

 

ꓪꓴ-ꓢ ꓡꓰ ꓢꓰꓸ ꓮ ꓢꓸ ꓓꓴ ꓕꓲꓽ ꓫꓵꓽ ꓣꓳ ꓔꓯ ꓟꓳꓸ ꓖꓶ ꓔꓸ ꓡ= ꓬꓲꓸ ꓗꓴꓷꓼ ꓟꓲ ꓠꓯ ꓗꓪ ꓬꓯꓼ ꓡ ꓟ ꓥ ꓡꓳ=  ꓟꓲ ꓠꓯ ꓗꓪ ꓬꓲꓸ ꓗꓴꓷꓼ 

ꓫꓬꓹ ꓔꓶ ꓟꓬꓱꓽ ꓗꓪ ꓣꓳ ꓔꓯ ꓔꓺ ꓝꓲ ꓠꓲꓹ ꓫꓵ ꓡꓳ= ꓮ ꓙꓵꓽ ꓢꓴ ꓠꓬ ꓪꓴ-ꓢ ꓔꓯ ꓒꓵꓽ ꓛꓳ ꓠꓬ꓾ ꓟꓲ ꓠꓯ ꓠꓬ ꓮ ꓡꓲꓳ ꓫꓵꓽ ꓒꓬꓱꓼ ꓡ 

ꓥꓳ ꓪ? ꓓꓵꓽ ꓙ ꓠꓬꓲ= ꓟꓴ ꓗꓪ ꓗꓴꓷꓼ ꓡꓰ ꓐꓰ ꓒꓬꓱꓼ ꓡ ꓥꓳ= ꓬꓰ-ꓢꓴ ꓝꓮꓲ ꓕꓲ ꓧꓪꓹ ꓟꓽ ꓬꓯꓼ ꓡ ꓕ ꓑꓳꓸ ꓕꓱ ꓡꓱ ꓐꓲ ꓜꓲꓼ ꓡꓰ ꓟꓽ ꓐ 

ꓡ ꓐꓰ ꓣꓳ ꓢꓷꓸ ꓥ ꓟꓲ꓾ ꓣꓳ ꓠꓬ ꓪꓴ-ꓢ ꓡꓰ ꓟꓳꓸ ꓙ ꓔꓸ ꓟ ꓕꓱ ꓟ ꓔꓯ ꓡꓯꓼ ꓫꓵ ꓫꓬꓹ ꓜꓶ ꓔꓬ ꓠꓯˍ ꓡꓳ= 

 

ꓕꓲ ꓠꓬꓲ ꓡꓰꓸ ꓕꓲ ꓠꓬꓲ ꓣꓳ ꓠꓯꓼ ꓠꓯꓼ ꓔꓴ ꓡ ꓕꓯ ꓕꓱ ꓡꓱ ꓓꓵꓽ ꓙ ꓖꓪꓽ ꓠꓬꓲ ꓠꓯ ꓡꓳ=  

1. ꓪꓴ-ꓢ ꓗꓴꓷꓼ ꓔꓯ ꓠꓬꓲꓸ ꓠꓬꓲ ꓥꓪ ꓮ ꓡꓲ ꓫꓬꓹ ꓜꓶ ꓐ ꓡ ꓥꓳ ꓪ? 

2. ꓪꓴ-ꓢ ꓗꓴꓷꓼ ꓪꓴꓽ ꓟꓴ ꓡ ꓠꓹ ꓟ ꓥꓪ ꓮ ꓫꓵꓽ ꓬꓰ ꓐ ꓡ ꓡ? 

3. ꓪꓴ-ꓢ ꓡꓲꓽ ꓒꓰꓼ ꓔꓯ ꓣꓳ ꓮ ꓡꓲ ꓒꓵꓽ ꓛꓳ ꓐ ꓡ ꓡ? 

4. ꓥꓪ ꓕꓲ ꓦꓲ ꓢꓴ/ ꓥꓪ ꓘꓹ ꓥꓪ ꓟꓵꓽ ꓡ ꓞꓳ ꓐꓴ ꓕꓱ ꓡꓱ ꓬꓰ ꓡ ꓠꓹ ꓟ ꓥꓪ ꓮ ꓡꓲ ꓬꓰ ꓙ ꓐ ꓡ ꓡ?  

 

ꓬꓲꓸ ꓜꓴ ꓤꓹ ꓤꓼ ꓬꓰ ꓓꓴ 

● ꓪꓴ-ꓢ ꓗꓴꓷꓼ ꓔꓯ ꓚꓲꓸ ꓛꓬ ꓔꓬ ꓟ ꓞꓳ ꓘꓹ ꓗꓪ ꓔꓯꓹ ꓓꓵꓽ ꓐ ꓡ ꓠꓹ ꓟ ꓠꓴ ꓬꓰ ꓐ ꓡ ꓟ 2 ꓫꓵꓽ ꓔꓯ ꓓꓵꓽ ꓙ ꓠꓬꓲ= 

 

ꓠꓴ ꓘꓹ ꓠꓴ ꓟꓵꓽ ꓗꓪ ꓪꓴ-ꓢ ꓗꓴꓷꓼ ꓔꓯꓹ ꓓꓵꓽ ꓡ ꓐ ꓠꓹ ꓟ ꓪꓴ-ꓢ ꓬꓰ ꓙ ꓔꓺ ꓙ ꓡ ꓠꓹ ꓟ ꓕꓲ ꓠꓲꓹ ꓕꓲ ꓪ ꓪꓽ ꓘꓴ=  

ꓢꓳ ꓚꓱꓹ 5- ꓠꓱꓸ ꓐꓯꓼ ꓢꓴ ꓔꓯ ꓣꓱꓽ ꓙ ꓟ ꓗꓪ 

ꓐꓰ ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ 
 

ꓓꓵꓽ ꓙ ꓚꓱꓹ ꓬꓲꓸ ꓪꓴꓸ ꓓꓵ: ꓾ ꓠꓱꓸ ꓐꓯꓼ ꓢꓴ ꓔꓯ ꓣꓱꓽ ꓙ ꓟ ꓗꓪ ꓐꓰ ꓣꓳ ꓘꓹ ꓣꓳ ꓟꓵꓽ ꓠꓬ ꓪꓴ-ꓢ ꓗꓴꓷꓼ ꓡꓰ ꓐꓰ ꓟꓬꓽ ꓠꓬꓲ ꓑꓶꓸ 

ꓡꓰ ꓟ ꓡꓳꓸ ꓟꓳ ꓡ ꓥꓳ= 
 

ꓣꓱꓽ ꓬꓯꓼ ꓟ ꓶ ꓤ ꓶ ꓟꓲ꓾ 

1. ꓢꓳ ꓣꓴ ꓣꓱꓽ ꓓꓴ ꓕꓳ ꓶ ꓑꓷꓠ ꓔꓯ ꓣꓱꓽ/ꓟꓽ ꓣꓱ ꓠꓬ ꓠꓴ ꓠꓲꓹ ꓡꓶꓽ ꓥꓳ= (SG)  

ꓐꓸ  ꓞꓳ ꓔꓲ ꓟ ꓟ-ꓡꓲꓹ ꓟꓸ ꓟꓲꓽ ꓐꓰ ꓞꓳ ꓫꓸ ꓕꓲ ꓦꓲ ꓟꓸ ꓟꓲꓽ ꓖꓪ ꓙꓱ ꓠꓻ ꓠꓬꓲ ꓘꓶꓽ 

ꓑꓸ  ꓞꓳ ꓦꓲ ꓕꓲ ꓦꓲ ꓡꓰ ꓕꓲ ꓘꓹ ꓕꓲ ꓟꓵꓽ ꓡꓶꓸ ꓙꓰ ꓝꓲ ꓟ ꓚꓺ ꓟꓲ ꓐꓰ ꓠꓻ ꓠꓬꓲ ꓘꓶꓽ 

 

ꓠꓴ ꓚꓲꓸ ꓛꓬ ꓐꓰ ꓠꓴ ꓕꓲ ꓦꓲ ꓢꓴ ꓗꓪ ꓐꓰ ꓪꓴꓸ ꓔꓴ 

ꓞꓳ ꓜꓴ ꓖꓪ ꓙꓱ ꓓꓴ  

ꓪꓴ-ꓢ ꓗꓴꓷꓼ ꓔꓯ ꓫꓬꓹ ꓜꓶ ꓟ ꓗꓪ ꓛꓳ ꓫꓱꓽ ꓔꓯꓺ ꓠꓬꓲ ꓓꓴ꓾ 

 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓗ-ꓑ ꓗꓪ (ꓥ ꓠꓬ) ꓕꓳ ꓶ ꓒꓬꓽ ꓓꓽ ꓟ ꓗꓪ ꓕꓱ ꓟ ꓔꓯ ꓐꓳ= 

 

ꓠꓴ ꓚꓲꓸ ꓛꓬ           ꓠꓴ ꓕꓲ ꓦꓲ ꓢꓴ            ꓠꓴ ꓘꓹ ꓠꓴ ꓟꓵꓽ                   ꓠꓴ ꓔꓬ ꓟ ꓗꓴꓷꓼ 

 

1. ꓠꓴ ꓚꓲꓸ ꓛꓬ ꓪꓴꓸ ꓔꓴ 

ꓠꓴ ꓚꓲꓸ ꓛꓬ ꓤꓶ꓾ ꓠꓴ ꓕꓲ ꓦꓲ ꓡ ꓞꓳ꓾ ꓠꓴ ꓘꓴ ꓜꓲꓼ ꓞꓳ꓾ ꓠꓴ ꓘꓹ ꓠꓴ ꓟꓵꓽ ꓐꓰ꓾ ꓠꓴ ꓔꓬ ꓟ ꓗꓴꓷꓼ ꓗꓪ ꓪꓴ-ꓢ ꓗꓴꓷꓼ ꓔꓶ ꓐ ꓡ 

ꓠꓹ ꓟ ꓠꓴ ꓚꓲꓸ ꓛꓬ ꓤꓶ ꓔꓯ ꓓꓵꓽ ꓙ ꓖꓪꓽ ꓠꓬꓲ ꓠꓯ ꓡꓳ= ꓠꓴ ꓤꓶ ꓗꓪ ꓪꓴ-ꓢ ꓔꓯ ꓒꓵꓽ ꓛꓳ ꓔꓬ ꓡ? 

 

2. ꓠꓴ ꓕꓲ ꓦꓲ ꓡ ꓞꓳ ꓔꓯ ꓟꓸ ꓖꓶ꓾ ꓢꓯꓼ ꓖꓶ 

ꓠꓴ ꓤꓶ ꓗꓪ ꓪꓴ-ꓢ ꓔꓯ ꓒꓵꓽ ꓛꓳ ꓪꓴꓸ ꓔꓴ ꓡ ꓟ ꓡꓰ ꓐꓰ꓾ ꓠꓴ ꓕꓲ ꓦꓲ ꓡ ꓞꓳ ꓐꓴ ꓔꓯ ꓟꓲ ꓟꓸ ꓖꓶ꓾ ꓢꓯꓼ ꓖꓶ ꓓꓴ ꓬꓰ=  

 

3. ꓠꓱꓸ ꓐꓯꓼ ꓢꓴ ꓔꓯ ꓠꓲꓹ ꓠꓵ ꓠꓹ ꓟ ꓪꓴ-ꓢ ꓡꓰ ꓠꓴ ꓔꓯ ꓣꓱꓽ ꓡ ꓝꓲ ꓐꓰ ꓪꓽ ꓘꓴ 

ꓠꓱꓸ ꓐꓯꓼ ꓢꓴ ꓐꓱ ꓶ ꓙꓲ ꓖꓴ ꓒꓬꓱꓼ ꓡ ꓓꓴ ꓕꓲ ꓫꓵꓽ ꓫꓵꓽ ꓠꓴ ꓗꓪ ꓐꓰ ꓬꓰ ꓐ ꓡ ꓠꓹ ꓟ ꓪꓽ ꓘꓴ= ꓮ ꓡꓲ ꓕꓲ ꓘꓴꓸ ꓗꓪ ꓐꓰ ꓮ ꓫꓵꓽ ꓬꓰ ꓙꓲ 

ꓟ ꓧꓪ ꓟꓰꓹ ꓠꓬꓲ= ꓣꓱꓽ ꓬꓯꓼ ꓔꓬ ꓢꓴ ꓔꓯ ꓠꓴ ꓟꓳꓻ ꓕꓯ꓾ ꓬꓲꓸ ꓪ ꓔꓯ ꓮ ꓡꓲ ꓬꓰ ꓙ ꓠꓹ ꓟ ꓙ ꓖꓴ ꓧꓪ ꓟꓳꓻ ꓡ ꓠꓹ ꓟ ꓪꓴ -ꓢ 

ꓔꓯ ꓶꓼ ꓓꓰꓽ= 

 

4. ꓠꓱꓸ ꓐꓯꓼ ꓢꓴ ꓔꓯ ꓣꓱꓽ ꓙ 

ꓠꓵ ꓠꓲꓹ ꓟꓳꓸ ꓖꓶ ꓟ ꓟꓬꓱꓽ ꓕꓲ ꓫꓵꓽ ꓫꓵꓽ ꓬꓰ= ꓠꓴ ꓮ ꓘꓶꓸ ꓬꓰ ꓟꓽ ꓐ ꓡ ꓐꓰ ꓓꓵꓽ ꓙ ꓥ ꓟꓲ꓾ ꓠꓴ ꓔꓯ ꓪꓴ-ꓢ ꓡꓰ ꓖꓶ ꓔꓸ ꓟ ꓢꓷꓸ 

ꓠꓲꓹ ꓐꓰ ꓬꓲꓸ ꓫꓵꓼ ꓬꓲ ꓙꓰ (ꓔ-ꓡꓲ-ꓕꓷꓹ) ꓣꓱꓽ ꓢꓲꓸ ꓢꓴ ꓔꓯ ꓬꓰ ꓙ ꓪ ꓝꓲ= ꓠꓴ ꓖꓳ ꓡꓱ ꓬꓰ ꓪꓴꓸ ꓔꓴ ꓩꓴ ꓡ ꓠꓬ꓾ ꓡꓯ ꓫꓵ ꓡꓯ ꓫꓵ 

ꓪꓴꓽˍ ꓟ ꓟꓬꓱꓽ ꓮ ꓟꓬꓹ ꓬꓰ ꓐ ꓡ ꓟ ꓔꓯ ꓠꓴ ꓡꓳꓸ ꓟꓳ ꓡ ꓥꓳ=  

 

ꓠꓱꓸ ꓐꓯꓼ ꓢꓴ ꓔꓯ ꓣꓱꓽ ꓙ ꓠꓹ ꓟ ꓢꓳ ꓣꓴ ꓟ 
ꓢꓳ ꓚꓱꓹ ꓕꓱ ꓟ ꓗꓪ ꓠꓬ ꓒꓴ ꓮ ꓟꓬꓹ ꓟꓽ ꓣꓱꓽ ꓣꓱꓽ (ꓥ ꓠꓬ) ꓢꓴ ꓔꓯ ꓪꓽ ꓪꓴꓽ ꓟꓽ ꓘꓳꓹ ꓘꓳꓹ ꓣꓳ ꓘꓹ ꓣꓳ ꓟꓵꓽ ꓗꓪ ꓔꓬ ꓢꓴ  ꓔꓯ 

ꓮ ꓡꓲ ꓣꓱꓽ ꓙ ꓠꓹ ꓟ ꓟꓸ ꓟꓲꓽ ꓢꓳ ꓣꓴ ꓓꓴ ꓥꓳ= 

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ  

ꓠꓴ ꓔꓬ ꓟ ꓘꓹ ꓗꓪ ꓮ ꓘꓶꓸ ꓫꓸ ꓢꓴ ꓕꓲ ꓦꓲ ꓔꓬ ꓡꓳ ꓐꓰ ꓓꓵꓽ ꓙ ꓠꓬꓲ ꓡꓯ= ꓖꓳ ꓕꓲ ꓦꓲ ꓔꓯ ꓬꓰ ꓙ ꓠꓹ ꓟ ꓠꓴ ꓬꓰ ꓐ ꓡ ꓟ ꓮ ꓫꓵꓽ ꓙꓳ 

ꓡ? 

ꓓꓳꓽ ꓜꓳ ꓡꓽ ꓡꓯ  

 

ꓞꓳ ꓔꓲꓺ ꓟ ꓟ-ꓡꓲꓹ ꓠꓬ ꓬꓲꓸ ꓚꓽ ꓮ-ꓢꓲ-ꓬ ꓟꓵꓽ ꓗꓪ ꓔꓬ ꓢꓴ ꓕꓲ ꓣꓳ ꓥꓳ= ꓖꓳ ꓡꓱ ꓥ ꓟꓲ ꓬꓲꓸ ꓟꓬꓱꓺ ꓚꓵ ꓚꓵ ꓟꓽ ꓣꓱ ꓣꓱ꓾ ꓡꓶꓸ ꓑ 

ꓔꓸ ꓡꓳ= ꓬꓲꓸ ꓠꓬ ꓬꓲꓸ ꓔꓬ ꓟ ꓘꓹ ꓗꓪ ꓟꓬꓱꓽ ꓟꓽ ꓙꓳ ꓢꓴ꓾ ꓫꓸ ꓤ ꓟꓷꓼ ꓤ ꓢꓴ ꓔꓯ ꓬꓰ ꓙ ꓠꓲꓹ ꓡꓱ ꓢꓴ ꓥ ꓡꓳ= ꓦ ꓐ ꓕꓲ ꓟ ꓗꓪ ꓕꓲ 

ꓧꓪꓹ ꓫꓸ ꓤꓼ ꓟꓷꓼ ꓤ ꓢꓴ ꓦꓲ ꓗꓪ ꓗꓹ ꓚꓳ ꓙꓰ ꓢꓲꓸ ꓬꓲꓸ ꓪ ꓔꓯ ꓮ ꓡꓲ ꓬꓰ ꓙ ꓙꓲꓽ ꓙꓳ ꓟ ꓬꓲꓸ ꓚꓱꓹ ꓧꓪ ꓡꓳ= ꓬꓲꓸ ꓟꓸ ꓟꓲꓽ ꓐꓳ ꓔꓸ ꓟ ꓠꓬ 

ꓫꓸ ꓢꓴ ꓐꓴ ꓔꓯ ꓬꓲꓸ ꓮ ꓡꓲ ꓬꓰ ꓙ ꓗꓷ ꓟ ꓚꓺ ꓟꓲꓽ ꓥ ꓡꓳ= ꓚ ꓟꓲꓽ ꓮ ꓙꓵꓽ ꓠꓬ ꓬꓲꓸ ꓚꓽ ꓒꓬꓱꓼ ꓗꓷ ꓟ ꓥ ꓡꓳ= 

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ 

ꓞꓳ ꓔꓲ ꓟ ꓟ-ꓡꓲꓹ ꓚꓺ ꓟꓲꓽ 3 ꓚꓱꓹ ꓔꓯ ꓵꓺ= ꓓꓳ ꓡꓰ ꓠꓬ ꓠꓻ ꓠꓬꓲ ꓘꓶꓽ ꓔꓯ ꓒꓳꓹ ꓖꓶ=  

 

ꓚ ꓟꓲꓽ 1 – ꓞꓳ ꓔꓲꓺ ꓟ ꓟ-ꓡꓲꓹ ꓐꓰ ꓢꓲꓹ ꓪꓰ ꓐꓱꓻ 

ꓞꓳ ꓔꓲꓺ ꓟ ꓟ-ꓡꓲꓹ ꓔꓬ ꓟ ꓞꓳ ꓘꓹ ꓗꓪ ꓮ ꓘꓶꓸ ꓫꓸ ꓢꓴ ꓕꓲꓽ ꓦꓲ ꓔꓬ ꓡꓳ= ꓬꓲꓸ ꓪ ꓤ ꓠꓱ 2 ꓫꓵꓸ ꓙꓳ ꓡꓳ= ꓦꓲ ꓢꓲ ꓒ ꓐꓰ ꓦꓲ ꓢꓲ ꓟ 

ꓠꓬꓲꓽ ꓣꓳ ꓡꓱꓸꓼ ꓟꓬꓱꓽ ꓟꓽ ꓙꓳ= ꓬꓲꓸ ꓪ ꓦꓲ ꓡꓽ ꓙꓳ ꓓꓰꓺ ꓕꓲ ꓘꓴꓸ ꓙꓳ ꓟ ꓔꓯ ꓞꓳ ꓔꓲꓺ ꓟ ꓟ-ꓡꓲꓹ ꓡꓳꓸ ꓟꓳ ꓡꓰꓳ= “ꓕꓱ ꓗꓪ ꓢꓲꓹ 

ꓪꓰꓻ ꓟꓽ ꓔꓶ ꓥꓻꓰ?” ꓐꓰ ꓠꓻ ꓠꓬꓲ ꓡꓳ= “ꓕꓱ ꓗꓪ ꓢꓲꓹ ꓪꓰ ꓔꓶ ꓢꓲꓸ ꓠꓴ ꓪ ꓦꓲ ꓟꓲꓸ ꓕꓯ ꓗꓪ ꓮ ꓘꓶꓸ ꓡꓳꓸ ꓐꓲ ꓡ ꓝꓲ= ꓮ ꓟꓬꓹ ꓙꓳ ꓡ 

ꓠꓬ ꓙꓲ ꓔꓲꓺ ꓗꓪ ꓢꓲꓹ ꓪꓰ ꓪꓴꓽ ꓜꓽ ꓙꓲ ꓡꓳ” ꓐꓰ ꓞꓳ ꓔꓲꓺ ꓟ ꓟ-ꓡꓲꓹ ꓡꓰ ꓐꓯ ꓖꓶ ꓡꓳ=  

 

ꓖꓳ ꓕꓲ ꓦꓲ ꓗꓪ ꓔꓬ ꓟ ꓦꓲ ꓢꓲꓺ ꓟ ꓠꓬ ꓞꓳ ꓔꓲꓺ ꓟ ꓟ-ꓡꓲꓹ ꓡꓰ ꓢꓯꓼ ꓖꓶ ꓟ ꓔꓯ ꓘꓳ ꓣꓴ ꓢꓲ꓾ ꓢꓲꓹ ꓪꓰ ꓔꓶ ꓡꓳ= ꓙꓲ ꓔꓲꓺ ꓗꓪ ꓥ ꓟꓲ 

ꓢꓲꓹ ꓪꓰ ꓪꓴꓽ ꓜꓽ ꓡꓳ= ꓢꓲꓹ ꓪꓰ ꓪꓴꓻ ꓢꓴ ꓐꓴ ꓠꓬ ꓠꓱꓸ ꓐꓯꓼ ꓢꓲꓹ ꓪꓰ ꓮ ꓟꓬꓹ ꓫꓵꓽ ꓠꓲꓹ ꓫꓵ ꓡꓳ ꓐꓯ ꓟ ꓔꓯ ꓬꓲꓸ ꓔꓳꓹ ꓜꓳ ꓡꓳ= 

ꓖꓳ ꓡꓱ ꓥ ꓟꓲ ꓬꓲꓸ ꓦ ꓖꓶ ꓓꓴꓽ ꓗꓪ ꓠꓱꓸ ꓐꓯꓼ ꓢꓲꓹ ꓪꓰ ꓔꓶ ꓓꓴ ꓟꓵꓽ ꓬꓲꓸ ꓡꓯꓼ ꓬꓲ ꓸ ꓘꓴꓸ ꓟꓽ ꓙꓳ ꓡꓰꓳ= ꓖꓳ ꓡꓱ ꓥ ꓟꓲ ꓦꓲ ꓢꓲ ꓟ 

ꓕꓱ ꓕꓲ ꓣꓳ ꓠꓬ ꓠꓱꓸ ꓐꓯꓼ ꓢꓲꓹ ꓪꓰꓻ ꓔꓶ ꓔꓸ ꓢꓴ ꓐꓴ ꓡꓯ ꓒꓯꓹ ꓗꓪ ꓐꓰ ꓓꓶꓺ ꓤꓼ ꓢꓲꓸ ꓬꓲꓸ ꓐꓵꓽ ꓪ ꓡ ꓠꓹ ꓟ ꓙꓲ ꓔꓲꓺ ꓗꓪ ꓢꓲꓹ ꓪꓰ ꓬꓲꓸ 

ꓫꓵ ꓬꓲꓸ ꓙꓰ ꓪꓴꓽ ꓪꓴꓸ ꓔꓴ ꓡ ꓡꓳ= ꓮ ꓟꓶ ꓠꓬ ꓙꓲ ꓔꓲꓺ ꓗꓪ ꓬꓲꓸ ꓔꓯ ꓢꓷꓸ ꓢꓴ ꓮ ꓟꓬꓹ ꓙꓳ ꓡ ꓡꓳ= ꓖꓳ ꓟ ꓑꓶꓸ ꓓꓴ ꓬꓲꓸ ꓠꓬ ꓢꓲꓹ 

ꓪꓰꓻ ꓡꓰꓽ ꓟꓽ ꓞꓲ꓾ ꓠꓯꓼ ꓠꓯꓼ ꓔꓴ ꓢꓲꓸ ꓬ ꓟ ꓕꓴꓽ ꓓꓶꓺ ꓠꓰ꓾ ꓳ ꓛꓬ ꓡꓳ ꓛꓬ꓾ ꓥꓪꓸ ꓫꓵ ꓥꓪꓸ ꓙꓰ ꓓꓶꓺ ꓪꓴꓽ ꓪꓴꓸ ꓔꓴ ꓡ ꓡꓳ=  

 

ꓚ ꓟꓲꓽ 2 – ꓞꓳ ꓔꓲꓺ ꓟ ꓟ-ꓡꓲꓹ ꓐꓰ ꓮꓸ ꓟꓶꓻ  

ꓞꓳ ꓔꓲꓺ ꓟ ꓟ-ꓡꓲꓹ ꓔꓬ ꓟ ꓟ ꓞꓳ ꓘꓹ ꓗꓪ ꓠꓱꓸ ꓐꓯꓼ ꓕꓲ ꓦꓲ ꓥ ꓟꓲ ꓟꓬꓱꓽ ꓬꓰ ꓠꓲꓹ ꓫꓵ ꓖꓶ ꓮ ꓫꓵꓽ ꓟꓬꓱꓽ ꓬꓰ ꓟꓽ ꓗꓴꓸ ꓟ ꓑꓶꓸ ꓓꓴ 

ꓫꓸ ꓔꓬ ꓡꓳ= ꓕꓲ ꓠꓬꓲ ꓐꓱ ꓶ ꓕꓲ ꓠꓬꓲ ꓟꓬꓱꓽ ꓧꓪ ꓬꓰ ꓔꓬ ꓥ ꓟꓲ꓾ ꓕꓲ ꓠꓬꓲ ꓡꓰꓸ ꓕꓲ ꓠꓬꓲ ꓟꓬꓱꓽ ꓧꓪ ꓪ ꓠꓹ ꓟ ꓟꓽ ꓢ= ꓕꓱ ꓕꓲ ꓦꓲ 

ꓠꓬ ꓟꓬꓱꓽ ꓬꓰ ꓠꓲꓹ ꓫꓵ ꓥ ꓟꓲ ꓟꓬꓱꓽ ꓚꓱꓹ ꓧꓪ ꓫꓸ ꓔꓬ ꓟ ꓔꓯ ꓢꓷꓸ ꓟ ꓑꓶꓸ ꓓꓴ꓾ ꓞꓳ ꓔꓲꓺ ꓟ ꓟ-ꓡꓲꓹ ꓠꓬ ꓮꓸ ꓟꓶꓻ ꓔꓶ ꓜꓽ ꓔꓶ ꓓꓳ 

ꓔꓬ ꓢꓴ ꓠꓱꓸ ꓐꓯꓼ ꓕꓲ ꓦꓲ ꓗꓪ ꓗꓹ ꓚꓳ ꓙꓰ ꓢꓲ꓾ ꓮꓸ ꓟꓶꓻ ꓔꓶ ꓜꓽ ꓔꓶ ꓓꓳ ꓟ ꓙ ꓖꓴ꓾ ꓙꓲ ꓔꓲꓺ ꓗꓪ ꓮ ꓡꓲ ꓡꓲ ꓪꓴꓽ ꓪ ꓓ ꓟ ꓙ ꓖꓴ꓾ ꓮꓸ 

ꓟꓶꓻ ꓔꓶ ꓠꓲꓹ ꓫꓵ ꓠꓬ ꓮ ꓫꓵꓽ ꓶ ꓤ ꓶ ꓟꓲ ꓣꓱꓽ ꓬꓯꓼ ꓟ ꓐꓰ꓾ ꓮ ꓡꓲ ꓪꓴꓸ ꓔꓴ ꓠꓹ ꓟ ꓚꓱꓹ ꓔꓯ ꓠꓻ ꓠꓬꓲ ꓡꓳ=  

 

ꓮꓸ ꓟꓶ ꓠꓬ ꓬꓰ ꓜꓽ ꓓˍ ꓟ ꓟꓬꓱꓽ ꓕꓲꓽ ꓫꓵꓽ ꓥ ꓟ ꓚꓹ ꓪ ꓡꓰ ꓕꓯꓽ꓾ ꓮꓸ ꓟꓶꓻ ꓔꓶ ꓜꓽ ꓔꓶ ꓓꓳ ꓢꓴ ꓖꓳ ꓕꓲ ꓦꓲ ꓔꓯ ꓪꓴ -ꓢ ꓡꓰ ꓫꓸ ꓢꓴ 

ꓟꓷꓼ ꓢꓴ ꓠꓴ ꓠꓶ ꓛꓳ ꓕꓲ ꓛꓳ ꓔꓯ ꓠꓲꓹ ꓠꓵ ꓐꓯ ꓔꓸ ꓟ ꓔꓯ ꓒꓶꓻ ꓟꓸ ꓬꓲꓼ ꓠꓬꓲꓸ ꓖꓶ ꓡꓳ= ꓮꓸ ꓟꓶꓻ ꓔꓶ ꓜꓽ ꓔꓶ ꓓꓳ ꓚꓱꓹ ꓕꓱ ꓟ ꓔꓯ 

ꓫꓸ ꓢꓴ ꓦꓲ ꓘꓴ ꓕꓲ ꓟ ꓟ ꓔꓯ ꓟꓸ ꓖꓶ ꓠꓲꓹ ꓫꓵ ꓡ? ꓐꓰ ꓓꓰꓽ ꓠꓬꓲ ꓡꓳ= ꓬꓲꓸ ꓪ ꓠꓲ ꓹ ꓡꓱ ꓡꓳ ꓐꓯ ꓡ ꓡꓳ= ꓖꓳ ꓟ ꓑꓶꓸ ꓓꓴ ꓞꓳ ꓔꓲꓺ 

ꓟ ꓟ-ꓡꓲꓹ ꓡꓰ ꓖꓳ ꓠꓬꓲꓽ ꓦꓲ ꓔꓯ ꓖꓳ ꓑꓳꓸ ꓕ ꓑꓳꓸ ꓠꓶꓽ ꓝꓸ ꓖꓶ ꓡꓳ= ꓫꓸ ꓢꓴ ꓕꓲ ꓦꓲ ꓠꓬ ꓟꓵꓽ ꓕꓲ ꓘꓴꓸ ꓥꓪꓸ ꓢꓲ꓾ ꓮꓸ ꓟꓶꓻ ꓔꓶ ꓠꓹ 

ꓟ ꓣꓱꓽ ꓬꓯꓼ ꓟ ꓶ ꓤ ꓶ ꓟꓲ ꓥ ꓟꓲ ꓙꓽ ꓖꓶ ꓡꓳ= ꓟꓬꓱꓽ ꓕꓲ ꓫꓵꓽ ꓪꓴꓸ ꓔꓴ ꓐ ꓡꓻꓳ ꓐꓰ ꓓꓵꓽ ꓙ ꓢꓲꓸ ꓮ ꓘꓶꓸ ꓠꓲꓹ ꓡꓱ ꓔꓬ ꓡꓳ= ꓕꓲꓽ ꓘꓳꓼ 

ꓡꓳꓼ ꓡ ꓕꓯ꓾ ꓟꓵꓽ ꓥꓪꓸ ꓒꓵꓽ ꓖꓶ ꓐꓶ ꓓꓳ ꓡꓰ꓾ ꓗꓸ ꓠꓯꓸ ꓕꓲꓽ ꓘꓳꓼ ꓐꓱ ꓶ ꓮꓸ ꓟꓶꓻ ꓬꓲꓸ ꓫꓵꓸ ꓖꓶ ꓝꓰꓺ ꓪ ꓡꓰ꓾ ꓝꓮꓲ ꓦꓲ ꓗꓪ ꓜꓽ ꓓꓴ 

ꓥ ꓟꓲ꓾ ꓙꓲ ꓔꓲꓺ ꓗꓪ ꓪꓴꓽ ꓢꓲꓸ ꓒꓴ ꓥ ꓟꓲ ꓓꓵꓽ ꓡꓻꓳ= 

 

ꓚ ꓟꓲꓽ 3 – ꓞꓳ ꓔꓲꓺ ꓟ ꓟ-ꓡꓲꓹ ꓐꓰ ꓦꓲ ꓘꓴ ꓡ ꓞꓳ ꓐꓴ ꓔꓺ ꓡꓯ ꓘꓳ ꓙꓲ ꓡꓰ ꓟ 

ꓞꓳ ꓔꓲꓺ ꓟ ꓟ-ꓡꓲꓹ ꓡꓰ ꓬꓰ ꓙ ꓗꓷ ꓟ ꓝꓮꓲ ꓕꓲ ꓦꓲ ꓙꓳ ꓡꓳ= ꓖꓳ ꓕꓲ ꓦꓲ ꓬꓲꓸ ꓒꓽ ꓬꓲꓸ ꓟ ꓠꓬ꓾ ꓬꓲꓸ ꓤꓽ ꓐꓰ ꓢꓸ ꓟ ꓔꓯ ꓮ ꓫꓵꓽ ꓟꓽ ꓛꓱꓼ 

ꓐꓯ ꓢꓲꓸ ꓙ ꓡꓯ ꓘꓳ ꓚꓱꓹ ꓓꓶꓺ ꓞꓷꓽ ꓔꓸ ꓟ ꓥ ꓡꓳ= ꓖꓳ ꓟ ꓑꓶꓸ ꓓꓴ ꓬꓲꓸ ꓒꓽ ꓬꓲꓸ ꓟ ꓐꓰ꓾ ꓬꓲꓸ ꓤ ꓬꓲꓸ ꓢꓸ ꓟ ꓠꓬꓲꓽ ꓗꓴꓸ ꓚꓸ ꓗꓪ ꓙ ꓡꓯ 

ꓘꓳ ꓚꓱꓹ ꓙꓲꓻ ꓡ ꓠꓹ ꓟ ꓞꓳ ꓔꓲꓺ ꓟ ꓟ-ꓡꓲꓹ ꓡꓰ ꓢꓯꓼ ꓕꓵꓼ ꓙ ꓡꓳ= ꓬꓲꓸ ꓪ ꓘꓳ ꓣꓴ ꓠꓬ꓾ ꓬꓲꓸ ꓒꓽ ꓬꓲꓸ ꓟ ꓐꓰ꓾ ꓬꓲꓸ ꓤꓽ ꓬꓲꓸ ꓢꓸ ꓟ ꓠꓬꓲꓽ 

ꓗꓴꓸ ꓚꓸ ꓗꓪ ꓙ ꓡꓯ ꓘꓳ ꓚꓱꓹ ꓙꓲ ꓡ ꓠꓹ ꓟ ꓟꓽ ꓠꓽ ꓠꓽ ꓡ ꓢꓲꓸ ꓘꓶꓸ ꓙ ꓓꓴ ꓥꓳ ꓐꓰ ꓐꓯ ꓖꓶ ꓡꓳ= ꓕꓱ ꓡꓱ ꓬꓰ ꓙ ꓟ ꓗꓪ ꓐꓰ ꓬꓲꓸ ꓒ ꓬꓲꓸ ꓟ 

ꓠꓬꓲꓽ ꓫꓵꓸ ꓠꓬ ꓬꓲꓸ ꓤꓽ ꓔꓯ ꓦ ꓡꓱ ꓐꓳ ꓡ ꓢꓲ꓾ ꓧꓳꓻ ꓐꓲꓽ ꓡꓯꓹ ꓐꓲꓽ ꓪꓴꓻ ꓠꓰ ꓪꓴꓽ ꓠꓰ ꓟꓬꓱꓽ ꓬꓰ ꓠꓹ ꓟ ꓒꓴ ꓛꓲꓽ ꓖꓶ ꓡꓳ= ꓬꓲꓸ ꓤꓽ ꓥ 

ꓟꓲ ꓟꓬꓱꓽ ꓖꓳ ꓟ ꓔꓯ ꓕꓶꓻ ꓕꓶꓻ ꓢꓯꓼ ꓕꓵꓼ ꓡ ꓢꓲꓸ ꓦꓲ ꓘꓴꓽ ꓐꓱ ꓶ ꓔꓳꓹ ꓙ ꓓꓴ ꓒꓬꓱꓼ ꓡ ꓡꓳ= ꓬꓲꓸ ꓚꓲꓸ ꓛꓬ ꓥ ꓟꓲ ꓦꓲ ꓘꓴ ꓐꓱ ꓶ ꓙꓲ ꓖꓴ 

ꓙꓳ ꓢꓴ ꓕꓲ ꓣꓳ ꓥꓳ꓾ ꓐꓰ ꓘꓳ ꓣꓴ ꓡ ꓡꓳ= 

 

● ꓞꓳ ꓔꓲꓺ ꓟ ꓟ-ꓡꓲꓹ ꓠꓬ ꓦꓲ ꓘꓴꓽ ꓕꓲ ꓟ ꓡꓰꓸ ꓕꓲ ꓟ ꓔꓯ ꓮ ꓫꓵꓽ ꓬꓰ ꓙ ꓗꓷ ꓡ?  

o ꓢꓷꓸ ꓠꓲꓹ ꓚꓴ ꓬꓲꓹ ꓖꓶ꓾ ꓢꓯꓼ ꓖꓶ ꓡꓳ 

o ꓢꓴ ꓦꓲ ꓗꓪ ꓗꓹ ꓚꓳ ꓡꓳ= ꓔꓯ ꓥꓳ꓾ ꓮꓸ ꓟꓶꓻ ꓔꓶ ꓜꓽ ꓢꓴ ꓦꓲ ꓗꓪ ꓙꓰ ꓢꓲꓸ ꓬꓲꓸ ꓪ ꓬꓰ ꓜꓽ ꓔꓬ ꓟ ꓙꓲ ꓖꓴ ꓙꓳ/ 

ꓟꓽ ꓙꓳ꓾ ꓝꓮꓲ ꓫꓸ ꓢꓴ ꓔꓯ ꓬꓰ ꓙ ꓠꓲꓹ ꓫꓵ/ ꓟꓽ ꓠꓲꓹ ꓫꓵ ꓠꓻ ꓠꓬꓲ ꓡꓳ=  

● ꓞꓳ ꓔꓲꓺ ꓟ ꓟ-ꓡꓲꓹ ꓬꓰ ꓙ ꓗꓷ ꓟ ꓬꓲꓸ ꓙꓲ ꓖꓴ ꓮ ꓫꓵꓽ ꓡꓳꓸ ꓟꓳ ꓡ? 

o ꓡ ꓞꓳ ꓐꓴ ꓟꓬꓱꓽ ꓙꓳ ꓡꓰ ꓢꓲ꓾ ꓕꓲ ꓦꓲ ꓡ ꓞꓳ ꓐꓱ ꓶ ꓜꓽ ꓓꓴ ꓓꓳ ꓓꓴ ꓙꓳ ꓡ ꓝꓲ ꓡꓳ  

o ꓚꓲꓸ ꓛꓬ ꓜꓽ ꓓꓴ ꓚꓲ ꓛꓬ ꓧꓪ ꓐ ꓡ ꓟ ꓑꓶꓸ ꓓꓴ ꓫꓸ ꓢꓴ ꓐꓴ ꓥ ꓟꓲ ꓟꓬꓱꓺ ꓓꓳꓽ ꓙꓳ ꓡ ꓡꓳ  

● ꓮ ꓧꓪꓹ ꓞꓳ ꓔꓲꓺ ꓟ ꓟ-ꓡꓲꓹ ꓠꓬ ꓦꓲ ꓘꓴ ꓕꓱ 3 ꓟ ꓔꓯ ꓒꓴ ꓐꓰ ꓜꓽ ꓓꓴˍ ꓓꓰꓼ ꓖꓶꓽ ꓐꓭ ꓠꓬ ꓮ ꓡꓲ ꓗ ꓡ ꓥꓳ ꓪ?  

● ꓫꓸ ꓢꓴ 3 ꓦꓲ ꓠꓬ ꓙꓲ ꓟ ꓕꓲ ꓒꓳꓹ ꓗꓪ ꓑꓶꓸ ꓡꓰ ꓓꓴ ꓟꓽ ꓙꓳ= 

● ꓞꓳ ꓔꓲꓺ ꓟ ꓟ-ꓡꓲꓹ ꓠꓬ ꓕꓱ ꓕꓲ ꓜꓴ ꓔꓯ ꓕꓲꓽ ꓫꓵꓽ ꓠꓽ ꓡꓰꓸ ꓕꓲꓽ ꓫꓵꓽ ꓠꓽ ꓒꓴ ꓐꓰ ꓜꓽ ꓓꓴ ꓬꓰ ꓙ ꓢꓲ꓾ 2 ꓘꓳꓼ ꓡꓳꓼ ꓕꓯ ꓖꓶꓽ ꓠꓽ 

ꓩꓴ ꓗꓷ ꓠꓬ꓾ ꓮ ꓟꓶ ꓬꓲꓸ ꓪ ꓞꓳ ꓙꓳ ꓔꓬ ꓟ ꓙꓶ ꓗꓪ ꓛꓲ ꓡ ꓐ ꓡ ꓥꓳ ꓐꓰ ꓓꓵꓽ ꓙ ꓡ?  

● ꓟꓽ ꓐ ꓡ= ꓬꓲꓸ ꓪ ꓠꓬ ꓞꓳ ꓔꓲ ꓟ ꓟ-ꓡꓲꓹ ꓡꓰ ꓖꓶꓽ ꓡ ꓟ ꓔꓯꓸ ꓡꓰ ꓥꓳ ꓡꓳꓸ ꓪꓽ ꓪꓴꓽ ꓘꓳꓹ ꓡ ꓓꓴ ꓥꓳ= ꓟꓬꓱꓽ 

ꓬꓰ ꓢꓯꓼ ꓕꓵꓼ ꓓꓴ ꓟꓽ ꓙꓳ ꓡ= 

● ꓒꓴ ꓫꓵꓺ ꓬꓰ ꓙ ꓟ ꓐꓰ꓾ ꓞꓳ ꓔꓲꓺ ꓟ ꓟ-ꓡꓲꓹ ꓡꓰ ꓬꓰ ꓙ ꓟ ꓕꓱ ꓠꓬꓲꓽ ꓫꓵꓽ ꓮ ꓫꓵꓽ ꓟꓽ ꓫꓱꓸ ꓡꓯ ꓘꓳ ꓡ?  

● ꓞꓳ ꓔꓲ ꓟ ꓟ-ꓡꓲ ꓡꓰꓽ ꓡ ꓞꓳ ꓐꓴ ꓬꓲꓸ ꓪ ꓔꓱꓸ ꓔꓱꓸ ꓬꓰ ꓜꓽ ꓐ ꓡ ꓠꓹ ꓟ ꓢꓷꓸ ꓠꓲꓹ ꓐꓹ ꓖꓶ ꓡꓳ 

● ꓓꓵꓽ ꓙ ꓠꓬꓲ= ꓣꓳ ꓥ ꓟꓲ ꓞꓳ ꓔꓲꓺ ꓟ ꓟ-ꓡꓲꓹ ꓡꓰ ꓐꓰ ꓣꓳ ꓘꓹ ꓣꓳ ꓟꓵꓽ ꓗꓪ ꓔꓬ ꓟ ꓦꓲ ꓘꓴ ꓕꓲ ꓟ ꓡꓰꓸ ꓕꓲ ꓟ ꓗꓪ ꓗꓹ 

ꓚꓳ ꓙꓰ ꓢꓲ꓾ ꓬꓲꓸ ꓪ ꓔꓳꓹ ꓜꓳꓽ ꓔꓬ ꓟ ꓔꓯ ꓠ ꓠꓹ ꓠꓬꓲ꓾ ꓙ ꓜꓲꓼ ꓢꓷꓸ ꓜꓲꓼ ꓡ ꓠꓹ ꓟ ꓢꓯꓼ ꓕꓵꓼ ꓢꓲ꓾ ꓫꓸ ꓙꓵ ꓟꓷꓼ ꓙꓵ ꓓꓴ ꓗꓪ 

ꓐꓰ ꓡꓲꓹ ꓗꓷ ꓚꓱꓹ ꓧꓪ ꓙ ꓠꓬ ꓣꓳ ꓘꓹ ꓣꓳ ꓟꓵꓽ ꓮ ꓡꓲ ꓒꓬꓱꓼ ꓡ ꓥꓳ ꓪ? ꓕꓲ ꓟꓵꓽ ꓕꓲ ꓡꓳ ꓮ ꓫꓵꓽ ꓪꓴꓽ  ꓟꓴ ꓡ ꓓꓴ ꓙꓳ ꓡ 

ꓗꓴꓸ ꓡ? 

 

ꓓꓳꓽ ꓜꓳ ꓡꓽ ꓡꓯ 

 

ꓞꓳ ꓫꓸ ꓕꓲꓽ ꓦꓲ ꓟꓸ ꓟꓲ 

ꓞꓳ ꓜꓴ ꓖꓪ ꓙꓱ ꓓꓴ 

ꓠꓴ ꓪ ꓪ ꓘꓴ ꓦꓲ ꓒ ꓕꓲ ꓗꓪ ꓫꓸ ꓢꓴ ꓕꓲ ꓦꓲ ꓔꓬ ꓡꓳ꓾ ꓐꓰ ꓓꓵꓽ ꓙ ꓠꓬꓲ= ꓦꓲ ꓢꓲ ꓒꓽ ꓠꓬ ꓮ ꓕꓯ ꓕꓯ ꓦꓲ ꓗꓪ ꓟꓽ ꓔꓬ= ꓒꓵꓽ ꓧꓪ ꓠꓹ 

ꓟ ꓶ ꓚꓳ ꓙꓰ ꓢꓲ꓾ ꓦ ꓐ 1-2 ꓟ ꓕꓯ ꓢꓲꓸ ꓕꓲ ꓧꓪꓸ ꓦꓲ ꓗꓪ ꓒꓴ ꓮ ꓔꓲꓸ ꓤꓼ ꓔꓯꓹ ꓢꓲꓸ ꓬꓲꓼ ꓡ ꓡꓳ= ꓦꓲ ꓢꓲ ꓟ ꓠꓬ ꓬꓲꓸ ꓪ ꓤ ꓠꓱ 3 ꓫꓵꓸ 

ꓔꓯ ꓦꓲ ꓗꓪ ꓡꓳꓸ ꓔꓬ ꓢꓲ꓾ ꓤ ꓠꓱ ꓐꓴ ꓮ ꓙꓵꓽ ꓕꓳ ꓶ ꓢꓳ ꓦꓲ ꓗꓪ ꓟꓽ ꓙꓰ ꓝꓲ ꓔꓬ= ꓤ ꓠꓱ ꓐꓴ ꓠꓬ ꓐꓵ ꓞꓲꓽ ꓟꓶ ꓛꓲ ꓬꓲꓸ ꓐꓲꓽ ꓖꓪꓽ ꓔꓸ 

ꓢꓲ꓾ ꓛꓲ ꓔꓼ ꓟꓽ ꓙꓳ ꓙꓳ ꓔꓶꓹ ꓚꓳ ꓔꓬ ꓡꓳ= ꓬꓲꓸ ꓪ ꓦꓲ ꓠꓬ ꓟꓶ ꓦ ꓜꓯꓻ ꓢꓲꓸ ꓛꓵꓽ ꓓꓳꓽ ꓡꓰ ꓔꓬ ꓡꓳ= ꓕꓲ ꓧꓪꓸ ꓧꓪꓸ ꓠꓬ ꓜꓽ ꓓꓴ ꓟꓽ 

ꓙꓳ ꓦꓰꓼ ꓟꓷꓼ ꓟ ꓑꓶꓸ ꓓꓴ ꓤ ꓠꓱ ꓐꓴ ꓥꓴꓻ ꓢꓯꓼ ꓑ ꓙ ꓡꓳ= 

 
● ꓦꓲ ꓘꓴ ꓖꓳ ꓟ ꓮ ꓡꓲꓳ ꓫꓵꓽ ꓣꓱꓽ ꓬꓯꓼ ꓔꓬ ꓡ? 

 

ꓮ ꓙꓵꓽ ꓟ ꓕꓯ ꓢꓲ꓾ ꓤ ꓟꓶ ꓤꓼ ꓕꓱ ꓕꓲ ꓣꓳ ꓠꓬ ꓥꓳ ꓡꓳꓸ ꓓꓴ ꓟꓽ ꓙꓳ ꓐꓰ ꓔꓳꓹ ꓜꓳ ꓔꓬ  ꓐꓷ ꓥꓳ= ꓟꓬꓱꓽ ꓟꓽ ꓬꓰ ꓬꓰ ꓔꓬ ꓢꓴ ꓮ 

ꓙꓵꓽ ꓠꓬ ꓐꓴꓻ ꓟ ꓑꓶꓸ ꓓꓴ ꓟꓽ ꓥ= ꓟꓬꓱꓽ ꓬꓰ ꓡꓰꓸ ꓟꓽ ꓬꓰ ꓡꓰꓸ ꓫꓸ ꓟ ꓤꓶ ꓦꓬꓼ ꓠꓬꓲ ꓔꓯ ꓑꓶꓸ ꓡꓰ ꓟꓽ ꓐ ꓡ ꓐꓰ ꓙꓵꓻ ꓔꓬ ꓠꓬꓲ ꓟꓬꓱꓽ 

ꓟꓽ ꓬꓰ ꓬꓰ ꓔꓬ ꓢꓴ ꓙꓳ ꓡꓳ꓿ ꓠꓴ ꓕꓲ ꓒꓳꓹ ꓗꓪ ꓐꓰ ꓬꓲꓸ ꓓꓽ ꓟ ꓠꓬ꓾ ꓬꓲꓸ ꓫꓵꓼ ꓑꓶꓸ ꓡꓰ ꓠꓹ ꓟ ꓬꓲꓸ ꓪ ꓔꓯ ꓬꓰ ꓙ ꓢꓲ꓾ ꓬꓲꓸ ꓪ ꓚꓲ ꓛꓬ 

ꓤꓶ ꓗꓪ ꓬꓲꓸ ꓫꓵꓼ ꓕꓲ ꓫꓵ ꓫꓵ ꓑꓶꓸ ꓡꓰ ꓓꓴ ꓬꓰ ꓐ ꓡ ꓟ ꓔꓯ ꓡꓳꓸ ꓟꓳ ꓡꓰ ꓝꓲ ꓠꓹ ꓟ ꓥ ꓡꓳ= ꓜꓻ ꓒꓴ ꓕꓲ ꓡꓯꓼ ꓫꓵꓸ ꓖꓶ ꓬꓰ ꓠꓬ ꓙꓲ 

ꓡꓳ= ꓖꓳ ꓡꓱ ꓥ ꓟꓲ 1 ꓧꓪꓹ ꓕꓯ ꓢꓲ ꓖꓳ ꓡꓱ ꓖꓶ ꓐꓭ ꓠꓬ꓾ ꓫꓸ ꓢꓴ ꓬꓲꓸ ꓪ ꓠꓲꓹ ꓟ ꓗꓪ ꓥꓪ ꓠꓴ ꓠꓽ ꓮ ꓫꓵꓽ ꓡꓰꓸ ꓬꓰ ꓟꓽ ꓐ ꓡ꓾ 

ꓥꓳ ꓡꓳꓸ ꓓꓴ ꓟꓽ ꓙꓳ ꓐꓰ ꓓꓵꓽ ꓙ ꓠꓹ ꓟ ꓢꓯꓼ ꓖꓶ ꓟ ꓡꓰ ꓐꓰ ꓗꓹ ꓡꓳ= ꓫꓸ ꓢꓴ ꓐꓴ ꓚꓵ ꓚꓵ ꓣꓱꓽ ꓬꓯꓼ ꓟ ꓠꓬ꓾ ꓬꓲꓸ ꓪ ꓤꓶ ꓔꓯ ꓬꓲꓸ 

ꓫꓵꓼ ꓑꓶꓸ ꓡꓰ ꓝꓲ ꓐ ꓡ ꓥꓳ ꓐꓯ ꓟ ꓥꓳ ꓡꓳꓸ ꓓꓴ ꓥ ꓡꓳ= 

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ (SG) 

 

● ꓞꓳ ꓔꓲꓺ ꓟ ꓟ-ꓡꓲꓹ ꓡꓰ ꓐꓰ ꓫꓸ ꓟ ꓖꓳ ꓕꓲ ꓦꓲ ꓔꓯ ꓠꓴ ꓮ ꓡꓲꓳ ꓫꓵꓽ ꓚꓱꓹ ꓗꓪ ꓐꓰ ꓬꓰ ꓙ ꓐ ꓡ ꓡ?  

 

ꓒꓬꓱꓼ ꓡ ꓓ ꓟ ꓒꓳꓹ ꓖꓶ ꓘꓶꓽ꓾  

● ꓦꓲ ꓢꓲ ꓟ ꓐꓰ꓾ ꓤ ꓠꓱ ꓐꓴ ꓒꓴ ꓧꓪ ꓚꓱꓹ ꓕꓲ ꓫꓵꓽ ꓫꓵꓽ ꓬꓰ ꓐ ꓡ ꓠꓹ ꓟ ꓙ ꓖꓶ ꓙ= ꓬꓲꓸ ꓪ ꓬꓰ ꓗꓴꓸ ꓟ ꓮ ꓫꓵꓽ ꓙꓳ ꓡ? ꓕꓲ 

ꓫꓵ ꓫꓵ ꓔꓶ ꓜꓽ ꓔꓶ ꓓꓳ ꓔꓶꓸ ꓟꓵꓽ ꓙꓳ ꓡ? 

● ꓤ ꓠꓱ ꓐꓴ ꓢꓳ ꓦꓲ ꓗꓪ ꓙꓰ ꓐ ꓡ ꓠꓹ ꓟ ꓬꓰ ꓙ= ꓟꓹ ꓟ ꓔꓯ ꓢꓳ ꓦꓲ ꓗꓪ ꓧꓳꓽ ꓙꓰ ꓢꓲ꓾ ꓬꓲꓸ ꓐꓱ ꓶ ꓥ ꓟꓲ꓾ ꓤ ꓠꓱ ꓐꓴ ꓐꓱ ꓶ 

ꓥ ꓟꓲ ꓬꓲꓸ ꓒꓵꓽ ꓟꓽ ꓐꓶ ꓐꓶ ꓕꓳ ꓶ ꓢꓳ ꓪ ꓓ ꓟ ꓚꓱꓹ ꓙꓳ/ ꓟꓽ ꓙꓳ ꓠꓻ ꓠꓬꓲ ꓙ= ꓕꓳ ꓶ ꓢꓳ ꓚꓱꓹ ꓮ ꓡꓲ ꓕꓲ ꓚꓱꓹ ꓬꓲꓸ ꓪ ꓐꓱ ꓶ 

ꓙꓲ ꓖꓴ ꓙꓳ ꓟ ꓔꓯ ꓧꓪ ꓟꓰꓹ ꓙ= 

● ꓘꓴ ꓜꓲꓼ ꓞꓳ ꓗꓪ ꓖꓪꓽ ꓓꓴ ꓬꓲꓸ ꓐꓰꓽ ꓖꓼ ꓜꓲꓼ ꓢꓲꓸ ꓤ ꓠꓱ ꓐꓴ ꓐꓱ ꓶ ꓖꓪꓽ ꓓꓴ ꓖꓶꓽ ꓗꓪꓸ=  

● ꓟꓹ ꓟ ꓔꓬ ꓗꓪ ꓟꓽ ꓠꓽ ꓠꓽ ꓗꓹ ꓬꓰ ꓢꓲ꓾ ꓤꓶ ꓦꓬꓼ ꓠꓬꓲ ꓠꓬ ꓡꓶꓸ ꓑ ꓓ ꓡꓳ꓾ ꓥꓳ ꓡꓳꓸ ꓓꓴ ꓙꓳ ꓡꓳ ꓐꓰ ꓢꓯꓼ ꓖꓶ=  

● ꓦꓲ ꓫꓬꓹ ꓑꓱ ꓠꓹ ꓟ ꓚꓱꓹ ꓬꓰ ꓙ= ꓘꓴ ꓜꓲꓼ ꓞꓳ ꓗꓪ ꓐꓰ ꓦꓲ ꓫꓬꓹ ꓗꓴꓸ ꓢꓴ ꓔꓯ ꓓꓰꓽ ꓢꓲꓸ ꓬꓰ ꓙ= ꓬꓲꓸ ꓪ ꓦꓲ ꓗꓪ ꓙꓳ ꓟ ꓣꓱꓽ 

ꓙꓲ ꓟ ꓶ ꓤ ꓶ ꓟꓲ ꓥ ꓟꓲ ꓣꓱꓽ꓾ ꓬꓲꓸ ꓪ ꓤ ꓠꓱ ꓐꓴ ꓥ ꓟꓲ ꓬꓰ ꓐ ꓡ ꓟ ꓟꓬꓱꓽ ꓔꓺ ꓬꓰ ꓝꓲ= 8 ꓘꓳꓼ ꓡꓳꓼ ꓟ ꓤ ꓠꓱ ꓠꓬ ꓟꓬꓱꓽ 

ꓬꓰ ꓗꓴꓸ ꓡꓳ= 

● ꓦꓲ ꓘꓴ ꓗꓪ ꓜꓽ ꓓꓴ ꓙꓳ ꓠꓹ ꓟ ꓐꓱ ꓶ ꓪꓳꓽ ꓐꓱꓻ ꓕꓲ ꓟ ꓬꓰ ꓪꓴꓸ ꓔꓴ ꓠꓹ ꓟ ꓢꓯꓼ ꓖꓶ=  

● ꓬꓲꓸ ꓪ ꓔꓯ ꓮ ꓭꓸ ꓬꓲꓸ ꓫꓵꓸ ꓖꓶ ꓢꓲ꓾ ꓮ ꓡꓲ ꓫꓳ ꓢꓯꓸ ꓡ ꓝꓲ ꓠꓹ ꓟ ꓘꓴ ꓜꓲꓼ ꓞꓳ ꓗꓪ ꓐꓰ ꓕꓲ ꓣꓳ ꓣꓳ ꓡꓰ ꓟꓸ ꓖꓶ ꓝꓲ= ꓮ ꓭꓸ 

ꓬꓲꓸ ꓫꓵꓸ ꓔꓯ ꓟꓽ ꓢꓰꓼ ꓜꓽ ꓗꓷ ꓠꓹ ꓟ ꓐ ꓡ ꓠꓬ ꓠꓴ ꓦꓲ ꓗꓪ ꓫꓳ ꓔꓸ ꓝꓲ= ꓖꓳ ꓡꓱ ꓢꓲꓸ ꓬꓲꓸ ꓪ ꓤ ꓠꓱ ꓐꓴ  ꓕꓲ ꓠꓬꓲ ꓡꓰꓸ ꓕꓲ 

ꓠꓬꓲ ꓡ ꓢꓲ꓾ ꓮ ꓭꓸ ꓖꓳ ꓟ ꓔꓯ ꓬꓲꓸ ꓜꓻ ꓚꓸ꓾ ꓬꓲꓸ ꓩꓴ ꓩꓴ ꓡ ꓠꓬ ꓣꓴ ꓜꓽ ꓝꓲ= ꓮ ꓭꓸ ꓮ ꓡꓲ ꓫꓳ ꓠꓹ ꓟ ꓙ ꓖꓴ ꓟꓸ ꓖꓶ ꓪ ꓝꓲ= 

● ꓬꓲꓸ ꓪ ꓕꓲ ꓦꓲ ꓢꓴ ꓫꓵꓽ ꓤ ꓪꓳꓼ ꓤ ꓐꓴ ꓔꓯ ꓙ ꓡꓯ ꓘꓳ ꓢꓲꓸ ꓬꓲꓸ ꓪ ꓗꓪ ꓐꓰ ꓮ ꓫꓵꓽ ꓬꓰ ꓙ ꓐ ꓡ ꓟ ꓚꓱꓹ ꓧꓪ ꓟꓰꓹ ꓠꓬꓲ=  

● ꓦꓲ ꓢꓲ ꓒꓽ ꓡꓰ ꓒꓵꓽ ꓧꓪ ꓔꓯꓹ ꓡ ꓠꓬ ꓮ ꓡꓲ ꓣꓱꓽ ꓠꓹ ꓟ ꓙ ꓖꓴ ꓟꓸ ꓖꓶ= ꓡ ꓠꓹ ꓟ ꓗꓪ ꓒꓴ ꓮ ꓟꓬꓹ ꓟꓶ ꓠꓹ ꓟ ꓬꓲꓸ ꓚꓱꓹ ꓕꓲ 

ꓟ ꓟ ꓗꓪ ꓣꓱꓽ ꓪ ꓝꓲ= ꓬꓲꓸ ꓗꓳ ꓟꓽ ꓞꓳꓸ ꓡꓰ ꓠꓹ ꓟ ꓬꓲꓸ ꓚꓱꓹ ꓧꓪ ꓟꓰꓹ ꓙ ꓢꓲꓸ ꓟꓸ ꓖꓶ= 

 

ꓕꓲ ꓘꓹ ꓕꓲ ꓟꓵꓽ 

ꓬꓲꓸ ꓜꓴ ꓤꓹ ꓤꓹ (ꓥ ꓠꓬ) ꓞꓳ ꓜꓴ ꓖꓪ ꓙꓱ ꓓꓴ (SG) 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓢꓳ ꓢꓴ ꓐꓴ ꓔꓯ ꓕꓱ ꓟ ꓵꓺ ꓟꓸ ꓖꓶꓽ ꓢꓲꓸ ꓖꓪ ꓙꓱ ꓓꓴ ꓬꓰ=  

 

ꓙꓲ-ꓢꓴ ꓟꓸ ꓟꓲꓽ ꓚꓺ ꓟꓸ ꓖꓶ ꓠꓹ ꓟ ꓐꓱ ꓶ ꓙꓲ-ꓢꓴ ꓢꓲ ꓤ ꓟꓽ ꓔꓬ ꓟ ꓞꓳ ꓘꓹ ꓗꓪ ꓚꓲꓸ ꓛꓲ ꓡ ꓟ ꓙꓲ-ꓢꓴ ꓢꓲ ꓤ ꓕꓲ ꓦꓲ ꓚꓺ ꓟꓲꓽ ꓥ ꓡꓳ= 

ꓬꓲꓸ ꓠꓬ ꓞꓳ ꓘꓹ ꓡ ꓞꓳ ꓐꓴ ꓙ ꓜꓲꓼ ꓠꓲꓹ ꓕꓲ ꓒꓳꓹ꓾ ꓧꓪ ꓖꓳ ꓓꓱ ꓕꓲ ꓒꓳꓹ꓾ ꓦ ꓕꓲ ꓒꓳꓹ ꓐꓰ ꓙ ꓡꓯ ꓘꓳ ꓚꓱꓹ ꓕꓲ ꓒꓳꓹ ꓗꓪ ꓪꓴꓽ ꓟꓴ ꓡ 

ꓢꓲ꓾ ꓪꓴ-ꓢ ꓗꓴꓷꓼ ꓫꓬꓹ ꓔꓶ ꓪ ꓡꓰ ꓟ ꓔꓯ ꓡꓳꓸ ꓟꓳ ꓠꓲꓹ ꓫꓵ ꓢꓴ ꓥ ꓡꓳ=  

 

ꓙꓲ-ꓢꓴ ꓢꓲ ꓤ ꓦꓲ ꓘꓴ ꓕꓲ ꓟ ꓡꓰꓽ ꓕꓲ ꓟꓵꓽ ꓕꓲ ꓡꓳ ꓙꓲ ꓖꓴ ꓒꓬꓱꓼ ꓡ ꓓ ꓡꓳ 

ꓚ ꓟꓲꓽ ꓕꓱ ꓟ ꓠꓬ ꓙꓲ-ꓢꓴ ꓢꓲ ꓤ ꓦꓲ ꓘꓴ ꓕꓲ ꓟ ꓡꓰ ꓟꓽ ꓦ ꓡꓱ ꓢꓴ ꓞꓳ ꓘꓹ ꓕꓲ ꓘꓹ ꓗꓪ ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ ꓗꓪ ꓮ ꓡꓲ ꓡꓲ ꓬꓰ 

ꓒꓬꓱꓼ ꓗꓷ ꓟ ꓟꓸ ꓟꓲꓽ ꓥ ꓡꓳ= ꓦꓲ-ꓟ-ꓡꓲ-ꓬ ꓪꓽ ꓚꓵꓺ ꓟꓵꓽ ꓕꓲꓽ ꓖ ꓗꓪ ꓞꓳ ꓘꓹ ꓕꓲ ꓘꓹ ꓙꓳ ꓡꓳ= ꓞꓳ ꓘꓹ ꓒ ꓕꓲ ꓗꓪ ꓠꓬ  ꓗꓳ-ꓑꓶ-

ꓠꓰ ꓡꓰ ꓟꓬꓱꓽ ꓬꓰ ꓔꓸ ꓟ ꓡꓽ ꓚꓸ ꓟꓲꓺ ꓙꓳ ꓡꓳ= ꓞꓳ ꓘꓹ ꓢꓴ ꓮ ꓟꓬꓹ ꓠꓬ ꓡ ꓚꓸ ꓟꓲꓺ ꓗꓪ ꓟꓬꓱꓽ ꓬꓰ ꓡꓳ= ꓖꓳ ꓡꓱ ꓥ ꓟꓲ ꓟꓬꓱꓽ ꓬꓰ 

ꓪꓽ ꓒꓵꓽ ꓮ ꓘꓶꓸ ꓠꓲꓸ ꓟ ꓑꓶꓸ ꓓꓴ ꓠꓬꓹ ꓙꓲ ꓙꓳ ꓙꓲ ꓢꓴ ꓟꓽ ꓙꓳ=  

 

ꓞꓳ ꓘꓹ ꓗꓪ ꓦꓲ ꓘꓴ 25 ꓦꓲ ꓙꓳ ꓡꓳ= ꓦꓲ ꓠꓬ ꓮ ꓡꓲ ꓜꓳꓽ ꓮ ꓡꓲ ꓢꓲꓹ ꓓꓱꓽ ꓡꓰ ꓜꓯꓻ ꓔꓸ ꓟ꓾ ꓡꓯꓹ ꓒꓲꓽ ꓪꓵꓻ ꓔꓸ ꓟ ꓦꓲ ꓥ ꓡꓳ= ꓮ ꓡꓲ ꓕꓲ 

ꓦꓲ ꓗꓪ ꓥ ꓟꓲ ꓟꓲ ꓛꓬ ꓦꓲ (ꓠꓮꓟ-ꓓꓳꓹ) ꓟꓽ ꓙꓳ= ꓪ ꓚꓲ ꓙꓬ ꓟꓵꓽ ꓥ ꓟ ꓡꓰ ꓐꓰ꓾ ꓤ ꓠꓱ ꓐꓴ ꓠꓬ ꓛꓲ ꓔꓴꓸ ꓛꓲ ꓔꓼ ꓟꓽ ꓙꓳ꓾ ꓦꓰꓼ 

ꓐꓯꓽ ꓦꓰꓼ ꓛꓲꓽ ꓗꓹ ꓡꓳ=  

 

ꓕꓲ ꓦꓲ ꓡꓰꓸ ꓕꓲ ꓦꓲ ꓗꓪ ꓜꓻ ꓚꓸ ꓖꓴ ꓕꓲ ꓖꓻ ꓙꓳ ꓡꓳ= ꓭꓸ ꓡꓳ ꓓꓲ ꓢ ꓢꓶꓽ ꓗꓹ ꓡꓳ ꓔꓶꓺ ꓔꓸ ꓢꓲ꓾ ꓮ ꓔꓳꓸ ꓝꓲ꓾ ꓜꓽ ꓓꓴ ꓚꓸ ꓜꓽ ꓡꓳ= ꓖꓳ 

ꓗꓪ ꓮ ꓭꓸ ꓖꓳ ꓑꓳꓸ ꓕ ꓑꓳꓸ ꓙꓰ ꓚꓳ ꓔꓬ ꓢꓲ꓾ ꓫꓬ ꓫꓬꓹ ꓟꓽ ꓔꓸ=  

 

ꓢꓳ ꓦꓲ ꓠꓬ ꓞꓳ ꓘꓹ ꓗꓪ ꓐꓰ ꓟꓲꓺ 1 ꓕꓶꓹ ꓐꓶꓽ ꓛꓲ ꓶꓽˍ ꓡꓳ= ꓤ ꓠꓱ ꓐꓴ ꓕꓲ ꓠꓬꓲ ꓡꓰꓸ ꓕꓲ ꓠꓬꓲ ꓙ ꓫꓱꓽ ꓠꓹ ꓟ ꓟꓽ ꓢ= ꓤ ꓠꓱ ꓐꓴ ꓠꓬ 

ꓦꓲ ꓘꓴ ꓟꓬꓱꓽ ꓥ ꓟꓲ ꓬꓰ ꓠ ꓔꓸ ꓡꓳ= ꓖꓳ ꓟ ꓑꓶꓸ ꓓꓴ ꓞꓳ ꓘꓹ ꓢꓴ ꓤ ꓠꓱ ꓮ ꓟꓬꓹ ꓠꓬ ꓢꓳ ꓦꓲ ꓗꓪ ꓟꓽ ꓢꓳ ꓔꓬ= ꓞꓲꓼ ꓪꓴꓽ ꓢꓴ 

ꓞꓳ ꓟꓳꓽ ꓮ ꓟꓬꓹ ꓥ ꓟꓲ ꓕꓳ ꓶ ꓵꓻ ꓗꓴꓸ ꓐꓳ ꓗꓴꓸ ꓢꓴ ꓟꓽ ꓙꓳ= ꓖꓳ ꓟ ꓑꓶꓸ ꓓꓴ ꓕꓳ ꓶ ꓢꓷꓸ ꓢꓴ ꓠꓱꓸ ꓐꓯꓼ ꓘꓹ ꓢꓴ ꓡꓰ ꓬꓲꓸ ꓪ 

ꓔꓯ ꓧꓪꓸ ꓜꓽ ꓔꓬ ꓡꓳ= 

 

ꓪꓳꓽ ꓒꓬ ꓪꓳ ꓟꓲ ꓔꓶ ꓜꓽ ꓢꓴ ꓥ ꓟꓲ ꓮ ꓔꓲꓸ ꓤꓼ ꓡꓰ ꓙꓳ ꓙꓳ= ꓬꓲ ꓙꓬ ꓡꓳ ꓗꓸ ꓠꓬ ꓞꓳ ꓘꓹ ꓗꓪ ꓐꓰ ꓟꓲ 1 ꓕꓶꓹ ꓐꓶꓽ ꓛꓲ ꓶˍ ꓟ ꓗꓪ ꓢꓲꓸ 

ꓙꓳ ꓠꓬꓲ꓾ ꓓꓳꓻ ꓓꓴ ꓣꓱꓽ ꓓꓴ ꓐꓱ ꓶ ꓡꓰꓸ ꓮ ꓙꓬ ꓘꓳꓼ ꓟꓽ ꓐ ꓡ ꓠꓬꓲ꓾ ꓪꓳꓽ ꓐꓱ ꓗꓪ ꓮ ꓙꓬ ꓕꓲꓽ ꓓꓴ ꓠꓬ ꓬꓰ ꓟꓽ ꓛꓱꓼ ꓡ= ꓧꓶꓸ ꓕꓯ 

ꓬꓲ ꓙꓬ ꓕꓴꓽ ꓕꓲ ꓧꓪꓹ ꓫꓬꓹ ꓔꓸ ꓟ ꓙꓳ ꓥ ꓟꓲ ꓮ ꓟꓶ ꓠꓬ ꓖꓳ ꓟ ꓣꓱꓽ ꓟꓽ ꓙꓲ= ꓮ ꓡꓲ ꓕꓲ ꓣꓳ ꓥ ꓟꓲ ꓬꓲ ꓙꓬ ꓚꓱꓹ ꓫꓬꓹ ꓠꓹ ꓟ ꓟꓽ ꓬꓰ 

ꓓꓳ ꓡ= ꓖꓳ ꓕꓲ ꓟꓵꓽ ꓗꓪ ꓟꓶ ꓦ ꓥ ꓟꓲ ꓙꓲ ꓙꓲ ꓟꓽ ꓜꓯꓼ= ꓪꓳꓽ ꓐꓱꓻ ꓔꓶ ꓜꓽ ꓔꓶ ꓓꓳ ꓠꓹ ꓟ ꓗꓸ ꓟꓽ ꓘꓳ= ꓬꓲꓸ ꓪ ꓐꓱ ꓶ ꓫꓵꓽ ꓩꓴꓸ 

ꓙꓲˍ ꓡꓳ ꓐꓯ ꓟ ꓠꓬ꓾ ꓟꓶ ꓠꓷ ꓕꓯ ꓜꓯꓼ ꓡ ꓟ ꓟꓶ ꓦ ꓡꓰ ꓑꓶꓸ ꓫꓴꓸ ꓟꓲꓺ ꓬꓰ ꓢꓲꓸ ꓕꓲ ꓘꓳꓼ ꓐꓱ ꓶ ꓜꓻ ꓶꓼ ꓫꓺ ꓟꓶˍ ꓕꓯ ꓐꓯ ꓟ ꓥ ꓡꓳ= 

ꓖꓳ ꓗꓪ ꓔꓬ ꓢꓴ ꓠꓬ ꓦꓲ-ꓓꓴ ꓦ ꓡꓱ ꓚꓱꓹ ꓗꓪ ꓦ ꓡꓱ ꓢꓴ ꓥ ꓢꓲ꓾ ꓬꓲꓸ ꓪ ꓠꓬ ꓠꓲꓽ ꓤ ꓢꓲꓺ ꓤ ꓮ ꓟꓬꓹ ꓔꓯ ꓦ ꓡꓱ ꓡꓳ= ꓬꓲꓸ ꓪ ꓔꓲꓺ 

ꓖꓶ ꓦ ꓡꓱ ꓟ ꓠꓲꓽ ꓤ ꓢꓲꓺ ꓤ ꓮ ꓙꓵꓽ ꓔꓯ ꓵꓻ ꓠꓬꓲ ꓠꓬ 10 ꓢꓯꓹ ꓛꓲ ꓙꓳ ꓡꓳ= ꓞꓳ ꓘꓹ ꓗꓪ ꓥ ꓟꓲ ꓦꓲ-ꓓꓴ ꓦ ꓡꓱ ꓚꓱꓹ ꓢꓲꓺ ꓐꓬꓱꓽ ꓮ 

ꓟꓬꓹ ꓙꓳ ꓡꓳ= ꓬꓲꓸ ꓪ ꓜꓽ ꓓꓴ ꓕꓲ ꓫꓵ ꓫꓵꓽ ꓦ ꓜꓽˍ ꓕ ꓑꓳ꓾ ꓟꓲ ꓠꓯ ꓗꓪ ꓶꓻ ꓚꓳ ꓔꓬ ꓟ ꓠꓲꓽ ꓤ ꓢꓲꓺ ꓤ ꓐꓱ ꓶ ꓜꓽ ꓓꓴ ꓮ ꓔꓲꓸ ꓐꓹ 

ꓖꓶꓽ꓾ ꓞꓰ ꓖꓶꓽ ꓚꓰꓼ ꓡꓳ= 

 

ꓬꓲꓸ ꓪ ꓠꓲꓹ ꓟ ꓗꓪ꓾ ꓕꓱ ꓕꓲ ꓤꓶ ꓗꓪ ꓠꓬ ꓫꓴꓸ ꓡꓰ ꓟ ꓐꓰ꓾ ꓥꓳ ꓡꓳꓸ ꓓꓴ ꓖꓴ ꓡꓰ ꓟ ꓠꓲꓹ ꓟ ꓐꓲ ꓞ ꓡꓳ= ꓗꓸ ꓠꓯꓸ ꓕꓲ ꓤꓶ ꓗꓪ 

ꓟꓬꓽ ꓠꓬꓲ ꓙꓲˍ ꓟ ꓤꓶ ꓪ ꓠꓹ ꓟˍ ꓡꓰ ꓥꓳꓻ ꓡꓳꓸ ꓔꓬ ꓡꓳ= ꓮ ꓧꓪꓹ ꓠꓲꓽ ꓤ ꓢꓲꓺ ꓒ ꓔꓯ ꓠꓲꓹ ꓟ ꓟꓽ ꓢꓻ ꓡꓰ ꓚꓱꓹ ꓬꓰ ꓪ ꓐꓭ ꓠꓬ꓾ ꓡ 

ꓠꓹ ꓟ ꓤꓶ ꓗꓪ ꓬꓲꓸ ꓪ ꓠꓬ ꓮ ꓠꓽ ꓥ ꓠꓬ ꓦꓯꓹ ꓑꓶꓼ ꓑꓶꓸ ꓡꓰ ꓡ ꓗꓴꓸ ꓡꓳ ꓐꓰ ꓙꓵꓻ ꓔꓬ ꓡꓳ= ꓬꓲꓸ ꓪ ꓠꓬ ꓮ ꓡꓲ ꓬꓰ ꓟꓽ ꓙꓲ꓾ ꓥꓰꓸ ꓤꓲ 

ꓟꓶ ꓡꓰ ꓔꓸ ꓢꓴ꓾ ꓪꓴꓽ ꓟꓴ ꓡ ꓚꓱꓹ ꓓꓵꓽ ꓙ ꓥꓳ ꓡꓳꓸ ꓓꓴ ꓟꓽ ꓙꓳ ꓢꓴ ꓥ ꓡꓳ=  

 

ꓶꓼ ꓓꓳ ꓫꓱꓸ ꓓꓳ ꓐꓯ ꓟꓸ ꓢꓴ ꓡꓲ-ꓛ ꓠꓬ ꓕꓲ ꓕꓲꓽ ꓟꓵꓽ ꓗꓪ ꓚꓲꓸ ꓛꓲ ꓡ ꓡꓳ= ꓬꓲꓸ ꓠꓬ ꓫꓸ ꓢꓴ ꓐꓴ ꓔꓯ ꓬꓰ ꓙ ꓚꓱꓹ ꓟꓸ ꓟꓲꓽ ꓦ ꓐ ꓕꓲꓽ ꓐ 

ꓢꓳ ꓔꓸ ꓡꓳ= ꓬꓲꓸ ꓕꓱ ꓡꓱ ꓢꓳ ꓓꓳ ꓡꓰ ꓗꓸ ꓠꓯꓸ ꓬꓲꓸ ꓕꓲ ꓦꓲ ꓢꓴ ꓮ ꓙꓵꓽ ꓠꓬ ꓫꓸ ꓢꓴ ꓔꓯ ꓚꓱꓹ ꓧꓳꓽ ꓟꓸ ꓖꓶ ꓐ ꓡ ꓠꓹ ꓟ ꓫꓸ ꓢꓴ ꓔꓬ ꓟ 

ꓘꓹ ꓗꓪ ꓚꓲꓸ ꓡ ꓟ ꓥ ꓡꓳ= ꓬꓲꓸ ꓪ ꓕꓲ ꓦꓲ ꓢꓴ ꓡꓰ ꓢꓲꓽ ꓢꓲꓽ ꓫꓬ ꓫꓬ ꓗꓹ ꓟ꓾ ꓝꓽ ꓝꓽꓳ ꓟꓴˍ ꓟ ꓜꓻ ꓚꓸ ꓜꓳꓻ ꓕꓲꓽ ꓟ ꓫꓬꓹ ꓡꓳ= ꓝꓮꓲ ꓮ 

ꓭꓸ ꓝꓴꓸ ꓡꓴꓽ ꓐꓱꓻ ꓥ ꓟꓲ ꓕꓴꓽ ꓔꓸ ꓡꓳ= ꓦꓲ ꓗꓪ ꓜꓽ ꓓꓴ ꓪꓳꓽ ꓒꓬ ꓪꓳ ꓟꓲ ꓔꓶ ꓠꓹ ꓟ ꓪꓳꓽ ꓐꓱꓻ ꓥ ꓟꓲ ꓫꓬꓹ ꓡꓳ= ꓝꓮꓲ ꓟꓲ ꓛꓬ 

ꓦꓲ ꓥ ꓟꓲ ꓫꓬꓹ ꓔꓸ ꓟ ꓑꓶꓸ ꓓꓴ ꓬꓲꓸ ꓪ ꓤ ꓠꓱ ꓐꓴ ꓠꓬ ꓠꓱꓸ ꓐꓯꓼ ꓢꓴ ꓡꓰ ꓐꓰ ꓪꓳꓻ ꓐꓴꓽ ꓠꓻ ꓟ꓾ ꓟꓽ ꓠꓽ ꓠꓽ ꓦꓰꓼ ꓟ ꓖꓼ ꓟ ꓟꓽ 

ꓙꓳ= 

 

ꓟꓶ ꓦ ꓜꓯꓼ ꓡ ꓕꓯ ꓮꓸ ꓙꓬ ꓓꓽ ꓪ ꓠꓹ ꓟ ꓐꓱ ꓶ꓾ ꓡꓲ-ꓛ ꓡꓰ ꓦ ꓞꓲꓽ ꓜꓯꓻ ꓬꓲ ꓓꓽ ꓓꓴ ꓥ ꓟꓲ ꓙ ꓖꓶ ꓡꓳ= ꓠꓱꓸ ꓐꓯꓼ ꓢꓴ ꓥ ꓟꓲ ꓡꓲ-ꓛ ꓐꓴ 

ꓕꓲ ꓦꓲ ꓬꓰ ꓟ ꓔꓯ ꓢꓳꓻ ꓣꓴ ꓡ ꓢꓲ꓾ ꓬꓲꓸ ꓪ ꓥ ꓟꓲ ꓮ ꓙꓬ ꓓꓽ ꓪ ꓡꓳ=  

 

ꓝꓮꓲ ꓡꓲ-ꓛ ꓡꓰ ꓞꓳ ꓘꓹ ꓢꓴ ꓔꓯ ꓧꓳꓽ ꓪꓴꓸ ꓟꓴ ꓢꓲ꓾ ꓬꓲꓻ ꓙꓬ ꓚꓱꓹ ꓗꓪ ꓐꓰ ꓞꓳ ꓘꓹ ꓗꓪ ꓬꓲ ꓙꓬ ꓕꓴꓽ ꓝꓸ ꓛꓲ ꓡ ꓗꓪ ꓛꓲ ꓢꓯꓼ ꓕꓵꓼ ꓗꓷ 

ꓡꓳ= ꓖꓳ ꓟ ꓑꓶꓸ ꓓꓴ ꓞꓳ ꓘꓹ ꓗꓪ ꓬꓲ ꓙꓬ ꓠꓲꓹ ꓫꓵ ꓫꓵ ꓙꓳ ꓡ ꓢꓲ꓾ ꓪꓳꓽ ꓒꓬ ꓡꓳ ꓒꓬ ꓔꓯ ꓬꓲꓻ ꓙꓬ ꓕꓲꓽ ꓓꓴ ꓥ ꓟꓲ ꓙꓳ ꓡ ꓡꓳ= ꓝꓮꓲ 

ꓞꓳ ꓘꓹ ꓡ ꓞꓳ ꓐꓴ ꓠꓬ ꓡꓲ-ꓛ ꓐꓴ ꓕꓲ ꓦꓲ ꓡꓰ ꓫꓬꓹ ꓔꓸ ꓟ ꓮ ꓭꓸ ꓝꓴꓸ ꓡꓴꓽ ꓐꓱꓻ ꓐꓰ ꓟꓲ ꓛꓬ ꓦꓲ ꓔꓯ ꓖꓼ ꓢꓳ ꓢꓲꓸ ꓫꓬꓹ ꓪꓴꓸ ꓔꓴ ꓡ ꓡꓳ= 

ꓢꓲꓽ ꓢꓲꓽ ꓫꓬ ꓫꓬ ꓔꓬ ꓪꓴꓸ ꓔꓴ ꓡ ꓡꓳ= 

 

ꓡꓲ-ꓛ ꓐꓴ ꓕꓲ ꓦꓲ ꓞꓳ ꓘꓹ ꓖꓳ ꓟ ꓗꓪ ꓚꓲꓸ ꓛꓲ ꓡ ꓗꓸ ꓠꓯꓸ ꓕꓳ ꓶ ꓵꓺ ꓗꓴꓸ/ꓐꓳ ꓗꓴꓸ ꓠꓲꓹ ꓫꓵ ꓢꓴ ꓐꓴ ꓔꓯ ꓕꓳ ꓶ ꓟꓸ ꓖꓶ ꓡꓳ= ꓮ 

ꓟꓶ ꓠꓬ 4 ꓔꓸ ꓗꓪ ꓛꓲ ꓢꓳˍ ꓟ ꓕꓳ ꓶ ꓢꓳ ꓦꓲ ꓙꓳ ꓡ ꓡꓳ= 

 

ꓝꓮꓲ 25 ꓦꓲ ꓗꓪ ꓐꓰ 23 ꓦꓲ ꓠꓬ ꓪꓴ-ꓢ ꓔꓯ ꓢꓷꓸ ꓡ ꓢꓲ꓾ ꓞꓳ ꓘꓹ ꓗꓪ ꓪ ꓘꓴ ꓦꓲ ꓕꓲꓽ ꓟ ꓙꓳ ꓡ ꓡꓳ= ꓕꓱ ꓡꓱ ꓬꓲꓸ ꓫꓵꓼ ꓑꓶꓸ ꓡꓰ ꓟ 

ꓞꓳ ꓘꓹ ꓕꓲ ꓘꓹ ꓒꓬꓱꓼ ꓡ ꓟ ꓠꓬ꓾ ꓦ ꓡꓱ ꓢꓴ ꓕꓲ ꓦꓲ ꓡꓰ ꓢꓲꓺ ꓒ ꓬꓰ-ꓢꓴ ꓟꓸ ꓟꓲꓽ ꓚꓺ ꓟꓸ ꓖꓶ ꓟ꓾ ꓬꓲꓸ ꓪ ꓫꓸ ꓕꓱ ꓘꓶꓽ ꓐꓰ꓾ ꓬꓰ ꓟꓬꓱꓽ 

ꓗꓪ ꓐꓰ ꓥ ꓡꓳ= 

 

ꓠꓲ-ꓑꓳ ꓗꓴꓷꓼ ꓐꓶ ꓓꓳ ꓕꓲ ꓒꓳꓹ ꓗꓪ ꓚꓺ ꓟꓲꓽ ꓕꓱ ꓟ ꓟꓽ ꓠꓽ ꓠꓽ ꓐꓯ ꓟꓸ ꓡꓯ ꓘꓳ ꓡꓳ= ꓮ ꓟꓶ ꓠꓬ ꓖꓳ ꓕꓲ ꓟꓵꓽ ꓗꓪ ꓞꓳ ꓘꓹ 

120 ꓘꓹ ꓗꓪ ꓕꓱ ꓟ ꓡꓰ ꓐꓰ ꓬꓲꓸ ꓫꓵꓼ ꓡꓶꓸ ꓑ ꓙꓰ ꓟ ꓒꓬꓱꓼ ꓡ ꓡꓳ= ꓞꓳ ꓘꓹ ꓡ ꓞꓳ ꓐꓴ ꓧꓪ ꓖꓳ ꓓꓱ ꓕꓲ ꓒꓳꓹ ꓗꓪ ꓥ ꓟꓲ ꓬꓲꓸ ꓫꓵꓼ 

ꓡꓶꓸ ꓑ ꓙꓰ ꓡꓳ= ꓝꓮꓲ ꓦ ꓕꓲ ꓒꓳꓹ ꓗꓪ ꓥ ꓟꓲ ꓦꓲ ꓘꓴ 107 ꓟ ꓠꓬ ꓪꓴ-ꓢ ꓔꓯ ꓢꓷꓸ ꓢꓲꓸ ꓪꓴꓸ ꓓꓵ ꓕꓱꓼ  ꓡ ꓡꓳ= ꓞꓳ ꓤ ꓟꓬꓽ ꓟ 12 

ꓦꓲ ꓘꓴ ꓠꓬ 200 ꓣꓳ ꓕꓯꓽ ꓢꓲ ꓙꓳ ꓡꓳ= 

 

● ꓡꓲ-ꓛ ꓡꓰ ꓞꓳ ꓘꓹ ꓗꓪ ꓔꓯꓹ ꓓꓵꓽ ꓡ ꓟ꓾ ꓬꓲꓸ ꓫꓵꓼ ꓑꓶꓸ ꓡꓰ ꓝꓲ ꓟ ꓠꓬ ꓮ ꓫꓵꓽ ꓥ ꓡ? ꓚꓺ ꓟꓲꓽ ꓔꓯ ꓓꓵꓽ ꓙ ꓠꓬꓲ ꓢꓲ꓾ ꓙ ꓜꓲꓼ 

ꓠꓲꓹ꓾ ꓧꓪ ꓖꓳ ꓓꓱ꓾ ꓦ ꓕꓲ ꓒꓳꓹ ꓐꓰ ꓙ ꓡꓯ ꓘꓳ ꓚꓱꓹ (4) ꓫꓵꓽ ꓒꓯꓽ ꓢꓲꓸ ꓖꓳ ꓗꓪ ꓗꓶ ꓡꓴꓽ ꓠꓬꓲ=  

● ꓕꓱ ꓡꓱꓳ ꓫꓵꓽ ꓬꓲꓸ ꓫꓵꓼ ꓡꓶꓸ ꓑ ꓙꓰ ꓟ ꓔꓯ ꓬꓲꓸ ꓮ ꓡꓲ ꓠꓶꓽ ꓝꓸ ꓖꓶ ꓡ? ꓮ ꓡꓲ ꓕꓲ ꓣꓳ ꓗꓪ ꓐꓰ ꓪꓴꓸ ꓔꓴ ꓡ?  

● ꓡꓲ-ꓛ ꓑꓶꓸ ꓓꓴ ꓕꓲ ꓘꓹ ꓕꓲ ꓟꓵꓽ ꓮ ꓡꓲ ꓡꓶꓸ ꓑ ꓙꓰ ꓡ? 

● ꓠꓴ ꓥ ꓟꓲ ꓡꓲ-ꓛ ꓡꓰ ꓐꓰ ꓠꓴ ꓔꓬ ꓟꓵ ꓔꓬ ꓡꓳ ꓗꓪ ꓬꓲꓸ ꓫꓵꓼ ꓡꓶꓸ ꓑ ꓙꓰ ꓓꓴ ꓮ ꓡꓲ ꓬꓰ ꓐ ꓡ ꓡ?  

 

ꓢꓷꓸ ꓡꓰ ꓓꓴ꓾ ꓡ ꓠꓹ ꓟ ꓢꓳ ꓚꓱꓹ ꓗꓪ ꓠꓬ ꓡꓲ-ꓛ ꓡꓰ ꓕꓱ ꓗꓪ ꓬꓰ ꓔꓸ ꓟ ꓡꓰ ꓫꓱꓸ ꓫꓱꓸꓼ ꓧꓪ ꓖꓳ ꓓꓱ ꓔꓬ ꓢ ꓚꓱꓹ ꓢꓷꓸ ꓠꓲꓹ ꓔꓯ ꓥ 

ꓟꓲ ꓟꓸ ꓖꓶ ꓓꓴ ꓥꓳ= 

ꓬꓲꓸ ꓟꓶꓽ ꓢꓰꓼ ꓘꓶꓽ  

ꓡꓲ-ꓛ ꓐꓰ ꓞꓳ ꓔꓲꓺ ꓟ ꓟ-ꓡꓲꓹ ꓐꓴ ꓠꓬꓲꓽ ꓣꓳ ꓠꓬ ꓠꓱꓸ ꓐꓯꓼ ꓢꓴ ꓔꓯ ꓣꓱꓽ ꓙ ꓟꓬꓱꓽ ꓬꓰ ꓟ ꓔꓯꓺ ꓐꓬꓱꓽ ꓥ ꓡꓳ= ꓔꓯꓺ ꓐꓬꓱꓽ ꓕꓱ ꓠꓬꓲꓽ 

ꓟ ꓡꓱꓸꓼ ꓗꓪ ꓣꓱꓽ ꓬꓯꓼ ꓔꓬ ꓢꓴ ꓔꓯ ꓶ ꓤ ꓶ ꓟꓲ ꓐꓰ ꓒꓴ ꓫꓵꓺ ꓟꓽ ꓖꓶ ꓖꓶ꓾ ꓬꓲꓸ ꓪ ꓖꓼ ꓙꓬ ꓗꓪ ꓗꓹ ꓙꓰ ꓢꓲ꓾ ꓬꓲꓸ ꓪ ꓣꓱꓽ ꓬꓯꓼ ꓟ ꓔꓯ 

ꓓꓵꓽ ꓙ ꓖꓪꓽ ꓠꓬꓲ ꓢꓲ꓾ ꓢꓯꓼ ꓖꓶ ꓟ꓾ ꓢꓷꓸ ꓠꓲꓹ ꓟꓸ ꓖꓶ ꓟ ꓬꓰ ꓡꓳ= ꓖꓳ ꓟ ꓗꓪ ꓐꓰ ꓬꓲꓸ ꓫꓵꓼ ꓑꓶꓸ ꓡꓰ ꓝꓲ ꓡꓳ=  

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ 

● ꓠꓴ ꓘꓹ ꓠꓴ ꓟꓵꓽ ꓟꓸ ꓟꓲꓽ ꓓꓵꓽ ꓙ ꓠꓬꓲ= ꓠꓴ ꓬꓰ ꓙ ꓐ ꓡ ꓟ ꓫꓸ ꓢꓴ ꓕꓲ ꓦꓲ ꓦꓲ ꓙꓳ ꓡ? ꓬꓲꓸ ꓪ ꓔꓯ ꓠꓴ ꓮ ꓡꓲ ꓕꓲ ꓒꓳꓹ 

ꓗꓪ ꓐꓰ ꓬꓰ ꓙ ꓐ ꓡ ꓡ? 

● ꓢꓳ ꓗꓷ ꓟ ꓚꓺ ꓟꓲꓽ ꓗꓪ ꓐꓰ ꓠꓴ ꓔꓯꓺ ꓢꓳ ꓙꓲˍ ꓟ ꓕꓲꓽ ꓫꓵ ꓫꓵ ꓡꓳꓸ ꓟꓳ ꓡ? ꓠꓴ ꓮ ꓡꓲ ꓕꓲ ꓫꓵꓽ ꓬꓰ ꓓꓴ ꓓꓵꓽ ꓙ ꓡ?  

 

ꓓꓳꓽ ꓜꓳ ꓡꓽ ꓡꓯ  

ꓢꓳ ꓚꓱꓹ 6- ꓪꓴ-ꓢ ꓢꓷꓸ ꓠꓲꓹ ꓐꓰ꓾ ꓪꓴ-ꓢ ꓢꓯꓼ ꓪ 
 

ꓓꓵꓽ ꓙ ꓚꓱꓹ ꓬꓲꓸ ꓪꓴꓸ ꓓꓵ꓾ ꓣꓳ ꓘꓹ ꓣꓳ ꓟꓵꓽ ꓔꓯ ꓬꓲꓸ ꓫꓵꓼ ꓑꓶꓸ ꓡꓰ ꓝꓲ ꓠꓲꓹ ꓫꓵ ꓠꓬ꓾ ꓣꓳ ꓠꓬ ꓪꓴ-ꓢ ꓢꓷꓸ ꓠꓲꓹ ꓐꓰ ꓪꓴ-ꓢ 

ꓢꓯꓼ ꓪ ꓣꓱꓽ ꓬꓯꓼ ꓡꓳ= ꓕꓲ ꓟꓵ ꓕꓲ ꓡꓳ ꓑꓶꓸ ꓡꓰ ꓠꓹ ꓟ ꓐꓱ ꓶ ꓠꓬ ꓪꓴ-ꓢ ꓡꓰꓽ ꓬꓰ ꓐ ꓡ ꓡꓳ= 
 

ꓣꓱꓽ ꓬꓯꓼ ꓟ ꓶ ꓤ ꓶ ꓟꓲ꓾ 

● ꓢꓳ ꓣꓴ ꓣꓱꓽ ꓓꓴ ꓕꓳ ꓶ ꓑꓷꓠ ꓔꓯ ꓣꓱꓽ/ꓟꓽ ꓣꓱ ꓠꓬ ꓠꓴ ꓠꓲꓹ ꓡꓶꓽ ꓥꓳ= (SG):  

ꓐꓸ  ꓪꓴ-ꓢ ꓢꓷꓸ ꓠꓲꓹ   

ꓑꓸ  ꓪꓴ-ꓢ ꓡꓰ ꓐꓶꓹ ꓟꓬꓽ ꓡ ꓝꓲ ꓟ ꓢꓲꓽ ꓫꓬ ꓕꓳ ꓶ ꓟꓸ ꓟꓲꓽ  

 

ꓘꓶꓽ ꓒꓴ ꓘꓶꓽ 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ 

ꓠꓴ ꓔꓯ ꓠꓴ ꓘꓹ ꓠꓴ ꓟꓵꓽ ꓗꓪ ꓧꓳꓽ ꓪꓴꓸ ꓟꓴ ꓢꓴ ꓢꓲꓻ ꓔꓸ ꓢꓲ꓾ ꓠꓱꓸ ꓐꓯꓼ ꓢꓴ ꓔꓯꓺ ꓢꓳ ꓓꓴ ꓞꓳ ꓘꓹ ꓒꓬꓱꓼ ꓡ ꓠꓹ ꓟ ꓟꓬꓱꓽ ꓚꓱꓹ 

ꓔꓯ ꓧꓳꓽ ꓪꓴꓸ ꓟꓴ ꓝꓲ ꓡ ꓡꓳ꓾ ꓐꓰ ꓓꓵꓽ ꓙ ꓠꓬꓲ ꓡꓯ= (ꓔꓯ ꓢꓳ ꓓꓴ ꓞꓳ ꓘꓹ ꓐꓯ ꓟ ꓠꓬ ꓠꓱꓸ ꓐꓯꓼ ꓞꓳ ꓘꓹ ꓐꓴ ꓐꓱ ꓶ ꓔꓯꓺ ꓢꓳ 

ꓓꓴ ꓙꓳ ꓗꓪ ꓛꓲ ꓐꓲ ꓜꓲꓼ ꓟ ꓞꓳ ꓘꓹ ꓔꓯ ꓖꓴ ꓡꓳ=) 

 

● ꓟꓬꓱꓽ ꓚꓱꓹ ꓕꓱ ꓟ ꓬꓰ ꓒꓬꓱꓼ ꓡ ꓠꓹ ꓟ ꓮ ꓡꓲꓳ ꓫꓵꓽ ꓣꓱꓽ ꓬꓯꓼ ꓡ? ꓟꓬꓱꓽ ꓬꓰ ꓗꓴꓸ ꓢꓴ꓾ ꓒꓴ ꓫꓵ꓾ ꓙ ꓖꓴ ꓬꓲꓸ ꓫꓵꓼ ꓸꓸꓸ ꓕꓱ 

ꓡꓱꓳ ꓫꓵꓽ ꓠꓴ ꓓꓵ ꓙ ꓐ ꓡ ꓟ ꓮ ꓙꓵꓽ ꓓꓵꓽ ꓙ ꓠꓬꓲ= 

 

ꓓꓳꓽ ꓜꓳ ꓡꓽ ꓡꓯ 

 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓬꓲꓸ ꓪ ꓡꓰ ꓓꓳꓽ ꓜꓳ ꓡꓽ ꓡ ꓟ ꓔꓯ ꓠꓴ ꓠꓻ ꓠꓹ ꓢꓲ꓾ ꓮ ꓙꓵꓽ ꓢꓴ ꓔꓯ ꓬꓲꓸ ꓪ ꓢꓯꓼ ꓕꓵꓼ ꓔꓸ ꓟ ꓔꓯ ꓟꓳꓸ ꓫꓸ ꓟꓳ 

ꓘꓶꓽ ꓕꓱ ꓓꓴ ꓬꓰ= ꓕꓲ ꓜꓴ ꓡꓰꓸ ꓕꓲ ꓜꓴ ꓡꓰ ꓫꓸ ꓕꓱ ꓟꓳꓸ ꓖꓶ ꓡ ꓟ ꓗꓪ ꓪ ꓘꓴ ꓟ꓾ ꓪꓴ-ꓢ ꓢꓯꓼ ꓪ꓾ ꓪꓴ-ꓢ ꓢꓷꓸ ꓠꓲꓹ ꓟꓸ ꓟꓲꓽ ꓕꓱ ꓡ ꓠꓬ ꓢꓽ ꓔꓸ 

ꓓꓴ ꓬꓰ= ꓕꓲ ꓜꓴ ꓥ ꓟꓲ ꓕꓱ ꓡꓱꓳ ꓫꓵꓽ ꓟꓽ ꓕꓱ ꓜꓯꓼ ꓡ ꓠꓬ꓾ ꓬꓲꓸ ꓪ ꓟꓲꓺ ꓡꓰ ꓟ ꓥ ꓟꓽ ꓢꓷꓸ= ꓮ ꓫꓵꓽ ꓙꓳˍ ꓢꓰꓽ ꓡ? ꓐꓰ ꓠꓻ ꓠꓬꓲ ꓓꓴ ꓬꓰ=  

 

2 ꓚ ꓟꓲꓽ 7:14 ꓔꓯ ꓵꓺ= 

● ꓣꓳ ꓘꓹ ꓣꓳ ꓟꓵꓽ ꓠꓻ ꓓ ꓡꓰ ꓠꓹ ꓟ ꓣꓳ ꓮ ꓫꓵꓽ ꓬꓰ ꓙꓲꓽ ꓙꓳ ꓡ? 

o ꓪ ꓘꓴ꓾ ꓪꓴ-ꓢ ꓒꓬꓱꓽ ꓔꓯ ꓧꓪ꓾ ꓣꓳ ꓟꓽ ꓙꓲ ꓟꓽ ꓜꓳ ꓟ ꓚꓱꓹ ꓗꓪ ꓐꓰ ꓚꓱꓹ ꓬꓲꓼ ꓡꓯ  

● ꓮ ꓟ ꓬꓰ ꓙꓲꓽ ꓙꓳ ꓡ? 

o ꓪꓴ-ꓢ ꓡ ꓞꓳ ꓐꓴ 

● ꓣꓳ ꓕꓱ ꓡꓱ ꓬꓰ ꓠꓬ ꓪꓴ-ꓢ ꓮ ꓡꓲ ꓬꓰ ꓡ ꓥꓳ ꓪ? 

o ꓠꓻ ꓠꓹ ꓥꓳ꓾ ꓖ ꓖꓶ ꓥꓳ꓾ ꓝꓮꓲ ꓣꓳ ꓘꓹ ꓣꓳ ꓟꓵꓽ ꓔꓯ ꓠꓻ ꓓ ꓡꓰ ꓝꓲ ꓥꓳ 

 

ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓠꓹ ꓟ (ꓥ ꓠꓬ) ꓣꓳ ꓘꓹ ꓣꓳ ꓟꓵꓽ ꓔꓯ ꓬꓲꓸ ꓫꓵꓼ ꓑꓶꓸ ꓡꓰ ꓝꓲ ꓠꓹ ꓟ ꓚꓲꓸ ꓛꓬ ꓔꓱꓹ ꓚꓲꓸ ꓛꓬ ꓢꓯꓼ ꓪ ꓗꓪ ꓐꓰ 

ꓟꓽ ꓐ ꓡ= ꓕꓱ ꓡꓱ ꓒꓬꓱꓼ ꓡ ꓠꓹ ꓟ ꓣꓳ ꓚꓲꓸ ꓛꓬ ꓥ ꓟꓲ꓾ ꓝꓮꓲ ꓗꓴꓷꓼ ꓙꓵꓽ ꓜꓴ ꓐꓴ ꓗꓪ ꓐꓰ ꓥ ꓟꓲ ꓮ ꓟꓬꓹ ꓢꓯꓼ ꓕꓵꓼ ꓠꓬꓲ ꓗꓷ ꓟ ꓔꓯ 

ꓣꓳ ꓢꓷꓸ ꓡꓳ= ꓖꓳ ꓡꓱ ꓥ ꓟꓲ ꓣꓳ ꓘꓹ ꓣꓳ ꓟꓵꓽ ꓠꓬ ꓬꓲꓸ ꓫꓵꓼ ꓑꓶꓸ ꓡꓰ ꓟ ꓟꓽ ꓙꓳ= ꓟꓽ ꓡꓳꓸ ꓓꓳ ꓡ= ꓮ ꓔꓲꓸ ꓔꓲꓸ ꓕꓲ ꓫꓵꓽ ꓫꓵꓽ ꓑꓶꓸ 

ꓡꓰ ꓟ ꓠꓬ ꓙꓳ ꓡꓳ= ꓖꓳ ꓡꓱ ꓥ ꓟꓲ ꓕꓲ ꓘꓹ ꓕꓲ ꓟꓵꓽ ꓡꓱꓸꓼ ꓬꓲꓸ ꓫꓵꓼ ꓑꓶꓸ ꓡꓰ ꓠꓹ ꓟ ꓠꓬ ꓪꓴ-ꓢ ꓬꓰ ꓙ ꓡ ꓕꓯꓽ ꓢꓲꓸ ꓒꓬꓱꓼ ꓡ ꓓ ꓡꓳ= 

ꓬꓰ ꓫꓸ ꓓꓴ ꓬꓲꓸ ꓫꓵ ꓬꓲꓸ ꓙꓰ ꓔꓯ ꓧꓪꓸ ꓡꓰ ꓠꓹ ꓟ ꓠꓬ ꓪꓴ-ꓢ ꓢꓯꓼ ꓪ ꓐꓰ꓾ ꓪꓴ-ꓢ ꓢꓷꓸ ꓠꓲꓹ ꓣꓱꓽ ꓬꓯꓼ ꓡꓳ= ꓪꓴ-ꓢ ꓔꓯ ꓶꓼ ꓓꓰꓽ 

ꓪ ꓘꓴ ꓢꓲ꓾ ꓬꓲꓸ ꓠꓲꓹ ꓡꓶꓽ ꓒꓵꓽ ꓛꓳ ꓠꓬ ꓣꓳ ꓘꓹ ꓣꓳ ꓟꓵꓽ ꓬꓲꓸ ꓫꓵꓼ ꓑꓶꓸ ꓡꓰ ꓡ ꓟ ꓔꓯ ꓡꓳꓸ ꓟꓳ ꓪ ꓥꓳ=  

 

ꓪꓴ-ꓢ ꓢꓷꓸ ꓠꓲꓹ 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ (SG) 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓢꓳ ꓢꓴ ꓕꓲ ꓜꓴ ꓔꓯ ꓟꓸ ꓟꓲꓽ ꓕꓲ ꓚꓱꓹ ꓐꓰ ꓠꓻ ꓠꓬꓲ ꓘꓶꓽ ꓑꓶ ꓖꓶ= ꓝꓮꓲ ꓐꓳ ꓛꓬꓽ ꓖꓶ ꓢꓲ꓾ ꓬꓲꓸ ꓪ ꓕꓲ ꓜꓴ 

ꓖꓪ ꓙꓱ ꓡꓯ ꓘꓳ ꓝꓲ= ꓕꓲ ꓜꓴ ꓜꓴ ꓠꓲꓹ ꓞ ꓟꓬꓱꓽ ꓬꓰ ꓓꓳ ꓡꓰ ꓠꓬ꓾ ꓟꓸ ꓟꓲꓽ ꓚꓱꓹ ꓐꓰ ꓠꓻ ꓠꓬꓲ ꓘꓶꓽ ꓐꓳ ꓔꓸ ꓟ ꓕꓳ ꓶ ꓖꓳ ꓑꓳꓸ ꓕ ꓑꓳꓸ 

ꓑ ꓡꓯ ꓘꓳ ꓢꓲꓸ ꓧꓪ ꓟꓰꓹ ꓖꓪ ꓙꓱ ꓡꓯ ꓘꓳ ꓝꓲ= 

 

1 ꓪ ꓔꓲꓸ 3:7-14 ꓔꓯ ꓵꓺ= 

● ꓢꓳ-ꓡꓳ-ꓟꓳ ꓠꓬ ꓮ ꓫꓵꓽ ꓓꓰꓽ ꓡ? 

o ꓢꓷ ꓠꓲꓹ ꓙ ꓗꓴꓸ ꓠꓲꓹ꓾ ꓜꓳꓽ ꓟꓽ ꓜꓳꓽ ꓒꓯꓽ ꓐ ꓡ ꓟ ꓠꓲꓹ ꓟ 

● ꓪꓴ-ꓢ ꓡꓰꓽ ꓬꓲꓸ ꓓꓰꓽ ꓘꓶꓽ ꓔꓯ ꓮ ꓡꓲ ꓓꓽ ꓔꓳꓹ ꓡꓽ ꓩꓴ ꓡ ꓡ? 

o ꓪꓴ-ꓢ ꓠꓲꓹ ꓒꓴ ꓡꓳ= ꓬꓲꓸ ꓧꓶ ꓕꓯ ꓐꓰ ꓗꓸ ꓠꓯꓸ ꓢꓲ ꓗꓪ ꓟ ꓡ ꓞꓳ ꓮ ꓙꓵꓽ ꓕꓯ ꓢꓲ ꓢꓷꓸ ꓠꓲꓹ ꓙ ꓗꓴ ꓠꓲꓹ ꓡꓴꓽ ꓖꓶ 

ꓢꓲ꓾ ꓐꓳ ꓶꓽ ꓐꓰ꓾ ꓟꓬꓱꓺ ꓓꓳ꓾ ꓤꓶ ꓫꓵˍ ꓟ ꓖꓶ ꓩꓴ ꓡ ꓡꓳ= 

 

ꓬ-ꓗꓴ 1:5 ꓔꓯ ꓵꓺ= 

● ꓬ-ꓗꓴ ꓡꓰ ꓣꓳ ꓠꓬ ꓮ ꓫꓵꓽ ꓧꓪ ꓓꓰꓽ ꓠꓹ ꓟ ꓢꓯꓼ ꓖꓶ ꓔꓸ ꓡ? 

o ꓙ ꓗꓴꓸ ꓠꓲꓹ  

● ꓬ-ꓗꓴ ꓡꓰ ꓐꓯ ꓟ ꓡꓳ ꓚ꓾ ꓪꓴ-ꓢ ꓠꓬ ꓣꓳ ꓓꓰꓽ ꓘꓶꓽ ꓔꓯ ꓮ ꓡꓲ ꓒꓳꓹ ꓖꓶ ꓡ ꓥꓳ ꓪ? 

o ꓪꓴ-ꓢ ꓠꓬ ꓣꓳ ꓛꓬ ꓗꓷ ꓟ ꓔꓯ ꓟꓽ ꓛꓳꓽ ꓛꓳꓽ꓾ ꓮ ꓙꓵꓽ ꓢꓴ ꓔꓯ ꓡꓶꓽ ꓡꓶꓽˍ ꓡꓰ ꓖꓶ ꓡ ꓥꓳ= 

 

ꓟꓴ ꓖꓪ 81:11-16 ꓔꓯ ꓵꓺ= 

● ꓬꓲ-ꓢꓷ-ꓡꓰ ꓡ ꓞꓳ ꓐꓴ ꓬꓰ ꓡꓯꓼ ꓟꓽ ꓛꓲ ꓟ ꓠꓬ ꓮ ꓫꓵꓽ ꓥ ꓡ? 

o ꓪꓴ-ꓢ ꓔꓯ ꓠ ꓡꓳꓸ ꓒꓵꓽ ꓛꓳ ꓟ (11 ꓐꓰ 13 ꓝꓲꓸ) 

● ꓬꓲ-ꓢꓷ-ꓡꓰ ꓐꓴ ꓠꓻ ꓡꓳꓸ ꓐꓭ ꓠꓬ ꓪꓴ-ꓢ ꓡꓰ ꓮ ꓡꓲꓳ ꓫꓵꓽ ꓬꓰ ꓖꓶ ꓡ ꓥꓳ ꓪ? 

o ꓬꓲꓸ ꓪ ꓛꓴꓽ ꓙꓳ ꓢꓴ ꓔꓯ ꓧꓪꓸ ꓡꓰ ꓥꓳ 

o ꓙꓲ ꓡꓳꓹ ꓬꓰ ꓟ ꓜꓽ ꓓꓴ ꓓꓳ ꓓꓴ ꓟꓶ ꓥꓳ 

 

ꓬꓲ-ꓢ-ꓬ 55:8-9 ꓔꓯ ꓵꓺ= 

● ꓪꓴ-ꓢ ꓓꓵꓽ ꓙ ꓚꓱꓹ ꓠꓬ ꓮ ꓡꓲ ꓥ ꓟ ꓔꓯ ꓟꓳꓸ ꓮ ꓡꓲ ꓐꓯ ꓟꓸ ꓖꓶ ꓔꓸ ꓡ?  

o ꓟꓲ ꓠꓯ ꓡ ꓞꓳ ꓓꓵꓽ ꓙ ꓚꓱꓹ ꓐꓰ ꓬꓰ ꓚꓱꓹ ꓕꓯꓽ ꓢꓲ ꓟꓴˍ ꓡꓳ 

 

ꓓꓳꓽ ꓜꓳ ꓡꓽ ꓡꓯ 

● ꓟꓸ ꓟꓲꓽ ꓕꓱ ꓟꓬ ꓝꓲꓸ ꓗꓪ ꓐꓰ ꓣꓳ ꓮ ꓫꓵꓽ ꓢꓳ ꓟꓶ ꓓꓴ ꓙꓳ ꓡ? 

 

ꓣꓳ ꓠꓬ ꓪꓴ-ꓢ ꓢꓷꓸ ꓠꓲꓹ ꓔꓯ ꓧꓪ ꓓꓰꓽ ꓝꓲ ꓠꓲꓹ ꓫꓵ ꓟ ꓢꓲꓽ ꓫꓬ ꓕꓳ ꓶ ꓗꓪ ꓫꓬꓽ ꓫꓬꓽ ꓐꓯ ꓟꓳꓸ ꓖꓶ ꓔꓸ ꓡꓳ= ꓬꓲꓸ ꓢꓷꓸ ꓠꓲꓹ ꓔꓯ 

ꓣꓳ ꓧꓪ ꓓꓰꓽ ꓠꓬ ꓪꓴ-ꓢ ꓠꓲꓹ ꓒꓴ ꓢꓲ꓾ ꓟꓽ ꓞꓲꓽ ꓞꓲꓽ ꓡꓶꓽ ꓡꓶꓽ ꓖꓶ ꓡˍ ꓡꓳ= ꓖꓳ ꓡꓱ ꓥ ꓟꓲ ꓣꓳ ꓬꓲꓸ ꓐꓯ ꓘꓶ ꓔꓯ ꓠ ꓡꓳꓸ ꓒꓵꓽ ꓛꓳ 

ꓟ ꓟꓽ ꓙꓳ ꓠꓬ ꓣꓳ ꓬꓲꓸ ꓢꓷꓸ ꓠꓲꓹ ꓧꓪ ꓟꓶ ꓟꓽ ꓓ= ꓪꓴ-ꓢ ꓠꓬ ꓣꓳ ꓕꓯ ꓢꓲ ꓢꓷꓸ ꓢꓴ ꓥ ꓡꓳ= ꓬꓲꓸ ꓓꓵꓽ ꓙ ꓚꓱꓹ ꓠꓬ ꓣꓳ ꓓꓵ ꓙ 

ꓚꓱꓹ ꓕꓯ ꓢꓲ ꓟꓴ ꓡꓳ= ꓬꓲꓸ ꓟꓬꓱꓽ ꓬꓰ ꓚꓱꓹ ꓠꓬ ꓣꓳ ꓕꓯ ꓢꓲ ꓠꓯꓸ ꓡꓳ=  

 

ꓞꓳ ꓜꓴ ꓖꓪ ꓙꓱ ꓓꓴ 

ꓕꓲꓽ ꓘꓹ ꓕꓲ ꓟꓵꓽ ꓐꓱ ꓶ ꓪꓴ-ꓢ ꓡꓰ ꓬꓲꓸ ꓢꓷꓸ ꓠꓲꓹ ꓮ ꓡꓲ ꓖꓶ ꓩꓴ ꓡ ꓟ ꓟꓸ ꓟꓲꓽ ꓔꓯ ꓵꓺ ꓠꓬꓲ ꓡꓯ=  

ꓞꓳ ꓘꓹ ꓕꓲ ꓘꓹ ꓗꓪ ꓬꓲꓸ ꓪ ꓟꓶ ꓠꓲꓹ ꓫꓵ ꓟ ꓠꓬ ꓦ ꓟꓲ ꓟꓽ ꓙꓼ ꓟꓳ ꓓꓳ ꓕꓲ ꓢꓶꓽ ꓥ ꓡꓳ= ꓙꓼ ꓟꓳ ꓓꓳ ꓪꓴꓻ ꓠꓹ ꓟ ꓬꓲꓸ ꓪ ꓚꓴ ꓬꓲꓹ 

ꓓꓶꓽ ꓢꓲꓸ ꓬꓰ ꓠꓬꓲ ꓖꓶ ꓮ ꓕꓽ ꓡꓰꓸ ꓪꓴꓻ ꓟꓽ ꓒꓬꓱꓼ ꓡ ꓠ ꓔꓸ= ꓖꓳ ꓡꓱ ꓥ ꓟꓲ ꓬꓲꓸ ꓪ ꓠꓬ ꓦ ꓐ ꓕꓲ ꓟ ꓡꓰꓸ ꓕꓲ ꓟ ꓜꓲꓼ ꓡꓯ ꓘꓳ ꓢꓲ꓾ 

ꓪꓴ-ꓢ ꓠꓲꓹ ꓡꓶꓽ ꓙꓳ ꓟ ꓞꓳ ꓘꓹ ꓒꓬꓱꓼ ꓡ ꓝꓲ ꓠꓹ ꓟ ꓐꓱ ꓶ꓾ ꓪꓴ-ꓢ ꓡꓰ ꓬꓲꓸ ꓚꓱꓹ ꓧꓳꓽ ꓟꓸ ꓖꓶ ꓡ ꓠꓹ ꓟ ꓐꓱ ꓶ ꓪ ꓘꓴ ꓡꓳ=  

 

ꓕꓲꓽ ꓧꓪꓹ ꓙꓳ ꓠꓬ꓾ ꓬꓲꓸ ꓪ ꓜꓲꓼ ꓡꓯ ꓘꓳ ꓔꓬ ꓕꓯ꓾ “ꓦ ꓟꓲ ꓓꓰ ꓗꓪ ꓙꓰˍ ꓟ ꓙ ꓖꓴ ꓔꓯ ꓬꓲꓸ ꓐꓶꓹ ꓪꓴꓽ ꓠ ꓓꓶꓻ ꓩꓴ= ꓖꓳ ꓡꓱ ꓬꓰ ꓠꓬ 

ꓦ ꓟꓲ ꓟꓽ ꓙꓼ ꓖꓶ ꓓꓴ ꓥꓳ꓾” ꓐꓰ ꓪꓴ-ꓢ ꓡꓰ ꓐꓯ ꓩꓴ ꓡ ꓟ ꓡꓰ ꓐꓰ ꓬꓲꓸ ꓪ ꓠꓲꓹ ꓟ ꓗꓪ ꓓꓵꓽ ꓙ ꓓꓳ ꓡ ꓡꓳ= ꓘꓴ ꓜꓲꓼ ꓞꓳ ꓡꓰ ꓮ ꓡꓻ 

ꓟꓲ 2 ꓕꓶꓹ ꓛꓲ ꓙꓳ ꓟ ꓙ ꓖꓴ ꓔꓯ ꓮꓸ ꓠꓬꓲꓽ ꓛꓬꓸ ꓙꓰ ꓐ ꓡ ꓗꓪ ꓛꓲ ꓓꓶꓻ ꓩꓴ ꓗꓷꓳ=  

ꓖꓳ ꓕꓲ ꓘꓳꓼ ꓗꓪ ꓦ ꓟꓲ ꓬꓰ ꓢꓴ ꓮ ꓟꓬꓹ ꓶꓼ ꓫꓺ ꓪ ꓡꓰꓳ= ꓶꓼ ꓫꓺ ꓟꓶ ꓟ ꓔꓯ ꓥ ꓟꓲ ꓬꓲꓸ ꓪ ꓪꓴꓸ ꓓꓵ ꓗꓪ ꓟꓯꓻ ꓟꓽ ꓛꓲ ꓬꓰꓳ= 

ꓮ ꓠꓬꓲꓽ ꓛꓬꓸ ꓗꓪ ꓐꓰ ꓢ ꓢꓹ ꓚꓰꓹ ꓪ ꓡꓰꓳ= ꓳ ꓒꓬ ꓳ ꓟꓲ ꓪꓴꓽ ꓔꓶꓸ ꓙꓲ ꓔꓲ ꓗꓪ ꓳ ꓒꓬ ꓳ ꓟꓬ ꓟꓽ ꓢꓴꓸ ꓬꓰ ꓢꓰ ꓕꓯꓽ ꓠꓲꓹ ꓞ ꓛꓲ ꓬꓰ 

ꓟ ꓑꓶꓸ ꓓꓴ꓾  ꓬꓲꓸ ꓒꓵꓽ ꓥ ꓟꓲ ꓙꓲ ꓙꓲ ꓪꓴꓽ ꓪ ꓡꓰꓳ= ꓘꓴ ꓜꓲꓼ ꓞꓳ ꓗꓪ ꓐꓰ ꓙ ꓖꓴ ꓓꓶꓻ ꓗꓷ ꓟ ꓑꓶꓸ ꓓꓴ ꓞꓳ ꓘꓹ ꓡ ꓞꓳ ꓐꓴ ꓓꓵꓽ 

ꓓꓵꓽ ꓓꓳ ꓓꓳ ꓢ ꓡꓰ ꓢꓲꓸ ꓒꓴ ꓧꓪ ꓚꓱꓹ ꓥ ꓟꓲ ꓗꓸ ꓘꓳ ꓡꓰ ꓠꓬꓲ ꓫꓸ ꓟꓳ ꓗꓹ ꓛꓲ ꓔꓬ ꓡꓳ=  

 

ꓬꓲꓸ ꓪ ꓧꓪ ꓟꓶ ꓟ ꓒꓴ ꓮ ꓡꓲ ꓣꓱꓽ ꓠꓹ ꓟ ꓪꓴ-ꓢ ꓔꓯ ꓠꓻ ꓠꓬꓲ ꓪꓽ ꓘꓴ ꓗꓷ ꓠꓬ꓾ ꓦ ꓟꓲ ꓟꓽ ꓙꓼ ꓕꓲꓽ ꓢꓶ ꓪꓴ ꓠꓹ ꓟ ꓬꓲꓸ ꓪ ꓠꓲꓹ 

ꓟ ꓗꓪ ꓓꓵꓽ ꓙ ꓛꓲ ꓡ ꓝꓲ ꓡꓳ= ꓙ ꓖꓴ ꓙꓲ ꓡ ꓢꓲꓸ ꓬꓲꓸ ꓪ ꓬꓲꓸ ꓐꓶꓹ ꓒꓳꓹ ꓟꓶ ꓟ ꓒꓴ ꓠꓬ ꓦ ꓟꓲ ꓟꓽ ꓙꓼ ꓪꓴ ꓒꓵꓽ ꓒꓬꓱꓼ ꓡ ꓡꓳ=  

 

● ꓟꓬꓱꓽ ꓮ ꓫꓵꓽ ꓬꓰ ꓠꓹ ꓟ ꓘꓴ ꓜꓲꓼ ꓞꓳ ꓠꓬ ꓮ ꓡꓲ ꓢꓷꓸ ꓡ ꓡ? 

● ꓪꓴ-ꓢ ꓡꓰ ꓟꓬꓱꓽ ꓬꓰ ꓚꓱꓹ ꓟꓳꓸ ꓖꓶ ꓡ ꓟ ꓔꓯ ꓘꓴ ꓜꓲꓼ ꓞꓳ ꓮ ꓡꓲ ꓓꓽ ꓔꓳꓹ ꓡ?  

● ꓬꓲꓸ ꓟꓶꓽ ꓗꓪ ꓮ ꓡꓲ ꓒꓬꓱꓼ ꓡ ꓡ? 

 

ꓕꓱ ꓟ ꓠꓬ ꓘꓴ ꓜꓲꓼ ꓞꓳ ꓕꓲ ꓟ ꓪꓴ-ꓢ ꓔꓯ ꓠ ꓡꓳꓸ ꓒꓵꓽ ꓛꓳ ꓟ ꓟꓸ ꓟꓲꓽ ꓥ ꓡꓳ= ꓬꓲꓸ ꓪ ꓮ ꓡꓲ ꓪꓴꓸ ꓔꓴ ꓗꓷ ꓟ ꓔꓯ ꓡꓳꓸ ꓠꓬꓲ= 

ꓦ ꓐ ꓕꓲ ꓟ ꓡꓰꓸ ꓕꓲ ꓟ ꓜꓲꓼ ꓡꓯ ꓘꓳ ꓢꓲ꓾ ꓡꓯ ꓫꓵ ꓮ ꓡꓲ ꓝꓸ ꓬꓰ ꓠ ꓗꓹ ꓟ ꓔꓯ ꓟꓳꓸ ꓪꓴ-ꓢ ꓔꓯ ꓪꓽ ꓘꓴ ꓗꓷꓳ= ꓣꓳ ꓥ ꓟꓲ ꓜꓲꓼ ꓡꓯ 

ꓘꓳ ꓢꓲꓸ ꓪꓴ-ꓢ ꓡꓰ ꓣꓳ ꓔꓯ ꓮ ꓡꓲ ꓬꓰ ꓝꓲ ꓠꓲꓹ ꓫꓵ ꓟ ꓚꓱꓹ ꓧꓪ ꓓꓰꓽ ꓠꓯ ꓡꓳ= ꓕꓲ ꓧꓪꓹ ꓧꓪꓹ ꓠꓬ ꓪꓴ-ꓢ ꓡꓰ ꓔꓱꓹ ꓔꓱꓹ ꓚꓹ ꓠ ꓠ 

ꓟꓸ ꓘꓶꓽ ꓖꓶ ꓩꓴ ꓡ ꓡꓳ= ꓕꓲ ꓧꓪꓸ ꓧꓪꓸ ꓠꓬ ꓣꓳ ꓓꓵꓽ ꓙ ꓐ ꓡ ꓟ ꓗꓪ ꓐꓰ ꓙꓲ ꓡꓳꓹ ꓬꓰ ꓟ ꓢꓲꓻ ꓣꓴ ꓢꓲꓸ ꓬꓰ ꓡꓳ= ꓥꓳꓽ ꓡꓰ ꓠꓬ 

ꓪꓴ-ꓢ ꓡꓰ ꓫꓬꓹ ꓔꓱꓹ ꓖꓶ ꓡ ꓥꓳ ꓐꓰ ꓙꓵꓻ ꓢꓲꓸ ꓟꓬꓱꓽ ꓬꓰ ꓟ ꓥ ꓡꓳ= ꓖꓳ ꓡꓱ ꓥ ꓟꓲ ꓦ ꓐ ꓕꓲ ꓟ ꓡꓰꓸ ꓕꓲ ꓟ ꓜꓲꓼ ꓡꓯ ꓘꓳ ꓢꓲꓸ ꓪꓴ -ꓢ 

ꓔꓯ ꓶꓼ ꓓꓰꓽ ꓪ ꓘꓴ ꓠꓯ ꓡꓳ= ꓪꓴ˗ꓢ ꓬꓲꓸ ꓙ ꓖꓴ ꓠꓬ ꓣꓳ ꓚꓱꓹ ꓕꓯꓽ ꓢꓲ ꓟꓴˍ ꓟ ꓔꓯ ꓧꓪꓸ ꓛꓲ ꓓꓴ ꓬꓰ= 

 

ꓪꓴ-ꓢ ꓡꓰ ꓪꓴꓽ ꓟꓬꓽ ꓡ ꓝꓲ ꓟ 

ꓦ ꓟꓲ ꓟꓽ ꓙꓼ ꓟꓸ ꓟꓲꓽ ꓔꓯ ꓓꓵꓽ ꓙ ꓠꓬꓲ= 

● ꓚ ꓟꓲꓽ ꓗꓪ ꓘꓴ ꓜꓲꓼ ꓞꓳ ꓐꓴ ꓮ ꓡꓲ ꓬꓰ ꓡ? 

o ꓜꓲꓼ ꓡꓯ ꓘꓳ ꓢꓲ ꓪꓽ ꓘꓴ ꓡꓳ= ꓝꓮꓲ ꓦ ꓟꓲ ꓙꓰ ꓚꓱꓹ ꓔꓯ ꓬꓲꓸ ꓐꓶꓹ ꓪꓴꓽ ꓡ ꓠ ꓓꓶꓻ ꓡꓳ  

● ꓪꓴ-ꓢ ꓮ ꓡꓲ ꓬꓰ ꓡ? 

o ꓬꓲꓸ ꓪ ꓔꓯ ꓓꓵꓽ ꓙ ꓚꓱꓹ ꓖꓶ ꓡꓳ= ꓝꓮꓲ ꓘꓴ ꓜꓲꓼ ꓞꓳ ꓐꓴ ꓔꓲꓺ ꓖꓶ ꓠꓲꓹ ꓡꓱ ꓡ ꓝꓲ ꓢꓲ꓾ ꓦ ꓟꓲ ꓟꓽ ꓙꓼ ꓪꓴꓻ ꓟꓶ ꓝꓲ 

ꓡꓳ= 

● ꓮ ꓧꓪꓹ ꓬꓲꓸ ꓪ ꓠꓬ ꓦ ꓟꓲ ꓙꓰ ꓙ ꓖꓴ ꓔꓯ ꓬꓲꓸ ꓐꓶꓹ ꓪꓴꓽ ꓡ ꓠ ꓟꓽ ꓓꓶ ꓐꓭ ꓠꓬ ꓦ ꓟꓲ ꓟꓽ ꓙꓼ ꓪꓴꓻ ꓟꓶ ꓓ ꓡ? 

o ꓪꓴꓻ ꓟꓶ ꓟꓽ ꓓ 

 

ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ ꓗꓪ ꓣꓳ ꓬꓰ ꓠꓹ ꓟ ꓟꓬꓱꓽ ꓥ ꓟꓲ ꓪꓴ-ꓢ ꓡꓰ ꓤꓹ ꓕꓽ ꓔꓸ ꓡꓳ= ꓣꓳ ꓠꓬ ꓪꓴ-ꓢ ꓢꓷꓸ ꓠꓲꓹ ꓔꓯ ꓧꓪ ꓓꓰꓽ 

ꓢꓲ ꓪꓴꓸ ꓔꓴ ꓠꓯ ꓡꓳ= ꓬꓲꓸ ꓡꓰ ꓟꓳꓸ ꓖꓶ ꓡ ꓟ ꓔꓯ ꓥ ꓟꓲ ꓠ ꓡꓳꓸ ꓢꓲꓸ ꓬꓰ ꓠꓯ ꓡꓳ= ꓢꓲꓽ ꓫꓬ ꓕꓳ ꓶ ꓗꓪ ꓟ ꓚꓺ ꓟꓲꓽ ꓮ ꓟꓬꓹ 

ꓗꓪ꓾ ꓓꓵꓽ ꓙ ꓟꓶ ꓓꓴ ꓟꓳꓻ ꓪ ꓠꓹ ꓟ ꓐꓱ ꓶ ꓬꓲꓸ ꓪꓴꓸ ꓬꓰ ꓠꓹ ꓟ ꓠꓬ ꓪꓴ-ꓢ ꓐꓯ ꓘꓶꓽ ꓔꓯ ꓠ ꓡꓳꓸ ꓒꓵꓽ ꓛꓳ ꓟ ꓥ ꓡꓳ= 

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ (SG) 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓢꓳ ꓢꓴ ꓐꓴ ꓔꓯ 3-5 ꓣꓳ ꓙꓳ ꓟ ꓬꓲꓸ ꓜꓴ ꓤꓹ ꓤꓼ ꓒꓯꓽ ꓩꓴ= ꓕꓲ ꓜꓴ ꓐꓱ ꓶ ꓟꓸ ꓟꓲꓽ ꓕꓲ ꓚꓱꓹ ꓖꓶ ꓢꓲꓸ ꓧꓪ ꓟꓰꓹ 

ꓢꓳ ꓣꓴ ꓝꓲ= ꓟꓸ ꓟꓲꓽ ꓐꓰ ꓠꓻ ꓠꓬꓲ ꓘꓶꓽ ꓐꓳ ꓔꓸ ꓟ ꓕꓳ ꓶ ꓒꓬꓸ ꓬꓰ ꓢꓲ꓾ ꓬꓲꓸ ꓜꓴ ꓕꓲ ꓟ ꓡꓰꓸ ꓕꓲ ꓟ ꓔꓯ ꓖꓶ ꓪ ꓝꓲ=  

 

ꓓ-ꓪꓵ ꓐꓰ ꓖꓳ-ꓡꓲ-ꓬ 

ꓒꓲ-ꓡꓲ-ꓫꓲ ꓐꓰ ꓬꓲ-ꓢꓷ-ꓡꓰ ꓐꓴ ꓠꓬ ꓟꓯꓼ ꓢꓰꓼ ꓡꓯ ꓘꓳ ꓔꓬ ꓟ ꓦꓬꓼ ꓠꓬꓲ ꓥ ꓡꓳ= ꓒꓲ-ꓡꓲ-ꓫꓲ ꓐꓴ ꓕꓲ ꓛꓱꓽ ꓗꓪ ꓐꓰ ꓞꓳ ꓓꓽ ꓟ ꓖꓳ-

ꓡꓲ-ꓬ ꓔꓯ ꓝꓲꓺ ꓩꓴ ꓡ ꓢꓲ꓾ ꓬꓲ-ꓢꓷ-ꓡꓰ ꓕꓲ ꓛꓱꓽ ꓗꓪ ꓐꓰ ꓕꓲ ꓣꓳ ꓡꓰ ꓬꓲꓸ ꓔꓯ ꓢꓰꓼ ꓡꓯ ꓘꓳ ꓡꓯ ꓐꓰ ꓪꓴꓸ ꓔꓬ ꓡꓳ= ꓬꓲ-ꓢꓷ-ꓡꓰ ꓡ ꓞꓳ 

ꓗꓳ ꓡꓳ ꓗꓪ ꓐꓰ ꓞꓳ ꓓꓽ ꓟ ꓖꓳ-ꓡꓲ-ꓬ ꓔꓯ ꓢꓰꓼ ꓐ ꓡ ꓢꓴ ꓙꓳ ꓐꓭ ꓠꓬ ꓒꓲ-ꓡꓲ-ꓫꓲ ꓐꓴ ꓟꓯꓼ ꓢꓰꓼ ꓠꓽ ꓩꓴ ꓓꓴ ꓥꓳ꓾ ꓬꓲ-ꓢꓷ-ꓡꓰ ꓐꓴ 

ꓔꓯ ꓝꓮꓲ ꓟꓽ ꓔꓳꓹ ꓡꓯ ꓘꓳ ꓐꓰ ꓐꓯ ꓡꓳ= ꓮ ꓧꓪꓹ ꓬꓲ-ꓢꓷ-ꓡꓰ ꓐꓴ ꓗꓪ ꓐꓰ ꓖꓳ-ꓡꓲ-ꓬ ꓔꓯ ꓢꓰꓼ ꓡꓯ ꓘꓳ ꓡ ꓢꓴ ꓞꓳꓸ ꓡꓰ ꓠꓬ꓾ ꓬꓲ-

ꓢꓷ-ꓡꓰ ꓡ ꓞꓳ ꓐꓴ ꓠꓬ ꓒꓲ-ꓡꓲ-ꓫꓲ ꓡ ꓞꓳ ꓐꓴ ꓚꓳ ꓑꓸ ꓬꓰ ꓠ ꓗꓹ ꓡꓳ꓾ ꓐꓯ ꓡꓳ= ꓓ-ꓪꓵ ꓠꓬ ꓟꓯꓼ ꓢꓰꓼ ꓡꓯ ꓘꓳ ꓓˍ ꓟ ꓬꓲꓸ ꓞꓲꓼ ꓟꓽ 

ꓛꓲ ꓢꓰꓽ ꓥ ꓟꓲ꓾ ꓖꓳ-ꓡꓲ-ꓬ ꓡꓰ ꓬꓲ-ꓢꓷ-ꓡꓰ ꓐꓴ ꓦ ꓡꓱ ꓟ ꓪꓴ-ꓢ ꓔꓯ ꓟꓽ ꓒꓵꓽ ꓟꓽ ꓚ ꓘꓶꓽ ꓕꓱˍ ꓟ ꓔꓯ ꓜꓲꓽ ꓟꓽ ꓘꓴ ꓠꓬꓲ꓾ ꓠꓱꓸ ꓐꓯꓼ 

ꓢꓴ ꓢꓯꓼ ꓖꓶ ꓟ ꓗꓪ ꓐꓰ ꓟꓽ ꓥ ꓥ꓾ ꓬꓲꓸ ꓚꓲ ꓛꓬ ꓠꓲꓹ ꓡꓱ ꓡꓱ ꓟꓯꓼ ꓢꓰꓼ ꓡꓯ ꓘꓳ ꓗꓷ ꓡꓳ=  

1 ꓢ-ꓟꓴ-ꓬꓰ 17:32-49 ꓔꓯ ꓵꓺ= 

• ꓓ-ꓪꓵ ꓮ ꓫꓵꓽ ꓬꓰ ꓡ? 

o ꓖꓳ-ꓡꓲ-ꓬ ꓔꓯ ꓢꓰꓼ ꓡꓯ ꓘꓳ ꓠꓹ ꓟ ꓬꓲꓸ ꓚꓲꓸ ꓛꓬ ꓠꓲꓹ ꓡꓶꓽ ꓗꓪ ꓐꓰ ꓔꓴ ꓡ ꓡꓳ=  

o ꓪꓴ-ꓢ ꓡꓰ ꓬꓲꓸ ꓔꓯ ꓧꓪꓸ ꓡꓰ ꓝꓲ ꓡ ꓥꓳ꓾ ꓐꓰ ꓢꓷꓸ ꓙ ꓟꓴ ꓙ ꓡꓳ 

o ꓬꓲꓸ ꓠꓬ ꓪ ꓔꓲꓸ ꓟꓯꓼ ꓢꓰꓼ ꓶ ꓤ ꓟꓽ ꓖꓪꓽ ꓖꓪꓽ꓾ ꓡꓳ ꓶꓹ ꓐꓰ ꓡꓳ ꓓꓰ ꓡꓰꓽ ꓣꓱꓽ ꓢꓲꓸ ꓟꓯꓼ ꓢꓰꓼ ꓡꓯ ꓘꓳ ꓠꓹ ꓟ 

ꓓꓵꓽ ꓙ ꓞꓷꓹ ꓡꓳ= 

● ꓮ ꓫꓵꓽ ꓑꓶꓸ ꓓꓴ ꓓ-ꓪꓵ ꓖꓳ ꓡꓱ ꓬꓰ ꓡ? 

o ꓪꓴ-ꓢ ꓠꓬ ꓬꓲ-ꓢꓷ-ꓡꓰ ꓔꓯ ꓚꓬꓴꓹ ꓙ ꓡ ꓥꓳ ꓐꓰ ꓬꓲꓸ ꓙꓵꓻ ꓡꓳ= ꓪꓴ-ꓢ ꓢꓯꓼ ꓪ ꓔꓯ ꓡ ꓞꓳ ꓐꓴ ꓟꓳ ꓡꓰ ꓝꓲ 

ꓠꓲꓹ ꓫꓵ ꓡꓳ= 

● ꓬꓲꓸ ꓖꓳ ꓡꓱ ꓬꓰ ꓗꓷ ꓠꓬ ꓮ ꓫꓵꓽ ꓒꓬꓱꓼ ꓡ ꓡ? 

o ꓖꓳ-ꓡꓲ-ꓬ ꓔꓯ ꓬꓲꓸ ꓡꓲ ꓢꓰꓼ ꓪ ꓡꓰ ꓡꓳ= ꓟꓯꓼ ꓘꓶꓽ ꓗꓪ ꓬꓲ-ꓢꓷ-ꓡꓰ ꓐꓴ ꓧꓪꓸ ꓡꓰꓳ= 

● ꓓ-ꓪꓵ ꓟꓯꓼ ꓢꓰꓼ ꓟꓽ ꓑꓶꓸ ꓠꓬ ꓕꓱ ꓡꓱ ꓒꓬꓱꓼ ꓡ ꓥꓳ ꓐꓰ ꓠꓴ ꓓꓵꓽ ꓙ ꓡ?  

o ꓒꓬꓱꓼ ꓡ ꓟꓽ ꓚꓰꓼ= ꓓ-ꓪꓴ ꓬꓰ ꓙꓲꓽ ꓙꓳ ꓟ ꓟꓬꓱꓽ ꓟꓽ ꓬꓰ ꓑꓰ ꓡ ꓟꓲꓸ ꓕꓯ ꓗꓪ ꓪꓴ-ꓢ ꓠꓬ ꓬꓲꓸ ꓟꓬꓱꓽ ꓟꓽ ꓬꓰ= 

 

ꓬꓲ-ꓡꓲ-ꓫ ꓐꓰ ꓟꓶ ꓛꓵꓽ ꓟ 

2 ꓪ ꓔꓲꓸ 4:1-7 ꓔꓯ ꓵꓺ= 

● ꓟꓶ ꓛꓵꓽ ꓟ ꓠꓬ ꓮ ꓡꓲꓳ ꓫꓵꓽ ꓦꓬꓼ ꓠꓬꓲ ꓗꓳꓸ ꓪ ꓔꓬ ꓡ? 

o ꓶ ꓡꓯꓼ ꓝꓱꓹ ꓟꓽ ꓘꓴ꓾ ꓬꓲꓸ ꓤꓽ ꓐꓴ ꓠꓬ ꓚꓳ ꓑꓸ ꓒꓬꓱꓼ ꓙꓰ ꓔꓳꓼ  

● ꓟꓶ ꓛꓵꓽ ꓟ ꓬꓲꓸ ꓮ ꓫꓵꓽ ꓬꓰ ꓡ?  

o ꓬꓲꓸ ꓔꓯ ꓬꓰ ꓙ ꓡ ꓠꓹ ꓟ ꓪꓴ-ꓢ ꓡ ꓞꓳ ꓟꓷ ꓠꓷꓹ ꓝꓸ ꓒ ꓔꓯ ꓓꓰꓽ ꓡꓳ 

o ꓠꓶ ꓛꓳ ꓕꓲ ꓛꓳ ꓗꓪ ꓐꓰ ꓬꓲꓻ ꓪꓴ ꓧꓪ ꓜꓲꓼ ꓡꓳ= ꓬꓲ-ꓡꓲ-ꓫ ꓮ ꓡꓲ ꓐꓯ ꓠꓬ ꓖꓳ ꓡꓱ ꓒꓵꓽ ꓛꓳ ꓡꓳ= 

● ꓪꓴ-ꓢ ꓡꓰ ꓮ ꓫꓵꓽ ꓬꓰ ꓡ? 

o ꓬꓲꓻ ꓪꓴ ꓮ ꓙꓵꓽ ꓗꓪ ꓮ ꓛꓬ ꓞꓶꓻ ꓐꓲ ꓡꓰ ꓝꓲ ꓡꓳ 

● ꓮ ꓡꓲ ꓒꓬꓱꓼ ꓡ ꓡ? 

o ꓶ ꓡꓯꓼ ꓝꓱꓹ ꓓꓳ ꓡꓰ ꓢꓲ꓾ ꓢꓴ ꓚꓳ ꓑꓸ ꓡꓳꓼ ꓬꓰ ꓔꓳꓼ ꓟ ꓬꓲꓸ ꓤꓽ ꓐꓴ ꓔꓯ ꓚꓬꓴꓹ ꓟꓶ ꓡꓳ=  

 

ꓙꓱ-ꓡꓲ-ꓘꓳ ꓡꓳ ꓒꓱ 

ꓬꓳ-ꓫꓴ 6:1-5, 12-14, 15-17, 20 ꓔꓯ ꓵꓺ= 

• ꓬꓲꓸ ꓪ ꓮ ꓡꓲ ꓬꓰ ꓠꓹ ꓟ ꓪꓴ-ꓢ ꓡꓰ ꓮ ꓡꓲ ꓟꓳꓸ ꓖꓶ ꓡ? 

o ꓡꓳ ꓒꓱ ꓔꓯ ꓚꓳꓻ ꓢꓲꓸ ꓐꓽ ꓡ ꓟꓵꓺ ꓡꓳ= 

● ꓬꓲ-ꓢꓷ-ꓡꓰ ꓐꓴ ꓮ ꓫꓵꓽ ꓬꓰ ꓡ? 

o ꓬꓲꓸ ꓪ ꓠꓬ ꓪꓴ-ꓢ ꓝꓲ ꓘꓶꓽ ꓔꓯ ꓒꓵꓽ ꓛꓳ ꓡꓳ 

● ꓬꓲꓸ ꓟꓶ ꓗꓪ ꓮ ꓫꓵꓽ ꓒꓬꓱꓼ ꓡ ꓡ? 

o ꓟꓯꓼ ꓘꓶꓽ ꓔꓯ ꓬꓲ-ꓢꓷ-ꓡꓰ ꓐꓴ ꓧꓪꓸ ꓡꓰꓳ= ꓡꓳ ꓒꓱ ꓚꓬꓹ ꓐꓱꓽ ꓬꓰꓳ= 

 

ꓠꓲ-ꓬ-ꓟꓶ 

ꓟꓯꓼ ꓜꓲꓽ ꓒꓽ ꓠꓲ-ꓬ-ꓟꓶ ꓟꓸ ꓟꓲꓽ ꓥ ꓡꓳ= ꓬꓲꓸ ꓠꓬ ꓙꓵꓽ ꓪ ꓙꓳ ꓢꓴ ꓕꓲ ꓣꓳ ꓥ ꓡꓳ ꓐꓯ ꓥ ꓟꓲ ꓔꓹ ꓟ ꓩꓴꓸ ꓓꓰꓺ ꓔꓬ ꓢꓲ꓾ ꓬꓲ-ꓢꓷ-ꓡꓰ 

ꓟꓵꓽ ꓗꓪ ꓟ ꓟꓷ ꓠꓷ ꓝꓸ ꓒꓽ ꓠꓬ ꓬꓲꓸ ꓠꓻ ꓓꓴ ꓫꓬꓹ ꓓ ꓡꓰ ꓝꓲ ꓐ ꓡ ꓡꓳ ꓐꓯˍ ꓟ ꓔꓯ ꓑ ꓙ ꓡꓳ= ꓖꓳ ꓟ ꓑꓶꓸ ꓓꓴ ꓬꓲꓸ ꓠꓬ ꓟꓷ ꓠꓷ 

ꓝꓸ ꓒ ꓬꓲ-ꓡꓲ-ꓫ ꓔꓯ ꓜꓲ ꓠꓹ ꓟ  ꓙꓰˍ ꓡꓳ= 

 

2 ꓪ ꓔꓲꓸ 5:9-14 ꓔꓯ ꓵꓺ= 

• ꓬꓲ-ꓡꓲ-ꓫ ꓡꓰ ꓠꓲ-ꓬ-ꓟꓶ ꓔꓯ ꓮ ꓡꓲ ꓬꓰ ꓝꓲ ꓡ? 

o ꓬꓴ-ꓔ ꓬꓲꓽ ꓟ ꓗꓪ 7 ꓧꓪꓸ ꓔꓲꓹ ꓝꓲ ꓡꓳ= 

● ꓠꓲ-ꓬ-ꓟꓶ ꓮ ꓡꓲ ꓓꓵꓽ ꓙ ꓓꓽ ꓔꓳꓹ ꓡ? 



  

30 

 

o ꓬꓲꓸ ꓠꓲꓹ ꓢꓲꓼ ꓡꓳ= ꓝꓲ ꓘꓶꓽ ꓖꓳ ꓟ ꓠꓬ ꓬꓲꓸ ꓓꓵꓽ ꓙ ꓚꓱꓹ ꓗꓪ ꓬꓲꓸ ꓟꓸ ꓟꓲꓽ ꓟꓽ ꓙꓳ= ꓖꓳ ꓟ ꓑꓶꓸ ꓓꓴ ꓝꓲ ꓘꓶꓽ ꓔꓯ 

ꓛꓳ ꓠꓲꓹ ꓟꓽ ꓫꓵ= 

● ꓬꓲ-ꓡꓲ-ꓫ ꓐꓯ ꓘꓶꓽ ꓔꓯ ꓠꓲ-ꓬ-ꓟꓶ ꓒꓵꓽ ꓛꓳ ꓕꓯꓽ ꓮ ꓡꓲ ꓒꓬꓱꓼ ꓡ ꓡ? 

o ꓬꓲꓸ ꓠꓻ ꓓꓴ ꓓꓻ ꓡꓰꓳ= 

 

ꓓꓳꓽ ꓜꓳ ꓡꓽ ꓡꓯ  

 

ꓕꓲ ꓧꓪꓹ ꓧꓪꓹ ꓠꓬ ꓪꓴ-ꓢ ꓡꓰ ꓣꓳ ꓔꓯ ꓬꓰ ꓝꓲ ꓟ ꓠꓬ ꓬꓲꓸ ꓟꓸ ꓟꓲꓽ ꓟꓽ ꓙꓳ ꓐꓰ ꓓꓵ ꓙ ꓡꓳ= ꓖꓳ ꓡꓱ ꓥ ꓟꓲ ꓣꓳ ꓘꓹ ꓣꓳ ꓟꓵꓽ ꓠꓻ 

ꓓ ꓡꓰ ꓠꓹ ꓟ ꓐꓱ ꓶ ꓪꓴ-ꓢ ꓕꓲ ꓒꓳꓹ ꓗꓪ ꓐꓰ ꓟꓬꓱꓽ ꓬꓰ ꓓꓴ ꓙꓳ ꓡꓳ= ꓣꓳ ꓕꓲ ꓒꓳꓹ ꓗꓪ ꓐꓰ ꓬꓲꓸ ꓐꓯ ꓟ ꓡꓰ ꓐꓰ ꓬꓰ ꓪꓴꓸ ꓔꓴ 

ꓠꓯ ꓡꓳ= ꓛꓱꓼ ꓡ ꓓ/ ꓟꓽ ꓓ꓾ ꓬꓲꓸ ꓟꓸ ꓟꓲꓽ ꓙꓳ/ ꓟꓽ ꓙꓳ ꓥ ꓟꓲ꓾ ꓣꓳ ꓬꓲꓸ ꓐꓯ ꓘꓶꓽ ꓔꓯ ꓒꓵꓽ ꓛꓳ ꓠꓬ ꓬꓲꓸ  ꓡꓰ ꓣꓳ ꓘꓹ ꓣꓳ ꓟꓵꓽ ꓔꓯ 

ꓠꓻ ꓓꓴ ꓓ ꓡꓰ ꓝꓲ ꓐ ꓡ ꓥꓳ (ꓬꓲꓸ ꓫꓵꓼ ꓑꓶꓸ ꓡꓰ ꓝꓲ ꓐ ꓡ ꓥꓳ) ꓐꓰ ꓙꓵꓻ ꓢꓲꓸ ꓟꓬꓱꓽ ꓬꓰ ꓠꓯ ꓡꓳ=  

 

ꓞꓳ ꓜꓴ ꓖꓪ ꓙꓱ ꓓꓴ 

ꓚꓺ ꓟꓲꓽ ꓔꓯ ꓠ ꓠꓹ= 

ꓦꓲ ꓫꓬꓹ ꓠꓹ ꓟ ꓐꓱ ꓶ ꓣꓱꓽ ꓬꓯꓼ ꓟ ꓶ ꓤ ꓶ ꓟꓲ꓾ 

ꓔꓱꓹ ꓚꓵ ꓟ ꓗꓪ ꓬꓲꓸ ꓚꓰꓺ ꓔꓶ ꓔꓸ ꓢꓲꓸ ꓬꓲꓸ ꓫꓵꓼ ꓑꓶꓸ ꓡꓰ ꓟ ꓚꓱꓹ ꓔꓯ ꓖꓼ ꓔꓬ ꓟ ꓞꓳ ꓘꓹ ꓕꓲ ꓟ ꓗꓪ꓾ ꓘꓴ ꓜꓲꓼ ꓞꓳ ꓠꓬ ꓞꓳ ꓘꓹ ꓡ ꓞꓳ 

ꓮ ꓙꓵꓽ ꓐꓱ ꓶ ꓦꓲ ꓙꓲ ꓙꓲ ꓫꓬꓹ ꓪ ꓝꓲ ꓠꓲꓹ ꓫꓵ ꓡꓳ= ꓞꓳ ꓘꓹ ꓗꓪ ꓗꓹ ꓚꓳ ꓢꓲ ꓡꓳꓸ ꓠꓬꓲ ꓠꓬ꓾ ꓮ ꓡꓻ 35 ꓦꓲ ꓠꓬ ꓐꓱꓽ ꓡ ꓦꓹ ꓗꓹ ꓢꓲ꓾ ꓫꓬꓹ 

ꓑꓱ ꓙꓲꓽ ꓙꓳ ꓟ ꓡꓳꓸ ꓓꓳ ꓡ ꓡꓳ= ꓘꓴ ꓜꓲꓼ ꓞꓳ ꓐꓴ ꓢꓯꓼ ꓪ ꓐꓰ ꓬꓲꓸ ꓙꓵꓹ ꓖꓶ ꓢꓲꓸ ꓕꓲ ꓦꓲ ꓑꓶꓸ ꓝꓸ ꓕꓲ ꓦ ꓲ ꓫꓬꓹ ꓑꓱ ꓗꓷ ꓠꓬ 35 ꓦꓲ ꓗꓪ 

ꓐꓰ 17 ꓦꓲ ꓫꓬꓹ ꓑꓱ ꓪ ꓡꓰꓳ= ꓖꓳ ꓡꓱ ꓥ ꓟꓲ ꓜꓰ ꓞꓹ ꓢꓰ ꓟ 18 ꓦꓲ ꓐꓱ ꓶ ꓬꓲꓸ ꓪ ꓒꓴ ꓫꓵ꓾ ꓢꓯꓼ ꓪ ꓐꓰ ꓬꓲꓸ ꓙꓵꓹ ꓟꓽ ꓡꓳꓼ ꓠꓬꓲ ꓬꓰ 

ꓙ ꓟꓽ ꓐ ꓡꓻꓳ ꓐꓰ ꓢꓪꓼ ꓪ ꓡꓳ= ꓖꓳ ꓡꓱ ꓥ ꓟꓲ ꓠꓲꓹ ꓟ ꓟꓽ ꓙꓬ ꓙꓬ꓾ ꓘꓴ ꓜꓲꓼ ꓞꓳ ꓐꓴ ꓜꓲꓼ ꓡꓯ ꓘꓳ ꓢꓲꓸ ꓬꓲꓸ ꓪ ꓟꓬꓱꓽ ꓬꓰ ꓚꓱꓹ ꓕꓱ 

ꓟ ꓬꓲꓸ ꓟꓶꓽ ꓒ ꓢꓰꓼ ꓬꓰ ꓐ ꓡ ꓠꓹ ꓟ ꓜꓻ ꓓꓴ ꓚꓲꓸ ꓢꓲꓸ ꓕꓲꓽ ꓢ ꓘꓪ ꓪꓴ-ꓢ ꓔꓯ ꓪꓽ ꓘꓴ ꓡꓳ=  

 

ꓗꓸ ꓠꓯꓸ ꓠꓯꓼ ꓠꓯꓼ ꓕꓯ ꓬꓲꓸ ꓪ ꓪꓽ ꓘꓴ ꓦꓲ ꓗꓪ ꓐꓰ ꓓꓳ ꓡ ꓕꓯ꓾ ꓟꓳ ꓓꓳ ꓒꓽ ꓗꓪ ꓦꓲ ꓫꓬꓹ ꓶ ꓤ ꓶ ꓟꓲ ꓮ ꓟꓬꓹ ꓚꓰꓹ ꓔꓸ ꓢꓲ ꓪ ꓘꓴ 

ꓦꓲ ꓒ ꓕꓲ ꓗꓪ ꓶ ꓤ ꓣꓴ ꓞꓰ ꓔꓬ ꓟ ꓡꓳꓸ ꓟꓳ ꓡꓳ= ꓬꓲꓸ ꓪ ꓓꓵꓽ ꓙ ꓟꓶ ꓡꓰ ꓢꓲ꓾ ꓟꓳ ꓓꓳ ꓒꓽ ꓫꓵꓸ ꓢꓴ ꓔꓯ ꓠꓴ ꓪ ꓶ ꓤ ꓶ ꓟꓲ ꓕꓱ 

ꓟ ꓮ ꓡꓲ ꓗꓪ ꓦ ꓡˍ ꓟ ꓥ ꓡ? ꓮ ꓧꓪꓹ ꓦ ꓔꓶꓸ ꓥꓳꓽ ꓡꓰ ꓟꓽ ꓢꓷꓸ ꓐꓰ ꓐꓯ ꓖꓶ ꓡꓳ= ꓖꓳ ꓕꓲ  ꓘꓴ ꓜꓲꓼ ꓢꓴ ꓗꓪ ꓐꓰ ꓮ ꓟ ꓥ ꓟꓲ ꓦꓲ 

ꓫꓬꓹ ꓶ ꓤ ꓶ ꓟꓲ ꓕꓱ ꓟ ꓔꓯ ꓪꓴꓻ ꓟꓽ ꓐ ꓡ= ꓙꓲ ꓔꓲ ꓗꓪ ꓟꓲ ꓕꓱ ꓡꓱ ꓦ ꓡꓯ ꓐꓰ ꓟꓽ ꓐꓯ ꓔꓸ= ꓟꓳ ꓓꓳ ꓫꓵꓸ ꓒꓽ ꓡꓰ꓾ ꓕꓱ ꓟ ꓠꓬ 

ꓠꓴ ꓪ ꓔꓯ ꓥꓳ= ꓟꓽ ꓠꓲꓹ ꓫꓵ ꓠꓬ ꓠꓱꓸ ꓐꓯꓼ ꓕꓲ ꓔꓶꓸ ꓗꓪ ꓚꓰꓹ ꓡꓽ ꓬꓰ ꓓꓴ ꓥꓳ꓾ ꓐꓯ ꓡꓳ= ꓡꓯꓽ ꓫꓵ ꓫꓸ ꓕꓱ ꓡꓯ ꓘꓳ ꓗꓷ ꓠꓬ꓾ 

ꓦꓲ ꓫꓬꓹ ꓶ ꓤ ꓶ ꓟꓲ ꓕꓱ ꓟ ꓠꓬ ꓖꓳ ꓕꓲ ꓟꓵꓽ ꓗꓪ ꓙꓳ ꓟ ꓶ ꓤ ꓞꓳꓽ ꓦꓲ ꓕꓲ ꓟ ꓗꓪ ꓐꓰ ꓔꓯꓹ ꓡꓳꓻ ꓩꓴ ꓡ ꓟ ꓥ ꓐꓶ= ꓬꓲꓸ ꓪ ꓶ ꓤ ꓬꓲꓸ 

ꓫꓵꓼ ꓔꓯꓹ ꓞꓳꓽ ꓖꓴ ꓙꓳ ꓡ ꓠꓹ ꓟ꓾ ꓶ ꓤ ꓬꓲꓸ ꓡꓵꓺ ꓔꓯ ꓒꓰ ꓡꓳꓻ ꓩꓴ ꓗꓷ ꓟ ꓥ ꓐꓶ= “ꓠꓴ ꓪ ꓠꓲꓹ ꓫꓵ ꓢꓴ ꓙꓳ ꓡꓰꓸ ꓟꓽ ꓢꓷꓸ ꓐꓯ ꓢꓲꓸ 

ꓕꓱ ꓗꓪ ꓚꓰꓹ ꓛꓲ ꓡ ꓟ ꓥꓳ=” ꓐꓰ ꓟꓳ ꓓꓳ ꓫꓵꓸ ꓒꓽ ꓡꓰ ꓐꓯ ꓡꓳ=  

 

ꓖꓳ ꓡꓱ ꓢꓲꓸ ꓘꓴ ꓜꓲꓼ ꓞꓳ ꓠꓬ ꓞꓳ ꓘꓹ ꓗꓪ ꓦꓲ ꓫꓬꓹ ꓑꓱ ꓖꓶ ꓠꓹ ꓟ ꓣꓱꓽ ꓬꓯꓼ ꓟ ꓶ ꓤ ꓶ ꓟꓲ ꓔꓯ ꓬꓲꓸ ꓒꓵꓽ ꓐꓶ ꓟꓽ ꓛꓲ ꓛꓲ ꓪ ꓡꓰꓳ= 

ꓕꓱ ꓟ ꓠꓬ ꓓꓵꓽ ꓙ ꓟꓶ ꓓꓴ ꓥ ꓡꓳ= 

 

● ꓘꓴ ꓜꓲꓼ ꓞꓳ ꓠꓬ ꓮ ꓫꓵꓽ ꓑꓶꓸ ꓓꓴ ꓞꓳ ꓘꓹ ꓡ ꓞꓳ ꓐꓴ ꓐꓱ ꓶ ꓦꓲ ꓫꓬꓹ ꓖꓶ ꓠꓲꓹ ꓫꓵ ꓡ?  

● ꓘꓴ ꓜꓲꓼ ꓞꓳ ꓠꓬ ꓮ ꓡꓲ ꓟꓬꓱꓽ ꓬꓰ ꓡ? 

● ꓪꓴ-ꓢ ꓡꓰ ꓮ ꓡꓲ ꓟꓬꓱꓽ ꓬꓰ ꓩꓴ ꓡ ꓡ? 

● ꓦꓲ ꓫꓬꓹ ꓶ ꓤ ꓶ ꓟꓲ ꓔꓯ ꓪꓴ-ꓢ ꓡꓰ ꓖꓶꓽ ꓩꓴ ꓡ ꓟ ꓥ ꓡꓳ꓾ ꓐꓰ ꓠꓴ ꓓꓵ ꓙ ꓡ? ꓘꓴ ꓜꓲꓼ ꓞꓳ ꓠꓬ ꓬꓲꓸ ꓪ ꓙꓳˍ ꓟ ꓡꓰ ꓦꓲ 17 

ꓦꓲ ꓫꓬꓹ ꓑꓱ ꓟꓬꓱꓽ ꓟꓽ ꓬꓰ ꓪꓴꓸ ꓔꓴ ꓐꓭˍ ꓠꓬ꓾ ꓕꓱ ꓟ ꓒꓬꓱꓼ ꓡ ꓓ ꓡ?  

 

ꓢꓲꓽ ꓫꓬ ꓕꓳ ꓶ ꓗꓪ ꓥ ꓟꓲ ꓪꓴ-ꓢ ꓡꓰ ꓐꓶꓹ ꓟꓬꓽ ꓡ ꓝꓲ ꓟ ꓟꓸ ꓟꓲꓽ ꓢꓳ ꓣꓴ ꓗꓷꓳ= ꓚꓺ ꓟꓲꓽ ꓕꓲ ꓟ ꓡꓰꓸ ꓕꓲ ꓟ ꓗꓪ ꓞꓳ ꓤ ꓐꓴ ꓬꓰ 

ꓐ ꓡ ꓟ ꓟꓬꓱꓽ ꓬꓰ ꓪꓴꓸ ꓔꓴ ꓗꓷ ꓕꓯ ꓢꓲꓸ ꓪꓴ-ꓢ ꓡꓰ ꓐꓶꓹ ꓟꓬꓽ ꓡ ꓝꓲ ꓟ ꓡꓳꓸ ꓟꓳ ꓡꓳ= ꓞꓳ ꓤ ꓐꓴ ꓟꓽ ꓬꓰ ꓕꓯˍ ꓡꓰ ꓪꓴ-ꓢ ꓡꓰ 

ꓐꓶꓹ ꓟꓬꓽ ꓡ ꓝꓲˍ ꓟ ꓟꓽ ꓙꓳ= ꓪꓴ-ꓢ ꓠꓬ ꓬꓲꓸ ꓐꓯ ꓘꓶꓽ ꓔꓯ ꓣꓳ ꓐꓴ ꓒꓵꓽ ꓛꓳ ꓝꓲ ꓠꓲꓹ ꓫꓵ ꓡꓳ= 

ꓪ ꓘꓴ ꓟ 

ꓞꓳ ꓜꓴ ꓖꓪ ꓙꓱ ꓓꓴ 

ꓟꓸ ꓟꓲꓽ ꓝꓲꓸ ꓔꓯ ꓵꓺ= ꓪ ꓘꓴ ꓟ ꓟꓸ ꓟꓲꓽ ꓔꓯ ꓮ ꓡꓲ ꓐꓯ ꓟꓳꓸ ꓖꓶ ꓔꓸ ꓡ?  

● ꓬꓳ-ꓦ 14:13  

● ꓬꓳ-ꓦ 15:8 

● ꓬꓳ-ꓦ 16:23-24 

 

ꓢꓳ ꓚꓱꓹ -4 ꓗꓪ ꓠꓴ ꓐꓳ ꓔꓸ ꓟ ꓠꓴ ꓘꓹ ꓠꓴ ꓟꓵꓽ ꓗꓪ ꓑꓶꓸ ꓡꓰ ꓝꓲ ꓠꓲꓹ ꓫꓵ ꓟ ꓬꓲꓸ ꓫꓵꓽ ꓬꓲꓸ ꓙꓰ ꓔꓯ ꓡꓳꓸ ꓠꓬꓲ= (ꓐꓳ ꓔꓸ ꓟ ꓟꓽ 

ꓙꓳ ꓠꓬ꓾ ꓦ ꓕꓲ ꓒꓳꓹ꓾ ꓧꓪ ꓖꓳ ꓓꓱ ꓕꓲ ꓒꓳꓹ꓾ ꓙ ꓜꓲꓼ ꓠꓲꓹ ꓕꓲ ꓒꓳꓹ ꓐꓰ꓾ ꓙ ꓡꓯ ꓘꓳ ꓚꓱꓹ ꓕꓲ ꓒꓳꓹ ꓗꓪ ꓠꓴ ꓘꓹ ꓠꓴ ꓟꓵꓽ ꓔꓯ ꓮ ꓡꓲ 

ꓡꓶꓸ ꓑ ꓑꓶꓸ ꓡꓰ ꓝꓲ ꓠꓲꓹ ꓫꓵ ꓡ? ꓕꓲ ꓟ ꓑꓶꓸ ꓝꓸ ꓕꓲ ꓟ ꓐꓳ ꓓꓴ ꓬꓰ=) 

● ꓕꓱ ꓡꓱ ꓑꓶꓸ ꓡꓰ ꓓꓴ ꓔꓯ ꓪꓴ-ꓢ ꓥ ꓟꓲ ꓓꓽ ꓔꓳꓹ ꓡꓳ ꓐꓰ ꓠꓴ ꓓꓵꓽ ꓙ ꓡ? 

● ꓕꓱ ꓡꓱ ꓑꓶꓸ ꓡꓰ ꓟ ꓗꓪ ꓐꓰ ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ ꓥ ꓡ? 

 

ꓪ ꓘꓴ  

ꓣꓳ ꓘꓹ ꓣꓳ ꓟꓵꓽ ꓗꓪ ꓕꓱ ꓡꓱ ꓑꓶꓸ ꓡꓰ ꓟ ꓙꓳ ꓡ ꓠꓹ ꓟ ꓐꓱ ꓶ ꓬꓲꓸ ꓙꓵꓹ ꓧꓪ ꓢꓲꓸ ꓪꓴ-ꓢ ꓔꓯ ꓶꓼ ꓓꓰꓽ ꓪ ꓘꓴ= 

 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓪ ꓘꓴ ꓓꓳ ꓡꓰ ꓗꓸ ꓠꓯꓸ ꓪꓴ-ꓢ ꓟꓲꓸ ꓕꓯ ꓗꓪ ꓢꓲ ꓡꓲꓹ ꓟ ꓙꓵꓹ ꓮ ꓔꓲꓸ ꓣꓴ ꓢꓲꓸ ꓔꓬ= ꓕꓱ ꓡꓱ ꓑꓶꓸ ꓡꓰˍ 

ꓟ ꓟꓬꓱꓽ ꓬꓰ ꓐ ꓡ ꓠꓹ ꓟ ꓐꓱ ꓶ ꓪꓴ-ꓢ ꓮ ꓡꓲ ꓟꓳꓸ ꓖꓶ ꓠꓲꓹ ꓫꓵ ꓟ꓾ ꓥ ꓠꓬ ꓬꓲꓸ ꓢꓷꓸ ꓠꓲꓹ ꓮ ꓡꓲ ꓖꓶ ꓢꓲꓸ ꓮ ꓡꓲ ꓪꓴꓸ ꓔꓴ ꓝꓲ ꓠꓲꓹ ꓫꓵ 

ꓟ ꓪꓴ-ꓢ ꓔꓯ ꓓꓰꓽ ꓐꓰ꓾ ꓪ ꓘꓴ ꓡ ꓢꓴ ꓐꓴ ꓔꓯ ꓬꓲꓸ ꓠꓬꓲꓸ ꓖꓶ= ꓝꓮꓲ 2-5 ꓧꓶ ꓛꓲ ꓟꓽ ꓪꓳꓹ ꓢꓲ ꓡꓲꓹ ꓔꓬ= ꓖꓳ ꓗꓸ ꓠꓯꓸ ꓪ ꓘꓴ ꓜꓲꓼ 

ꓡ ꓢꓴ ꓐꓴ ꓔꓯ ꓬꓲꓸ ꓪ ꓠꓲꓹ ꓟ ꓗꓪ ꓪꓴ-ꓢ ꓡꓰ ꓟꓳꓸ ꓖꓶ ꓡ ꓟ ꓕꓲꓽ ꓫꓵꓽ ꓫꓵꓽ ꓙꓳˍ ꓡ? ꓐꓰ ꓠꓻ ꓠꓬꓲ= 

 

ꓬꓲꓸ ꓟꓶꓽ ꓢꓰꓼ ꓘꓶꓽ  
ꓞꓳ ꓜꓴ ꓖꓪ ꓙꓱ ꓓꓴ 

● ꓢꓳ ꓚꓱꓹ ꓕꓱ ꓟ ꓗꓪ ꓣꓳ ꓢꓳ ꓟꓶ ꓟ ꓓꓵꓽ ꓙ ꓚꓱꓹ ꓬꓲꓸ ꓪꓴꓸ ꓓꓵ ꓠꓬ ꓮ ꓫꓵꓽ ꓥ ꓡ? 

● ꓪ ꓘꓴ ꓠꓹ ꓟ ꓬꓲꓸ ꓙꓵꓹ ꓖꓶ ꓢꓲ꓾ ꓪꓴ-ꓢ ꓔꓯ ꓠ ꓠꓹ ꓐ ꓡ ꓠꓹ ꓟ ꓣꓳ ꓮ ꓡꓲ ꓬꓰ ꓠ ꓔꓸ ꓡ? 

● ꓟꓲꓸ ꓟꓲ ꓣꓳ ꓪ ꓘꓴ ꓕꓯ꓾ ꓪꓴ-ꓢ ꓡꓰ ꓣꓳ ꓬꓰ ꓠꓹ ꓟ ꓚꓱꓹ ꓕꓲ ꓫꓵꓽ ꓫꓵꓽ ꓟꓸ ꓖꓶ ꓡ ꓟ ꓙꓳ ꓡ? (ꓙꓳˍ ꓠꓬ ꓟꓬꓱꓽ ꓚꓱꓹ 

ꓖꓳ ꓟ ꓬꓰ ꓒꓬꓱꓼ ꓡ ꓠꓹ ꓟ ꓬꓲꓸ ꓙꓵꓹ ꓣꓴ ꓢꓲꓸ ꓙꓽ ꓖꓶ ꓓꓴ ꓬꓰ) 

ꓢꓳ ꓚꓱꓹ 7- ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ ꓗꓪ 

ꓘꓴ ꓜꓲꓼ ꓞꓳ ꓬꓰ ꓓꓴ ꓟꓬꓱꓽ ꓚꓱꓹ 
 

ꓓꓵꓽ ꓙ ꓚꓱꓹ ꓬꓲꓸ ꓪꓴꓸ ꓓꓵ 

1. ꓣꓳ ꓘꓹ ꓣꓳ ꓟꓵꓽ ꓗꓪ ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ ꓟꓬꓱꓽ ꓗꓪ ꓘꓴ ꓜꓲꓼ ꓞꓳ ꓬꓰ ꓠꓹ ꓟ ꓟꓬꓱꓽ ꓚꓱꓹ ꓙꓳ ꓡꓳ= 

2. ꓘꓴ ꓜꓲꓼ ꓞꓳ ꓗꓪ ꓔꓺ ꓔꓬ ꓢꓴ ꓕꓲ ꓣꓳ ꓡꓰꓸ ꓕꓲ ꓣꓳ ꓠꓬ ꓬꓳꓹ ꓚꓲ ꓡꓳ= ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ ꓗꓪ ꓚꓲꓸ ꓛꓬ ꓐ ꓡ ꓟ 

ꓟꓬꓱꓽ ꓑꓶꓸ ꓗꓪ ꓐꓰ ꓔꓺ ꓠꓯ ꓡꓳ= 

 

ꓣꓱꓽ ꓬꓯꓼ ꓟ ꓶ ꓤ ꓶ ꓟꓲ꓾ 

1. ꓢꓳ ꓚꓱꓹ ꓗꓪ ꓣꓱꓽ ꓓꓴ ꓬꓲꓸ ꓐꓬꓱꓽ꓾  ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ ꓗꓪ ꓘꓴ ꓜꓲꓼ ꓞꓳ ꓬꓰ ꓠꓹ ꓟ ꓟꓬꓱꓽ ꓬꓲꓸ ꓐꓬꓱꓽ  

2. ꓢꓳ ꓚꓱꓹ ꓗꓪ ꓣꓱꓽ ꓓꓴ ꓬꓲꓸ ꓐꓬꓱꓽ꓾ ꓞꓳ ꓤ ꓕꓲ ꓖꓳ ꓓꓱꓽ ꓬꓲꓸ ꓝꓲꓸ ꓬꓲꓸ ꓟꓲ (14) (ꓬꓲꓸ ꓝꓲꓸ ꓬꓲꓸ ꓟꓲ ꓔꓯ ꓓꓶ ꓞꓶꓽ) 
 

ꓘꓶꓽ ꓒꓴ ꓘꓶꓽ  

ꓞꓳ ꓜꓴ ꓖꓪ ꓙꓱ ꓓꓴ 

ꓢꓳ ꓚꓱꓹ 5 ꓗꓪ ꓚꓲꓸ ꓛꓬ ꓕꓲ ꓣꓳ ꓗꓪ ꓐꓰ ꓪꓴꓸ ꓔꓴ ꓢꓲ꓾ ꓕꓲ ꓦꓲ꓾ ꓕꓲ ꓟꓵꓽ ꓕꓲ ꓡꓳ꓾ ꓕꓲ ꓗꓴꓷꓼ ꓑꓶꓸ ꓡꓰ ꓟ ꓟꓸ ꓟꓲꓽ ꓢꓳ ꓗꓷꓳ= 

ꓝꓮꓲ ꓬꓳꓹ ꓚꓲ ꓟ ꓕꓲ ꓟ ꓙꓳ ꓢꓰꓽ ꓡꓳ= ꓖꓳ ꓟ ꓠꓬ ꓘꓴ ꓜꓲꓼ ꓞꓳ ꓥ ꓡꓳ= ꓑꓶꓸ ꓡꓰ ꓟ ꓙꓳ ꓡ ꓠꓹ ꓟ ꓐꓱ ꓶ ꓪꓴ-ꓢ ꓠꓬ ꓘꓴ ꓜꓲꓼ ꓞꓳ 

ꓔꓯ ꓬꓳꓹ ꓚꓲ ꓟ ꓠꓬꓲ ꓖꓴ ꓗꓪ ꓐꓰ ꓟꓬꓱꓽ ꓬꓰ ꓝꓲ ꓠꓲꓹ ꓫꓵ ꓡꓳ=  

 

ꓬꓲ-ꓩꓴ-ꓢꓳ 1:22-23 ꓔꓯ ꓵꓺ= 

● ꓘꓴ ꓜꓲꓼ ꓞꓳ ꓟꓬꓱꓽ ꓠꓬ ꓮ ꓫꓵꓽ ꓥ ꓡ? 

o ꓬꓰ-ꓢꓴ ꓟꓬꓱꓽ ꓬꓰ ꓐꓲ ꓡꓰ ꓝꓲ ꓠꓹ ꓟ 

ꓬꓲ-ꓩꓴ-ꓢꓳ 3:10 ꓔꓯ ꓵꓺ= 

● ꓪꓴ-ꓢ ꓚꓴ ꓬꓲꓹ ꓔꓯ ꓟꓳꓸ ꓖꓶ ꓠꓹ ꓟ ꓪꓴ-ꓢ ꓡꓰ ꓮ ꓫꓵꓽ ꓔꓯ ꓣꓱꓽ ꓡ? 

o ꓘꓴ ꓜꓲꓼ ꓞꓳ 

 

ꓟꓸ ꓟꓲ ꓝꓲꓸ ꓕꓱ ꓟꓬ ꓟ ꓠꓬ ꓢ ꓢꓹ ꓙꓼ ꓜꓲꓼ ꓟꓽ ꓢ= ꓖꓳ ꓡꓱ ꓥ ꓟꓲ ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟꓬꓱꓽ ꓗꓪ ꓪꓴ-ꓢ ꓡꓰ ꓘꓴ ꓜꓲꓼ ꓞꓳ ꓔꓯ 

ꓬꓳꓹ ꓚꓲ ꓟ  ꓟꓬꓱꓽ ꓖꓶ ꓔꓸ ꓡꓳ ꓐꓯ ꓟ ꓟꓳꓸ ꓖꓶ ꓡꓳ= ꓘꓴ ꓜꓲꓼ ꓞꓳ ꓠꓬ ꓙꓲ-ꓢꓴ ꓬꓲꓸ ꓖꓳ ꓓꓱꓽ ꓥ ꓡꓳ= ꓙꓳˍ ꓟ ꓮ ꓙꓵꓽ ꓙ ꓡꓯ ꓘꓳ 

ꓚꓱꓹ ꓮ ꓙꓵꓽ ꓜꓯꓻ ꓜꓳꓽ ꓡꓰ ꓠꓹ ꓟ꓾ ꓬꓰ-ꓢꓴ ꓬꓲꓸ ꓛꓲ ꓟꓬꓱꓽ ꓬꓰ ꓐꓲ ꓡꓰ ꓝꓲ ꓠꓹ ꓟ ꓠꓬ ꓘꓴ ꓜꓲꓼ ꓞꓳ ꓟꓬꓱꓽ ꓥ ꓡꓳ=  

 

● ꓠꓴ ꓘꓴ ꓜꓲꓼ ꓞꓳ ꓑꓲꓸ ꓩꓴ ꓠꓬ ꓮ ꓡꓲ ꓒꓬꓱꓼ ꓡ ꓥꓳ ꓪ? ꓠꓴ ꓘꓹ ꓠꓴ ꓟꓵꓽ ꓗꓪ ꓔꓬ ꓟ ꓟꓽ ꓦ ꓡꓱ ꓢꓴ ꓐꓴ ꓵꓺ ꓠꓱ ꓡ ꓥꓳ 

ꓪ? ꓮ ꓫꓵꓽ ꓑꓶꓸ ꓓꓴ ꓥ ꓡ? ꓮ ꓫꓵꓽ ꓑꓶꓸ ꓓꓴ ꓟꓽ ꓥ ꓡ? 

 

ꓘꓴ ꓜꓲꓼ ꓞꓳ ꓑꓲꓸ ꓡꓰ ꓠꓬ ꓖꓳ ꓕꓲ ꓘꓹ ꓕꓲ ꓟꓵꓽ ꓗꓪ ꓔꓬ ꓢꓴ ꓐꓴ ꓠꓲꓹ ꓟ ꓫꓸ ꓡꓰ ꓗꓪ ꓛꓲ ꓘꓴ ꓜꓲꓼ ꓞꓳ ꓠꓬ ꓠꓶ ꓛꓳ ꓕꓲ ꓛꓳ ꓐꓴ ꓐꓱ ꓶ 

ꓙꓲ ꓖꓴ ꓙꓳ ꓔꓬ ꓠ ꓗ ꓡꓳ=  

 

ꓢꓳ ꓚꓱꓹ -5 ꓗꓪ ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ ꓟꓸ ꓟꓲꓽ ꓣꓳ 

ꓢꓳ ꓗꓷ ꓟ ꓔꓯ ꓛꓳ ꓢꓲ꓾ ꓮ ꓡꓲ ꓫꓬꓹ ꓜꓶ ꓠꓯˍ ꓟ ꓬꓲꓸ ꓐꓬꓱꓽ 

ꓐꓳ ꓠꓬꓲ ꓡꓯ= ꓞꓳ ꓣꓳ ꓔꓶ ꓔꓶ ꓗꓪ ꓐꓰ ꓪꓴꓸ ꓔꓴ ꓢꓲ꓾ ꓞꓳ 

ꓦꓲ꓾ ꓝꓮꓲ ꓕꓲ ꓘꓹ ꓕꓲ ꓟꓵꓽ꓾ ꓝꓮꓲ ꓗꓴꓷꓼ ꓕꓲ ꓗꓴꓷꓼ ꓗꓪ ꓛꓲ 

ꓐꓳ ꓠꓬꓲ ꓡꓯ= (ꓡꓯꓽ ꓘꓳꓽ ꓗꓪ ꓐꓳ ꓔꓸ ꓟ ꓡꓰ ꓐꓰ ꓬꓲꓸ ꓗꓽ 4 

ꓟ ꓐꓳ ꓓꓴ ꓬꓰ= ꓟꓸ ꓚꓱꓹ ꓗꓪ ꓣꓱꓽ ꓓꓴ ꓬꓲꓸ ꓐꓬꓱꓽ ꓗꓪ 

ꓙꓳ ꓟ ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ ꓗꓪ ꓘꓴ ꓜꓲꓼ ꓞꓳ ꓬꓰ ꓓꓴ 

ꓟꓬꓱꓽ ꓔꓯ ꓣꓱꓽ=)   

  

ꓞꓳ ꓣꓳ ꓞꓳ ꓦꓲ 

ꓕꓲꓽ ꓘꓹ ꓕꓲ ꓟꓵꓽ 

ꓘꓴ ꓜꓲꓼ ꓞꓳ 

ꓕꓲꓽ ꓗꓴꓷꓼ 

ꓘꓴ ꓜꓲꓼ ꓞꓳ ꓬꓰ ꓠꓹ ꓟ ꓠꓬ ꓕꓱ ꓡꓲ ꓫꓵꓽ ꓡꓲ ꓩꓴꓸ ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓐ ꓡ ꓓꓴ ꓢꓯꓼ ꓖꓶ ꓠꓹ ꓟ ꓥ ꓡꓳ= (ꓘꓴ ꓜꓲꓼ ꓞꓳ ꓔꓯ ꓬꓲꓸ ꓔꓱꓹ 

ꓫꓵ ꓗꓪ ꓬꓲꓸ ꓐꓬꓱꓽ ꓐꓳ) ꓘꓴ ꓜꓲꓼ ꓞꓳ ꓠꓬ ꓮ ꓙꓵꓽ ꓟ ꓕꓯ ꓢꓲ ꓬꓲꓸ ꓔꓱꓹ ꓫꓵꓺ ꓗꓪ ꓔꓬ ꓢꓲ꓾ ꓕꓱ 4 ꓫꓵꓽ 4 ꓜꓴ ꓪꓴ-ꓢ ꓗꓴꓷꓼ ꓫꓬꓹ ꓜꓶ 

ꓐ ꓡ ꓠꓹ ꓟ ꓢꓯꓼ ꓖꓶ ꓡꓳ= ꓘꓴ ꓜꓲꓼ ꓞꓳ ꓠꓬ ꓞꓳ ꓦꓲ ꓐꓰ ꓕꓲ ꓘꓹ ꓕꓲ ꓟꓵꓽ ꓔꓯ ꓪꓴ-ꓢ ꓠꓲꓹ ꓡꓶꓽ ꓙꓳ ꓟ ꓬꓰ ꓙ ꓔꓺ ꓙ ꓚꓱꓹ ꓧꓪ ꓠꓯ 

ꓡꓳ= 

 

ꓞꓳ ꓤ ꓔꓯ ꓢꓯꓼ ꓖꓶ꓾ ꓙ ꓖꓶꓽ ꓙ ꓟ 

ꓞꓳ ꓜꓴ ꓖꓪ ꓙꓱ ꓓꓴ 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓢꓳ ꓚꓱꓹ ꓐꓱ ꓶ ꓣꓱꓽ ꓓꓴ ꓬꓲꓸ ꓐꓬꓱ꓾ ꓞꓳ ꓤ ꓕꓲ ꓖꓳ ꓓꓱꓽ ꓬꓲꓸ ꓝꓲꓸ ꓬꓲꓸ ꓟꓲ ꓔꓯ ꓢꓳ ꓢꓴ ꓐꓴ ꓔꓯ ꓡꓯꓼ ꓙꓱ= 

ꓖꓳ ꓟ ꓕꓲ ꓣꓳ ꓕꓲ ꓟ ꓔꓯꓹ ꓔꓸ ꓢꓲꓸ ꓟꓳꓸ ꓖꓶ ꓝꓲ= ꓝꓮꓲ ꓞꓳ ꓜꓴ ꓔꓯ ꓙꓱ ꓘꓪ ꓗꓪ ꓟ ꓠꓻ ꓠꓬꓲ ꓘꓶꓽ ꓡꓰ ꓠ ꓠꓬꓲ ꓓꓴ ꓬꓰ=  

 

● ꓖꓳ ꓓꓱ ꓬꓲꓸ ꓕꓳꓸ ꓬꓲ ꓟꓲ ꓗꓪ ꓐꓰ ꓣꓱꓽ ꓟꓽ ꓬꓯꓼ ꓟ꓾ ꓬꓲꓸ ꓔꓶ ꓙꓱꓼ ꓟꓽ ꓙꓳ ꓟ ꓮ ꓫꓵꓽ ꓕꓲ ꓟ ꓙꓳ ꓡ?  

● ꓮ ꓡꓲ ꓕꓲ ꓟ ꓠꓬ ꓣꓳ ꓡꓳꓹ ꓬꓰ ꓟ ꓬꓲꓸ ꓕꓳꓸ ꓬꓲꓸ ꓟꓲ ꓥ ꓡ? 

● ꓣꓳ ꓡꓳꓹ ꓬꓰ ꓟ ꓬꓲꓸ ꓕꓳꓸ ꓬꓲ ꓟꓲ ꓔꓯ ꓞꓶꓽ ꓡꓳꓻ ꓩꓴ ꓗꓷ ꓠꓬ ꓖꓳ ꓓꓱ ꓗꓪ ꓮ ꓡꓲ ꓒꓬꓱꓼ ꓡ ꓥꓳ ꓪ? 

● ꓖꓳ ꓓꓱ ꓬꓲꓸ ꓕꓳꓸ ꓬꓲꓸ ꓟꓲ ꓮ ꓙꓵꓽ ꓟꓲ ꓫꓳꓽ ꓟꓲ ꓣꓴ ꓩꓴ ꓠꓬ꓾ ꓖꓳ ꓓꓱ ꓠꓬ ꓝꓸ ꓢꓲꓸ ꓢꓯꓸ ꓞꓹ ꓐ ꓡ ꓡ?  

● ꓖꓳ ꓓꓱ ꓬꓲꓸ ꓕꓳꓸ ꓬꓲ ꓟꓲ ꓐꓴ ꓕꓲ ꓟ ꓐꓱ ꓶ ꓕꓲ ꓟ ꓙꓲ ꓖꓴ ꓙꓳ ꓟ ꓔꓯꓺ ꓥꓳꓽ ꓐꓯ ꓟꓳꓸ ꓖꓶ ꓡꓯ=  

● ꓬꓲꓸ ꓕꓳꓸ ꓬꓲꓸ ꓟꓲ ꓕꓲꓽ ꓟ ꓟꓽ ꓙꓳ ꓠꓬ ꓖꓳ ꓓꓱ ꓮ ꓡꓲ ꓒꓬꓱꓼ ꓡ ꓥꓳ ꓪ?  

 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓔꓯꓹ ꓔꓸ ꓟ ꓬꓲꓸ ꓐꓬꓱꓽ ꓔꓯ ꓛꓹ ꓩꓴ ꓝꓲ=  

 

● ꓮ ꓟꓶ ꓧꓪ ꓖꓳ ꓓꓱ ꓠꓬ ꓟꓬꓽ ꓠꓬꓲ ꓙꓲ ꓡ ꓡ?   

● ꓖꓳ ꓓꓱ ꓬꓲꓸ ꓕꓳꓸ ꓬꓲꓸ ꓟꓲ ꓕꓱ ꓟꓬ ꓟ ꓟꓽ ꓙꓳ ꓡꓰ ꓠꓬ ꓮ ꓡꓲ ꓗꓷ ꓡꓰ ꓥꓳ ꓪ?  

 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓖꓳ ꓓꓱ ꓬꓲꓸ ꓕꓳꓸ ꓬꓲꓸ ꓟꓲ ꓗꓪ ꓐꓰ ꓟꓬꓽ ꓠꓬꓲ ꓬꓳꓹ ꓚꓲ ꓟ ꓔꓯ ꓢꓲꓻ ꓝꓲ ꓢꓲ꓾ ꓠꓱꓸ ꓐꓯꓼ ꓬꓲꓸ ꓐꓬꓱ ꓔꓯ 

ꓟꓽ ꓔꓯꓹ ꓛꓲꓽ ꓛꓲꓽ ꓛꓹ ꓩꓴ ꓝꓲ= 

 

● ꓖꓳ ꓓꓱ ꓠꓬ ꓮ ꓟꓶ ꓢꓯꓸ ꓞꓹ ꓙꓳ ꓔꓬ ꓐ ꓡ ꓡ? ꓮ ꓘꓶꓸ ꓬꓳꓹ ꓚꓲ ꓟ ꓬꓲꓸ ꓕꓳꓸ ꓬꓲꓸ ꓟꓲ ꓙꓳ ꓔꓬ ꓡꓳ ꓟꓽ ꓥ ꓡ?  

 

1 ꓘꓳ-ꓡꓱ-ꓕꓴ 12:12-20 ꓔꓯ ꓵꓺ= 

 

ꓮ ꓟꓶ ꓘꓴ ꓜꓲꓼ ꓞꓳ ꓬꓰ ꓔꓬ ꓟ ꓟꓬꓱꓽ ꓚꓱꓹ ꓬꓲꓸ ꓫꓵꓽ ꓬꓲ ꓙꓰ ꓔꓯ ꓐꓳ ꓠꓬꓲ=  

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓗ-ꓑ ꓥ ꓠꓬ ꓕꓳ ꓶ ꓒꓬꓽ ꓓꓽ ꓟ ꓗꓪ ꓘꓴ ꓜꓲꓼ ꓞꓳ ꓬꓰ ꓔꓬ ꓟ ꓟꓬꓱꓽ ꓬꓲꓸ ꓫꓵꓽ ꓬꓲꓸ ꓙꓰ ꓐꓳ= ꓝꓮꓲ 

ꓠꓯꓸ ꓘꓪ ꓐꓳ ꓔꓸ ꓟ ꓟꓸ ꓟꓲꓽ ꓔꓯ ꓐꓯ ꓟꓸ ꓖꓶ= 

 

● ꓖꓳ ꓓꓱꓽ ꓕꓲ ꓟ ꓗꓪ ꓬꓲꓸ ꓕꓳꓸ ꓬꓲꓸ ꓟꓲ ꓮ ꓙꓵꓽ ꓠꓬ ꓟꓽ ꓙꓳ ꓟꓽ ꓓ ꓣꓱꓽ ꓬꓯꓼ ꓡꓳ= ꓘꓴ ꓜꓲꓼ ꓞꓳ ꓠꓬ ꓖꓳ ꓓꓱ ꓕꓲꓽ ꓟ ꓡꓰ 

ꓐꓰ ꓥꓳ= ꓘꓴ ꓜꓲꓼ ꓞꓳ ꓗꓪ ꓔꓺ ꓔꓬ ꓢꓴ ꓕꓲ ꓣꓳ ꓡꓰꓸ ꓕꓲ ꓣꓳ ꓠꓬ ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ ꓗꓪ ꓟꓽ ꓠꓬꓹ ꓟꓽ ꓓ ꓣꓱꓽ 

ꓬꓯꓼ ꓡꓳ= ꓣꓱꓽ ꓟꓽ ꓬꓯꓼ ꓢꓴ ꓟꓽ ꓙꓳ= ꓘꓴ ꓜꓲꓼ ꓞꓳ ꓗꓪ ꓔꓺ ꓔꓬ ꓢꓴ ꓕꓲ ꓣꓳ ꓡꓰꓸ ꓕꓲ ꓣꓳ ꓠꓬ ꓬꓲꓸ ꓬꓰ ꓠ ꓔꓸ ꓟ ꓬꓰ ꓔꓬ 

ꓡ? ꓕꓲ ꓣꓳ ꓣꓳ ꓘꓴ ꓜꓲꓼ ꓞꓳ ꓗꓪ ꓐꓰ ꓓꓳ ꓙꓰ ꓠꓬ ꓘꓴ ꓜꓲꓼ ꓞꓳ ꓟꓬꓱꓽ ꓗꓪ ꓘꓶ ꓡꓶꓽ ꓡꓰ ꓓꓴ ꓙꓳ ꓡ?  

● ꓘꓴ ꓜꓲꓼ ꓞꓳ ꓗꓪ ꓐꓰ ꓮ ꓟꓬ ꓩꓴꓸ ꓠꓬ ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ ꓗꓪ ꓔꓺ ꓔꓬ ꓡ? (ꓬꓲꓸ ꓩꓴꓸ ꓒꓯꓽ ꓫꓸ ꓠꓬ꓾ ꓘꓴ ꓜꓲꓼ ꓞꓳ 

ꓗꓪ ꓮ ꓟꓬ ꓣꓳ ꓔꓬ ꓡ? ꓘꓴ ꓜꓲꓼ ꓞꓳ ꓟꓬꓱꓽ ꓗꓪ ꓔꓺ ꓔꓬ ꓢꓴ ꓠꓬ ꓮ ꓟꓬ ꓣꓳ ꓙꓳ ꓡ?) ꓘꓴ ꓜꓲꓼ ꓞꓳ ꓗꓪ ꓐꓰ ꓮ ꓟꓬ ꓩꓴꓸ 

ꓠꓬ ꓘꓴ ꓜꓲꓼ ꓞꓳ ꓟꓬꓱꓽ ꓗꓪ ꓟꓽ ꓔꓺ ꓔꓬ ꓡ? (ꓬꓲꓸ ꓩꓴꓸ ꓔꓯ ꓢꓪꓼ ꓢꓲꓸ ꓢꓳ ꓢꓴ ꓐꓴ ꓡꓯ ꓒꓯꓹ ꓗꓪ ꓙꓳ ꓟ ꓬꓲꓸ ꓐꓬꓱꓽ ꓔꓯ ꓟꓽ 

ꓔꓯꓹ ꓛꓵꓽ ꓛꓵꓽ ꓛꓹ ꓩꓴ ꓝꓲ=) 

● ꓠꓴ ꓖꓳ ꓓꓱ ꓗꓪ ꓟꓬꓱꓽ ꓬꓰ ꓔꓬꓹ  ꓟ ꓠꓬ ꓖꓳ ꓟꓬ ꓛꓲ ꓡꓰꓽ ꓙꓳ ꓠꓬ ꓠꓴ ꓖꓳ ꓓꓱꓽ ꓮ ꓡꓲ ꓗꓹ ꓥꓳ ꓪ? ꓕꓱ ꓟ ꓠꓬ ꓘꓴ 

ꓜꓲꓼ ꓞꓳ ꓗꓪ ꓟꓲ ꓖꓳ ꓡꓱ ꓒꓬꓱꓼ ꓔꓬ ꓡ? ꓘꓴ ꓜꓲꓼ ꓞꓳ ꓗꓪ ꓔꓺ ꓔꓬ ꓢꓴ ꓮ ꓙꓵꓽ ꓟꓬꓱꓽ ꓗꓪ ꓔꓺ ꓡ ꓠꓬ ꓘꓴ ꓜꓲꓼ ꓞꓳ ꓬꓰ 

ꓟꓬꓱꓽ ꓮ ꓘꓶꓸ ꓜꓽ ꓥꓰꓽ ꓙꓰ ꓡ ꓠ ꓔꓸ ꓰ? 

● ꓕꓱ ꓟ ꓔꓯ ꓟꓳꓸ ꓣꓳ ꓮ ꓡꓲ ꓫꓬꓹ ꓑꓱ ꓫꓬꓹ ꓡꓶꓸ ꓬꓲꓼ ꓠꓬꓲꓸ ꓖꓶ ꓐ ꓡ ꓡ? 

 

ꓮ ꓫꓵꓽ ꓑꓶꓸ ꓓꓴ ꓘꓴ ꓜꓲꓼ ꓞꓳ ꓗꓪ ꓔꓺ ꓢꓴ ꓕꓲ ꓣꓳ ꓡꓰꓸ ꓕꓲ ꓣꓳ ꓣꓱꓽ ꓙ ꓟꓬꓱꓽ ꓬꓰ ꓠ ꓗ 

ꓡ? 

ꓞꓳ ꓜꓴ ꓖꓪ ꓙꓱ ꓓꓴ 

ꓬꓲ-ꓩꓴ-ꓢꓳ 2:10 ꓵꓺ= 

● ꓣꓳ ꓔꓯ ꓚꓬꓴꓹ ꓣꓴ ꓔꓸ ꓟ ꓠꓬ ꓮ ꓫꓵꓽ ꓐꓱ ꓶ ꓥ ꓡ? 

● ꓚꓬꓴꓹ ꓟꓶ ꓔꓸ ꓢꓴ ꓮ ꓙꓵꓽ ꓠꓬ ꓙꓲˍ ꓟ ꓟꓬꓱꓽ ꓬꓰ ꓠ ꓗ ꓡ? ꓥ ꓠꓬ ꓕꓲ ꓐꓱꓻ ꓡꓰ ꓬꓰ ꓠ ꓗ ꓡ?  

● ꓠꓴ ꓔꓺ ꓔꓬ ꓟ ꓘꓴ ꓜꓲꓼ ꓞꓳ ꓢꓴ ꓮ ꓙꓵꓽ ꓙꓲˍ ꓟ ꓟꓬꓱꓽ ꓬꓰ ꓔꓬ ꓡ? 

 

ꓟ-ꓕꓲ 25:14-30 - ꓕ-ꓡꓰ-ꓔꓷꓹ ꓔꓯꓺ ꓥꓳꓽ 

● ꓔꓯꓺ ꓥꓳꓽ ꓕꓱ ꓟ ꓔꓯ ꓠꓴ ꓵꓺ ꓕꓯ꓾ ꓙꓲ-ꓢꓴ ꓢꓲ ꓤ ꓕꓲ ꓐꓱ ꓠꓬ ꓬꓲꓸ ꓪ ꓕ-ꓡꓰ-ꓔꓷ ꓔꓯ ꓣꓱꓽ ꓟꓽ ꓛꓲ ꓟ ꓙꓳˍ ꓡ? 

● ꓠꓴ ꓘꓴ ꓜꓲꓼ ꓞꓳ ꓢꓴ ꓠꓬ ꓬꓲꓸ ꓪ ꓔꓯ ꓪꓴ-ꓢ ꓖꓶ ꓔꓸ ꓟ ꓕ-ꓡꓰ-ꓔꓷ ꓔꓯ ꓣꓱꓽ ꓔꓬ ꓡ? 

● ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟ ꓗꓪ ꓘꓴ ꓜꓲꓼ ꓞꓳ ꓔꓺ ꓢꓴ ꓮ ꓟꓬꓹ ꓬꓲꓸ ꓪ ꓔꓯ ꓙꓳ ꓟ ꓕ-ꓡꓰ-ꓔꓷ ꓣꓱꓽ ꓡ ꓠꓹ ꓟ ꓣꓳ ꓮ ꓡꓲ ꓬꓰ ꓙ 

ꓐ ꓡ ꓡ? 

 

ꓪꓴ-ꓢ ꓗꓴꓷꓼ ꓔꓯ ꓫꓬꓹ ꓜꓶ ꓟ ꓗꓪ ꓮ ꓙꓵꓽ ꓢꓴ ꓕꓲ ꓠꓲꓹ ꓕꓲ ꓪ ꓟꓬꓱꓽ ꓬꓰ ꓠ ꓗ ꓡꓳ= ꓕꓲ ꓣꓳ ꓠꓬ ꓪꓴ-ꓢ ꓗꓴꓷꓼ ꓕꓲ ꓫꓴꓽ ꓕꓲ ꓗꓴ 

ꓫꓬꓹ ꓜꓶ ꓐ ꓡ ꓡꓳ ꓐꓯ ꓠꓬ꓾ ꓘꓴ ꓜꓲꓼ ꓞꓳ ꓮ ꓙꓵꓽ ꓔꓺ ꓢꓲꓸ ꓪꓴ-ꓢ ꓠꓲꓹ ꓡꓶꓽ ꓛꓳ ꓢꓲ ꓠꓱꓸ ꓐꓯꓼ ꓢꓴ ꓔꓯ ꓣꓱꓽ ꓙ ꓟꓬꓱꓽ ꓕꓲ ꓣꓳ ꓕꓲ ꓗꓴ 

ꓢꓯꓼ ꓕꓵꓼ ꓡ ꓠꓬ ꓟꓬꓽ ꓠꓬꓲ ꓐꓲ ꓜꓲꓼ ꓡꓰ ꓥꓳ= ꓠꓴ ꓘꓴ ꓜꓲꓼ ꓞꓳ ꓗꓪ ꓔꓺ ꓔꓬ ꓢꓴ ꓮ ꓙꓵꓽ ꓪꓴ-ꓢ ꓠꓲꓹ ꓡꓶ ꓬꓲꓸ ꓪ ꓤꓶ ꓗꓪ꓾ ꓘꓴ ꓜꓲꓼ 

ꓞꓳ ꓗꓪ꓾ ꓝꓮꓲ ꓬꓲꓸ ꓪ ꓘꓹ ꓬꓲꓸ ꓪ ꓔꓬ ꓟꓵꓽ ꓗꓪ ꓐꓲ ꓡꓰ ꓠꓹ ꓟ ꓢꓯꓼ ꓕꓵꓼ ꓪꓴꓸ ꓔꓴ ꓡ ꓥꓳ ꓐꓯ ꓢꓲꓸ ꓓꓵꓽ ꓙ ꓠꓬꓲ= ꓘꓴ ꓜꓲꓼ ꓞꓳ ꓐꓰ 

ꓕꓲ ꓘꓹ ꓕꓲ ꓟꓵꓽ ꓗꓪ ꓮ ꓡꓲꓳ ꓫꓵꓽ ꓬꓲꓸ ꓫꓵꓼ ꓑꓶꓸ ꓡꓰ ꓓꓴ ꓙꓳ ꓡ ꓥꓳ ꓪ?  

 

ꓬꓲ-ꓩꓴ-ꓢꓳ 4:11-12 ꓔꓯ ꓵꓺ= 

● ꓧꓳꓽ ꓪꓴꓸ ꓟꓴ ꓢꓴ ꓬꓰ ꓠꓹ ꓟ ꓟꓬꓱꓽ ꓠꓬ ꓮ ꓫꓵꓽ ꓥ ꓡ? (ꓝꓲ ꓓꓴ꓾ ꓟꓷ ꓠꓷꓹ ꓝꓸ ꓢꓴ꓾ ꓶꓼ ꓓꓳ ꓐꓯ ꓒꓬꓱ ꓢꓴ꓾ ꓘꓴ ꓜꓲꓼ 

ꓞꓳ ꓧꓳꓽ ꓢꓴ ꓐꓰ꓾ ꓟꓸ ꓢꓴ)? 

● ꓘꓴ ꓜꓲꓼ ꓞꓳ ꓮ ꓟꓬꓹ ꓗꓪ ꓠꓬ 10% ꓟ ꓠꓬ ꓘꓴ ꓜꓲꓼ ꓞꓳ ꓟꓬꓱꓽ 90% ꓬꓰ ꓔꓬ ꓡꓳ꓾ ꓐꓯ ꓡꓳ= ꓠꓴ ꓘꓴ ꓜꓲꓼ ꓞꓳ ꓗꓪ 

ꓥ ꓟꓲ ꓖꓳ ꓡꓱ ꓒꓬꓱꓼ ꓔꓬ ꓡ? ꓕꓱ ꓟ ꓔꓯ ꓮ ꓡꓲ ꓡꓶꓸ ꓑ ꓩꓴ ꓗꓷ ꓠ ꓗ ꓡ?  

● ꓟꓬꓱꓽ ꓬꓰ ꓗꓴꓸ ꓡ ꓠꓹ ꓟ ꓢꓴ ꓔꓯ ꓫꓬꓹ ꓜꓶ ꓖꓶ ꓟ ꓗꓪ ꓣꓳ ꓮ ꓡꓲ ꓐꓰ ꓟꓬꓽ ꓠꓬꓲ  ꓬꓰ ꓐ ꓡ ꓡ?  

 

ꓔꓯꓺ ꓥꓳꓽ ꓔꓯ ꓵꓺ ꓠꓬꓲ= 

ꓮ ꓟꓬꓹ ꓢꓳ ꓣꓴ ꓟꓶ ꓢꓴ꓾ ꓮ ꓟꓬꓹ ꓪꓴꓽ ꓟꓴ ꓡ ꓢꓴ ꓠꓬ ꓢꓴ ꓔꓯ ꓮ ꓟꓬꓹ ꓣꓱꓽ ꓙ ꓢꓴ ꓥ ꓡꓳ꓾ ꓐꓯ ꓚꓰꓼ ꓡꓳ= ꓲ-ꓓꓴ-ꓠꓰ-ꓫꓸ 

ꓗꓴꓷꓼ ꓗꓪ ꓞꓳ ꓡꓯꓸ ꓐꓴ ꓔꓯ ꓶꓼ ꓓꓳ ꓟꓬꓱꓽ ꓬꓰ ꓔꓬ ꓢꓴ ꓙꓳ ꓡꓳ= ꓶꓼ ꓓꓳ ꓟꓬꓱꓽ ꓬꓰ ꓢꓴ ꓐꓴ ꓡꓰ ꓞꓳ ꓡꓯꓸ ꓐꓴ ꓔꓯ ꓕꓲꓽ ꓠꓽ ꓡꓰꓸ ꓕꓲ 

ꓠꓽ ꓟꓸ ꓖꓶ ꓔꓬ ꓥ ꓟꓲ ꓕꓶꓻ ꓕꓶꓻ ꓦ ꓡꓱ ꓔꓲꓹ ꓡ ꓢꓴ ꓮ ꓘꓶꓸ ꓟꓽ ꓙꓳ= ꓙꓵ ꓠꓲꓹ ꓪꓴꓽ ꓡ ꓢꓴ ꓟꓽ ꓙꓳ= ꓖꓳ ꓟ ꓑꓶꓸ ꓓꓴ ꓘꓴ ꓜꓲꓼ ꓞꓳ 

ꓟꓬꓱꓽ ꓕꓲ ꓟ ꓟ ꓗꓪ ꓣꓱꓽ ꓙ ꓔꓬ ꓢꓴ ꓔꓯꓸ ꓡꓰ ꓢꓳ ꓜꓲꓼ ꓓꓴ ꓢꓳ ꓝꓲ ꓓꓴ ꓥꓳ ꓐꓰ ꓙꓵꓽ ꓗ ꓔꓶ ꓩꓴ ꓡꓳ= ꓞꓳ ꓡꓯꓸ ꓐꓴ ꓟꓬꓱꓽ ꓕꓲꓽ ꓟ ꓟ 

ꓗꓪ ꓬꓰ ꓪꓴꓸ ꓔꓴ ꓡ ꓡꓳ= ꓬꓲꓸ ꓪ ꓔꓬ ꓟ ꓟꓵꓽ ꓗꓪ ꓫꓸ ꓢꓴ ꓔꓯ ꓬꓰ ꓙ ꓟ ꓐꓰ꓾ ꓫꓸ ꓢꓴ ꓤ ꓠꓱ ꓐꓴ ꓔꓯ ꓢꓷꓸ ꓠꓲꓹ ꓕꓳ ꓶ ꓟꓸ ꓖꓶ ꓟ 

ꓟꓬꓱꓽ ꓗꓪ ꓛꓲ ꓣꓱꓽ ꓙ ꓟꓬꓱꓽ ꓮ ꓟꓬꓹ ꓫꓵꓽ ꓬꓰ ꓡꓳ= ꓟꓶ ꓤ ꓟꓽ ꓥ ꓢꓰꓽ ꓕꓯ ꓞꓳ ꓡꓯꓸ ꓐꓴ ꓙꓵꓻ ꓠꓲꓹ ꓪꓴꓽ ꓟꓴ ꓡ ꓟ ꓔꓯ ꓡꓳꓸ ꓟꓳ 

ꓡꓳ= ꓮ ꓟꓶ ꓠꓬ ꓞꓳ ꓡꓯꓸ ꓐꓴ ꓮ ꓙꓵꓽ ꓢꓲꓽ ꓫꓬ ꓕꓳ ꓶ ꓵꓺ ꓠꓹ ꓟ꓾ ꓪ ꓘꓴ ꓠꓹ ꓟ ꓢꓷꓸ ꓡ ꓡꓳ= ꓠꓱꓸ ꓐꓯꓼ ꓢꓴ ꓔꓯ ꓣꓱꓽ ꓙ ꓐ ꓡ ꓠꓹ ꓟ 

ꓪꓴ-ꓢ ꓔꓯ ꓦ ꓡꓱ ꓐꓳ ꓠ ꓗꓹ ꓟ ꓬꓲꓸ ꓪ ꓢꓷꓸ ꓡ ꓡꓳ= 

 

● ꓚ ꓟꓲꓽ ꓕꓱ ꓟ ꓗꓪ ꓮ ꓫꓵꓽ ꓒꓬꓱꓼ ꓔꓬ ꓡ? 

● ꓞꓳ ꓡꓯꓸ ꓐꓴ ꓟꓬꓱꓽ ꓬꓰ ꓓꓴ ꓬꓲꓸ ꓫꓵꓽ ꓬꓲꓸ ꓙꓰ ꓠꓬ ꓮ ꓡꓲꓳ ꓫꓵꓽ ꓥ ꓡ?  

● ꓘꓴ ꓜꓲꓼ ꓞꓳ ꓗꓪ ꓣꓱꓽ ꓙ ꓟꓬꓱꓽ ꓬꓰ ꓪꓴꓸ ꓔꓴ ꓡ ꓠꓬ ꓖꓳ ꓕꓲ ꓣꓳ ꓪꓴꓽ ꓟꓴ ꓡ ꓟ ꓟꓳꓻ ꓠꓬꓲ ꓡ?  

● ꓠꓱꓸ ꓐꓯꓼ ꓢꓴ ꓔꓯ ꓣꓱꓽ ꓙ ꓕꓯ ꓬꓲꓸ ꓠꓬ ꓞꓳ ꓔꓲꓺ ꓒꓬꓱꓼ ꓡ ꓟ ꓮ ꓫꓵꓽ ꓑꓶꓸ ꓓꓴ ꓥ ꓡ?  

● ꓚꓺ ꓟꓲꓽ ꓕꓱ ꓟ ꓗꓪ ꓐꓰ ꓣꓳ ꓬꓲꓸ ꓓꓽ ꓟ ꓢꓳ ꓣꓴ ꓓꓴ ꓠꓬ ꓮ ꓫꓵꓽ ꓥ ꓡ? (ꓢꓴ ꓔꓯ ꓣꓱꓽ ꓙ ꓟ ꓗꓪ ꓐꓰ ꓣꓳ ꓙꓵꓻ ꓠꓲꓹ ꓪꓴꓽ 

ꓟꓬꓽ ꓡ ꓡꓳ) 



  

35 

 

 

ꓦꓲ ꓘꓴ ꓔꓯ ꓬꓲꓸ ꓫꓵꓼ ꓑꓶꓸ ꓡꓰ ꓝꓲ ꓟ 

ꓘꓴ ꓜꓲꓼ ꓞꓳ ꓠꓬ ꓪꓴ-ꓢ ꓠꓲꓹ ꓡꓶ ꓙꓳ ꓟ ꓡꓰ ꓐꓰ ꓦꓲ ꓘꓴ ꓡ ꓞꓳ ꓐꓴ ꓔꓯ ꓬꓲꓸ ꓫꓵꓼ ꓑꓶꓸ ꓡꓰ ꓝꓲ ꓠꓹ ꓟ ꓟꓬꓱꓽ ꓙꓳ ꓡꓳ=  

 

ꓦꓲ ꓘꓴ ꓠꓬ ꓮ ꓘꓶꓸ ꓬꓳꓹ ꓚꓲ ꓟ ꓔꓯ ꓢꓲꓽ ꓫꓬ ꓕꓳ ꓶ ꓗꓪ ꓮ ꓟꓬꓹ ꓟꓳꓸ ꓖꓶ ꓔꓸ ꓡꓳ= ꓬꓲ-ꓩꓴ-ꓢꓳ 5:25-33 ꓗꓪ ꓦꓲ ꓢꓲ ꓒꓽ ꓐꓰ ꓦꓲ ꓢꓲ 

ꓟ ꓙ ꓡꓯ ꓘꓳ ꓚꓱꓹ ꓠꓬ ꓬꓰ-ꓢꓴ ꓐꓰ ꓘꓴ ꓜꓲꓼ ꓞꓳ ꓙ ꓡꓯ ꓘꓳ ꓚꓱꓹ ꓔꓯ ꓔꓯꓺ ꓔꓸ ꓡꓳ= ꓙꓲ-ꓢꓴ ꓢꓲ ꓤ ꓦꓲ ꓢꓲ ꓒꓽ ꓠꓬ ꓬꓲꓸ ꓦꓲ ꓢꓲ ꓟ ꓔꓯ ꓮ 

ꓡꓲ ꓙ ꓡꓯ ꓘꓳ ꓟ ꓔꓯ ꓡ ꓞꓳ ꓐꓴ ꓡꓳꓸ ꓠꓬꓲ ꓢꓲ꓾ ꓬꓰ-ꓢꓴ ꓠꓬ ꓬꓲꓸ ꓘꓴ ꓜꓲꓼ ꓞꓳ ꓔꓯ ꓙ ꓡꓯ ꓘꓳ ꓟ ꓔꓯ ꓙ ꓜꓲꓼ ꓐ ꓡ ꓝꓲ ꓡꓳ= ꓦꓲ ꓘꓴ ꓠꓬ 

ꓬꓳꓹ ꓚꓲ ꓡꓳ= 

 

ꓕꓲ ꓘꓹ ꓕꓲ ꓟꓵꓽ ꓗꓪ ꓔꓬ ꓢꓴ ꓦꓲ ꓘꓴ ꓮ ꓙꓵꓽ ꓠꓬ ꓢꓯꓼ ꓙꓳ ꓠꓬ꓾ ꓖꓳ ꓕꓲ ꓘꓹ ꓕꓲ ꓟꓵꓽ ꓠꓬ ꓢꓯꓼ ꓙꓳ ꓪꓽ ꓠꓬꓲ ꓥꓳ= ꓮ ꓧꓪꓹ ꓖꓳ ꓕꓲ 

ꓟꓵꓽ ꓗꓪ ꓦꓲ ꓘꓴ ꓠꓬ ꓧꓹ ꓡꓯ ꓘꓳ꓾ ꓗꓪꓺ ꓡꓯ ꓘꓳ ꓓꓴ ꓙꓳ ꓠꓬ꓾ ꓖꓳ ꓕꓲ ꓘꓹ ꓕꓲ ꓟꓵꓽ ꓠꓬ ꓢꓯꓼ ꓐꓽ ꓓꓴ꓾ ꓗꓪꓺ ꓡꓯ ꓘꓳ ꓓꓴ ꓙꓳ 

ꓥꓳ= 

 

ꓖꓳ ꓟ ꓑꓶꓸ ꓓꓴ ꓙꓲ-ꓢꓴ ꓢꓲ ꓤ ꓦꓲ ꓘꓴ ꓐꓴ ꓪꓴ-ꓢ ꓠꓲꓹ ꓡꓶꓽ ꓙꓳ ꓟ ꓡꓰ ꓐꓰ ꓞꓳ ꓙꓳ ꓢꓯꓸ ꓔꓬ ꓐ ꓡ ꓠꓹ ꓟ ꓘꓴ ꓜꓲꓼ ꓞꓳ ꓡꓰ ꓢꓯꓼ ꓖꓶ 

ꓙꓲꓽ ꓙꓳ ꓡꓳ= ꓖꓳ ꓡꓱ ꓬꓰ ꓟ ꓗꓪ ꓐꓰ ꓠꓱꓸ ꓐꓯꓼ ꓢꓴ ꓠꓬ ꓙꓲ-ꓢꓴ ꓢꓲ ꓤ ꓦꓲ ꓘꓴ ꓗꓪ ꓐꓰ ꓢꓳ ꓣꓴ ꓓꓴ ꓙꓳ ꓡ ꓥꓳ= ꓕꓲ ꓘꓹ ꓕꓲ ꓟꓵꓽ 

ꓐꓱ ꓶ ꓙꓲ ꓖꓴ ꓒꓬꓱꓼ ꓡ ꓥꓳ= ꓦꓲ ꓘꓴ ꓐꓴ ꓢꓯꓼ ꓙꓳ ꓙꓳ ꓔꓬ ꓠꓬ꓾ ꓣꓳ ꓘꓹ ꓣꓳ ꓟꓵꓽ꓾ ꓣꓳ  ꓗꓴꓷꓼ ꓥ ꓟꓲ ꓔꓬ ꓢ ꓢꓯꓼ ꓙꓳ ꓪꓽ ꓠꓬꓲ ꓡ 

ꓥꓳ= 

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ 

● ꓙꓲ-ꓢꓴ ꓢꓲ ꓤ ꓦꓲ ꓘꓴ ꓢꓯꓼ ꓙꓳ ꓡ ꓠꓹ ꓟ ꓘꓴ ꓜꓲꓼ ꓞꓳ ꓡꓰ ꓬꓰ ꓙ ꓐ ꓡ ꓠꓹ ꓟ ꓬꓲꓸ ꓚꓱꓹ ꓬꓲꓸ ꓟꓲ ꓮ ꓫꓵꓽ ꓙꓳ ꓡ?  

o ꓦꓲ ꓕꓴꓽ ꓗꓪ ꓕꓴꓽ ꓟ ꓟꓸ ꓟꓲꓽ ꓢꓳ ꓜꓲꓼ ꓓꓴ ꓬꓰ ꓖꓶ ꓟ 

o ꓐꓹ ꓐ ꓟꓹ ꓟ ꓣꓱꓽ ꓢꓴ ꓐꓱ ꓶ ꓢꓳ ꓚꓱꓹ ꓟꓸ ꓖꓶ ꓟ 

o ꓞꓳ ꓡꓯꓸ ꓐꓴ꓾ ꓤ ꓠꓱ ꓐꓴ ꓔꓯ ꓞꓳ ꓙꓳ ꓚꓱꓹ ꓟꓸ ꓖꓶ ꓟ ꓢꓳ ꓜꓲꓼ ꓓꓴ 

o ꓪ ꓘꓴ ꓙꓵꓹ ꓗꓪ꓾ ꓕꓲ ꓘꓹ ꓕꓲ ꓟꓵꓽ ꓗꓪ ꓙꓲ-ꓢꓴ ꓢꓲ ꓤ ꓦꓲ ꓘꓴ ꓐꓴ ꓣꓱꓽ ꓙ ꓟꓬꓱꓽ ꓬꓰ ꓐ ꓡ ꓠꓹ ꓟ ꓬꓲꓸ ꓚꓱꓹ ꓧꓪ ꓙ 

ꓟ (ꓠꓵ ꓠꓲꓹ ꓟꓬꓱꓽ) 
 

ꓓꓳꓽ ꓜꓳ ꓡꓽ ꓡꓯ 

 

ꓕꓲꓽ ꓘꓹ ꓕꓲ ꓡꓳ ꓔꓯ ꓬꓲꓸ ꓫꓵꓼ ꓑꓶꓸ ꓡꓰ ꓝꓲ ꓟ 

ꓞꓳ ꓜꓴ ꓖꓪ ꓙꓱ ꓓꓴ 

ꓘꓴ ꓜꓲꓼ ꓞꓳ ꓠꓬ ꓕꓲ ꓘꓹ ꓕꓲ ꓟꓵꓽ ꓐꓱ ꓶ ꓙꓲ ꓖꓴ ꓮ ꓟꓬꓹ ꓒꓬꓱꓼ ꓡ ꓝꓲ ꓐ ꓡ ꓡꓳ= ꓘꓴ ꓜꓲꓼ ꓞꓳ ꓡꓰ ꓕꓲ ꓘꓹ ꓕꓲ ꓟꓵꓽ ꓐꓱ ꓶ ꓙꓲ ꓖꓴ ꓒꓬꓱꓼ ꓡ 

ꓟ 3 ꓚꓱꓹ ꓠꓬ꓾  

 

1. ꓙꓲ-ꓢꓴ ꓢꓲ ꓤ ꓵꓺ ꓟꓬꓱꓺ ꓪꓴꓽ ꓟꓬꓽ ꓡ ꓝꓲ ꓡꓳ 

ꓘꓴ ꓜꓲꓼ ꓞꓳ ꓵꓺ ꓟꓬꓱ ꓪꓴꓽ ꓡ ꓕ ꓑꓳꓸ ꓙꓲˍ ꓟ ꓟꓽ ꓥ= ꓢꓴ ꓮ ꓣꓳ ꓘꓴꓽ ꓢꓲꓸ ꓪꓴꓽ ꓡ ꓟˍ ꓟꓲ ꓙꓳꓽ ꓡꓳ=) ꓟꓽ ꓦ ꓡꓱ ꓢꓴ ꓐꓴ ꓙꓲ-ꓢꓴ 

ꓢꓲ ꓤ ꓮ ꓟꓬꓹ ꓓꓵꓽ ꓡ ꓟ ꓔꓯ ꓖꓶ ꓙꓲ-ꓢꓴ ꓢꓲ ꓤ ꓵꓺ ꓟꓬꓱ ꓪꓴꓽ ꓟꓬꓽ ꓡ ꓡꓳ ꓐꓯ ꓠꓲꓹ ꓫꓵ ꓟ ꓥꓳ= ꓶꓼ ꓓꓳ ꓫꓱꓹ ꓓꓳꓽ ꓔꓯ ꓡ ꓞꓳ ꓐꓴ 

ꓢꓷꓸ ꓡꓰ ꓠꓹ ꓟ ꓐꓰ ꓬꓲꓸ ꓫꓵꓼ ꓦ ꓡꓱ ꓡ ꓢꓴ ꓔꓯ ꓪꓴ-ꓢ ꓚꓱꓹ ꓚ ꓗꓴꓸ ꓡ ꓠꓹ ꓟ ꓟꓸ ꓖꓶ ꓠꓹ ꓟ ꓠꓬ ꓘꓴ ꓜꓲꓼ ꓞꓳ ꓟꓬꓱꓽ ꓥ ꓡꓳ=  

 

2. ꓕꓲ ꓘꓹ ꓕꓲ ꓟꓵꓽ ꓔꓯ ꓪꓴ-ꓢ ꓠꓲꓹ ꓡꓶꓽ ꓛꓳ ꓠꓹ ꓟ ꓟꓸ ꓖꓶ ꓡꓳ 

ꓪꓴ-ꓢ ꓠꓬ ꓣꓳ ꓔꓯ ꓚꓰꓼ ꓢꓴ ꓥ ꓢꓲ꓾ ꓣꓳ ꓐꓱ ꓶ ꓮ ꓡꓲꓳ ꓫꓵꓽ ꓠꓬ ꓙꓲ ꓖꓴ ꓙꓳ ꓟ ꓬꓲꓸ ꓢꓷꓸ ꓡꓳ= ꓣꓳ ꓮ ꓡꓲ ꓞꓳ ꓙꓳ ꓢꓯꓸ ꓔꓬ ꓠꓹ ꓟ 

ꓢꓲꓽ ꓫꓬ ꓕꓳ ꓶ ꓗꓪ ꓟꓸ ꓖꓶ ꓔꓸ ꓡꓳ= ꓠꓱꓸ ꓐꓯꓼ ꓢꓴ ꓔꓯ ꓥ ꓟꓲ ꓢꓲꓽ ꓫꓬ ꓕꓳ ꓶ ꓟꓸ ꓘꓶꓽ ꓑꓱ ꓘꓶꓽ ꓔꓯ ꓟꓸ ꓖꓶ ꓓ ꓡꓳ= ꓘꓴ ꓜꓲꓼ ꓞꓳ 

ꓠꓬ ꓕꓲ ꓟꓵꓽ ꓕꓲ ꓡꓳ ꓗꓪ ꓔꓬ ꓟ ꓡ ꓞꓳ ꓐꓴ ꓬꓲꓸ ꓪꓽ ꓤꓶ ꓗꓪ ꓪꓴ-ꓢ ꓠꓲꓹ ꓡꓶꓽ ꓛꓳ ꓡ ꓠꓹ ꓟ ꓟꓸ ꓖꓶ ꓛꓵ ꓡꓳ= ꓙꓲ-ꓢꓴ ꓢꓲ ꓤ ꓬꓰ 

ꓠꓲꓹ ꓟꓽ ꓫꓵ ꓢꓰꓽ ꓢꓴ ꓥ ꓟꓲ꓾ ꓧꓪ ꓖꓳ ꓓꓱ ꓔꓬ ꓢ ꓚꓱꓹ꓾ ꓦꓲ ꓕꓴꓽ ꓗꓪ ꓕꓴꓽ ꓚꓱꓹ꓾ ꓒꓴ ꓔꓯ ꓢꓷꓸ ꓠꓲꓹ ꓙꓳ ꓙꓳ ꓮ ꓡꓲ ꓣꓱꓽ ꓠꓹ ꓟ ꓚꓱꓹ 

ꓢꓳ ꓠꓲꓹ ꓫꓵ꓾ ꓢꓰꓸ ꓮ ꓢꓸ ꓡ ꓥꓳ= ꓢꓲꓽ ꓫꓬ ꓕꓳ ꓶ ꓗꓪ ꓬꓲꓸ ꓚꓰꓺ ꓔꓶ ꓔꓸ ꓟ ꓕꓱ ꓡꓱꓳ ꓫꓵꓽ ꓢꓳ ꓚꓱꓹ ꓗꓪ ꓐꓰ ꓡ ꓞꓳ ꓐꓴ ꓞꓳ ꓙꓳ ꓚꓱꓹ 

ꓪꓴꓽ ꓟꓴ ꓡ ꓝꓲ ꓡꓳ= ꓝꓮꓲ ꓟꓽ ꓦ ꓡꓱ ꓢꓴ ꓐꓰ꓾ ꓘꓴ ꓜꓲꓼ ꓞꓳ ꓠꓬꓲꓽ ꓗꓴꓸ ꓚꓸ ꓗꓪ ꓙ ꓡꓯ ꓘꓳ ꓚꓱꓹ ꓙꓲ ꓡ ꓝꓲ ꓡꓳ=  

3. ꓠꓱꓸ ꓐꓯꓼ ꓢꓴ ꓔꓯ ꓣꓱꓽ ꓙ ꓟꓬꓱꓽ ꓚꓱꓹ ꓗꓪ ꓔꓺ ꓢꓲꓸ ꓪꓴ-ꓢ ꓠꓲꓹ ꓡꓶ ꓞꓳ ꓙꓳ ꓠꓹ ꓟ ꓬꓰ ꓙ ꓡꓳ 

ꓣꓳ ꓘꓹ ꓣꓳ ꓟꓵꓽ ꓗꓪ ꓔꓬ ꓢꓴ ꓐꓴ ꓠꓬ ꓪꓴ-ꓢ ꓠꓵ ꓠꓲꓹ ꓐꓰ ꓬꓲꓸ ꓠꓲꓹ ꓡꓶꓽ ꓔꓯ ꓠꓸ ꓑꓳ ꓡꓰ ꓑ ꓙˍ ꓟˍ ꓡꓰꓽ ꓟꓽ ꓞꓲ ꓟꓬꓽ ꓢꓶ ꓡꓰ ꓡꓳꓸ 

ꓟꓳ ꓠꓹ ꓟ ꓬꓳꓹ ꓚꓲ ꓡꓳ= ꓢꓲꓽ ꓫꓬ ꓕꓳ ꓶ ꓗꓪ ꓮ ꓡꓲ ꓟꓸ ꓖꓶ ꓔꓸ ꓟ ꓔꓯ ꓢꓳ ꓠꓬꓲ ꓡꓯ=  

 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ  

ꓟꓸ ꓟꓲꓽ ꓝꓲꓸ ꓔꓯ ꓵꓺ ꓢꓲꓸ ꓠꓻ ꓠꓬꓲ ꓘꓶꓽ ꓔꓯ ꓒꓳꓹ ꓖꓶ= 

● ꓟ-ꓕꓲ 20:28 - ꓬꓰ-ꓢꓴ ꓠꓬ ꓟꓲ ꓠꓯ ꓗꓪ ꓮ ꓫꓵꓽ ꓑꓶꓸ ꓓꓴ ꓡ ꓡ? 

● ꓒꓲ-ꓡꓲ-ꓒꓲ 2:4-9 - ꓝꓲ ꓓꓴ ꓒꓳ-ꓡꓳ ꓡꓰ ꓬꓰ-ꓢꓴ ꓠꓬ ꓮ ꓡꓲꓳ ꓫꓵꓽ ꓥ ꓟ ꓐꓯ ꓟꓳꓸ ꓖꓶ ꓔꓸ ꓡ? 

● ꓬ-ꓗꓴ 1:27 - ꓮ ꓡꓲꓳ ꓫꓵꓽ ꓦ ꓡꓱ ꓚꓱꓹ ꓠꓬ ꓪꓴ-ꓢ ꓔꓯ ꓠꓲꓹ ꓒꓴ ꓡꓰ ꓝꓲ ꓡ? 

● ꓟ-ꓘꓳ 12:31 - ꓪꓴ-ꓢ ꓡꓰ ꓣꓳ ꓔꓯ ꓮ ꓡꓲꓳ ꓫꓵꓽ ꓝꓲꓺ ꓘꓶꓽ ꓖꓶ ꓔꓸ ꓡ? 

 

ꓓꓳꓽ ꓜꓳ ꓡꓽ ꓡꓯ 

ꓬꓰ-ꓢꓴ ꓠꓬ ꓣꓱꓽ ꓙ ꓠꓹ ꓟ ꓡ ꓡꓳ= ꓕꓱ ꓟ ꓠꓬ ꓬꓰ-ꓢꓴ ꓬꓲꓸ ꓠꓲꓹ ꓟ ꓑꓰ ꓥ ꓡꓳ= ꓬꓲꓸ ꓠꓬ ꓪꓴ-ꓢ ꓒꓬꓱꓽ ꓙꓳꓻ ꓞˍ ꓥ ꓟꓲ꓾ ꓪꓴ-ꓢ ꓐꓰ 

ꓔꓱꓹ ꓪꓴꓸꓼ ꓥ ꓟ ꓟꓬꓱ ꓓꓳꓽ ꓔꓯ ꓩꓴ ꓗꓷ ꓟꓽ ꓬꓯꓼ ꓟꓽ ꓔꓸ= ꓬꓲꓸ ꓠꓬ ꓪꓴ-ꓢ ꓥ ꓟ ꓑꓶꓸ ꓓꓴ ꓚꓳ ꓑ ꓒꓬꓱꓽ ꓣꓴ ꓢꓲꓸ ꓡ ꓡꓳ= ꓪꓴ-ꓢ 

ꓕꓲ ꓣꓳ ꓚꓳ ꓑ ꓒꓬꓱꓽ ꓣꓴ ꓢꓲꓸ ꓣꓱꓽ ꓙ ꓟꓬꓱꓽ ꓬꓰ ꓡ ꓟ ꓔꓯ ꓓꓵꓽ ꓙ ꓠꓬꓲ= ꓪꓴ-ꓢ ꓬꓲꓸ ꓠꓲꓹ ꓟ ꓚꓰꓺ ꓠꓬ ꓢꓴ ꓔꓯ ꓣꓱꓽ ꓙ ꓠꓹ ꓟ ꓥ 

ꓡꓳ= ꓙꓲ-ꓢꓴ ꓬꓲꓸ ꓖꓳ ꓓꓱ ꓥ ꓟ ꓘꓴ ꓜꓲꓼ ꓞꓳ ꓠꓲꓹ ꓟ ꓑꓰ ꓠꓬ ꓢꓴ ꓔꓯ ꓣꓱꓽ ꓙ ꓓꓴ ꓥ ꓠꓯ ꓡꓳ=  

 

ꓞꓳ ꓜꓴ ꓖꓪ ꓙꓱ ꓓꓴ 

ꓣꓳ ꓪꓴ-ꓢ ꓐꓰ ꓠꓶ ꓛꓳ ꓕꓲ ꓛꓳꓽ ꓔꓯ ꓠꓲꓹ ꓠꓵ ꓟ ꓠꓵ ꓠꓲꓹ ꓗꓪ ꓐꓰ ꓣꓱꓽ ꓙ ꓟꓬꓱꓽ ꓬꓰ ꓒꓬꓱꓼ ꓡ ꓝꓲ ꓠꓯˍ ꓡꓳ= ꓬꓰ-ꓢꓴ ꓠꓬ ꓣꓱꓽ ꓙ 

ꓠꓹ ꓟ ꓟꓲ ꓠꓯ ꓗꓪ ꓡ ꓗꓷ ꓟ ꓡꓰ ꓐꓰ꓾ ꓘꓴ ꓜꓲꓼ ꓞꓳ ꓥ ꓟꓲ ꓡ ꓞꓳ ꓐꓴ ꓙꓲ-ꓢꓴ ꓔꓯ ꓢꓷꓸ ꓢꓲꓸ ꓬꓲꓸ ꓠꓯꓸꓼ ꓗꓪ ꓪꓴꓽ ꓟꓴ ꓡ ꓠꓹ ꓟ ꓙꓲ-

ꓢꓴ ꓠꓵ ꓠꓲꓹ ꓔꓯ ꓟꓸ ꓖꓶ ꓠ ꓗ ꓡꓳ= ꓣꓳ ꓘꓹ ꓣꓳ ꓟꓵꓽ ꓗꓪ ꓔꓬ ꓢꓴ ꓐꓴ ꓔꓯ ꓣꓳ ꓣꓱꓽ ꓙ ꓟꓴ ꓙ ꓠꓬ꓾ ꓬꓲꓸ ꓪ ꓠꓬ ꓬꓲꓸ ꓫꓵꓼ ꓑꓶꓸ 

ꓡꓰ ꓡ ꓟ ꓔꓯ ꓠꓴ ꓡꓳꓸ ꓟꓳ ꓡ ꓥꓳ= ꓘꓴ ꓜꓲꓼ ꓞꓳ ꓡꓰ ꓣꓱꓽ ꓙ ꓟꓬꓱꓽ ꓬꓰ ꓗꓷ ꓕꓯ ꓑꓶꓸ ꓡꓰ ꓓꓴ ꓙꓳ ꓗꓷ ꓟ ꓕꓲ ꓘꓹ ꓕꓲ ꓟꓵꓽ ꓟꓸ ꓟꓲꓽ 

ꓵꓺ ꓠꓬꓲ ꓡꓯ= 

 

ꓞꓳ ꓘꓹ ꓢꓳ ꓦꓲ  

ꓢꓴ ꓡꓰ ꓡꓳꓻ ꓔꓸ ꓟ ꓧꓳꓻ ꓐꓰ ꓢꓲꓹ ꓶ ꓤ ꓶ ꓟꓲ ꓗꓪ ꓐꓰ ꓦꓲ ꓫꓬꓹ ꓢꓲꓸ ꓔꓬ ꓟ꓾ ꓗ-ꓙꓲ-ꓢꓴ ꓟꓬꓱꓺ ꓔꓸ ꓟ ꓞꓳ ꓫꓸ ꓞꓳ ꓘꓹ ꓕꓲ ꓘꓹ ꓗꓪ ꓙꓲ-

ꓢꓴ ꓢꓲ ꓤ 15 ꓣꓳ ꓔꓬ ꓡꓳ= ꓮ ꓒꓳ ꓒꓳ ꓗꓪ ꓪꓴꓽ ꓟꓴ ꓡ ꓟ ꓪꓴ-ꓢ ꓟꓬꓱꓽ ꓬꓰ ꓚꓱꓹ ꓢꓳ ꓜꓲꓼ ꓓꓴ ꓗꓪ ꓢꓳ ꓡ ꓠꓹ ꓟ ꓘꓴ ꓜꓲꓼ ꓞꓳ 

ꓖꓳ ꓟ ꓔꓯ ꓘꓴ ꓕꓳ ꓶ ꓕꓲ ꓚꓴꓸ ꓛꓲ ꓡ ꓡꓳ= ꓖꓳ ꓗꓪ ꓢꓳ ꓙꓰ ꓠꓹ ꓟ ꓟꓰ-ꓫꓬ ꓟꓬꓱꓺ ꓔꓸ ꓟ 21 ꓘꓳꓼ ꓙꓳ ꓢꓴ ꓞꓳ ꓡꓱ ꓕꓲ ꓣꓳ ꓔꓯ 

ꓢꓲꓻ ꓪ ꓡꓰꓳ= ꓢꓳ ꓜꓲꓼ ꓓꓴ ꓗꓪ ꓐꓰ ꓡꓽ ꓡ ꓕꓯ꓾ “ꓬꓰ-ꓢꓴ ꓔꓯ ꓠ ꓡꓳꓸ ꓟ ꓠꓬ ꓟꓽ ꓬꓰ ꓡꓰꓸ ꓓ/ ꓬꓰ ꓡꓰꓸ ꓓ ꓡꓳ ꓫꓵꓽ ꓟꓽ ꓥ” ꓐꓰ 

ꓟꓲ-ꓫꓬ ꓡꓰ ꓐꓯ ꓡꓳ= ꓖꓳ ꓡꓱ ꓢꓲꓸ ꓟꓲ-ꓫꓬ꓾ ꓟꓬꓱꓽ ꓡꓳꓸ ꓒ ꓓꓲ-ꓢꓲ-ꓟꓼ꓾ ꓘꓴ ꓜꓲꓼ ꓞꓳ ꓟꓸ ꓒ ꓐꓰ ꓟꓸ ꓟ ꓬꓲꓸ ꓪ ꓜꓲꓼ ꓡꓯ ꓘꓳ ꓢꓲ꓾ 

ꓬꓲꓸ ꓪ ꓔꓬ ꓟ ꓘꓹ ꓗꓪ ꓠꓱꓸ ꓐꓯꓼ ꓢꓴ ꓔꓯ ꓠꓵ ꓠꓲꓹ ꓟꓳꓸ ꓖꓶ ꓟ ꓟꓬꓱꓽ ꓚꓱꓹ ꓕꓲ ꓟ ꓟ ꓪꓴ-ꓢ ꓡꓰ ꓟꓳꓸ ꓖꓶ ꓡ ꓠꓹ ꓟ ꓪꓽ ꓘꓴ 

ꓡꓳ= ꓘꓴ ꓜꓲꓼ ꓞꓳ ꓗꓪ ꓤ ꓠꓱ ꓢꓳ ꓦꓲ ꓕꓲ ꓟ ꓪꓴꓸ ꓔꓴ ꓠꓹ ꓟ ꓪꓴ-ꓢ ꓡꓰ ꓬꓲꓸ ꓪ ꓠꓲꓹ ꓟ ꓗꓪ ꓡꓵꓹ ꓔꓴ ꓖꓶ ꓡ ꓡꓳ= 

 

ꓘꓴ ꓜꓲꓼ ꓞꓳ ꓗꓪ ꓤ ꓠꓱ ꓔꓬ ꓢꓲꓸ ꓢꓳ ꓦꓲ ꓗꓪ ꓢꓳ ꓒꓵꓽ ꓗꓸ ꓟꓽ ꓘꓳ ꓢꓴ ꓐꓴ ꓔꓯ ꓟꓬꓱꓽ ꓚꓱꓹ ꓕꓱ ꓟ ꓟꓸ ꓖꓶ ꓡꓳ= ꓘꓴ ꓜꓲꓼ ꓞꓳ ꓗꓪ 

ꓢꓳ ꓦꓲ ꓬꓲꓸ ꓫꓵꓼ ꓒꓴ ꓡ ꓠꓬ ꓬꓲꓸ ꓪ ꓤ ꓠꓱ ꓐꓴ ꓔꓯ ꓢꓳ ꓝꓲ ꓓꓴ ꓥꓳ ꓐꓰ ꓐꓯ ꓡ ꓡꓳ= ꓤ ꓠꓱ ꓟꓸ ꓚꓱꓹ ꓢꓳ ꓔꓸ ꓟ ꓟꓽ ꓥ ꓟꓲ꓾ ꓟꓲ -

ꓫꓬ꓾ ꓘꓴ ꓜꓲꓼ ꓞꓳ ꓟꓸ ꓒ ꓐꓰ ꓟꓸ ꓟ ꓐꓴ ꓬꓲꓸ ꓪ 3 ꓣꓳ ꓡꓰ ꓞꓳ ꓘꓹ ꓗꓪ ꓟ ꓤ ꓠꓱ 6-12 ꓘꓳꓼ ꓡꓳꓼ ꓟ ꓤ ꓠꓱ ꓐꓴ ꓔꓯ ꓢꓷꓸ ꓠꓲꓹ 

ꓕꓳ ꓶ ꓟꓸ ꓖꓶ ꓪꓴꓸ ꓔꓴ ꓡꓳ= ꓢꓳ ꓦꓲ ꓬꓲꓸ ꓫꓵꓼ ꓖꓳ ꓟ ꓠꓬ ꓪ ꓘꓴ ꓦꓲ ꓗꓪ ꓥ ꓢꓲ꓾ ꓑ ꓔꓶꓹ꓾ ꓕꓳ ꓶ ꓑꓷꓠ ꓐꓰ ꓠꓱꓸ ꓐꓯꓼ ꓢꓳ ꓚꓱꓹ 

ꓐꓱ ꓶ ꓣꓱꓽ ꓓꓴ ꓮ ꓫꓵꓽ ꓟꓲ ꓟꓽ ꓐꓲ ꓜꓲꓼ= ꓟꓲ-ꓫꓬ ꓕꓱ ꓡꓱ ꓢꓯꓼ ꓕꓵꓼ ꓩꓴ ꓡ ꓟ ꓦ ꓐ 7 ꓟ ꓛꓲ ꓕꓯ ꓢꓲꓸ ꓬꓲꓸ ꓟꓬꓱꓽ ꓬꓰ ꓪꓽ ꓒꓵꓽ $1 

(5000 ꓒꓯꓼ) ꓟꓶ ꓡꓳ= ꓕꓱ ꓟ ꓠꓬ ꓤ ꓠꓱ ꓐꓹ ꓐ ꓟꓹ ꓟ ꓐꓴ ꓡꓰ ꓔꓲꓺ ꓖꓶ ꓡ ꓟ ꓒꓴ ꓥ ꓡꓳ= 

 

ꓟꓲ-ꓫꓬ ꓐꓰ ꓓꓲ-ꓢꓲ-ꓟꓼ ꓐꓴ ꓡꓰ ꓞꓳ ꓘꓹ ꓗꓪ ꓔꓬ ꓟ ꓤ ꓠꓱ ꓐꓴ ꓔꓯ ꓧꓪ ꓜꓲꓼ ꓗꓷ ꓠꓬ ꓢꓳ ꓦꓲ ꓗꓪ ꓕꓳ ꓶ ꓢꓳ ꓢꓴ ꓟꓬꓽ ꓡ ꓡꓳ= 

ꓢꓳ ꓦꓲ ꓕꓲ ꓗꓳꓹ ꓗꓪ 6 ꓘꓳꓼ ꓗꓪ ꓐꓰ 12 ꓘꓳꓼ ꓗꓪ ꓛꓲ ꓟ ꓤ ꓠꓱ 45 ꓣꓳ ꓙꓳ ꓡ ꓡꓳ= ꓕꓳ ꓶ ꓟꓸ ꓙ ꓢꓴ ꓟꓸ ꓒ ꓥ ꓟꓲ ꓦ ꓐ 6 ꓟ 

ꓙꓳ ꓕꓯ ꓕꓲꓽ ꓣꓳ꓾ ꓦ ꓐ 8 ꓟ ꓗꓪ 1 ꓣꓳ ꓔꓺ ꓙ ꓡ ꓡꓳ= ꓢꓳ ꓢꓴ ꓤ ꓠꓱ 100 ꓣꓳ ꓛꓲ ꓙꓳ ꓡ ꓡꓳ= ꓢꓳ ꓦꓲ ꓒꓴ ꓗꓷ ꓟ 2 ꓘꓳꓼ ꓡꓳꓼ 

ꓡ ꓕꓯ꓾ ꓢꓳ ꓦꓲ 2 ꓦꓲ ꓫꓬꓹ ꓪ ꓡꓰ ꓢꓲ꓾ ꓬꓲꓸ ꓗꓳꓹ ꓠꓬ 10 ꓗꓳꓹ ꓛꓲ ꓙꓳ ꓡ ꓡꓳ=  

ꓗꓸ ꓠꓯꓸ ꓕꓲ ꓘꓳꓼ ꓗꓪ ꓠꓬ ꓘꓴ ꓜꓲꓼ ꓞꓳ ꓗꓪ ꓐꓰ ꓗ-ꓪ-ꓪꓯ ꓒꓻ ꓕꓲ ꓗꓪ ꓟꓵꓽ ꓕꓲ ꓘꓴꓸ ꓪꓴꓻ꓾ ꓖꓳ ꓗꓪ ꓦꓲ ꓫꓬꓹ ꓢꓲ꓾ ꓢꓳ ꓦꓲ ꓔꓯ 

ꓖꓳ ꓗꓪ ꓚꓲꓸ ꓙꓰ ꓡꓳ= ꓢꓳ ꓦꓲ ꓒꓴ ꓩꓴ ꓡ ꓟ 6 ꓘꓳꓼ ꓕꓲ ꓘꓳꓼ ꓡꓳꓼ ꓡ ꓕꓯ꓾ ꓟꓸ ꓒ ꓟꓸ ꓟ 17 ꓣꓳ꓾ ꓟꓬꓱꓽ ꓬꓰ ꓢꓴ 5 ꓣꓳ ꓔꓯ ꓦ ꓐ 

ꓪꓽ ꓒꓵꓽ ꓖꓶ ꓐ ꓡ ꓢꓲ꓾ ꓢꓳ ꓢꓴ ꓤ ꓠꓱ ꓵꓺ ꓟꓬꓱꓺ ꓠꓬ 445 ꓣꓳ ꓙꓳ ꓡ ꓡꓳ= ꓕꓱ ꓟ ꓠꓬ ꓕꓲ ꓘꓹ ꓕꓲ ꓟꓵꓽ ꓗꓪ ꓢꓳ ꓦꓲ ꓙꓳ ꓡ ꓟ꓾ 

ꓘꓴ ꓜꓲꓼ ꓞꓳ ꓡꓰ ꓟꓬꓱꓽ ꓬꓰ ꓩꓴ ꓡ ꓟ ꓟꓸ ꓟꓲꓽ ꓥ ꓡꓳ= ꓕꓱ ꓡꓱ ꓢꓯꓼ ꓕꓵꓼ ꓪꓴꓸ ꓔꓴ ꓩꓴ ꓡ ꓟ ꓗꓪ ꓐꓰ ꓔꓱꓹ ꓫꓵꓺ ꓕꓲꓽ ꓕꓲꓸ ꓢꓳ ꓦꓲ ꓥ 

ꓟꓲ ꓖꓼ ꓡꓯꓼ ꓖ ꓙꓲ ꓞꓳ ꓘꓹ ꓗꓪ ꓓꓳ ꓡ ꓢꓲ꓾ ꓟꓬꓱꓽ ꓬꓰ ꓢꓴ 10 ꓣꓳ꓾ ꓢꓳ ꓢꓴ ꓤ ꓠꓱ 60 ꓣꓳ ꓙꓳ ꓡ ꓡꓳ= ꓝꓮꓲ ꓘꓴ ꓜꓲꓼ ꓞꓳ ꓕꓲ ꓟ 

ꓠꓬ ꓟꓳꓼ ꓡꓳ ꓕꓯ ꓤ ꓠꓱ ꓡꓳꓸ ꓙ ꓦꓲ ꓕꓲ ꓟ ꓫꓬꓹ ꓪꓴꓸ ꓔꓴ ꓢꓲ꓾ ꓟꓬꓱꓽ ꓬꓰ ꓔꓬ ꓟ ꓟꓹ ꓟ ꓐꓴ ꓐꓱ ꓶ ꓤ ꓠꓱ ꓡꓳꓸ ꓙ ꓡꓳ= ꓘꓴ ꓜꓲꓼ 

ꓞꓳ ꓵꓺ ꓟꓬꓱꓺ ꓥ ꓟꓲ 15 ꓣꓳ ꓗꓪ ꓐꓰ 60 ꓣꓳ ꓙꓳ ꓡ ꓡꓳ= ꓝꓮꓲ ꓖꓳ ꓗꓪ ꓐꓰ ꓕꓲꓽ ꓝꓸ ꓠꓱꓸ ꓐꓯꓼ ꓘꓹ ꓗꓪ ꓘꓴ ꓜꓲꓼ ꓞꓳ ꓕꓲ ꓟ ꓔꓶ 

ꓪ ꓡꓰ ꓢꓲ꓾ ꓖꓳ ꓕꓲ ꓘꓴ ꓜꓲꓼ ꓞꓳ ꓗꓪ 40 ꓣꓳ ꓔꓺ ꓡ ꓡꓳ= ꓝꓮꓲ ꓘꓴ ꓜꓲꓼ ꓞꓳ ꓕꓱ ꓔꓶ ꓠꓬ ꓟꓵꓽ ꓫꓵꓼ ꓗꓪ ꓘꓴ ꓜꓲꓼ ꓞꓳ ꓬꓲꓸ ꓫꓵꓼ ꓡꓯ 

ꓫꓵ ꓔꓶ ꓩꓴ ꓡ ꓡꓳ=  

 

ꓘꓴ ꓜꓲꓼ ꓞꓳ ꓤꓹ ꓤꓼ ꓕꓲ ꓟ ꓗꓪ ꓐꓰ ꓪꓴ-ꓢ ꓔꓯ ꓠ ꓡꓳꓸ ꓒꓵꓽ ꓛꓳ ꓢꓲꓸ ꓠꓵ ꓠꓲꓹ ꓟꓬꓱꓽ ꓬꓰ ꓪꓴꓸ ꓔꓴ ꓩꓴ ꓡ ꓟ 6 ꓘꓳꓼ ꓕꓲ ꓘꓳꓼ ꓗꓪ 

ꓛꓲ ꓡ ꓕꓯꓽ ꓖꓳ ꓕꓲ ꓟꓵꓽ ꓐꓰ ꓘꓴ ꓜꓲꓼ ꓞꓳ ꓐꓴ ꓐꓱ ꓶ ꓡꓳꓸ ꓟꓳ ꓓ ꓟ ꓑꓶꓸ ꓡꓰ ꓓꓴ ꓮ ꓟꓬꓹ ꓙꓳ ꓡ ꓡꓳ= ꓗꓸ ꓠꓯꓸ ꓖꓳ ꓕꓲ ꓘꓹ ꓕꓲ ꓟꓵꓽ 

ꓗꓪ ꓔꓬ ꓢꓴ ꓐꓴ ꓡꓰ ꓞꓳ ꓘꓹ ꓟꓬꓱꓺ ꓥ ꓟꓲ ꓡꓶꓸ ꓑ ꓩꓴ ꓡꓳ= ꓗ-ꓙꓲ-ꓢꓴ (ꓬꓲꓸ ꓟꓸ ꓟꓲꓽ ꓠꓬ “ꓮ-ꓕꓽ”) ꓗꓪ ꓐꓰ꓾ ꓪꓰ-ꓔ (ꓬꓲꓸ ꓟꓸ ꓟꓲꓽ 

ꓠꓬ ꓙꓲ ꓣꓴ ꓓꓴ ꓔꓯ ꓣꓴ ꓡꓳꓻ ꓩꓴꓳ) ꓑꓶꓸ ꓡꓰ ꓝꓲꓳ= 

 

● ꓚꓺ ꓟꓲꓽ ꓕꓱ ꓟ ꓗꓪ ꓮ ꓫꓵꓽ ꓒꓬꓱꓼ ꓡ ꓡ? 

● ꓬꓲꓸ ꓪꓴꓸ ꓕꓯꓽ ꓘꓴ ꓜꓲꓼ ꓞꓳ ꓗꓪ ꓔꓺ ꓢꓴ ꓮ ꓟꓬ ꓣꓳ ꓙꓳ ꓡ? 

● ꓬꓲꓸ ꓪ ꓡꓰ ꓠꓵ ꓠꓲꓹ ꓟꓬꓱꓽ ꓬꓰ ꓩꓴ ꓡ ꓟ ꓗꓪ ꓐꓰ ꓮ ꓫꓵꓽ ꓒꓬꓱꓼ ꓡ ꓡ?  

 

ꓜꓻ ꓶꓼ ꓫꓺ ꓟ  

ꓞꓳ ꓘꓹ ꓕꓲ ꓘꓹ ꓗꓪ ꓦ ꓟꓲ ꓶꓼ ꓝꓲꓸ ꓛꓲ ꓡ ꓕꓯ꓾ ꓞꓳ ꓘꓹ ꓡ ꓞꓳ ꓐꓴ ꓠꓬ ꓕꓲ ꓣꓳ ꓦ ꓟꓲ ꓗꓪ ꓮ ꓙꓵꓽ ꓢꓴ ꓔꓺ ꓙ ꓢꓲꓸ ꓶꓼ ꓫꓺ ꓟ ꓡꓲꓽ ꓒꓰꓼ ꓙꓳ 

ꓡꓳ= ꓖꓳ ꓡꓱ ꓥ ꓟꓲ ꓦ ꓟꓲ ꓢꓲꓺ ꓒꓽ ꓠꓬ ꓬꓲꓸ ꓦ ꓟꓲ ꓶꓼ ꓫꓺ ꓙ ꓡ ꓢꓴ ꓐꓴ ꓔꓯ ꓜꓽ ꓓꓴ ꓓꓳ ꓓꓴ ꓖꓶꓽ ꓚꓰꓼ ꓡꓳ= ꓖꓳ ꓡꓱ ꓚꓸ ꓖꓶꓽ ꓜꓽ 

ꓓꓴ ꓬꓲꓸ ꓒꓵꓽ ꓠꓬ ꓮ ꓘꓶꓸ ꓠꓯꓸ ꓟ ꓑꓶꓸ ꓓꓴ ꓦ ꓟꓲ ꓢꓲꓺ ꓒꓽ ꓐꓴ ꓜꓻ ꓶꓼ ꓫꓺ ꓟꓶ ꓟ ꓗꓪ ꓬꓲꓸ ꓐꓴꓽ ꓮ ꓘꓶꓸ ꓟꓽ ꓪ ꓡꓰ ꓗꓪ ꓛꓲ ꓗꓹ ꓡꓳ= 

 

ꓕꓱ ꓡꓱ ꓗꓹ ꓟ ꓗꓪ ꓘꓴ ꓜꓲꓼ ꓞꓳ ꓡꓰ ꓠꓵ ꓠꓲꓹ ꓟꓬꓱꓽ ꓚꓱꓹ ꓕꓲ ꓟ ꓚꓰꓼ ꓓꓳ ꓡ ꓡꓳ= ꓫꓸ ꓢꓴ ꓦ ꓟꓲ ꓢꓲꓺ ꓒ ꓠꓬ ꓮ ꓫꓵꓽ ꓡꓰꓸ ꓖꓶꓽ ꓜꓽ ꓟꓽ 

ꓛꓲ ꓛꓲ ꓘꓴ ꓜꓲꓼ ꓞꓳ ꓗꓪ ꓐꓰ ꓜꓻ ꓶꓼ ꓫꓺ ꓙ ꓟ ꓥ ꓡꓳ= ꓟꓬꓱꓽ ꓬꓰ ꓙ ꓡ ꓢꓴ ꓮ ꓙꓵꓽ ꓠꓬ ꓚꓲꓸ ꓛꓬ ꓜꓽ ꓓꓴ ꓜꓻ ꓙꓳꓽ ꓚꓲꓸ ꓛꓬ ꓟꓯꓻ ꓡ ꓢꓲꓸ 

ꓬꓰ ꓙ ꓡ ꓟ ꓥ ꓡꓳ= ꓘꓴ ꓜꓲꓼ ꓞꓳ ꓗꓪ ꓐꓰ ꓫꓸ ꓢꓴ ꓦ ꓟꓲ ꓢꓲꓺ ꓒꓽ ꓐꓴ ꓔꓯ ꓕꓱ ꓡꓱ ꓬꓰ ꓙ ꓟ ꓡꓳꓸ ꓟꓳ ꓡꓰ ꓕꓯ꓾ ꓠꓱꓸ ꓐꓯꓼ ꓢꓴ ꓐꓴ ꓥ 

ꓟꓲ ꓦ ꓟꓲ ꓢꓲꓺ ꓒ ꓒꓴ ꓮ ꓟꓬꓹ ꓟꓶꓽ ꓡꓰ ꓝꓲ ꓟ ꓜꓽ ꓑꓮꓲ ꓓꓳ ꓑꓮꓲ ꓟꓽ ꓬꓰ ꓬꓰ꓾ ꓕꓲ ꓣꓳ ꓛꓳ ꓕꓲ ꓣꓳ ꓪꓽ ꓬꓰ ꓙ ꓡꓯ ꓘꓳ ꓟ ꓙꓳ ꓡ 

ꓡꓳ= 

 

ꓮ ꓟꓶ ꓠꓬ ꓕꓲ ꓣꓳ ꓛꓳ ꓕꓲ ꓣꓳ ꓬꓰ ꓙ ꓡꓯ ꓘꓳ ꓢꓲꓸ ꓜꓻ ꓶꓼ ꓑꓮꓲ ꓬꓰ ꓡꓳ= ꓦ ꓟꓲ ꓢꓲꓺ ꓒꓽ ꓠꓬ ꓙꓲ ꓒꓶꓽ ꓐꓰ ꓜꓽ ꓓꓴ ꓙ ꓖꓶ ꓟꓽ ꓛꓲꓳ= 

ꓖꓳ ꓟ ꓑꓶꓸ ꓓꓴ ꓶꓼ ꓫꓺ ꓟꓶ ꓟ ꓜꓻ ꓠꓬ ꓕꓲ ꓘꓳꓼ ꓡꓱꓸꓼ ꓐꓱ ꓶ ꓡꓳꓼ ꓡꓰ ꓡꓳ= ꓠꓱꓸ ꓐꓯꓼ ꓣꓱꓽ ꓬꓯꓼ ꓟ ꓥ ꓟꓲ ꓪꓴꓻ ꓐ ꓡ ꓢꓲꓸ ꓕꓲ ꓘꓹ ꓕꓲ 

ꓡꓳ ꓠꓬ ꓪꓴꓽ ꓟꓴ ꓡ ꓡꓳ= 

 

● ꓕꓲ ꓘꓹ ꓕꓲ ꓟꓵꓼ ꓐꓱ ꓶ ꓘꓴ ꓜꓲꓼ ꓞꓳ ꓠꓬ ꓮ ꓡꓲꓳ ꓫꓵꓽ ꓟꓬꓱꓽ ꓬꓰ ꓗꓷ ꓡ?  

● ꓮ ꓡꓲ ꓒꓬꓱꓼ ꓡ ꓡ? ꓕꓲ ꓘꓹ ꓕꓲ ꓟꓵꓽ ꓗꓪ ꓮ ꓡꓲꓳ ꓫꓵꓽ ꓑꓶꓸ ꓡꓰ ꓓꓴ ꓙꓳ ꓡ ꓡ?  

 

ꓬꓲꓸ ꓟꓶꓽ ꓢꓰꓼ ꓘꓶꓽ 

ꓬꓲꓸ ꓜꓴ ꓤꓹ ꓤꓼ ꓖꓪ ꓙꓱ ꓓꓴ / ꓟꓬꓱꓽ ꓬꓰ ꓓꓴ 

● ꓣꓳ ꓘꓹ ꓣꓳ ꓟꓵꓽ ꓐꓱ ꓶ ꓣꓳ ꓘꓴ ꓜꓲꓼ ꓞꓳ ꓗꓪ ꓐꓰ ꓣꓱꓽ ꓙ ꓟꓬꓱꓽ ꓮ ꓡꓲꓳ ꓫꓵꓽ ꓬꓰ ꓐ ꓡ ꓡ?  

● ꓪꓴ-ꓢ ꓟꓳꓸ ꓙ ꓔꓸ ꓟ ꓤꓶ ꓦꓬꓼ ꓠꓬꓲ ꓫꓱꓽ ꓐ ꓡ ꓠꓹ ꓟ ꓕꓲ ꓣꓳ ꓡꓰꓸ ꓕꓲ ꓣꓳ ꓔꓯ ꓘꓴ ꓜꓲꓼ ꓞꓳ ꓗꓪ ꓐꓰ ꓮ ꓡꓲ ꓬꓰ ꓙ ꓐ ꓡ ꓡ?  

 

ꓓꓳꓽ ꓜꓳ ꓡꓽ ꓡꓯ꓾ ꓪꓽ ꓘꓴ ꓡꓯ 

ꓬꓲꓸ ꓜꓴ ꓤꓹ ꓤꓼ ꓕꓲ ꓟ ꓡꓰꓸ ꓕꓲ ꓟ ꓓꓵꓽ ꓙ ꓔꓸ ꓟ ꓬꓲꓸ ꓜꓴ ꓒꓽ ꓗꓪ ꓓꓳꓽ ꓜꓳ ꓐꓯ ꓟꓸ ꓖꓶ ꓝꓲ= ꓪꓴ-ꓢ ꓟꓳꓸ ꓙ ꓔꓸ ꓟ ꓡꓰ ꓐꓰ ꓞꓳ ꓙꓳ 

ꓢꓯꓸ ꓔꓬ ꓐ ꓡ ꓠꓹ ꓟ꓾ ꓣꓳ ꓘꓹ ꓣꓳ ꓟꓵꓽ ꓐꓱ ꓶ ꓣꓱꓽ ꓙ ꓟꓬꓱꓽ ꓬꓰ ꓚꓱꓹ ꓪꓴ-ꓢ ꓡꓰ ꓟꓳꓸ ꓖꓶ ꓡ ꓠꓹ ꓟ ꓪꓽ ꓘꓴ ꓢꓲꓸ ꓬꓲꓸ ꓟꓶꓽ ꓢꓰꓼ ꓓꓴ 

ꓬꓰ= 

ꓢꓳ ꓚꓱꓹ 8- ꓗꓸ ꓠꓯꓸ ꓕꓲꓽ ꓕꓳꓼ 
 

ꓓꓵꓽ ꓙ ꓚꓱꓹ ꓬꓲꓸ ꓪꓴꓸ ꓓꓵ꓾ ꓣꓳ ꓤꓶ ꓗꓪ ꓣꓳ ꓠꓬ ꓟꓬꓱꓽ ꓬꓰ ꓚꓱꓹ ꓙ ꓖꓶꓽ ꓢꓲ꓾ ꓠꓵ ꓠꓲꓹ ꓟꓬꓱꓽ ꓬꓰ ꓚꓱꓹˍ ꓡꓰꓳ ꓫꓵꓽ ꓔꓯ ꓟꓽ ꓟꓽ 

ꓠꓰ ꓢꓯꓼ ꓕꓵꓼ ꓟꓬꓱꓽ ꓬꓰ ꓙꓲꓽ ꓙꓳ ꓡꓳ=  
 

ꓣꓱꓽ ꓬꓯꓼ ꓟ ꓶ ꓤ ꓶ ꓟꓲ꓾ 

1. ꓢꓳ ꓣꓴ ꓣꓱꓽ ꓓꓴ ꓕꓳ ꓶ ꓑꓷꓠ ꓔꓯ ꓣꓱꓽ/ꓟꓽ ꓣꓱ ꓠꓬ ꓠꓴ ꓠꓲꓹ ꓡꓶꓽ ꓥꓳ= (SG) 

ꓐꓸ  ꓠꓵ ꓠꓲꓹ ꓟꓬꓱꓽ ꓬꓰ ꓚꓱꓹ ꓙ ꓖꓶ ꓓꓴ ꓛꓲ ꓕꓳꓼ 

2. ꓢꓳ ꓚꓱꓹ -4 ꓗꓪ ꓟ ꓑꓶꓸ ꓡꓰ ꓟ ꓬꓲꓸ ꓫꓵꓽ ꓬꓲꓸ ꓙꓰ ꓟꓸ ꓟꓲꓽ 

 

ꓟꓬꓱꓽ ꓚꓱꓹ ꓙ ꓖꓶꓽ ꓟ ꓠꓬ ꓮ ꓫꓵꓽ ꓑꓶꓸ ꓓꓴ ꓬꓳꓹ ꓚꓲ ꓡ? 

ꓞꓳ ꓜꓴ ꓖꓪ ꓙꓱ ꓓꓴ 
 

ꓚꓺ ꓟꓲꓽ ꓕꓲꓽ ꓟ ꓵꓺ ꓡꓯ= 

ꓦ ꓟꓲ ꓬꓰ ꓢꓴ ꓞꓳ ꓔꓲꓺ ꓡꓲꓸ ꓠꓬ ꓔꓶ ꓜꓽ ꓔꓶ ꓓꓳ ꓠꓹ ꓟ ꓦ ꓟꓲ ꓟꓽ ꓔꓬꓹ ꓡꓳ= ꓦ ꓟꓲ ꓗꓪ ꓟꓬꓱꓽ ꓬꓰ ꓜꓽ ꓟꓶꓽ ꓥꓰꓽ ꓗꓪ꓾ ꓬꓲꓸ ꓦꓲ ꓢꓲ 

ꓟ ꓡꓰ ꓮ ꓭꓸ ꓜꓻ ꓚꓸ ꓐꓯ ꓟ ꓔꓯ ꓓꓵꓽ ꓙ ꓛꓲ ꓡ ꓡꓳ= ꓖꓳ ꓟ ꓑꓶꓸ ꓓꓴ ꓦꓲ ꓗꓪ ꓡꓽ ꓙꓰ ꓢꓲ꓾ ꓮ ꓭꓸ ꓜꓻ ꓧꓪ꓾ ꓮ ꓭꓸ ꓜꓻ ꓚꓸ ꓖꓶ ꓡꓳ= 

ꓬꓲꓸ ꓖꓳ ꓡꓱ ꓮ ꓭꓸ ꓜꓻ ꓚꓸ ꓔꓬꓹ ꓕꓯ ꓮ ꓛꓵꓼ ꓐꓱꓻ ꓕꓴꓽ ꓔꓸ ꓟ ꓛꓬꓹ (ꓐꓬ) ꓡꓰ ꓔꓬꓹ ꓟ ꓡꓳꓸ ꓟꓳ ꓡꓳ= ꓟꓽ ꓫꓬꓹ ꓑꓱ ꓐꓭ ꓠꓬ ꓮ ꓛꓵꓼ ꓡꓲꓹ 

ꓙꓰ ꓡ ꓥꓳ ꓐꓯ ꓢꓲ꓾ ꓫꓬꓹ ꓑꓱ ꓓꓴ ꓢꓯꓼ ꓕꓵꓼ ꓡꓳ= ꓖꓳ ꓡꓱ ꓥ ꓟꓲ ꓶ ꓤꓼ ꓙꓲ ꓙꓲ ꓟꓽ ꓙꓳ ꓠꓬꓲ꓾ ꓬꓲꓸ ꓠꓶ ꓛꓳ ꓕꓲ ꓛꓳ ꓞꓳ ꓔꓲꓺ ꓢꓸ ꓖꓼ ꓙꓬ 

ꓗꓪ ꓶ ꓤ ꓧꓪ ꓙꓰ ꓡꓳ= ꓞꓳ ꓔꓲꓺ ꓢꓸ ꓠꓬ ꓙꓲ-ꓢꓴ ꓢꓲ ꓤ ꓬꓲꓸ ꓫꓵꓼ ꓥ ꓢꓲ꓾ ꓖꓳ ꓕꓲ ꓝꓲꓸ ꓮ ꓘꓶꓸ ꓫꓸ ꓟ ꓔꓳꓹ ꓜꓳ ꓔꓬ ꓟ ꓔꓯ ꓬꓲꓸ ꓢꓷꓸ ꓡꓰ 

ꓡꓳ= ꓬꓲꓸ ꓥ ꓟꓲ ꓜꓯꓽ ꓡꓽ ꓡ ꓟꓽ ꓙꓲ ꓠꓰ ꓕꓲ ꓑꓹ ꓤꓼ ꓫꓸ ꓕꓱ ꓡꓯ ꓘꓳ ꓡꓳ=  
 

ꓟꓳꓼ ꓡꓳ 11ꓽ30 ꓛꓲ ꓡ ꓕꓯ ꓞꓳ ꓔꓲꓺ ꓢꓸ ꓦꓲ ꓢꓲ ꓟ ꓡꓰ ꓟꓳꓼ ꓡꓳ ꓜꓻ ꓜꓽ ꓔꓺ ꓡ ꓠꓹ ꓟ ꓘꓴ ꓡ ꓡꓳ= ꓟꓳꓼ ꓡꓳ ꓛꓲ ꓟ ꓓꓵꓽ ꓙ ꓛꓲ ꓡ ꓢꓲ꓾ 

ꓟꓽ ꓜꓽ ꓢꓲꓽ ꓪ꓾ ꓦꓲ ꓗꓪ ꓡꓽ ꓙꓰ ꓢꓲꓸ ꓦꓲ ꓘꓴ ꓡ ꓞꓳ ꓐꓰ ꓕꓲ ꓪ ꓜꓽ ꓓꓴ ꓥꓳ ꓐꓯ ꓢꓲꓸ ꓡꓽ ꓡ ꓡꓳ= ꓟꓳꓼ ꓡꓳ ꓜꓻ ꓜꓽ ꓓꓳ ꓢꓲꓸ ꓕꓲ ꓑꓹ ꓤꓼ ꓬꓲꓼ 

ꓔꓸ ꓡꓳ= ꓔꓴ ꓡ ꓠꓬ ꓮ ꓛꓵꓼ ꓐꓱꓻ ꓫꓬꓹ ꓑꓱ ꓡꓳ= ꓖꓳ ꓟ ꓬꓰ ꓓꓳ ꓡꓰ ꓕꓯꓽ ꓮ ꓙꓬ ꓚꓲꓹ ꓙꓼ ꓮ ꓙꓬ ꓕꓴꓽ ꓥ ꓟꓲ ꓙꓬꓻ ꓡꓰ ꓔꓬ ꓠꓬꓲ꓾ ꓞꓳ ꓔꓲ 

ꓢꓸ ꓶ ꓤ ꓶ ꓟꓲ ꓙꓳ ꓕꓲ ꓑꓹ ꓗꓪ ꓫꓬꓹ ꓑꓱ ꓠꓹ ꓟ ꓞꓳ ꓔꓲꓺ ꓡꓲꓸ ꓔꓯ ꓬꓲꓸ ꓦꓲ ꓢꓲ ꓟ ꓡꓰ ꓬꓲꓼ ꓠꓬꓲꓸ ꓖꓶ ꓡꓳ= ꓕꓲ ꓠꓬꓲ ꓟꓲ ꓡꓰ ꓔꓳꓼ ꓕꓯ ꓬꓲꓸ ꓬꓲ 

ꓙꓬ ꓕꓴꓽ ꓮ ꓡꓻ ꓫꓬꓹ ꓑꓱ ꓓꓳ ꓡꓰ ꓐꓰ ꓗꓹ ꓡꓳ= ꓖꓳ ꓕꓲ ꓠꓬꓲ ꓞꓳ ꓔꓲ ꓡꓲꓸ ꓠꓬ ꓦ ꓟꓲ ꓗꓪ ꓟꓽ ꓬꓲꓼ ꓙꓰ ꓪꓻꓳ= ꓖꓳ ꓡꓱ ꓥ ꓟꓲ ꓦꓹ ꓠꓯꓼ 

ꓠꓯꓼ ꓠꓯꓼ ꓕꓯ ꓬꓲ ꓙꓬ ꓕꓴꓽ ꓫꓬꓹ ꓑꓱ ꓓꓳ ꓡꓰ ꓢꓲ꓾ ꓥꓪꓸ ꓔꓸ ꓟ ꓶ ꓤ ꓡꓲꓸ ꓖꓶ ꓐ ꓡ ꓥꓳ ꓐꓰ ꓓꓵꓽ ꓙ ꓪ ꓠꓬ ꓠꓲꓹ ꓟ ꓢ ꓡꓳ= ꓖꓳ ꓕꓯ ꓬꓲꓸ 

ꓦ ꓟꓲ ꓗꓪ ꓙꓰ ꓪ ꓥꓳ= 

 

● ꓚꓺ ꓟꓲꓽ ꓕꓱ ꓟ ꓗꓪ ꓮ ꓫꓵꓽ ꓒꓬꓱꓼ ꓗꓷ ꓡ? 

● ꓬꓲꓸ ꓬꓰ ꓟ ꓟꓬꓱꓽ ꓠꓬ ꓟꓽ ꓬꓰ ꓟꓽ ꓓ ꓟ ꓥ ꓡ? ꓬꓰ ꓟꓽ ꓛꓲ ꓟ ꓥ ꓡ?  

● ꓦ ꓟꓲ ꓬꓰ ꓢꓴ ꓠꓬ ꓕꓱ ꓡꓱꓳ ꓫꓵꓽ ꓙꓳꓸ ꓙꓳ ꓬꓰ ꓗꓹ ꓢꓲ꓾ ꓜꓽ ꓓꓴ ꓟꓽ ꓔꓶ ꓪ ꓠꓬ ꓮ ꓡꓲ ꓒꓬꓱꓼ ꓡ ꓥꓳ ꓪ?  

● ꓞꓳ ꓔꓲꓺ ꓡꓲꓸ ꓡꓰ ꓐꓰ ꓞꓳ ꓙꓳ ꓠ ꓗꓷ ꓬꓰˍ ꓟ ꓦꓬꓼ ꓠꓬꓲ ꓔꓳꓹ ꓜꓳ ꓠꓬꓲ ꓡ? 

● ꓣꓳ ꓐꓱ ꓶ ꓕꓱ ꓡꓱꓳ ꓫꓵꓽ ꓟꓽ ꓒꓬꓱꓼ ꓡ ꓠꓹ ꓟ ꓣꓳ ꓮ ꓡꓲ ꓤ ꓟꓳ ꓙꓽ ꓖꓶ ꓐ ꓡ ꓡ?  

 

ꓣꓳ ꓘꓹ ꓣꓳ ꓟꓵꓽ ꓔꓯ ꓣꓱꓽ ꓙ ꓟꓬꓱꓽ ꓬꓰ ꓟ ꓗꓪ ꓥ ꓟꓲ ꓦ ꓟꓲ ꓬꓰ ꓒꓽ ꓕꓱ ꓕꓲ ꓣꓳ ꓡꓰ ꓐꓰ ꓔꓳꓹ ꓜꓳꓽ ꓡ ꓚꓰꓼ ꓡꓳ= ꓟꓬꓽ ꓠꓬꓲ ꓬꓳꓹ ꓚꓲ 

ꓟ ꓔꓯ ꓟꓽ ꓬꓰ ꓬꓰ꓾ ꓖꓳ ꓫꓵꓽ ꓕꓲ ꓫꓵꓽ ꓕꓲ ꓟ ꓑꓶꓸ ꓝꓸ ꓕꓲ ꓟ ꓬꓰ ꓠꓬꓹ ꓕꓲ ꓖꓼ ꓔꓳꓹ ꓜꓳꓽ ꓡ ꓡꓳ= ꓕꓱ ꓡꓱ ꓗꓹ ꓕꓯ ꓬꓲꓸ ꓪꓴꓸ ꓓꓵꓽ ꓙ ꓠꓹ 

ꓟ ꓠꓬ꓾ ꓟꓬꓱꓽ ꓮ ꓡꓲ ꓕꓲ ꓫꓵꓽ ꓠꓬ ꓟꓽ ꓬꓰ ꓟꓽ ꓓ ꓬꓳꓹ ꓚꓲ ꓡ? ꓐꓯ ꓟ ꓓꓵꓽ ꓙ ꓞꓷꓹ ꓠꓯ ꓡꓳ= ꓮ ꓡꓲ ꓕꓲ ꓫꓵꓽ ꓟ ꓬꓳꓹ ꓚꓲ ꓟ ꓢꓷꓸ ꓡꓰ 

ꓠꓬ ꓣꓳ ꓮ ꓡꓲ ꓕꓲ ꓫꓵꓽ ꓐꓱ ꓶ ꓬꓲꓸ ꓙꓵꓹ ꓖꓶ ꓢꓲꓸ ꓟꓬꓱꓽ ꓬꓰ ꓠꓹ ꓟ ꓓꓵꓽ ꓙ ꓞꓷꓹ ꓐ ꓡ ꓥꓳ=  

 

● ꓠꓴ ꓘꓹ ꓠꓴ ꓟꓵꓽ ꓗꓪ ꓪꓴ-ꓢ ꓗꓴꓷꓼ ꓫꓬꓹ ꓜꓶ ꓟꓬꓱꓽ ꓬꓰ ꓠꓹ ꓟ꓾ ꓡ ꓠꓹ ꓟ ꓦ ꓐ 3 ꓟ ꓘꓴꓽ ꓗꓪ ꓠꓴ ꓮ ꓡꓲꓳ ꓫꓵꓽ 

ꓟꓬꓱꓽ ꓔꓯ ꓬꓳꓹ ꓚꓲ ꓡꓳ ꓢꓪꓼ ꓢꓲꓸ ꓬꓰ ꓓꓴ ꓥ ꓡ? 

o ꓪ ꓘꓴ ꓢꓲꓸ ꓪꓴ-ꓢ ꓔꓺ ꓔꓲ ꓬꓲꓸ ꓙꓵꓹ ꓣꓴ– ꓣꓳ ꓕꓲ ꓠꓬꓲ ꓡꓰꓸ ꓕꓲ ꓠꓬꓲ ꓣꓱꓽ ꓬꓰ ꓟ ꓟꓬꓱꓽ ꓗꓪ ꓪꓴ-ꓢ ꓔꓺ ꓔꓲ ꓧꓪ ꓟꓰꓹ 

ꓓꓵꓽ ꓙ ꓖꓪꓽ ꓠꓬꓲ ꓟ ꓗꓪ ꓐꓰ ꓟꓬꓱꓽ ꓮ ꓡꓲ ꓕꓲꓽ ꓫꓵꓽ ꓠꓬ ꓟꓬꓽ ꓠꓬꓲ ꓬꓳꓹ ꓚꓲ ꓟ ꓢꓷꓸ ꓡ ꓥꓳ= 

o ꓠꓱꓸ ꓐꓯꓼ ꓢꓴ ꓔꓯ ꓟꓸ ꓖꓶ– ꓡ ꓞꓳ ꓕꓲ ꓖꓳ ꓓꓱꓽ ꓬꓲꓸ ꓕꓳꓸ ꓬꓲ ꓟꓲ ꓮ ꓙꓵꓽ ꓣꓱꓽ ꓙ ꓟꓬꓱꓽ ꓬꓰ ꓔꓺ ꓡ ꓝꓲ ꓠꓲꓹ ꓫꓵ ꓠꓬ꓾ 

ꓣꓳ ꓢꓷꓸ ꓟ ꓮ ꓙꓵꓽ ꓠꓱꓸ ꓐꓯꓼ ꓢꓴ ꓔꓯ ꓟꓸ ꓖꓶ ꓠꓯ ꓡꓳ= 

o ꓠꓵ ꓠꓲꓹ ꓟꓬꓱꓽ ꓧꓳꓽ ꓣꓱꓽ ꓓꓴ ꓬꓰ꓾ ꓠꓵ ꓠꓲꓹ ꓟꓬꓱꓽ ꓔꓯ ꓣꓳ ꓠꓬ ꓮ ꓕꓯꓽ ꓕꓯꓽ ꓬꓰ ꓔꓬ ꓠ ꓗ ꓡꓳ=  

o ꓬꓰ-ꓢꓴ ꓖꓳ ꓓꓱ ꓥ ꓟ ꓙꓲ-ꓢꓴ ꓢꓲ ꓤ ꓐꓴ ꓠꓬ ꓕꓲ ꓣꓳ ꓛꓳ ꓕꓲ ꓣꓳ ꓢꓯꓼ ꓙꓳ ꓡ ꓠꓹ ꓟ ꓐꓰ꓾ ꓢꓯꓼ ꓖꓶ ꓡꓯ ꓘꓳ ꓠꓹ ꓟ 

ꓟꓽ ꓠꓽ ꓠꓽ ꓜꓲꓼ ꓡꓯ ꓘꓳ ꓠꓯ ꓡꓳ= 

 

ꓖꓪ ꓙꓱ ꓜꓲꓼ ꓓꓴ 

ꓞꓳ ꓜꓴ ꓖꓪ ꓙꓱ ꓓꓴ 

ꓢꓳ ꓚꓱꓹ ꓕꓱ ꓟ ꓗꓪ ꓣꓳ ꓠꓬ ꓠꓵ ꓠꓲꓹ ꓟꓬꓱꓽ ꓔꓯ ꓟꓳꓸ ꓢꓳ ꓗꓷꓳ= ꓠꓵ ꓠꓲꓹ ꓟꓬꓱꓽ ꓬꓰ ꓒꓬꓱꓼ ꓡ ꓠꓹ ꓟ꓾ ꓬꓲꓸ ꓜꓴ ꓕꓲ ꓜꓴ ꓠꓬ ꓮ 

ꓕꓯ ꓕꓯ ꓜꓲꓼ ꓡꓯ ꓘꓳ ꓢꓲꓸ ꓠꓵ ꓠꓲꓹ ꓟꓬꓱꓽ ꓚꓱꓹ ꓐꓱ ꓶ ꓓꓵꓽ ꓙ ꓖꓪ ꓙꓱ ꓙꓽ ꓖꓶ ꓠꓯ ꓡꓳ= ꓕꓱ ꓕꓲ ꓜꓴ ꓠꓬ ꓘꓴ ꓜꓲꓼ ꓞꓳ ꓟꓬꓱꓽ ꓙꓵꓽ 

ꓟꓬꓱꓽ ꓡꓳꓸ ꓜꓴ ꓥ ꓟꓲ ꓒꓬꓱꓼ ꓡ ꓓ ꓡꓳ= ꓦ ꓐ ꓕꓲ ꓟ ꓗꓪ ꓕꓲ ꓧꓪꓹ ꓜꓲ ꓡꓯ ꓘꓳ ꓢꓲꓸ ꓠꓵ ꓠꓲꓹ ꓟꓬꓱꓽ ꓬꓰ ꓚꓱꓹ ꓖꓪ ꓙꓱ ꓠꓯ ꓡꓳ= 

 

● ꓜꓲꓼ ꓡꓯ ꓘꓳ ꓕꓯ  ꓮ ꓡꓲꓳ ꓫꓵꓽ ꓟꓬꓱꓽ ꓬꓰ ꓠꓯ ꓡ? 

o ꓪ ꓘꓴ – ꓪꓴ-ꓢ ꓢꓯꓼ ꓪ ꓗꓪ ꓐꓰ ꓣꓳ ꓘꓹ ꓣꓳ ꓟꓵꓽ ꓑꓶꓸ ꓡꓰ ꓟ ꓡꓳꓸ ꓟꓳ ꓡ ꓥꓳ= ꓬꓲꓸ ꓫꓵꓼ ꓑꓶꓸ ꓡꓰ ꓝꓲ ꓠꓲꓹ 

ꓫꓵ ꓠꓬ ꓮ ꓙꓵꓽ ꓜꓲꓼ ꓡꓯ ꓘꓳ ꓢꓲꓸ ꓪ ꓘꓴ ꓠꓯ ꓡꓳ= 

o ꓣꓳ ꓘꓹ ꓣꓳ ꓟꓵꓽ ꓗꓪ ꓮ ꓡꓲꓳ ꓫꓵꓽ ꓬꓰ ꓖꓶ ꓠꓹ ꓟ ꓓꓵꓽ ꓙ ꓖꓪꓽ ꓠꓬꓲ=  

o ꓠꓵ ꓠꓲꓹ ꓟꓬꓱꓽ ꓬꓲꓸ ꓫꓵꓼ ꓕꓲ ꓟ ꓟ ꓬꓰ ꓠꓹ ꓟ ꓮ ꓙꓵꓽ ꓢꓴ ꓪꓽ ꓢꓲꓸ ꓓꓵꓽ ꓙ ꓞꓷꓹ=  

 

ꓣꓳ ꓘꓹ ꓣꓳ ꓟꓵꓽ ꓗꓪ ꓣꓱꓽ ꓬꓯꓼ ꓔꓬ ꓟ ꓕꓲ ꓫꓵꓽ ꓫꓵꓽ ꓟꓸ ꓟꓲꓽ ꓕꓱ ꓡꓱ ꓡꓯ ꓘꓳ ꓢꓲ꓾ ꓪ ꓘꓴ= ꓣꓱꓽ ꓙ ꓟꓬꓱꓽ ꓕꓱ ꓟ ꓬꓰ ꓠ ꓗ ꓡ? ꓮ 

ꓡꓲ ꓬꓰ ꓪꓴꓸ ꓔꓴ ꓠ ꓗꓹ ꓡ? ꓐꓯˍ ꓟ ꓪꓴ-ꓢ ꓔꓯ ꓧꓪ ꓓꓰꓽ= ꓝꓮꓲ ꓬꓰ ꓓꓳ ꓔꓸ ꓟ ꓠꓵ  ꓠꓲꓹ ꓟꓬꓱꓽ ꓔꓯ ꓟꓳꓸ ꓓꓵꓽ ꓙ ꓖꓪꓽ ꓠꓬꓲ= ꓮ 

ꓫꓵꓽ ꓬꓰ ꓟꓽ ꓛꓲ ꓡꓰ ꓡ? ꓮ ꓫꓵꓽ ꓬꓰ ꓜꓳ ꓡꓰ ꓡ? ꓐꓯˍ ꓟ ꓓꓵꓽ ꓙ ꓢꓪꓼ ꓠꓬꓲ= ꓝꓮꓲ ꓕꓲ ꓧꓪꓸ ꓠꓵ ꓠꓲꓹ ꓟꓬꓱꓽ ꓬꓰ ꓠꓬ ꓮ ꓡꓲ ꓬꓰ ꓠꓯ 

ꓡ? ꓕꓱ ꓡꓱ ꓓꓵ ꓙ ꓖꓪꓽ ꓠꓬꓲ= 

 

ꓠꓵ ꓠꓲꓹ ꓟꓬꓱꓽ  

ꓞꓳ ꓜꓴ ꓖꓪ ꓙꓱ ꓓꓴ 

ꓠꓵ ꓠꓲꓹ ꓟꓬꓱꓽ ꓮ ꓫꓵꓽ ꓑꓶꓸ ꓓꓴ ꓬꓰ ꓟ ꓔꓯ ꓟꓳꓸ ꓕꓲ ꓜꓴ ꓡꓱꓸꓼ ꓔꓺ ꓢꓲꓸ ꓓꓵꓽ ꓙ ꓖꓪꓽ ꓠꓬꓲ= 

 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓠꓵ ꓠꓲꓹ ꓟꓬꓱꓽ ꓮ ꓫꓵꓽ ꓑꓶꓸ ꓓꓴ ꓬꓰ ꓟ ꓕꓲꓽ ꓟ ꓑꓶꓸ ꓝꓸ ꓕꓲ ꓟ ꓖꓪ ꓙꓱ ꓡꓯ ꓘꓳ= ꓬꓲꓸ ꓒꓶꓻ ꓘꓶꓽ ꓟꓸ 

ꓟꓲꓽ ꓔꓯ ꓥ ꓟꓲ ꓙ ꓜꓲꓼ ꓡꓰ ꓝꓲ= 

 

1. ꓪꓴ-ꓢ ꓠꓵ ꓠꓲꓹ ꓟꓳꓸ ꓖꓶ ꓠꓹ ꓟ  

ꓣꓳ ꓔꓶ ꓙꓱꓼ ꓠꓬ ꓡ ꓞꓳ ꓐꓴ ꓙꓲ-ꓢꓴ ꓢꓲ ꓤ ꓒꓬꓱꓼ ꓡ ꓝꓲ ꓠꓹ ꓟ ꓟꓽ ꓥ꓾ ꓪꓴ-ꓢ ꓠꓵ ꓠꓲꓹ ꓟꓳꓸ ꓖꓶ ꓠꓹ ꓟ ꓥ ꓡꓳ (ꓡ ꓞꓳ 

ꓐꓴ ꓪꓴ-ꓢ ꓔꓯ ꓢꓷꓸ ꓡ ꓝꓲ ꓠꓲꓹ ꓫꓵ ꓟ ꓠꓲꓹ ꓟ ꓙꓳ ꓥ ꓟꓲ)=  ꓕꓱ ꓡꓱ ꓠꓵ ꓠꓲꓹ ꓟꓬꓱꓽ ꓬꓰ ꓙ ꓟ ꓗꓪ ꓐꓰ ꓬꓲꓸ ꓪ ꓔꓯ ꓪꓽ 

ꓘꓴ ꓦꓲ ꓗꓪ ꓟꓽ ꓡ ꓟꓽ ꓓ ꓐꓰ ꓐꓯ ꓢꓲꓸ ꓪꓻ ꓕꓴ ꓙꓵꓽ ꓗꓪꓼ ꓓꓴ ꓬꓰ ꓠꓲꓹ ꓟꓽ ꓫꓵ=  

2. ꓪꓴ-ꓢ ꓔꓯ ꓠ ꓡꓳꓸ ꓒꓵꓽ ꓛꓳ ꓟ ꓗꓪ ꓐꓰ 

ꓠꓵ ꓠꓲꓹ ꓟꓬꓱꓽ ꓔꓯ ꓣꓳ ꓔꓲꓸ ꓣꓳ ꓓꓵꓽ ꓙ ꓓꓳ ꓡ ꓢꓲꓸ ꓬꓰ ꓙ ꓟ ꓟꓽ ꓥ= ꓣꓳ ꓘꓹ ꓣꓳ ꓟꓵꓽ ꓗꓪ ꓮ ꓘꓶꓸ ꓫꓸ ꓢꓴ ꓔꓯ ꓬꓰ ꓙ 

ꓠꓹ ꓟ ꓣꓳ ꓔꓲꓸ ꓣꓳ ꓢꓷꓸ ꓡ ꓟ ꓟꓽ ꓥ= ꓫꓸ ꓢꓴ ꓥ ꓠꓬ꓾ ꓝꓴꓲꓸ ꓙꓳ ꓢꓴ ꓔꓯ ꓥ ꓟꓲ ꓠꓲꓹ ꓠꓵ ꓢꓲꓸ ꓠꓵ ꓠꓲꓹ ꓟꓬꓱꓽ ꓬꓰ ꓖꓶ 

ꓠꓹ ꓟ ꓠꓬ ꓪꓴ-ꓢ ꓡꓰ ꓣꓳ ꓔꓯ ꓟꓸ ꓖꓶ ꓡ ꓟ ꓗꓪ ꓐꓰ ꓥ ꓡꓳ= 

3. ꓣꓳ ꓖꓶ ꓣꓳ꓾ ꓬꓰ ꓖꓶ ꓬꓰ ꓢꓻ 

ꓠꓵ ꓠꓲꓹ ꓟꓬꓱꓽ ꓚꓱꓹ ꓠꓬ ꓣꓳ ꓖꓶ ꓣꓳ꓾ ꓬꓰ ꓖꓶ ꓬꓰ ꓢꓻ ꓠꓯ ꓡꓳ= ꓢ ꓢꓹ ꓤꓼ ꓬꓰ ꓓꓳ ꓡꓰ ꓓ ꓟ ꓐꓰ꓾ ꓡ ꓞꓳ ꓮ ꓟꓬꓹ ꓔꓺ ꓙ 

ꓙꓲˍ ꓟ ꓟꓬꓱꓽ ꓥ ꓝꓲ ꓠꓲꓹ ꓫꓵ ꓡꓳ= 

4. ꓣꓳ ꓘꓹ ꓣꓳ ꓟꓵꓽ ꓗꓪ ꓪ ꓓ ꓟ ꓶ ꓤ ꓶ ꓟꓲ ꓗꓪ ꓐꓰ 

ꓠꓵ ꓠꓲꓹ ꓟꓬꓱꓽ ꓚꓱꓹ ꓐꓱ ꓶ ꓣꓳ ꓘꓹ ꓣꓳ ꓟꓵꓽ ꓗꓪ ꓪ ꓓ ꓟ ꓶ ꓤ ꓶ ꓟꓲ ꓣꓱꓽ ꓠꓲꓹ ꓫꓵ ꓡꓳ= ꓠꓱꓸ ꓐꓯꓼ ꓢꓴ ꓡꓰ ꓔꓲꓺ ꓖꓶ ꓡ 

ꓟ ꓔꓯ ꓡꓳꓸ ꓔꓬ ꓟ ꓕꓯꓽ ꓢꓲ꓾ ꓣꓳ ꓔꓯ ꓙꓳˍ ꓟ ꓕꓲ ꓫꓵꓽ ꓫꓵꓽ ꓗꓪ ꓐꓰ ꓪꓴꓸ ꓔꓴ ꓟ ꓠꓬ ꓠꓵ ꓠꓲꓹ ꓟꓳꓸ ꓖꓶ ꓬꓯꓼ ꓡꓳ= 

ꓣꓳ ꓔꓯ ꓙꓳ ꓟ ꓔꓯ ꓣꓱꓽ ꓪꓴꓸ ꓔꓴ ꓗꓷ ꓕꓯ꓾ ꓪꓴ-ꓢ ꓡꓰ ꓐꓶꓹ ꓟꓬꓽ ꓡ ꓝꓲ ꓗꓴꓸ ꓡꓳ= 

5. ꓪꓴ-ꓢ ꓢꓯꓼ ꓪ ꓗꓪ ꓐꓰ ꓟꓬꓱꓽ ꓬꓰ ꓒꓬꓱꓼ ꓡ ꓟ 

ꓣꓳ ꓚꓲꓸ ꓛꓬ ꓢꓯꓼ ꓪ ꓗꓪ ꓐꓰ ꓡꓰ ꓟꓬꓱꓽ ꓬꓰ ꓠꓬ ꓪꓴꓽ ꓧꓶ ꓡ ꓚꓰꓼ ꓡꓳ= ꓣꓱꓽ ꓬꓯꓼ ꓟ ꓢꓯꓼ ꓪ ꓪꓴ-ꓢ ꓗꓪ ꓐꓰ ꓖꓶ ꓡ 

ꓠꓹ ꓟ ꓪꓽ ꓘꓴ ꓶꓼ ꓓꓰ ꓠꓯ ꓡꓳ= 

6. ꓡ ꓞꓳ ꓮ ꓟꓬꓹ ꓜꓲꓼ ꓔ ꓐ ꓡ ꓕ ꓑꓳꓸ ꓜꓲꓼ ꓔ ꓝꓲ 

ꓠꓵ ꓠꓲꓹ ꓟꓬꓱꓽ ꓬꓰ ꓟ ꓗꓪ ꓡ ꓞꓳ ꓮ ꓟꓬꓹ ꓜꓲꓼ ꓔ ꓐ ꓡ ꓕ ꓑꓳꓹ ꓜꓲꓼ ꓔ ꓝꓲ ꓠꓲꓹ ꓫꓵ ꓡꓳ= ꓒꓴ ꓫꓵ ꓬꓰ ꓙ ꓟ ꓡꓰ ꓟꓽ ꓞꓲ꓾ ꓬꓲꓸ 

ꓪ ꓢꓷꓸꓠꓲꓹ꓾ ꓢꓯꓼ ꓪ꓾ ꓬꓰ ꓗꓴꓸ ꓟ ꓟꓬꓱꓽ ꓕꓲ ꓫꓵ ꓫꓵ ꓗꓪ ꓐꓰ ꓡꓯꓼ ꓕꓲ ꓬꓰ ꓙ ꓝꓲ ꓠꓲꓹ ꓫꓵ ꓡꓳ= ꓣꓳ ꓘꓹ ꓣꓳ ꓟꓵꓽ ꓗꓪ 

ꓙꓲ-ꓢꓴ ꓬꓲꓸ ꓖꓳ ꓓꓱꓽ ꓪꓽ ꓠꓬꓲ ꓠꓬꓲ ꓟꓬꓱꓽ ꓬꓰ ꓔꓬ ꓟ ꓔꓯ ꓟꓳꓻ ꓠꓲꓹ ꓫꓵ ꓟ ꓑꓶꓸ ꓓꓴ ꓥꓳ=  

7. ꓪꓴ-ꓢ ꓔꓯ ꓫꓱꓸ ꓖꓶ ꓓꓴ ꓐꓱ ꓶ 

ꓟꓬꓱꓽ ꓬꓰ ꓓꓳ ꓡꓰ ꓕꓯ ꓟꓬꓱꓺ ꓓꓳꓽ ꓮ ꓙꓵꓽ ꓠꓬ ꓪꓴ-ꓢ ꓔꓯ ꓒꓬꓱꓼ ꓡ ꓝꓲ ꓠꓲꓹ ꓫꓵ ꓟ ꓑꓶꓸ ꓓꓴ ꓥꓳ= 

 

ꓮ ꓟꓶ ꓠꓬ ꓢꓳ ꓚꓱꓹ-4 ꓗꓪ ꓠꓴ ꓡꓰ ꓐꓳ ꓔꓸ ꓟ ꓠꓴ ꓘꓹ ꓠꓴ ꓟꓵꓽ ꓗꓪ ꓠꓵ ꓠꓲꓹ ꓟꓬꓱꓽ ꓬꓰ ꓚꓱꓹ ꓬꓲꓸ ꓫꓵꓽ ꓬꓲꓸ ꓙꓰ ꓔꓯ ꓡꓳꓸ ꓠꓬꓲ=  

 

ꓪ ꓘꓴ  

ꓠꓴ ꓬꓰ ꓖꓶ ꓠꓲꓹ ꓫꓵ ꓟ ꓠꓵ ꓠꓲꓹ ꓟꓬꓱꓽ ꓕꓲ ꓫꓵꓽ ꓫꓵꓽ ꓬꓲꓸ ꓑꓰꓹ ꓬꓰ ꓒꓬꓱꓼ ꓡ ꓠꓹ ꓟ ꓬꓲꓸ ꓜꓴ ꓪꓽ ꓡꓯ ꓘꓳ꓾ ꓬꓲꓸ ꓙꓵꓹ ꓣꓴ ꓢꓲꓸ ꓪꓽ 

ꓘꓴ= ꓪꓴ-ꓢ ꓗꓪ ꓐꓰ ꓮ ꓡꓲ ꓟꓳꓸ ꓖꓶ ꓡ ꓟ ꓔꓯ ꓕꓲ ꓣꓳ ꓛꓳ ꓕꓲ ꓣꓳ ꓢꓷꓸ ꓙ ꓟꓴ ꓙ ꓡꓯ ꓘꓳ=  

 

ꓠꓴ ꓬꓰ ꓠꓹ ꓟ ꓟꓬꓱꓽ ꓚꓱꓹ ꓙꓽ ꓖꓶ꓾ 

ꓠꓵ ꓠꓲꓹ ꓟꓬꓱꓽ ꓬꓰ ꓠꓹ ꓟ ꓛꓲ ꓕꓳꓼ ꓔꓯ ꓡꓰꓼ ꓡꓰꓼ ꓢꓳ ꓠꓬꓲ= ꓠꓴ ꓘꓹ ꓠꓴ ꓟꓵꓽ ꓗꓪ ꓡꓶꓸ ꓙꓰ ꓝꓲ ꓠꓹ ꓟ ꓟꓬꓱꓽ ꓕꓲꓽ ꓫꓵꓽ ꓔꓯ ꓢꓲꓻ ꓣꓴ ꓢꓲ꓾ ꓟꓬꓱꓽ 

ꓮ ꓡꓲ ꓡꓲ ꓬꓰ ꓙꓰ ꓠꓹ ꓟ ꓮ ꓙꓵꓽ ꓢꓴ ꓕꓲ ꓠꓲꓹ ꓕꓲ ꓪ ꓙꓽ ꓖꓶ=  

 

ꓠꓵ ꓠꓲꓹ ꓟꓬꓱꓽ ꓬꓰ ꓠꓹ ꓟ ꓙ ꓖꓶ ꓚꓱꓹ ꓛꓲ ꓕꓳꓼ (SG) 

ꓛꓲ ꓕꓳꓼ 1- ꓪ ꓘꓴ 

ꓬꓲꓸ ꓪꓴꓸ ꓬꓰ ꓠꓹ ꓟ ꓟꓬꓱꓽ ꓠꓬ ꓪ ꓘꓴ ꓠꓹ ꓟ ꓥꓳ= ꓕꓱ ꓕꓲ ꓑꓹ ꓪꓴ-ꓢ ꓔꓯ ꓪ ꓘꓴ ꓠꓹ ꓟ ꓬꓲꓸ ꓙꓵꓹ ꓣꓴ= ꓠꓵ ꓠꓲꓹ ꓟꓬꓱꓽ ꓬꓰ ꓠꓹ 

ꓟ ꓚꓱꓹ ꓔꓯ ꓪꓴ-ꓢ ꓡꓰ ꓟꓳꓸ ꓖꓶ ꓡ ꓠꓹ ꓟ ꓪ ꓘꓴ= ꓪꓴ-ꓢ ꓡꓰ ꓠꓴ ꓔꓯ ꓟꓳꓸ ꓖꓶ ꓡ ꓟ ꓔꓯ ꓠ ꓠꓹ ꓘꓳ ꓣꓴ ꓠꓹ ꓟ ꓐꓱ ꓶ ꓢꓲ ꓡꓲꓹ 

ꓐꓰ ꓬꓲꓸ ꓙꓵꓹ ꓮ ꓔꓲꓸ ꓣꓴ= 

ꓛꓲ ꓕꓳꓼ 2- ꓟꓬꓱꓽ ꓬꓰ ꓚꓱꓹ ꓕꓲ ꓟ ꓢꓲꓻ ꓣꓴ 

ꓬꓲꓸ ꓜꓴ ꓕꓲ ꓜꓴ ꓥ ꓐꓭ ꓠꓬ ꓠꓵ ꓠꓲꓹ ꓟꓬꓱꓽ ꓬꓰ ꓚꓱꓹ ꓕꓲ ꓟ ꓟ ꓢꓲꓻ ꓣꓴ= ꓟꓬꓱꓽ ꓚꓱꓹ ꓕꓱ ꓟ ꓬꓰ ꓐ ꓡ ꓠꓹ ꓟ ꓪꓴ -ꓢ ꓡꓰ ꓟꓳꓸ ꓖꓶ ꓡ 

ꓟ꓾ ꓢꓯꓼ ꓖꓶ ꓡ ꓟ ꓕꓲꓽ ꓫꓵꓽ ꓫꓵ ꓙꓳ ꓡ? ꓮ ꓡꓲ ꓕꓲ ꓣꓳ ꓔꓯ ꓮ ꓡꓲ ꓟꓳꓸ ꓖꓶ ꓡ ꓟ ꓖꓳ ꓑꓳ ꓕ ꓑꓳꓸ ꓐꓯ ꓟꓸ ꓡꓯ ꓘꓳ= ꓝꓮꓲ ꓢꓳ ꓚꓱꓹ 

5 ꓗꓪ ꓪꓴ-ꓢ ꓠꓬ ꓘꓴ ꓜꓲꓼ ꓞꓳ ꓔꓯ ꓣꓱꓽ ꓙ ꓔꓳꓹ ꓙ ꓟꓬꓱꓽ ꓬꓰ ꓝꓲ ꓠꓲꓹ ꓫꓵ ꓟ ꓟꓸ ꓟꓲ ꓐꓰ꓾ ꓢꓳ ꓚꓱꓹ 6 ꓗꓪ ꓣꓳ ꓣꓱ ꓙ ꓔꓳꓹ ꓙ ꓐ ꓡ 

ꓠꓹ ꓬꓲꓸ ꓫꓵꓽ ꓬꓲꓸ ꓙꓰꓽ ꓟꓸ ꓟꓲꓽ ꓔꓯ ꓡꓰꓼ ꓡꓰꓼ ꓓꓵꓽ ꓙ ꓖꓪꓽ ꓠꓬꓲ= ꓪꓴ-ꓢ ꓡꓰ ꓠꓲꓹ ꓒꓴ ꓒꓴ ꓬꓰ ꓝꓲ ꓔꓬ ꓡꓳ ꓐꓰ ꓠꓴ ꓪ ꓓꓵꓽ ꓙ ꓦ ꓡꓱ 

ꓐꓳ ꓟ ꓟꓬꓱꓽ ꓚꓱꓹ ꓕꓲ ꓟ ꓔꓯ ꓮ ꓙꓵꓽ ꓢꓴ ꓠꓲꓹ ꓧꓳꓹ ꓢꓲꓸ ꓢꓲꓻ ꓣꓴ=  

ꓠꓴ ꓪ ꓢꓲꓻ ꓣꓴ ꓔꓸ ꓟ ꓟꓬꓱꓽ ꓚꓱꓹ ꓠꓬ ꓕꓲꓽ ꓠꓬꓲ ꓘꓴ ꓗꓪ ꓬꓰ ꓐꓲ ꓡꓰ ꓓꓹ ꓟ ꓟꓬꓱꓽ ꓥ ꓠꓯ ꓡꓳ= ꓕꓲ ꓜꓴ ꓜꓴ ꓠꓬ ꓟꓬꓱꓽ ꓓꓽ ꓟ 

ꓓꓵ ꓙ ꓓꓳ ꓡ ꓗꓴꓸ ꓡꓳ= ꓖꓳ ꓡꓱ ꓥ ꓟꓲ ꓕꓲꓽ ꓠꓬꓲ ꓘꓴꓽ ꓗꓪ ꓬꓰ ꓐꓲ ꓡꓰ ꓓˍ ꓟ ꓟꓬꓱꓽ ꓔꓯ ꓡꓯ ꓫꓵ ꓓꓵꓽ ꓙ ꓠꓬꓲ= ꓡ ꓞꓳ ꓮ ꓟꓬꓹ ꓬꓰ 

ꓔꓺ ꓙꓲˍ ꓟ ꓟꓬꓱꓽ꓾ ꓚꓲ ꓛꓬ ꓡꓯ ꓒꓯꓹ ꓗꓪ ꓙꓳ ꓟ ꓶ ꓤ ꓶ ꓟꓲ ꓗꓪ ꓐꓰ ꓕꓲꓽ ꓠꓬꓲ ꓘꓴꓽ ꓗꓪ ꓟꓬꓱꓽ ꓬꓰ ꓐꓲ ꓡꓰ ꓓ ꓡꓳ ꓫꓵ ꓔꓯ ꓧꓪ 

ꓣꓴ= 

 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓢꓳ ꓢꓴ ꓐꓴ ꓔꓯ ꓬꓲꓸ ꓜꓴ ꓤꓹ ꓤꓼ ꓒꓯꓽ ꓢꓲꓸ ꓖꓪ ꓙꓱ ꓡꓯ ꓘꓳ ꓝꓲ ꓠꓬ꓾ ꓬꓲꓸ ꓪ ꓓꓵꓽ ꓙ ꓪ ꓡꓰ ꓟ ꓠꓱꓸ 

ꓐꓯꓼ ꓢꓴ ꓔꓯ ꓥ ꓟꓲ ꓐꓯ ꓟꓳꓸ ꓖꓶ ꓝꓲ= ꓖꓳ ꓟ ꓔꓯ ꓠꓱꓸ ꓐꓯꓼ ꓢꓴ ꓥ ꓟꓲ ꓕꓲꓽ ꓫꓵꓽ ꓫꓵꓽ ꓐꓯ ꓔꓺ ꓓꓴ ꓙꓳ ꓠꓬ ꓐꓯ ꓝꓲ=  

 

● ꓟꓬꓱꓽ ꓬꓰ ꓚꓱꓹ ꓕꓱ ꓟ ꓗꓪ ꓐꓰ ꓠꓵ ꓠꓲꓹ ꓔꓯ ꓟꓳꓸ ꓖꓶ ꓓꓴ ꓒꓬꓱꓼ ꓡ ꓡ?  

● ꓟꓬꓱꓽ ꓬꓰ ꓚꓱꓹ ꓕꓱ ꓟ ꓠꓬ ꓣꓳ ꓣꓳ ꓤꓼ꓾ ꓢ ꓢꓹ ꓤꓼ ꓬꓰ ꓐ ꓡ ꓟ ꓥ ꓡ?  

● ꓣꓳ ꓚꓲ  ꓛꓬ ꓡꓯ ꓒꓯꓹ ꓗꓪ ꓙꓳ ꓟ ꓶ ꓤ ꓶ ꓟꓲ ꓗꓪ ꓐꓰ ꓬꓰ ꓒꓬꓱꓼ ꓐ ꓡ ꓟ ꓥ ꓡ?  

● ꓞꓳ ꓤ ꓮ ꓟꓬꓹ ꓔꓺ ꓢꓲꓸ ꓬꓰ ꓙꓲˍ ꓟ ꓟꓬꓱꓽ ꓕꓲꓽ ꓫꓵꓽ ꓥ ꓡ? 

 

ꓛꓲ ꓕꓳꓼ 3- ꓙꓽ ꓖꓶ 

ꓙꓱ ꓘꓪ ꓗꓪ ꓟ ꓫꓸ ꓪ ꓝꓲꓸ ꓔꓯ ꓖꓪ ꓙꓱ ꓡꓯ ꓘꓳ ꓢꓲ꓾ ꓟꓽ ꓟꓲꓸꓸ ꓡꓰ ꓠꓹ ꓟ ꓕꓳ ꓶ ꓗꓪ ꓐꓳ ꓚꓲꓸ ꓔꓸ= 

● ꓣꓳ ꓮ ꓫꓵꓽ ꓕꓲꓽ ꓟꓬꓱꓽ ꓬꓰ ꓓꓴ ꓥ ꓡ? 

● ꓟꓬꓱꓽ ꓖꓳ ꓟ ꓐꓱ ꓶ ꓮ ꓡꓲꓳ ꓫꓵꓽ ꓶ ꓤ ꓶ ꓟꓲ ꓣꓱꓽ ꓠ ꓗꓹ ꓡ? ꓶ ꓤ ꓶ ꓟꓲ ꓖꓳ ꓟ ꓮ ꓗꓪ ꓧꓪ ꓪ ꓓ ꓡ? ꓮ ꓡꓲ ꓟ ꓠꓰ 

ꓧꓪ ꓓꓴ ꓥ ꓡ? 

● ꓮ ꓡꓲ ꓟ ꓔꓯ ꓬꓰ ꓙ ꓢꓯꓼ ꓖꓶ ꓓꓴ ꓥ ꓡ? 

● ꓟꓬꓱꓽ ꓬꓰ ꓟ ꓗꓪ ꓮ ꓡꓲ ꓟ ꓔꓺ ꓓꓴ ꓥ ꓡ? ꓠꓱꓸ ꓐꓯꓼ ꓔꓺ ꓡ ꓠꓲꓹ ꓫꓵ ꓢꓴ ꓔꓯ ꓮ ꓟ ꓡꓰ ꓪꓴꓸ ꓓꓴ ꓥ ꓡ?  

● ꓟꓬꓱꓽ ꓕꓱ ꓕꓲ ꓚꓱꓹ ꓔꓯ ꓮ ꓡꓲ ꓕꓲꓽ ꓠꓬꓲ ꓗꓪ ꓬꓰ ꓓꓴ ꓥ ꓡ?  

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓢꓳ ꓢꓴ ꓐꓴ ꓔꓯ ꓬꓲꓸ ꓜꓴ ꓤꓹ ꓤꓼ ꓒꓯꓽ ꓢꓲꓸ ꓖꓪ ꓙꓱ ꓡꓯ ꓘꓳ ꓝꓲ ꓠꓬ꓾ ꓬꓲꓸ ꓪ ꓟꓬꓱꓽ ꓚꓱꓹ ꓙ ꓖꓶ ꓔꓸ ꓟ 

ꓔꓯ ꓬꓲꓸ ꓜꓴ ꓗꓪ ꓐꓯ ꓟꓸ ꓖꓶ ꓝꓲ= ꓟꓬꓱꓽ ꓬꓰ ꓚꓱꓹ ꓟꓬꓽ ꓠꓬꓲ ꓕꓶꓻ ꓡꓰ꓾ ꓐꓲ ꓜꓲꓼ ꓡꓰ ꓠꓹ ꓟ ꓠꓱꓸ ꓐꓯꓼ ꓢꓴ ꓥˍ ꓟꓲ ꓓꓵꓽ ꓙ ꓖꓪꓽ ꓠꓬꓲ ꓙ 

ꓝꓲ= 

 

ꓛꓲ ꓕꓳꓼ 4- ꓪ ꓘꓴ 

ꓟꓬꓱꓽ ꓬꓰ ꓚꓱꓹ ꓙ ꓖꓶ ꓐꓳ ꓚꓲꓸ ꓓꓳ ꓡꓰ ꓠꓬ ꓪꓽ ꓕꓲꓽ ꓧꓪꓹ ꓘꓴ ꓓꓴ ꓬꓰ= ꓪꓴ-ꓢ ꓡꓰ ꓬꓰ ꓙ ꓢꓲ꓾ ꓟꓬꓱꓽ ꓚꓱꓹ ꓕꓱ ꓟ ꓬꓰ ꓑꓰ ꓡꓰ ꓠꓹ 

ꓟ ꓐꓰ꓾ ꓬꓲꓸ ꓙꓲ ꓖꓴ ꓮ ꓟꓬꓹ ꓡꓳꓸ ꓟꓳ ꓡ ꓠꓹ ꓟ ꓶꓼ ꓓꓰ= ꓪꓴ-ꓢ ꓟꓬꓱ ꓓꓳꓽ ꓓꓳ ꓡ ꓠꓹ ꓟ ꓪꓽ ꓘꓴ= ꓗꓸ ꓠꓯꓸ 1-2 ꓠꓬꓲ ꓘꓴꓽ 

ꓗꓪ ꓓꓵꓽ ꓙ ꓙꓽ ꓖꓶ ꓔꓸ ꓟ ꓟꓬꓱꓽ ꓚꓱꓹ ꓕꓱ ꓟ ꓔꓯꓸ ꓡꓯꓼ ꓕꓲ ꓬꓰ ꓙꓰ ꓕꓯꓽ ꓪꓴ-ꓢ ꓔꓺ ꓙ ꓡ ꓠꓹ ꓟ ꓪ ꓘꓴ= 

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓝꓸ ꓢꓲꓸ ꓛꓲ ꓕꓳꓼ 2 ꓕꓳꓼ ꓔꓯ ꓠꓬ ꓠꓬꓲꓸ ꓠꓬꓲ ꓣꓳ ꓬꓰ ꓟꓽ ꓙꓲ ꓢꓰꓽ ꓐꓰ ꓢꓳ ꓢꓴ ꓐꓴ ꓔꓯ ꓢꓷꓸ ꓡꓰ ꓝꓲ= 

ꓜꓰ ꓞꓹ ꓢꓰꓽ ꓟ ꓛꓲ ꓕꓳꓼ ꓠꓬꓲꓽ ꓕꓳꓼ ꓔꓯ ꓵꓺ ꓓꓴ ꓬꓰ= 

 

ꓛꓲ ꓕꓳꓼ 5- ꓙ ꓖꓶ ꓔꓸ ꓟ ꓟꓬꓱꓽ ꓚꓱꓹ ꓔꓯ ꓡꓯꓼ ꓕꓲ ꓬꓰ  

ꓓꓵꓽ ꓙ ꓙ ꓖꓶꓽ ꓔꓸ ꓟ ꓟꓬꓱꓽ ꓚꓱꓹ ꓔꓯ ꓡꓯꓼ ꓕꓲꓺ ꓬꓰ ꓠꓹ ꓟ ꓥ ꓡꓳ= ꓠꓯꓼ ꓠꓯꓼ ꓔꓴ ꓕꓯ ꓪꓽ ꓘꓴ= ꓠꓴ ꓬꓰ ꓙꓰ ꓠ ꓗꓹ ꓟ ꓟꓬꓱꓽ ꓮ ꓙꓵꓽ 

ꓪꓴ-ꓢ ꓔꓯ ꓡꓯꓼ ꓙꓱ= ꓟꓬꓱꓽ ꓚꓱꓹ ꓕꓱ ꓟ ꓬꓰˍ ꓟ ꓠꓬ ꓪꓴ-ꓢ ꓠꓵ ꓠꓲꓹ  ꓕꓲ ꓟꓵꓽ ꓕꓲ ꓡꓳ ꓔꓯ ꓟꓳꓸ ꓖꓶ ꓠꓹ ꓟ ꓬꓰˍ ꓡꓳ ꓐꓯ ꓟ ꓔꓯ 

ꓕꓽ ꓟꓲ ꓡꓰ= ꓕꓱ ꓡꓱꓳ ꓫꓵꓽ ꓓꓵꓽ ꓙ ꓚꓱꓹ  ꓟꓽ ꓟꓶꓽ ꓬꓰ ꓠꓹ ꓟ ꓢꓯꓼ ꓕꓵꓼ= 

ꓛꓲ ꓕꓳꓼ 6- ꓢꓪꓼ ꓠꓬꓲ ꓚꓹ ꓠꓬꓲ꓾ ꓢꓷꓸ ꓙ ꓟꓴ ꓙ 

ꓕꓱ ꓕꓲꓽ ꓕꓳꓼ ꓗꓪ ꓠꓬ ꓬꓰ ꓗꓷ ꓟ ꓟꓬꓱꓽ ꓚꓱꓹ ꓔꓯ ꓢꓪꓼ ꓠꓬꓲ ꓚꓹ ꓠꓬꓲ ꓢꓲ꓾ ꓢꓷꓸ ꓙꓲꓽ ꓙꓳ ꓢꓴ ꓔꓯ ꓢꓷꓸ ꓙ ꓟꓴ ꓙ ꓟ ꓥ ꓡꓳ=  

ꓮ ꓫꓵꓽ ꓑꓶꓸ ꓓꓴ ꓬꓰ ꓓꓳ ꓡꓰ ꓟ ꓟꓬꓱꓽ ꓔꓯ ꓢꓪꓼ ꓠꓬꓲ ꓚꓹ ꓠꓬꓲ ꓛꓲˍ ꓡ? ꓕꓱ ꓡꓱ ꓬꓰˍ ꓠꓬ ꓣꓳ ꓔꓯ ꓬꓲꓸ ꓫꓵꓼ ꓕꓲꓽ ꓫꓵꓽ ꓫꓵꓽ ꓢꓳ ꓣꓴ 

ꓟꓶ ꓡꓰ ꓝꓲ ꓐ ꓡ ꓟ ꓑꓶꓸ ꓓꓴ ꓥ ꓡꓳ= ꓮ ꓡꓲ ꓕꓲꓽ ꓫꓵꓽ ꓗꓪ ꓬꓰ ꓜꓳꓽ ꓡꓰ ꓟ ꓐꓰ꓾ ꓮ ꓡꓲ ꓕꓲ ꓫꓵꓽ ꓔꓯ ꓠꓬ ꓗꓸ ꓠꓯꓸ ꓕꓲꓽ ꓧꓪꓸ ꓕꓯ ꓮ ꓡꓲ 

ꓬꓰ ꓠꓯˍ ꓟ ꓢꓳ ꓣꓴ ꓟꓶ ꓝꓲ ꓡꓳ= ꓕꓱ ꓟ ꓐꓱ ꓶ ꓟꓶꓽ ꓫꓸ ꓟꓶꓽ ꓫꓸ ꓬꓲꓸ ꓙꓵꓹ ꓮ ꓟꓬꓹ ꓣꓴ ꓢꓲꓸ ꓬꓰ ꓟꓽ ꓛꓲ= ꓙꓱ ꓘꓪ ꓗꓪ ꓐꓳ ꓔꓸ ꓟ 

ꓠꓻ ꓠꓬꓲ ꓘꓶꓽ ꓔꓯ ꓛꓳ ꓢꓲꓸ ꓓꓵꓽ ꓙ ꓖꓪꓽ ꓠꓬꓲˍ ꓠꓬ ꓡꓳꓼ ꓥꓳ= 

● ꓮ ꓫꓵꓽ ꓟ ꓬꓰ ꓜꓳꓽ ꓡꓰ ꓡ? 

● ꓮ ꓫꓵꓽ ꓬꓰ ꓟꓽ ꓜꓳꓽ/ ꓗꓸ ꓟꓽ ꓘꓳꓽ ꓡꓰ ꓡ? 

● ꓗꓸ ꓠꓯꓸ ꓕꓲꓽ ꓧꓪꓹ ꓕꓱ ꓡꓱꓳ ꓫꓵꓽ ꓟꓬꓱꓽ ꓚꓱꓹ ꓬꓰ ꓐꓭˍ ꓠꓬ ꓮ ꓡꓲ ꓕꓲ ꓕꓳꓼ ꓗꓪ ꓫꓬꓹ ꓡꓶꓸ ꓠꓲꓹ ꓫꓵ ꓡ?  

● ꓠꓴ ꓓꓵꓽ ꓙ ꓔꓸ ꓟ ꓡꓰ ꓐꓰ ꓡ ꓞꓳ ꓐꓴ ꓡꓯꓽ ꓔꓯꓽ ꓡˍ ꓡ? ꓓꓵꓽ ꓙ ꓔꓸ ꓟ ꓡꓰ ꓐꓰ ꓟꓽ ꓗꓷ ꓡ ꓠꓬ ꓮ ꓫꓵꓽ ꓑꓶꓸ ꓓꓴ ꓥ ꓡ?  

● ꓟꓬꓱꓽ ꓚꓱꓹ ꓕꓱ ꓟ ꓬꓰ ꓗꓷ ꓟ ꓑꓶꓸ ꓓꓴ ꓪꓴ-ꓢ ꓟꓬꓱ ꓓꓳꓽ ꓡꓳꓸ ꓓꓳ ꓡ ꓡ? 

 

 

 

ꓪ ꓘꓴ  

ꓟꓸ ꓢꓴ ꓐꓱ ꓶ ꓖꓴ ꓟꓳꓸ ꓘꓶꓽ꓾ ꓙꓳˍ ꓟ ꓬꓲꓸ ꓙꓵꓹ ꓔꓯ ꓛꓳ ꓢꓲ꓾ ꓬꓲꓸ ꓜꓴ ꓥ ꓠꓬ ꓬꓲꓸ ꓜꓴ ꓤꓹ ꓤꓼ꓾ ꓥ ꓠꓬ ꓛꓳ ꓒꓯꓹ ꓐꓰ ꓕꓲ ꓡꓰꓹꓼ ꓪ 

ꓘꓴ= 

 


